
ᐅᖃᐅᓯᓕᕆᓂᕐᒧᑦ; ᒥᓂᔅᑕ 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᑲᒪᒋᔭᓕᒃ ᐊᖏᕐᕋᖃᓐᖏᑦᑐᓕᕆᓂᕐᒧᑦ  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᓲᓴᓐ ᑰᐸ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᔫᓂ 5, 2009 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐹᓪ 
ᐅᑲᓕᖅ, ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, 
ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, 
ᐊᖓᔪᖅᑳᖅ ᓗᐃ ᑕᐹᖅᔪᒃ, ᐊᖓᔪᖅᑳᖅ ᐲᑕ 
ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᓯᓂᖅ 
 

ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): 
ᐱᒋᐊᓚᐅᓐᖏᓂᑦᑎᓐᓂ ᐊᐱᕆᔪᒪᓪᓗᒍ ᒥᔅᑕ 
ᓂᖏᐅᖓᑦ ᑐᒃᓯᐊᕐᓂᒃᑯᑦ ᐱᒋᐊᖅᑎᑦᑎᔪᓐᓇᕐᒪᖔᑦ. 
ᒥᔅᑕ ᓂᖏᐅᖓᑦ. 
 

>>ᑐᒃᓯᐊᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᐅᓪᓛᒃᑯᑦ, ᓯᕗᓕᖅᑎ, 
ᒥᓂᔅᑕᐃᑦ, ᐊᒻᒪᓗᑦᑕᐅᖅ ᓂᕈᐊᖅᐅᓯᒪᔪᖄᑎᒃᑲ. 
ᓄᓇᕗᑦᒥᐅᓪᓗ, ᐅᓪᓛᒃᑯᑦ. ᐊᒻᒪᓗᑦᑕᐅᖅ 
ᐱᒋᐊᓚᐅᓐᖏᓂᑦᑎᓐᓂ ᑕᐃᒪ ᐃᕐᖑᑕᑯᓗᒐ 
ᓇᓪᓕᐅᑎᓯᒪᒻᒪᑦ, ᐃᕐᓂᑯᓗᒋᓚᐅᖅᑕᓐᓂᒃ ᐊᑎᓕᒃ, 
ᐱᐅᔪᖅ ᔨᒥ ᐋᕆᐊᒃ, 
ᓇᓪᓕᐅᓐᓂᖅᓯᐅᑦᑎᐊᕐᓂᐊᖅᐳᑎᑦ. 
 

ᑲᑎᒪᔾᔪᑎᔅᓴᑎᓐᓅᕐᓗᑕ 2. ᒥᓂᔅᑕᐃᑦ 
ᐅᖃᐅᓯᒃᓴᖏᑦ. (ᑐᓵᔨᑎᒍᑦ) ᐊᖓᔪᖅᑳᖅ Hᐊᓐᑐ 
ᑐᑐ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 

ᐊᖓᔪᖅᑳᑉ ᐅᖃᐅᓯᖓ 003 - 3(2): ᓄᓇᕗᒥ 
ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᓐᑯᖏᑦ 
ᒪᑭᒪᐅᑎᖏᓐᓄᑦ ᐊᐅᓚᓂᖏᑦ (ᑐᑐ) 

 

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑦᑐᖓ ᐅᓪᓗᒥ ᓇᖏᖅᓯᒍᓐᓇᕋᒪ  
ᐅᖃᐅᓯᖃᕐᓂᐊᕐᓗᖓ ᖃᓄᖅ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᑲᒪᒋᔭᖃᕐᒪᖔᑕ 
ᐃᓱᒫᓘᑕᐅᕙᑦᑐᓂᒃ ᓴᖅᑭᖅᑕᐅᓯᒪᔪᓂᓪᓗ ᑲᓇᑕᒥ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓᓂ 
ᐊᐅᓚᑦᓯᓂᕐᒧᑦ ᓴᓇᒋᐊᖃᑦᑕᓂᕐᒧᓪᓗ ᑭᒃᑯᑐᐃᓐᓇᐃᑦ 
ᐊᑐᖅᑐᐊᒐᖏᓐᓂᒃ ᐃᓪᓗᓂᒃ ᓄᓇᕗᒻᒥ. 
 

ᐅᖃᖅᑎᑦᑎᔩ, ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, 
ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓ 
ᓇᓗᓇᐃᖅᓯᒍᑕᐅᓚᐅᕐᖓᑦ ᐃᓱᒫᓘᑎᐅᔪᓂᒃ 

ᐅᑯᓄᖓ: ᐊᐅᓚᑦᓯᓂᖅ ᑐᖅᑯᐃᓯᒪᑦᓯᐊᕆᐊᖃᕐᓂᕐᓗ 
ᐃᓪᓗᑦᓴᒐᓚᓐᓂᒃ ᓱᓇᒃᑯᑖᓂ; ᖃᓄᐃᓐᓂᖏᓐᓂᒃ 
ᐃᓪᓗᖁᑎᕗᑦ; ᓵᑕᒃᓴᐅᒍᑎᖃᕆᐊᖃᕐᓂᖅ 
ᑮᓇᐅᔭᖅᑐᕈᑎᐅᕙᑦᑐᓄᑦ; 
ᐱᓕᒻᒪᑦᓴᐃᑦᓯᐊᖃᑦᑕᕆᐊᖃᕐᓂᖅ 
ᐊᕕᖅᑐᖅᓯᒪᓂᐅᔪᓂ ᓄᓇᓕᓐᓂᓗ; 
ᐱᑐᖃᐅᓗᐊᓕᕐᓂᖏᑦ ᐊᑐᐊᒐᐃᑦ 
ᒪᓕᑦᑕᐅᒋᐊᓖᓪᓗ. 
 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᖃᓄᐃᓕᒋᐊᕈᖃᖅᓯᒪᓪᓚᕆᑦᑐᑦ ᑲᒪᒋᕙᓪᓕᐊᓪᓗᒋᑦ 
ᑕᒪᒃᑯᐊ ᐃᓱᒫᓘᑕᐅᔪᑦ. ᕿᒥᕐᕈᔭᐅᓯᒪᔪᑦ 
ᐊᑕᖏᖅᑐᒋᑦ ᓴᓇᒋᐊᖃᑦᑕᓂᕐᒧᑦ ᐊᐅᓚᑦᓯᔾᔪᓯᐅᔪᑦ 
ᐱᓕᕆᐊᑦ ᐊᐅᓚᑕᐅᔪᓪᓗ ᐃᓘᓐᓇᒐᓚᖏᓐᓂ 
ᓄᓇᓕᓐᓂ. ᕿᒥᕐᕈᐃᓂᒃᑯᑦ ᓇᓗᓇᐃᖅᓯᓚᐅᖅᑐᑦ 
ᐱᓕᒻᒪᑦᓴᔭᐅᒋᐊᓕᓐᓂᒃ, 
ᓄᑖᕐᖑᕆᐊᖅᑕᐅᒋᐊᓕᓐᓂᒃ 
ᐊᓯᔾᔨᖅᑕᐅᒋᐊᓕᓐᓂᓪᓗ ᕿᓚᒥᑲᐅᑎᒋ 
ᑲᒪᒋᔭᒋᐊᓕᓐᓂᒃ. 
 

ᐱᖓᓲᔪᖅᑐᑦ ᐱᓕᒻᒪᑦᓴᓂᕐᒧᑦ ᐃᓕᓐᓂᐊᖅᓯᓐᓈᑦ 
ᑲᑎᒪᓂᖃᓚᐅᖅᑐᑦ ᐊᕕᑦᑐᖅᓯᒪᓂᓕᒫᓂ 60-ᓄᑦ 
ᓴᓇᔨᓄᑦ ᐊᓪᓚᕝᕕᒻᒥᓗ ᐃᖅᑲᓇᐃᔭᖅᑎᓄᑦ 22-
ᓃᖔᖅᓯᒪᓪᓗᑎᒃ ᓄᓇᓕᓐᓂᒃ. ᐊᐃᑉᐸᑐᐊᖃᖅᑐᑎᒃ 
ᐱᓕᒻᒪᑦᓴᐃᓂᖅ, ᕿᒥᕐᕈᐃᓂᖅ ᑐᖅᑯᖅᓯᒪᔭᖏᓐᓂᒃ 
ᐊᐅᓚᑦᓯᓂᖏᓐᓂᒃ, ᖃᐅᔨᓴᕐᓂᕐᓗ ᓯᕐᓗᐊᖏᓐᓂᒃ 
ᑲᒪᒋᔭᐅᓯᒪᔪᑦ 7-ᓂ ᓄᓇᓕᓐᓂ ᐅᓪᓗᒥᒧᑦ. 
ᐱᓕᒻᒪᑦᓴᒍᑕᐅᓚᐅᖅᑐᑦ ᐃᓕᓐᓂᐊᖅᑎᑕᐅᓪᓗᑎᒃ 
ᖃᕆᓴᐅᔭᒃᑯᑦ ᓴᓇᒋᐊᓖᑦ ᐱᓕᕆᔾᔪᑎᓂᒃ, 
ᑲᒪᑦᓯᐊᒃᑲᓐᓂᕐᓂᕐᒥᒃ ᑐᖅᑯᖅᓯᒪᔭᖏᓐᓂᒃ 
ᓱᓇᒃᑯᑖᖏᓐᓂᒃ, ᐅᓪᓗᖅᓯᐅᑎᒃᑯᑦ 
ᐋᖅᑭᑦᓱᐃᖃᑦᑕᓂᕐᒥᒃ ᐱᓕᕆᐊᑦᓴᖏᓐᓂᒃ, 
ᓂᐅᕕᖃᑦᑕᓂᕐᒧᑦ ᐃᓪᓗᑦᓴᓂᒃ, 
ᐅᓂᒃᑳᓕᐅᖃᑦᑕᕐᓂᖅ ᓴᓇᔭᐅᒋᐊᖅᑐᒥᓂᕐᓂᒃ 
ᑭᖑᕝᕕᖅᓯᓂᕐᒧᓪᓗ ᑮᓇᐅᔭᖅᑐᕈᑎᒥᓂᐅᔪᓂᒃ, 
ᐋᖅᑭᑦᓱᐃᓂᕐᒧᑦ ᑮᓇᐅᔭᐃᑦ ᐊᑐᖅᑐᑦᓴᓂᒃ 
ᖃᐅᔨᓴᖅᐸᓪᓕᐊᓂᕐᒧᓪᓗ ᐊᑭᑐᔫᑎᓂᒃ ᐱᓕᕆᐊᓂᒃ. 
 

ᐅᖃᖅᑎᑦᑎᔩ, ᐃᒡᓗᓕᕆᔨᕐᔪᐊᒃᑯᑦ 
ᓯᕗᒧᒋᐊᕈᑎᖃᖅᓯᒪᔪᑦ ᐊᔾᔨᒌᖏᑦᑐᓂᒃ 
ᐱᒋᐊᖅᑎᑕᐅᓂᐊᖅᑐᓂᒃ ᐊᕐᕌᒎᓐᓄᑦ ᒪᕐᕉᓐᓄᑦ, 
ᐃᓚᒋᔭᐅᓪᓗᑎᒃ ᐋᖅᑭᒋᐊᖅᑕᐅᓂᖏᑦ 
ᓴᓇᒋᐊᖃᑦᑕᓂᕐᒧᑦ ᐊᑐᐊᒐᖏᑦ ᒪᓕᑦᑕᐅᒋᐊᓖᓪᓗ,  
ᐊᑐᓕᖅᑎᑦᓯᓂᖅ ᓄᑖᓂᒃ ᐱᖁᑎᖏᓐᓂᒃ 
ᑐᖅᑯᖅᓯᒪᔪᓂᒃ ᐊᐅᓚᑦᓯᔾᔪᓯᓂᒃ, ᐱᕚᓪᓕᖅᑕᐅᓗᑎᒃ 
ᓄᓇᓕᓐᓂ ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᑦ 
ᑐᖅᑯᐃᓯᒪᕕᖏᑦ ᓴᐳᔾᔭᐅᓯᒪᖁᓪᓗᒋᑦ ᐱᖁᑎᖏᑦ, 
ᐊᕕᑦᑐᖅᓯᒪᓂᐅᔪᓂ ᐃᓕᓐᓂᐊᖅᓯᓐᓈᑦ 

ᑲᑎᒪᑎᑦᓯᖃᑦᑕᕐᓗᑎᒃ ᓄᓇᓕᓐᓂ ᐃᓪᓗᓕᕆᔨᒃᑯᑦ 
ᑲᑐᔾᔨᖃᑎᒌᑦ ᐃᖅᑲᓇᐃᔭᖅᑎᖏᓐᓄᑦ, 
ᓄᑖᕐᖑᖅᓯᒋᐊᕐᓂᖅ ᑭᖑᕝᕕᖅᓯᓂᕐᓗ 
ᓯᕐᓗᐊᖏᓐᓂᒃ, ᐊᐃᑉᐸᑐᐊᖃᕐᓗᑎᓪᓗ 
ᐱᓕᒻᒪᑦᓴᐃᖃᑦᑕᕐᓂᖅ ᓄᓇᓕᓐᓂ ᓱᓕ 
ᐅᐸᑦᑕᐅᓚᐅᙱᑦᑐᓂ. 
 

ᐅᖃᖅᑎᑦᑎᔩ, ᐃᓚᖓᑦᑕᐅᖅ 
ᐱᓕᕆᐊᑦᓴᒻᒪᕆᐅᓂᐊᖅᑐᖅ ᐊᑕᖏᕐᓗᒋᑦ 
ᖃᐅᔨᓴᕐᓂᐅᓂᐊᖅᑐᖅ ᑭᒃᑯᑐᐃᓐᓇᐃᑦ 
ᐊᑐᖅᑐᐊᒐᖏᓐᓂᒃ ᐃᓪᓗᓂᒃ. ᑕᒪᒃᑯᐊ 
ᖃᐅᔨᓴᕐᓂᐅᔪᑦ ᖃᐅᔨᕚᓪᓕᕈᑕᐅᓂᐊᖅᑐᖅ 
ᖃᓄᐃᓐᓂᖏᓐᓂᒃ ᐃᓪᓗᐃᑦ, ᐊᒻᒪᓗ 
ᓴᓇᔭᐅᒋᐊᕈᓐᓇᖁᓪᓗᒋᑦ 
ᑭᖑᕝᕕᖅᑕᐅᒍᓐᓇᖁᓪᓗᒋᓪᓗ ᐊᑭᓕᖅᑕᐅᒋᐊᓖᑦ 
ᓈᒻᒪᑦᓯᔫᒥᖁᓪᓗᒋᑦ, ᐃᑲᔪᕐᓂᖃᕐᓂᐊᖅᑐᖅ 
ᑮᓇᐅᔭᖅᑖᕋᓱᐊᖅᑎᓪᓗᑕ ᒐᕙᒪᑐᖃᒃᑯᓐᓂᒃ. 
ᓴᓇᒋᐊᖃᑦᑕᓂᕐᒧᑦ ᐱᓕᕆᔾᔪᓯᐅᔪᑦ ᐱᓕᕆᐊᓪᓗ 
ᓄᑖᕐᖑᕆᐊᖅᑕᐅᑎᓪᓗᒋᑦ, ᑲᔪᓯᒍᑎᖃᕐᓂᐊᖅᑐᒍᑦ 
ᐊᕕᖅᑐᖅᓯᒪᓂᐅᔪᓂ ᓄᓇᓕᓐᓂᓗ 
ᐃᓕᓐᓂᐊᖅᓯᓐᓈᑦ ᑲᑎᒪᑎᑦᓯᖃᑦᑕᓂᕐᒥᒃ 
ᓇᓗᓇᐃᖅᑕᐅᓯᒪᖁᓪᓗᒍ ᓄᓇᓕᓐᓂ 
ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᑦ ᓄᓇᕗᒻᒥᓗ 
ᐃᒡᓗᓕᕆᔨᕐᔪᐊᒃᑯᑦ ᐃᖅᑲᓇᐃᔭᖅᑎᖏᑦ 
ᐱᓕᒻᒪᑦᓴᓯᒪᑦᓯᐊᖁᓪᓗᒋᑦ ᐊᕐᕌᒍᒐᓚᐅᓂᐊᖅᑐᓂ. 
 

ᑭᖑᓪᓕᖅᐹᒥᒃ, ᐅᖃᖅᑎᑦᑎᔩ, ᑕᒪᒃᑯᐊ 
ᐱᒋᐊᖅᑎᑕᐅᓯᒪᔪᑦ ᕿᓚᒥᐅᔾᔮᖏᑦᑐᑦ 
ᐅᓐᓄᐊᖏᓐᓇᕐᓗ ᐱᔭᕇᖅᑕᐅᔾᔮᒐᑎᒃ. ᑭᓯᐊᓂᓕ, 
ᐃᓱᒪᔪᒍᑦ ᑕᒪᓐᓇ ᐱᒻᒪᕆᐅᓂᖓᓂᒃ 
ᑮᓇᐅᔭᖃᖅᑎᑦᓯᓂᖅ ᓇᓗᓇᖅᑕᐅᓯᒪᖁᓪᓗᒋᑦ 
ᓄᓇᓕᓐᓂ ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᖏᑦ 
ᐊᕕᑦᑐᖅᓯᒪᓂᐅᔪᓂᓗ ᐊᐅᓚᑕᐅᔪᑦ 
ᐊᐅᓚᓂᖃᑦᓯᐊᖁᓪᓗᒋᑦ ᐊᑑᑎᖃᑦᓯᐊᖁᓪᓗᒋᓪᓗ 
ᐱᐅᓯᕚᓪᓕᖅᑕᐅᒍᓐᓇᖁᓪᓗᒋᑦ ᐃᓅᔾᔪᓯᖏᑦ 
ᓄᓇᕗᒻᒥᐅᑦ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᓗᐃ ᑕᐹᖅᔪᒃ. 
 

ᐊᖓᔪᖅᑳᑉ ᐅᖃᐅᓯᖓ 004 - 3(2): 
ᐱᓕᒻᒪᒃᓴᐅᑕᐅᔪᓐᓇᖅᑐᑦ ᑲᓇᑕ ᓄᓇᕗᑦ 
(ᑕᐹᖅᔪᒃ) 

ᐊᖓᔪᖅᑳᖅ ᓗᐃ ᑕᐹᖅᔪᒃ: ᖁᔭᓐᓇᒦᒃ, 
ᐅᖃᖅᑎᑦᑎᔨ, ᐊᓐᓄᕌᖃᑏᒃ, ᑕᐃᓐᓇᓗ 
ᓇᓪᓕᐅᑎᓯᒪᔮᖅᑐᖁᑎᒋᕙᓚᑦᑎᔭᐃᑦ 
ᑕᐃᒪᓐᓇᑦᑕᐅᖅ ᐅᖃᐅᑎᒋᕙᕋ. 
 

ᐄᕌᓐᓄᒃ, ᐅᖃᖅᑎᑦᑎᔩ, ᐃᓛᒃ ᑐᓴᖅᑎᑦᑎᔪᒪᒧᓈᓯᑦ 
ᑖᒃᑯᓂᖓ ᓂᕈᐊᖅᑕᐅᖃᑎᒋᓯᒪᔭᓐᓂᑦ. ᑕᒫᓂ 
ᐱᓕᕆᔪᖃᓚᐅᕐᒪᑦ ᑕᐃᔭᐅᖃᑦᑕᖅᑐᖅ Skills 
Canada Nunavut. ᑕᒪᒃᑯᐊ 
ᐱᓕᒻᒪᒃᓴᐅᑕᐅᔪᓐᓇᖅᑐᓂᓛᒃ ᐃᓕᓴᖅᑐᓄᑦ. 
 

ᑖᓐᓇ Skills Canada ᑕᒪᒃᑯᓂᖓ 
ᖃᐅᔨᒪᓂᖁᓕᐅᕋᓱᐊᖏᖢᑎᒃ ᐃᓛᒃ 
ᑎᒥᖁᑎᒋᔭᐅᖕᒪᑦ ᐃᑲᔪᕋᓱᒃᐸᒃᖢᓂ ᑕᒪᒃᑯᓄᖓ 
ᒪᒃᑯᒃᑐᓄᑦ ᑲᓇᑕᒥᐅᑕᕐᓄᑦ ᑕᒪᒃᑯᓄᖓᐃᓛᒃ 
ᐱᓕᕆᐊᕐᒃᓴᓂᑦ ᐱᔪᒥᓴᐃᒃᑲᓐᓂᕋᓱᐊᖅᖢᑎᒃ ᐊᒻᒪᓗ 
ᖃᓄᖅ ᐋᖅᑭᒃᐹᓪᓕᕈᓐᓇᕐᒪᖔᕐᒥ 
ᐱᔪᓐᓇᖅᓯᕚᓪᓕᕈᓐᓇᕐᒪᖔᕐᒥᓂᒃ ᑖᒃᑯᐊ 
ᐃᑲᔪᕋᓱᖃᑦᑕᕐᒪᑕ. 
 

ᐅᖃᖅᑎᑦᑎᔩ, ᑖᒃᑯᐊ Skills Canada ᓄᓇᕗᑦᒥ 
ᑕᐃᔭᐅᔪᑦ ᐃᓛᒃ ᑎᒥᖁᑎᒋᔭᐅᔪᑦ ᑎᓴᒪᐃᖅᓱᖅᖢᑎᒃ 
ᑕᐃᒪᐃᓕᐅᓕᕐᒪᑕ ᐊᒻᒪᓗ ᒫᓐᓇ ᑎᓴᒪᖓᓐᓂᑦ 
ᐊᕐᕌᒍᑕᒫᖅᓯᐅᑎᒥᒃ ᑕᒫᓃᓛᒃ 
ᐱᓕᕆᑦᑎᐊᖅᑐᐊᓘᓚᐅᕐᒪᑕ ᑖᒃᑯᐊᓗ 50-ᐅᓪᓗᑎᒃ 
ᐃᓕᓴᖅᑐᑦ 13-ᓄᑦ ᐊᔾᔨᒌᖏᑦᑐᓄᑦ 
ᓵᓚᖃᕋᓱᖃᑕᐅᓚᐅᕐᒥᔪᑦ. 
 

ᑖᒃᑯᐊᓗ ᓵᓚᒃᓴᖅᑐᑦ ᑕᐃᑯᖓ ᓴᓚᑕᐅᓐᒧᑦ PEI 
ᒪᐃ 20-ᒥᒃ 23-ᒧᑦ ᑕᐃᒪ ᓵᓚᒃᓴᕋᓱᓚᐅᕐᒥᖕᒪᑕ 
ᑕᒪᒃᑯᓂᖓ 15-ᒋᔭᐅᔪᒥ ᑕᒫᓂ ᑲᓇᑕᒦᓛᒃ 
ᐱᓕᒻᒪᒃᓴᐅᑎᓄᑦ. ᐃᓕᓴᖅᑐᑦ ᒥᑦᑎᒪᑕᓕᖕᒥᑦ, 
ᐃᖃᓗᖕᓂᑦ, ᐊᕐᕕᐊᓂᑦ, ᖃᒪᓂᑦᑐᐊᕐᒥ, 
ᑲᖏᖅᖠᓂᕐᒥ ᐊᒻᒪ ᑕᓗᕐᔪᐊᓂ ᑖᒃᑯᐊ 
ᐃᓚᐅᔪᓐᓇᓚᐅᕐᒪᑕ.  
 

ᐅᖃᖅᑎᑦᑎᔩ, ᑖᒃᑯᐊ ᓄᓇᕗᒻᒥᓐᖔᖅᑐᑦ ᐃᓛᒃ 
ᑎᓴᒪᒋᔭᐅᓚᐅᖅᑑᒐᓗᐊᑦ ᑭᓯᐊᓂᓕ 
ᑐᓂᔭᐅᓚᐅᖅᐳᑦ ᑖᒃᑯᐊᒎᖅ 
ᑲᑐᔾᔨᖃᑎᒌᑦᑎᐊᖅᑐᐊᓘᖕᒪᑕ ᐱᓕᕆᖃᑕᐅᓪᓗᑎᒃᓗ 
ᖁᕕᐊᒋᔭᐅᑦᑎᐊᕐᓂᖏᓐᓄᑦ ᑖᓐᓇ 
ᐃᓕᓴᕆᔭᐅᔾᔪᑕᐅᓚᐅᕐᒪᑦ ᑖᒃᑯᐊ ᓄᓇᕗᒻᒥᓐᖔᖅᑐᑦ 
ᐱᓕᕆᑦᑎᐊᓚᐅᕐᓂᖏᓐᓄᑦ ᑕᒪᒃᑯᐊ ᓲᕐᓗ 
ᒪᑐᐃᖅᐸᓪᓕᐊᓕᖅᑎᓪᓗᒍ ᑖᒃᑯᐊ 
ᐅᔾᔨᕆᔭᐅᑦᑎᐊᕐᓂᕐᒪᑕ ᑕᐃᒪ 
ᐃᓕᓴᕆᔭᐅᔾᔪᑎᖃᓚᐅᕐᒪᑕ. 
 

ᑕᒪᓐᓇ Skills Canada ᓄᓇᕗᒻᒥ ᑕᒪᒃᑯᓂᖓᐃᓛᒃ 
ᐃᑲᔪᒻᒪᕆᖃᑦᑕᕐᒪᑦ ᑕᒪᒃᑯᐊ ᐱᓕᕆᐊᖑᕙᒃᑐᑦ 
ᐊᒡᒐᒧᓪᓗᐃᓛᒃ ᖃᓄᐃᑦᑐᑐᐃᓐᓇᐃᑦ ᑕᒪᒃᑯᐊ 
ᐱᓕᕆᔾᔪᑕᐅᕙᒃᑐᓄᑦ ᑕᒪᒃᑯᓄᖓ 
ᐃᓕᓐᓂᐊᖅᓯᓐᓈᖅ ᑖᒃᑯᐊ ᐃᑲᔪᒻᒪᕆᖃᑦᑕᕐᒪᑕ 
ᑖᒃᑯᐊ ᐱᕈᕈᑎᒃ ᑭᓱᓕᕆᔨᓐᖑᓛᕈᒪᓂᖏᑦ ᐃᓛᒃ 
ᐊᑐᖅᑕᐅᓪᓗᑎᒃ ᑖᒃᑯᐊ ᐃᑲᔪᖅᑕᐅᖃᑦᑕᕐᒪᑕ. 
 



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᐃᓕᓐᓂᐊᖅᑐᓕᕆᔨᒃᑯᑦ 
ᐅᐱᒍᓱᑦᑎᐊᒻᒪᕆᒃᐳᑦ ᑖᒃᑯᓂᖓ Skills Canada 
ᓄᓇᕗᒃᑯᓐᓂᑦ ᐱᓕᕆᖃᑦᑕᕐᒪᑕ ᐊᒻᒪᓘᑯᐊ 
ᐃᓕᓴᕆᖃᓯᐅᑎᔪᒪᓪᓗᒋᑦ ᐃᓛᒃ 
ᐃᑲᔪᒻᒪᕆᓚᐅᕐᒥᖕᒪᑕ Service Canada-ᑯᑦ 
Diavik Diamond Mines ᕿᑭᖅᑖᓗᖕᒥᓪᓗ ᑖᓐᓇ 
Regional Chamber of Commerce, ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ, Workers’ Safety and 
Compensation Commission ᐊᒻᒪᓗ 
ᓯᓚᑦᑐᖅᓴᕐᕕᒃ ᐊᒻᒪᓗᑦᑕᐅᖅ ᑖᒃᑯᐊ 
ᐃᖅᑲᓇᐃᔭᖅᑏᑦ ᐃᓕᓴᕆᔪᒪᑦᑎᐊᒻᒪᕆᒃᐸᒃᑲ 
ᑖᒃᑯᓂᖓ ᐃᑲᔪᒻᒪᕆᓚᐅᕐᒪᑕ 
ᐃᑲᔪᖅᓯᒻᒪᕆᓚᐅᕐᒪᑕᐃᓛᒃ. 
 
ᐅᖃᖅᑎᑦᑎᔩ, ᑖᒃᑯᐊ ᐅᐱᒋᕙᕗᑦ ᐃᓕᓐᓂᐊᖅᑐᑦ 
ᐊᒻᒪᓗ ᑕᐃᒃᑯᐊ ᐃᑲᔪᖅᑎᒋᓚᐅᖅᑕᖏᑦ ᑕᒫᓂ 
ᓄᓇᕘᒥ ᐊᒻᒪᓗ ᑖᒃᑯᐊ ᐱᓕᕆᕝᕕᓖᑦ 
ᐱᔅᓂᓯᖁᑎᓖᑦ ᓴᓇᕝᕕᓖᓪᓗ ᑖᒃᑯᓂᖓ ᐊᑏ 
ᐃᓚᐅᒃᑲᓐᓂᑐᐃᓐᓇᖁᓪᓗᒋᑦ 
ᑎᓕᐅᒃᑲᓐᓂᑐᐃᓐᓇᖅᐸᒃᑲ Skills Canada 
ᓄᓇᕗᒻᒧᑦ ᑖᒃᑯᐊ ᒪᒃᑯᒃᑐᓃᓛᒃ 
ᐃᑲᔪᖅᑕᐅᒃᑲᓐᓂᕆᐊᖃᕐᒪᑕ ᓯᕗᓂᕆᓂᐊᖅᑕᒥᖕᓂᑦ 
ᐱᓕᕆᐊᒃᓴᒥᖕᓂᑦ ᓲᕐᓗ ᓂᕈᐊᕋᓱᐊᖅᑎᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐊᓐᓄᕌᖃᑏᒃ. ᒥᓂᔅᑕᐃᑦ 
ᐅᖃᕐᕕᖓ. ᒥᓂᔅᑕ ᐲᑕ ᑕᑉᑑᓇ. 
 
ᐊᖓᔪᖅᑳᑉ ᐅᖃᐅᓯᖓ 005 - 3(2): 

ᐋᔩᖃᑎᒌᓐᓂᐅᔪᖅ ᐃᓱᓕᓐᓂᖓ ᑳᓐᑐᕌᒥᑦ 
NAV Canada-ᑯᓐᓂᑦ (ᑕᑉᑑᓇ) 

 
ᐊᖓᔪᖅᑳ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑦᑐᖓ ᐅᖃᐅᓯᖃᕈᓐᓇᕋᒪ 
ᑲᔪᓯᓂᖃᑦᓯᐊᖅᑐᒥᒃ ᐱᔭᕇᖅᑕᐅᓚᐅᕐᖓᑕ 
ᑳᓐᑐᕌᓂᒃ ᐊᔩᕈᑎᖃᕐᓂᕗᑦ NAV Canada-ᑯᓐᓂᒃ; 
ᐊᑐᓕᖅᑎᑦᓯᓂᕐᒧᑦ ᐊᕐᕌᒍᓄᑦ ᑕᓪᓕᒪᓄᑦ ᓄᓇᓕᓐᓂ 
ᖃᖓᑕᔫᒃᑯᕕᓐᓂ ᓯᓚᓐᓂᐊᖅᑎᐅᔪᑦ 
ᑐᓴᐅᒪᑎᑦᓯᔾᔪᑎᒃᑰᖅᑎᓄᓪᓗ ᐊᐅᓚᑦᓯᓂᕐᒧᑦ 
ᑳᓐᑐᕌᒥᒃ.  
 
>>ᐸᑦᑕᑐᖅᑐᑦ 
 
ᑳᓐᑐᕌᒃ ᐊᑭᖃᕐᓂᐊᖅᑐᓂ $29.2 ᒥᓕᐊᓐᓂᒃ 
ᐊᕐᕌᒍᓄᑦ ᑕᓪᓕᒪᓄᑦ. ᑖᓐᓇ ᑐᒡᓕᕆᓂᖅᑕᖓ 
ᐊᑯᓂᐅᔪᒧᑦ ᑳᓐᑐᕌᒃ ᐊᑎᓕᐅᖅᓯᒪᔭᕗᑦ NAV 

Canada-ᑯᓪᓗ, ᑐᙵᕕᒋᒍᓐᓇᕐᓂᐊᖅᑕᕗᑦ 
ᑲᔪᓯᑦᓯᐊᕈᑕᐅᓯᒪᓂᖏᑦ ᓯᕗᓪᓕᖅᐹᒥ 
ᑳᓐᑐᕌᖑᓚᐅᖅᑐᖅ, ᐊᒻᒪᓗ ᐱᓕᒻᒪᑦᓴᐃᓂᕐᒧᑦ 
ᐃᓕᓴᕕᐅᓂᐊᖅᑐᒧᑦ ᖃᖓᑕᔫᒃᑯᕕᓐᓂ 
ᖃᐅᔨᓴᖅᑎᓂᒃ/ᑐᓴᐅᒪᑎᑦᓯᔨᓂ ᑲᖏᖅᖠᓂᕐᒥ. 
  
ᑖᓐᓇ ᑳᓐᑐᕌᒃ ᑲᔪᓯᒍᑎᒋᒍᓐᓇᕐᓂᐊᖅᑕᕗᑦ 
ᐊᐅᓚᑦᓯᒍᓐᓇᕐᓗᑕ ᐱᓕᕆᐊᒥᒃ ᐊᑑᑎᒋᓗᒋᑦ 
ᐊᑭᑐᓗᙱᑦᑐᑦ ᑳᓐᑐᕌᑦ ᓄᓇᓕᓐᓂ ᒐᕙᒪᐅᔪᓄᑦ 
ᓇᒻᒥᓂᖃᖅᑎᐅᔪᓄᓪᓗ ᑲᒻᐸᓂᐅᔪᓄᑦ 22-ᓂ 
ᓄᓇᓕᓐᓂ ᓄᓇᕗᒻᒥ, 
ᓇᓗᓇᐃᖅᓯᓯᒪᒍᑕᐅᓂᐊᖅᑐᓂᓗ 
ᐃᖅᑲᓇᐃᔮᑦᓴᖃᐃᓐᓇᕈᓐᓇᕐᓗᑎᒃ 70-ᕈᔪᐃᑦ 
ᓄᓇᕗᒻᒥᐅᑦ ᓄᓇᒥᓐᓂ, ᑲᑎᓕᒫᖅᑐᒋᑦ ᐊᕐᕌᒍᑕᒫᑦ 
ᑳᓐᑐᕌᓄᑦ ᐊᑭᖃᕐᓂᐊᕐᓗᑎᒃ $5.8 ᒥᓕᐊᓐᕈᔪᓐᓂᒃ. 
  
ᐱᕕᖃᕐᓂᓐᓂ, ᐅᖃᖅᑎᑦᑎᔩ, ᖁᔭᓐᓇᒦᕈᒪᔭᒃᑯᑦ 
NAV Canada-ᑯᑦ ᓱᓕᔪᕐᓇᑦᓯᐊᖅᑐᑎᒃ 
ᐊᔩᖃᑕᐅᒍᓐᓇᓚᐅᕐᖓᑕ ᑖᑦᓱᒥᖓ ᑳᓐᑐᕌᒥᒃ - 
ᐱᓗᐊᖅᑐᒥ ᐃᓱᒪᓇᖅᑎᓪᓗᒋᑦ 
ᐊᑦᑐᐃᓂᖃᖅᓯᒪᓂᖓ ᑲᑕᑦᓯᒪᑎᓪᓗᒋᑦ ᑮᓇᐅᔭᐃᑦ 
ᐊᑦᑐᐃᓂᖃᖅᓯᒪᒻᒪᑕ ᑮᓇᐅᔭᖏᓐᓂᒃ 
ᐃᓯᖅᐸᓪᓕᐊᔪᓂᒃ ᐊᕐᕌᒎᓯᒪᔪᒥ. 
  
ᖁᔭᓐᓇᒦᕈᒪᒻᒥᔭᒃᑲ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ, 
ᐃᑲᔪᖅᓱᐃᓯᒪᒻᒪᕆᒻᒪᑕ ᐱᓕᕆᐊᒥᒃ ᐋᖅᑭᑦᓱᐃᓂᕐᒧᑦ 
ᖃᖓᑕᔫᓕᕆᓂᕐᒧᑦ ᖃᐅᔨᒪᔨᑕᕐᓂᒃ CARS 
ᖃᐅᔨᒪᔨᑕᐃᑦ ᐱᓕᒻᒪᑦᓴᐃᕕᖓᓂ ᑲᖏᖅᖠᓂᕐᒥ.  
 
>>ᐸᑦᑕᑐᖅᑐᑦ 
 
ᐅᖃᖅᑏ, ᓯᓚᑦᑐᖅᓴᕐᕕᐅᑉ ᑲᑎᒪᔨᖏᑦ, 
ᐃᓕᓴᕕᖏᑦ, ᐃᓕᓴᐃᔨᖏᑦ, ᖃᐅᔨᒪᔨᑕᐅᓂᕐᒧᓪᓗ 
ᐱᓕᕆᔾᔪᑎᑦᓴᖃᖅᑎᑦᓯᓂᖏᑦ 
ᐊᑑᑎᖃᖅᓯᒪᓪᓚᕆᒻᒪᑕ ᑲᔪᓯᑦᓯᐊᕈᑕᐅᒍᓐᓇᕐᓂᖏᑦ 
ᖃᖓᑕᔫᒃᑯᕕᒻᒥ ᓯᓚᓕᕆᓂᕐᒧᑦ 
ᑐᓴᐅᒪᑎᑦᓯᔨᐅᓂᕐᒧᓪᓗ ᐱᓕᕆᐊᒧᑦ, 
ᓂᕆᐅᑦᓯᐊᖅᑐᒍᓪᓗ 
ᐱᓕᕆᑦᓯᐊᖏᓐᓇᕐᓂᐊᕐᓂᖏᓐᓂᒃ 
ᐱᓕᒻᒪᑦᓴᕕᒻᒦᑦᑐᑦ ᐱᔭᕇᖅᐸᑦᑐᓪᓗ 
ᐃᓕᓐᓂᐊᖅᑎᖏᑦ, ᐃᑲᔪᖅᓯᒪᓂᖏᑦ 
ᖃᖓᑕᔫᓕᕆᓂᕐᒧᑦ ᐊᑦᑕᓇᖅᑐᒦᑦᑕᐃᓕᒪᑎᑦᓯᓂᕐᒧᑦ 
ᑕᑎᒋᔭᐅᒍᓐᓇᕐᓂᖏᓐᓄᓪᓗ ᓄᓇᕗᒻᒥ. 
  
ᐅᖃᖅᑎᑦᑎᔩ, ᑕᒪᒃᑯᐊ ᐊᑯᓂᐅᔪᒧᑦ ᑳᓐᑐᕌᑦ 
ᐊᔪᕐᓇᕈᓐᓇᕐᖓᑕ ᐊᔩᕈᑕᐅᒐᓱᐊᕐᓂᖏᑦ, 
ᖁᕕᐊᑦᑐᖓᓗ, ᐊᔩᕈᑕᐅᓚᐅᖅᑎᓪᓗᒋᑦ  



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑎᓕᐅᖅᑕᐅᓚᐅᑎᓪᓗᒋᓪᓗ ᑖᒃᑯᐊ ᑳᓐᑐᕌᑦ, 
ᑕᓪᓕᒪᓂᒃ ᐊᕐᕌᒍᓂᒃ ᓇᓗᖅᑯᑎᙱᓪᓗᑕ 
ᓯᕗᒧᒋᐊᕈᓐᓇᓕᕐᒥᔪᒍᑦ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᐲᑕ ᑕᑉᑑᓇ. 
 

ᐊᖓᔪᖅᑳᑉ ᐅᖃᐅᓯᖓ 006 - 3(2): 
ᐃᖏᕐᕋᓯᓕᖅᑕ; ᓄᓇᕗᒻᒥ 
ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑦ (ᑕᑉᑑᓇ) 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᕕᐊᑦᑐᖓ ᓇᖏᖅᓯᒍᓐᓇᕋᒪ ᐅᓪᓗᒥ 
ᒪᓕᒐᓕᐅᖅᑏᑦ ᓵᖓᓐᓂ ᓴᖅᑭᕐᓂᐊᕐᑐᒋᑦ 
ᐃᖏᕐᕋᓯᓕᖅᑕ; ᓄᓇᕗᒻᒥ ᐃᖏᕐᕋᔪᓕᕆᓂᕐᒧᑦ 
ᖃᓄᖅᑑᕈᑎᑦ. 
 

ᓄᓇᖃᕋᑦᑕ ᐊᖏᔪᐊᓗᒻᒥᒃ, ᐊᑐᓂᓪᓗ ᐃᓅᓯᕗᑦ 
ᐅᓪᓗᑕᒫᖅ ᐊᑦᑐᖅᑕᐅᓂᖃᖅᐸᑦᑐᓂ ᖃᓄᖅ 
ᑎᑭᑎᑦᓯᕙᒻᒪᖔᑦᑕ ᓂᐅᕕᐊᑦᓴᓂᒃ, ᐃᓄᓐᓂᒃ, 
ᐱᔨᑦᓯᕋᐅᑎᓂᓪᓗ. ᐃᖏᕐᕋᔫᓕᕆᓂᕐᒧᑦ 
ᐱᓕᕆᔾᔪᑎᕗᑦ ᐊᑦᑐᐃᓂᖃᖅᐸᑦᑐᑦ ᖃᓄᖅ ᓂᖀᑦ 
ᑎᑭᑎᑕᐅᕙᓐᓂᖏᓐᓂᒃ; ᖃᓄᖅ 
ᑲᓲᒪᖃᑎᖃᖃᑦᑕᕐᓂᑎᓐᓄᑦ ᐃᓚᑦᑎᓐᓂᒃ, 
ᐊᑭᖏᓐᓄᓪᓗ ᐃᓪᓗᑦᓴᐃᑦ ᓱᓇᒃᑯᑖᑦ 
ᐅᖅᑰᓴᐅᑎᓯᐅᑎᓪᓗ ᐅᖅᓱᐊᓗᐃᑦ. ᑕᐃᒫᑦᓴᐃᓐᓇᖅ 
ᐱᒻᒪᕆᐅᓂᖃᕐᒥᔪᖅ, ᐃᖏᕐᕋᔪᓕᕆᓂᕐᒧᑦ 
ᐱᓕᕆᔾᔪᑎᕗᑦ ᐱᔪᓐᓇᕈᑎᐅᒻᒥᔪᖅ ᐊᑕᖏᖅᑐᒋᑦ 
ᑮᓇᐅᔭᓕᐅᕈᑎᒋᒍᓐᓇᖅᑕᑎᓐᓄᑦ. ᑕᒪᒃᑯᐊ 
ᐃᖏᕐᕋᔪᓕᕆᓂᕐᒧᑦ ᐱᓕᕆᔾᔪᑎᕗᑦ ᑐᙵᕕᐅᒻᒪᑦ 
ᐊᒥᓱᐊᓗᓐᓄᑦ ᐱᓕᕆᐊᑦᑎᓐᓄᑦ, ᐊᐅᓚᓂᖃᕆᐊᓕᒃ 
ᐊᑦᑕᓇᖅᑑᓂᖃᙱᓪᓗᓂ ᐊᐅᓚᓂᖃᑦᓯᐊᕐᓗᓂᓗ. 
 

ᐅᖃᖅᑎᑦᑎᔩ, ᓱᓕᔪᑦ ᑕᐃᔭᐅᒐᔪᑉᐸᓐᓂᖓ 
ᐃᖏᕐᕋᔪᓕᕆᓂᕐᒧᑦ ᐱᓕᕆᔾᔪᑎᕗᑦ 
ᐊᖅᑯᑎᐅᓂᖓᓂᒃ ᑎᑭᑎᑕᐅᒋᐊᓕᓕᒫᓄᑦ. 
ᐊᖅᓵᖅᑑᔭᑎᑐᑦ, ᓴᙱᒍᑕᐅᓂᖅᐹᑦ 
ᓇᓗᓇᐃᖅᓯᒍᑕᐅᕙᑦᑐᑦ ᖃᓄᑎᒋ ᐊᖅᑯᑎᖓ 
ᒪᑭᒪᐃᓐᓇᕈᓐᓇᕐᒪᖔᑦ. ᖃᓄᖅᑑᕈᑎᓂ ᐅᓪᓗᒥ 
ᓴᖅᑭᕐᓂᐊᖅᑕᓐᓂ ᑐᑭᒧᐊᒍᑎᐅᔪᑦ 
ᕿᒥᕐᕈᐃᒍᓐᓇᓂᕐᒧᑦ ᐊᖅᑯᑎᐅᕙᑦᑐᓂᒃ 
ᐊᑕᖏᕐᓗᒋᑦ, ᐃᓱᐊᓂᒃ ᐃᓱᐊᓄᑦ, 
ᓇᓗᓇᐃᔭᐃᒍᑕᐅᓪᓗᓂᓗ ᐱᓕᕆᐊᑦᓴᓂᒃ 
ᓇᓗᓇᐃᖅᓯᒍᑕᐅᓂᐊᖅᑐᓂᒃ ᓇᐅᒃᑯᑦ ᑲᓲᒪᓂᐅᔪᑦ 
ᐊᓯᔾᔨᖅᑕᐅᒋᐊᖃᕐᒪᖔᑕ 
ᐱᐅᓯᕚᓪᓕᑎᑕᐅᒍᓐᓇᖁᓪᓗᒋᑦ ᐱᔪᓐᓇᕈᑎᐅᖏᑦ 
ᐊᑕᖏᕐᓗᒋᑦ. 
 

ᖃᓄᐃᓕᐅᕈᑎᐅᒋᐊᓖᑦ ᐃᓗᐊᓂ ᑖᒃᑯᐊ 
ᖃᓄᖅᑑᕈᑎᓂ ᐱᔭᕇᖅᑕᐅᑉᐸᑕ, 
ᑕᑯᕙᓪᓕᐊᓂᐊᖅᑐᒍᑦ ᐊᓯᔾᔨᖅᑕᐅᒍᑎᓂᒃ 
ᐃᖏᕐᕋᔫᓕᕆᓂᕐᒧᑦ ᐱᓕᕆᔾᔪᑎᑦᑎᓐᓄᑦ. 
ᐋᖅᑭᑦᓱᐃᓯᒪᓕᕐᓗᑕ ᓈᒻᒪᑦᑐᓂᒃ ᐊᑐᐊᒐᕐᓂᒃ 
ᐊᐅᓚᑦᓯᓂᕐᒧᑦ ᐱᓕᕆᕕᑦᑎᓐᓂᒃ. 
ᐊᑐᐊᒐᖃᕐᓂᐊᖅᑐᒍᑦ ᐱᔾᔪᑎᑦᓴᖃᑦᓯᐊᕐᓗᑕᓗ 
ᐃᓱᒪᓕᐅᕈᑎᖃᕈᓐᓇᓂᕐᒧᑦ ᖃᓄᖅ 
ᐃᖏᕐᕋᔪᓕᕆᓂᕐᒧᑦ ᐱᖁᑎᕐᔪᐊᑦ 
ᐋᖅᑭᑦᓱᖅᑕᐅᖃᑦᑕᕐᓂᐊᕐᒪᖔᑕ. ᐱᓕᒻᒪᑦᓴᐃᓂᕐᒧᑦ 
ᐸᕐᓇᐅᑎᖃᕐᓂᐊᖅᑐᒍᑦ ᐱᓕᕆᔾᔪᑎᑦᓴᖃᕐᓗᑕᓗ 
ᐱᕚᓪᓕᕈᑕᐅᒍᓐᓇᖅᑐᓂᒃ ᐃᖅᑲᓇᐃᔭᖅᑎᑦᑎᓐᓄᑦ, 
ᐱᓕᕆᔾᔪᓯᑖᕐᓂᐊᖅᑐᒍᑦ ᐊᔩᕈᑎᖃᕈᓐᓇᓂᕐᒧᑦ 
ᐊᖏᖃᑎᒌᒍᑎᓂᒃ ᐱᓕᕆᖃᑎᒋᕙᑦᑕᑎᓐᓂᒃ 
ᒐᕙᒪᒃᑯᓐᓂᓪᓗ ᑲᑐᔾᔨᖃᑎᒋᕙᑦᑕᑎᓐᓂᒃ. 
 

ᐃᖏᕐᕋᔫᓕᕆᓂᕐᒧᑦ ᐱᓕᕆᔾᔪᓯᐅᔪᑦ 
ᐱᐅᓯᕚᓪᓕᖅᑕᐅᒍᓐᓇᙱᑦᑐᑦ ᐅᓐᓄᐊᖏᓐᓇᖅ, 
ᐅᖃᖅᑎᑦᑎᔩ, ᑭᓯᐊᓂ ᓱᓕᔪᖅᓴᖅᑐᖓ ᑖᒃᑯᐊ 
ᖃᓄᖅᑑᕈᑎᑦ ᐊᓪᓗᕆᐊᑦᓯᐊᕈᑎᐅᓂᖏᓐᓂᒃ ᓯᕗᒧᑦ. 
ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᖏᑦ. ᒥᓂᔅᑕ ᑕᒑᖅ ᑰᓕ. 
 

ᐊᖓᔪᖅᑳᑉ ᐅᖃᐅᓯᖓ 007 - 3(2): H1N1 
ᖃᓂᒪᓐᓇᐅᔪᖅ (ᑰᓕ) 

 

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐅᖃᖅᑏ. 
ᓇᒡᒐᔾᔭᐅᖑᓚᐅᖅᑐᒥᑦ, ᐊᐃᐳᕈ 20, 2009, ᑖᒃᑯᐊ 
ᑲᓇᑕᒥ ᖃᓂᒪᓐᓇᓐᖏᑦᑐᓕᕆᔩᑦ ᑖᒃᑯᐊ 
ᑲᑎᒪᔨᕐᔪᐊᑦ Public Health Agency. 
ᐅᖃᓚᐅᖅᓯᒪᒻᒪᑕ ᑲᓇᑕᒥ ᓯᕗᓪᓕᖅᐹᒥᒎᖅ ᑕᒫᓂ 
H1N1 ᑖᓐᓇ ᓄᕙᓐᓂᐅᔪᖅ ᐋᓐᓂᐊᓂᖅ ᐊᒻᒪᓗ 
ᑕᐃᔭᐅᖃᑦᑕᖅᖢᓂ ᑰᑰᑦᓯᓃᓐᖔᕐᓂᕋᖅᑕᐅᓪᓗᓂ 
ᑕᒪᓐᓇ ᓄᕙᓐᓂᖅ. ᐊᒻᒪᓗ ᒪᐃ 28-ᖑᑎᓪᓗᒍ, 
2009, ᓄᓇᕗᑦ ᓯᕗᓪᓕᖅᐹᑦᑎᐊᒥᒃ ᑕᐃᒃᑯᐊ 
ᖃᐅᔨᓴᖅᑕᐅᕌᓂᒃᓯᒪᔪᑦ ᓴᖅᑭᓚᐅᕐᓂᕐᒪᑦ 
ᑕᒫᓐᖔᖅᑐᖅ ᓄᓇᕗᑦᒥ. ᐊᒻᒪᓗ ᐃᑉᐸᒃᓴᖅ ᔫᓂ 4-
ᖑᑎᓪᓗᒍ, 2009, ᒫᓐᓇᒧᑦ ᑎᑭᖦᖢᒋᑦ 
ᑕᓪᓕᒪᐅᓕᖅᑐᑦ ᑕᒪᒃᑯᓂᖓ ᖃᓂᒪᓂᖃᑦᑐᑦ 
ᓄᕙᓐᓂᕐᒥᒃ.  
 

ᐅᖃᖅᑏ, ᑖᒃᑯᐊ ᑕᓪᓕᒪᐅᔪᓃᓐᖔᖅᑐᓂᒃ ᓄᓇᕗᑦᒥ 
ᒪᕐᕉᒃ ᑕᐃᒪ ᑕᐃᑲᓂ ᓱᕈᓰᑦ ᑲᒪᒋᔭᐅᕝᕕᖓᓂ 
ᐋᓂᐊᕐᕕᒻᒥ ᑕᐃᑲᓂ Stanton ᔭᓗᓇᐃᕝᒥ  
ᐋᓐᓂᐊᕐᕕᒻᒦᑦᑐᑦ. ᑭᓯᐊᓂ ᐅᖃᕈᓐᓇᖅᑐᒍᑦ, 
ᐅᖃᖅᑏ, ᑖᒃᑯᐊ ᑕᓪᓕᒪᑦ ᖃᓄᐃᑦᑐᓃᑉᐸᓪᓕᐊᔪᑦ 
ᐊᒻᒪᓗ ᑖᒃᑯᐊ ᓇᒻᒥᓂᖅ ᐊᑕᐅᓯᕐᒦᖔᕋᑎᒃ  

ᐋᓐᓂᐊᕐᓂᕆᔭᖏᑦ. ᐊᒻᒪᓗ ᓄᓇᓕᓐᓃᖔᓐᖏᑦᑐᑦ 
ᐊᑕᐅᓯᕐᒥᒃ ᓄᓇᕗᑦᒥ ᑖᒃᑯᐊ ᓯᐊᒻᒪᑎᖅᓯᒪᔪᑦ.  
 

ᑖᒃᑯᐊ ᐱᓕᕆᕝᕕᒃᑲ ᒫᓐᓇ ᖃᐅᔨᓴᓪᓚᕆᑦᑐᑦ 
ᑕᒪᑐᒥᖓ ᖃᓄᖅ ᐱᔭᕆᐊᑐᓂᖓᓂᒃ ᐊᒻᒪᓗ 
ᑕᒪᒃᑯᐊ ᐃᓚᖏᑦ ᐊᒃᓱᕉᓴᓪᓚᕆᓕᕐᒪᑕ ᑕᐃᒃᑯᐊ 
ᐊᒥᓲᓕᕐᒪᑕ ᓄᕙᑦᑑᖃᑦᑕᖅᑐᑦ, ᐃᓛᒃ 
ᖃᐅᔨᔭᐅᖏᑦᑑᒐᓗᐊᑦ ᑲᒪᒋᔭᐅᑦᑎᐊᕐᕋᓱᑦᑎᓪᓗᒋᑦ. 
ᐊᒻᒪᓗ ᒫᓐᓇ ᐊᑐᐃᓐᓇᕈᖅᑎᑦᑎᓯᒪᓇᓱᐊᖅᑐᒍᑦ 
ᐃᑲᔫᑎᒃᓴᓂᒃ ᖃᓄᑐᐃᓐᓇᑎᐊᒻᒪᕆᒃ ᓄᓇᓕᓐᓂ 
ᑕᒪᒃᑯᐊ ᑕᒪᒃᑯᓂᖓ ᑲᒪᔪᑦ ᐃᑲᔪᖅᑐᑲᓐᓂᕋᓱᒃᖢᑎᒍ 
ᐊᒻᒪᓗ ᖃᐅᔨᓴᖃᑎᒋᑦᓯᐊᕐᓂᐊᖅᑕᕗᑦ ᖃᓄᖅ 
ᐃᑲᔪᖅᑕᐅᒃᑲᓐᓂᕆᐊᖃᒻᒪᖔᑕ ᓄᓇᕗᑦᒥᐅᑦ. 
 

ᐅᖃᖅᑏ, ᐆᒥᖓ ᐅᖃᕈᒪᒃᑲᓂᖅᖢᖓ ᑖᒃᑯᐊ 
ᒪᓕᒐᕗᑦ ᒪᓕᒃᑐᒋᑦ ᑕᒪᑐᒪ ᐋᓐᓂᐊᖅᑕᐃᓕᒪᓂᐅᑉ 
ᒥᒃᓵᓄᑦ, ᐅᓇ ᐱᔾᔪᑎᒋᓪᓗᒍ ᓴᖅᑭᑎᑦᑕᐃᓕᒐᑦᑕ 
ᐊᑎᖏᓐᓂᒃ ᑕᒪᒃᑯᐊ ᓲᕐᓗ ᑲᒪᒋᔭᐅᓗᐊᖁᓇᒋᑦ 
ᐊᒻᒪᓗ ᐅᐱᒋᔭᐅᒋᐊᖃᒻᒪᑕ ᑕᒪᒃᑯᓂᖓ H1N1-ᒥ 
ᑕᐃᒪᐃᑦᑐᖃᕐᓂᕋᓗᐊᖅᐸᑕ. ᐊᒻᒪᓗ 
ᓴᖅᑭᑦᑐᒻᒪᖏᓇᑦᑎᒍ ᒐᕙᒪᒃᑰᓪᓗᑕ ᓄᓇᓕᓐᓂ 
ᓇᓕᐊᓐᓃᖔᕐᒪᖔᑕ. ᑖᒃᑯᐊ ᓲᕐᓗ 
ᐅᐃᒻᒪᑦᑐᖃᖁᓇᒍ ᑕᒪᑐᒥᖓ. 
 

ᐅᖃᖅᑏ, ᐅᓇ ᑕᕝᕙ ᓯᕗᓪᓕᖅᐹᖅ ᑖ ᒃᑯᐊ 
ᐱᓕᕆᕝᕕᑦᑕ ᐱᓕᕆᐊᕆᔭᖓ 
ᓴᐳᑎᓯᒪᔭᕆᐊᖃᕋᑦᑎᒍ ᓄᓇᕗᑦᒥᐅᑦ 
ᖃᓂᒪᓐᓇᖅᑐᓕᒫᓂᒃ ᐊᒻᒪᓗ ᐃᓚᑯᓗᖏᑦ ᑖᒃᑯᐊ 
ᖃᑕᓐᖑᑎᒌᑦ. 
 

ᐅᖃᖅᑏ, ᐆᒥᖓᓕ ᐅᖃᕈᓐᓇᖅᑐᒍᑦ ᑕᒪᒃᑯᐊ 
ᐸᕐᓇᐅᑎᐅᔪᑦ ᑕᒪᑐᒥᖓ 
ᐊᑐᐃᓐᓇᐅᑦᑎᐊᕋᓱᐊᕐᓂᕐᒥᒃ: 
 

• ᐊᑐᐃᓐᓇᕈᖅᑕᐅᓯᒪᔪᑦ ᓄᓇᓕᓐᓂᓕᒫᑦᓯᐊᖅ 
ᑕᒪᒃᑯᓂᖓ ᑲᒪᔨᐅᔪᓂᒃ ᐋᓐᓂᐊᕐᓂᐅᑉ ᒥᒃᓵᓄᑦ 
ᖃᓂᒪᓂᐅᑉ. 

 

• ᑕᒪᒃᑯᐊᓗᒎᖅ 
ᖃᐅᔨᓴᖅᑕᐅᑦᑎᐊᒃᑲᓐᓂᖃᑦᑕᓕᖅᖢᑎᒃ 
ᑕᒪᒃᑯᐊ ᐃᓕᒪᒋᔭᐅᔪᒐᓚᐃᑦ 
ᐃᖅᑲᓇᐃᔭᖅᑎᑎᓐᓄᑦ ᐊᒻᒪᓗ ᑐᓴᒐᒃᓴᐃᑦ 
ᑐᓴᖅᑕᐅᔭᕆᐊᓖᑦ ᑐᐊᕕᓐᓇᖅᑐᖅ ᑕᒪᒃᑯᐊ 
ᓴᖅᑯᒥᑎᑕᐅᒐᓱᐊᖅᖢᑎᒃ.  

 

• ᖃᓄᕐᓗ ᑕᒪᒃᑯᓂᖓ ᐋᓐᓂᐊᓇᕐᒥᒃ 
ᐱᓐᖏᐹᓪᓕᕋᔭᕐᒪᖔᑕ.  

 

• ᐊᒻᒪᓗ ᑕᒪᒃᑯᐊ ᐃᖅᑲᓇᐃᔭᖅᑎᕗᑦ 
ᐅᖃᐅᑎᔭᐅᖃᑦᑕᖅᑐᑦ ᖃᓄᖅ 

ᐅᖃᐅᔾᔪᐃᒋᐊᖃᒻᒪᖔᑕ ᑕᒪᒃᑯᐊ 
ᐸᓯᓇᒐᓚᒃᑑᔮᖅᐸᑕ ᖃᓄᐃᓕᐅᕆᐊᖃᒻᒪᖔᑕ.  

 

• ᐊᒻᒪᓗ ᖃᐅᔨᓴᖅᑕᐅᑦᓯᐊᕋᓱᐊᖅᖢᒋᑦ ᑕᒪᒃᑯᐊ 
ᐋᓐᓂᐊᓂᕐᒧᑦ ᐃᑲᔫᑕᐅᒐᔭᖅᑐᑦ 
ᐃᖢᐊᖅᓴᐅᑎᒐᓚᐃᑦ 
ᓈᒻᒪᓈᑦᑎᐊᖅᓯᒪᓇᓱᐊᖅᖢᒋᑦ 
ᓄᓇᓕᓐᓃᑎᑕᐅᔪᑦ ᐊᒻᒪᓗ ᑕᒪᒃᑯᐊ 
ᐊᓂᖅᓵᖅᑑᑎᑦ 
ᐅᓗᕆᐊᓇᓐᖏᐹᓪᓕᕈᑕᐅᒐᔭᖅᑐᖅ ᖃᓄᖅ 
ᐊᑐᖅᑕᐅᖃᑦᑕᕆᐊᖃᒻᒪᖔᑕ. 

 

• ᐊᒻᒪᓗ ᑐᓴᖃᑦᑕᐅᑎᓕᒫᑦᑎᐊᑦ ᓈᓚᐅᑎᒃᑯᓪᓗ, 
ᓂᐱᓕᐅᖅᓯᒪᔪᑎᒍᓪᓗ ᐊᒻᒪᓗ Newspaper-ᑯᑦ 
ᐊᓖᓚᔫᑎᒎᖅᑐᑦ ᑕᒪᒃᑯᐊ ᓴᖅᑯᒥᑎᒐᓱᐊᖅᑕᕗᑦ 
ᑕᒪᑐᒪ ᒥᒃᓵᓄᑦ. 

 

ᐅᖃᖅᑏ, ᑕᒪᒃᑯᐊ ᐋᓐᓂᐊᕐᓇᐃᑦ ᓲᕐᓗ 
ᐸᓴᓇᖅᑐᖃᑉᐸᑕ ᑕᐃᒫᒃ ᑕᑯᔭᕋᓗᐊᕗᑦ ᑭᓯᐊᓂ 
ᐃᒪᓐᓇ ᐊᒃᓱᖅᔪᐊᕐᒪᕆᐊᓗᒃ ᐋᓐᓂᐊᖅᑐᖃᖏᑦᑐᖅ 
ᒪᐅᖑᔪᑦ ᖁᐊᖅᓵᓇᖅᑐᐊᓗᒃᑕᖃᓪᓚᕆᖏᑦᑐᖅ 
ᐊᒻᒪᓗ ᐅᕙᒍᑦ ᓯᕗᓂᒃᑎᓐᓂ ᐸᕐᓇᐅᑎᒋᔭᕗᑦ 
ᑖᒃᑯᐊ ᐊᑐᐃᓐᓇᐅᓇᓱᐊᒃᑲᓂᖅᑕᕗᑦ. ᐊᒻᒪᓗ 
ᐃᑲᔪᖅᑐᖅᑕᐅᓂᕗᑦ ᑕᒫᓐᓂ 
ᓄᓇᕗᒻᒥᑐᐃᓐᓇᐅᖏᑦᓯᐊᖅᑐᖅ ᐃᓕᑕᕆᓪᓗᑎᒍ. 
ᑕᐃᒪᐃᑦᑐᖃᕋᔭᖅᐸᑦ ᐊᑐᐃᓐᓇᐅᑲᓐᓂᕈᒪᒐᑦᑕ.  
 

ᑭᖑᓪᓕᖅᐹᒥᓕ, ᐅᖃᖅᑏ, ᐅᖃᕈᒪᔪᖓ ᑕᒪᒃᑯᐊ 
ᓈᒻᒪᓈᖅᑕᖅᖢᒋᑦ ᐃᑲᔪᖅᑕᐅᖃᑦᑕᖅᓯᒪᒐᑦᑕ 
ᐃᖅᑲᓇᐃᔭᖅᑎᑎᓐᓄᑦ ᐋᓐᓂᐊᓂᕐᒧᑦ ᑕᒪᒃᑯᓄᖓ 
ᖃᓂᒪᓂᕐᒧᑦ ᓗᑖᓄᓪᓗ ᑲᒪᔨᓄᑦ. ᐊᒻᒪᓗ ᑕᐃᒃᑯᐊ 
ᐃᓕᑕᕆᔪᒪᓪᓗᑎᒍ ᑕᐃᒃᑯᐊ ᑲᓇᑕᒥ ᑲᑎᒪᔨᖏᑦ, 
Public Health Agency, ᑕᒪᑐᒥᖓ 
ᑲᒪᔨᓪᓚᕆᐊᓗᐃᑦ ᐃᑲᔪᖅᑐᐃᓪᓚᕆᒻᒪᑕ ᐊᒻᒪ 
ᑖᒃᑯᐊ ᒐᕙᒪᑐᖃᒃᑯᑦ ᐋᓐᓂᐊᖅᑕᐃᓕᒪᓂᕐᒧᑦ 
ᑲᒪᔨᒋᑦ ᐅᕙᑦᑎᓐᓂᒃ ᐃᑲᔪᖅᑐᐃᑦᑎᐊᖅᖢᑎᒃ ᑕᒫᓂ 
ᓘᑖᓂᒃ ᓄᓇᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ 
ᐅᖃᐅᓯᒃᓴᖏᑦ. ᐱᑕᖃᕈᓐᓃᖅᐸᑦ, (ᑐᓵᔨᑎᒍᑦ) 
ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. (ᑐᓵᔨ ᓄᖅᑲᖅᑐᖅ) 
ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᕋᒻᐴᑦ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 018 - 3(2): 

ᐃᓕᓴᖅᓯᓂᖅ ᐃᓕᓴᐃᔩᑦ 
ᓇᓗᓇᐃᒃᑯᑎᑖᕐᓂᖏᓐᓂᑦ 
ᓯᓚᑦᑐᖅᓴᕐᕕᔾᔪᐊᒥᑦ (ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᓂᑯᕕᑉᐳᖓ ᐅᓪᓗᒥ ᐃᓕᓴᖅᓯᒍᒪᓪᓗᖓ ᑎᓴᒪᓂᑦ 
ᐃᓕᓴᐃᔨᓂᑦ ᓄᐃᔭᖅ ᐃᓕᓴᕐᕕᒻᒥ ᓴᓂᑭᓗᐊᕐᒥ.  
 
ᐅᖃᖅᑏ, ᐊᕐᕌᒍᑦ ᐱᖓᓱᑦ ᐊᓂᒍᖅᑐᓂ ᓖᓴ 
ᖃᕐᕕᒃ, ᒪᐃᓇ ᕋᑉᐹᑦ, ᒥᐊᕆ ᖃᕐᕕᒃ ᐊᖏᔪᑦᑎᖅ, 
ᐊᑕᐃᓇ ᖃᕐᕕᒃ ᑕᕝᕗᖓ ᑎᑎᖅᑲᑎᒍᑦ 
ᐃᓕᓐᓂᐊᓕᓚᐅᖅᓯᒪᒻᒪᑕ ᑕᐃᑲᓂ Prince Edward 
Island ᓯᓚᑦᑐᓴᕐᕕᔾᔪᐊᖓᓂ ᖁᑦᑎᓂᖅᐹᒥ 
ᐊᔪᓐᖏᔾᔪᑎᑖᕋᓱᒃᑐᑎᑦ. ᑕᐃᒪᓕ ᐅᐱᒍᓱᑉᐳᖓ 
ᐅᓪᓗᒥ, ᐅᖃᖅᑏ, ᑖᒃᑯᐊ ᑎᓴᒪᐅᔪᑦ ᐱᔭᕇᕐᖓᑕ.  
 
ᐅᖃᖅᑏ, ᑕᐃᒃᑯᐊ ᐃᖃᓗᓐᓅᓛᖅᑐᑦ ᑎᓴᒪᐅᔪᑦ 
ᔫᓂ 29-ᖑᓕᖅᑲᑦ ᐱᔭᕇᕐᓂᕐᒥᓂ ᑐᓂᓯᔭᐅᓛᕐᖓᑕ 
ᔪᓚᐃᒥ.  
 
ᑕᐃᒪᓕ ᖁᔭᓐᓇᒦᕈᒪᔭᒃᑲ ᓯᓚᑦᑐᖅᓴᕐᕕᔾᔪᐊᖅ 
Prince Edward Island-ᒥ ᑕᐃᒃᑯᐊ 
ᐃᓚᐅᑎᑦᑎᒍᓐᓇᓐᖑᐊᑕᖅᓯᒍᓐᓇᓚᐅᕐᖓᑕ 
ᓄᓇᕗᒻᒥᐅᓂᑦ ᐱᔪᒪᔭᖏᓐᓂᑦ ᐱᑎᑕᐅᓪᓗᑎᑦ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᖏᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ, ᒥᔅᑕ 
ᓂᓐᖓᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 019 - 3(2): 

ᐊᐅᔭᒃᑯᑦ ᐃᖅᑲᓴᐃᔭᖅᑎᑦᑎᓂᖅ 
ᐃᓕᓐᓂᐊᖅᑎᓂᑦ ᓇᐅᔮᓂᑦ (ᓂᓐᖓᖅ) 

 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᒪᓕᒐᓕᐅᖅᑎᐅᖃᑎᒃᑲ ᐅᓪᓛᒃᑰᖅᐸᒃᑲ ᑕᒪᕐᒥᒃ 
ᐊᒻᒪᓗ ᓄᓇᕗᒥᐅᑦ. ᒪᐅᓐᖓᐅᓂᐊᓵᖅᑐᖓ, 
ᐅᖃᖅᑎᑦᑎᔩ, ᓇᐅᔮᓂ ᒪᒃᑯᒃᑐᒥᒃ ᐃᓕᓐᓂᐊᖅᑐᒥᒃ 
ᐊᐱᕆᔭᐅᓚᐅᕋᒪ ᑎᑎᖅᑲᑎᒍᑦ. ᐊᐅᔭᖅ ᑕᐃᒃᑯᐊ 
ᐃᓕᓐᓂᐊᖃᑎᖏᑦ ᐳᖅᑐᓂᖅᓴᐃᑦ 
ᓴᓇᔭᒃᓴᖃᕈᓐᓇᕐᒪᖔᑕ ᓇᐅᔮᓂ. 
 

ᐊᒻᒪᓗ ᑕᐃᓐᓇ ᖁᔭᒋᓪᓗᒍ ᖁᔭᒋᑦᑎᐊᖅᖢᒍ 
ᒪᒃᑯᒃᑲᓗᐊᖅᖢᓂ ᐃᓕᓐᓂᐊᖃᑕᐅᔪᖅ high 
school-ᒥ ᑕᒪᑐᒧᓐᖓ ᑐᓴᕆᐊᓚᐅᕐᒪᑦ 
ᑐᓴᕆᐊᖁᒋᒃᑭ ᑐᓴᕈᒪᓕᕌᖓᑦᑎ. ᑕᐃᒪ 
ᐃᑲᔪᖅᑕᐅᔪᒪᔪᑦ ᑕᒪᒃᑯᐊ ᒪᒃᑯᒃᑐᐃᑦ. ᑕᐃᓐᓇ 
ᒪᒃᑯᒃᑐᖅ ᒪᒃᑯᒃᑑᖃᑎᒥᓂᒃ ᐃᑲᔪᕈᒪᔪᖅ, 
ᐅᖃᖅᑏᑦᑎᔩ, ᐃᓕᓐᓂᐊᖃᑎᒋᔭᒥᓂᒃ ᐃᑲᔪᕈᒪᔪᖅ 
ᓯᕗᓂᒃᓴᒧᑦ ᐸᕐᓇᑦᑎᐊᖅᑐᖅ 
ᑕᐃᒪᓐᓇᐃᑦᑕᕆᐊᖃᕐᒪᑦ.  
 
ᐅᕙᑦᑎᐊᕈ ᐊᐱᖅᓱᕐᓇᐅᓕᖅᑎᓪᓗᒍ ᒥᓂᔅᑐᖑᔪᖅ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᖃᓪᓗᓈᑐᑦ ᒥᒃᓵᓄᑦ 
ᓇᐅᔮᓂ ᓴᓇᔭᒃᓴᓂᑦ ᐱᑕᖃᕐᒪᖔᑦ 
ᑐᓴᕋᓱᓐᓂᐊᖅᐸᕋ, ᐅᕝᕙᓘᓐᓃᑦᑕᐅᖅ ᐃᒻᒪᖄ 
ᓯᕗᓕᖅᑎᓗ ᓇᓕᐊᑦ ᑭᐅᔪᓐᓇᖅᐸᑦ ᓴᓇᔪᒪᔪᑯᓗᐃᑦ 
ᐃᓱᒪᒋᓪᓗᒋᑦ ᓇᐅᔮᓂ ᒪᒃᑯᒃᑐᐃᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖁᑦᑎᑦᑐᕐᒧᑦ, ᒥᔅᑕ 
ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 020 - 3(2): 

ᐃᓄᒻᒨᖓᓕᖅᑎᑦᑎᓂᖅ ᑲᓇᑕᐅᑉ 
ᐅᑭᐅᑕᖅᑐᖓ ᑲᓇᑕᒥᐅᓂᖓᓂᑦ (ᐃᐊᓕᐊᑦ) 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᑕᐃᒪ 
ᓂᑯᕕᒃᑲᒪ ᐅᐱᒍᓱᑉᐳᖓ ᐅᖃᐅᓯᖃᕐᓂᐊᕐᓗᖓ 
ᐱᔭᐅᕙᓪᓕᐊᔪᓂᑦ ᑕᑉᐹᓂ ᓄᓇᖁᑎᒋᔭᒪ 
ᖁᑦᑎᑦᑐᒥ.  
 
ᖁᕕᐊᓱᑦᑎᐊᖅᐳᖓ ᑐᓴᖅᑎᑦᑎᒋᐊᒃᓴᖅ 
ᒪᓕᒐᓕᐅᖅᑎᓂᑦ ᖁᑦᑎᑦᑐᒥ ᑲᑎᒪᔨᖏᓐᓂᑦ ᐊᒻᒪᓗ 
ᑕᑉᐹᓂ ᓄᓇᒋᔭᐅᓂᖓᓄᑦ ᑲᓇᑕᒥᐅᑕᐃᑦ. 
 
ᑕᐃᒃᑯᐊ ᑲᑎᒪᔨᐅᔪᑦ  

ᑲᑎᒪᒋᐊᓐᖓᓚᐅᖅᓯᒪᒻᒪᑕ ᕕᕝᕗᐊᕆ 26, 2009. 
ᑲᑎᒪᔨᐅᔪᓪᓗ ᖁᕕᐊᓱᑦᑎᐊᒻᒪᕆᓚᐅᖅᑐᑦ ᒥᔅᑕ 
ᑕᑉᑎᐅᓇ ᐱᖃᑕᐅᓚᐅᕐᒪᑦ ᐊᒻᒪᓗ ᐃᑦᑐᕆᔭᐅᔪᖅ 
ᓯᓇᑕ ᐋᑕᒻᔅ. ᑕᐃᒃᑯᐊ ᓴᖅᑭᔮᖅᑎᑦᑎᒃᑲᓐᓂᕋᓱᒃᑐᑦ 
ᑕᒪᓐᓇ ᖁᑦᑎᑦᑐᖅ ᑲᓇᑕᒧᑦ ᐱᒋᔭᐅᓂᖓᓂᒃ.  
 
ᑖᒃᑯᐊ ᐃᑲᔪᖅᑐᐃᔪᑦ ᑲᑎᒪᔨᐅᔪᑦ 
ᓴᖅᑭᔮᖅᑎᑦᑎᓂᕐᒧᑦ ᓄᓇᕗᒻᒥ ᐅᕕᒃᑲᐅᔪᐃᑦ 
ᐃᑉᐱᐊᖅᔪᒻᒥ ᐋᖅᑮᓚᐅᕐᒥᒻᒪᑕ ᓄᓇᖃᖃᑕᐅᓂᕋ 
ᐱᖃᑕᐅᓪᓗᖓᓗ. 
 
ᐃᓄᒃᓯᐅᑎᓂᑦ ᐊᑐᖅᑐᓂᑦ ᑲᑭᕙᓕᔭᖅᑐᓂᑦ 
ᐊᕙᓗᒻᒥᐅᑕᐅᔪᐃᑦ ᐊᒻᒪᓗ ᐅᖃᓕᒫᒐᕐᓂᑦ 
ᓇᓗᓇᐃᒃᑯᑕᐅᔪᓂᑦ ᑕᐃᒪᐃᑦᑑᓪᓗᑎᑦ. 
 
ᐅᖃᖅᑏ, ᑕᐃᒫᒃ ᐅᖃᐅᓯᖃᖃᑦᑕᕐᖓᑕ 
ᖃᖓᑦᑕᖅᑎᑕᐅᓯᒪᔪᓂᑦ ᐅᐸᑦᑕᐅᕙᑦᑐᑎᑦ ᐊᒻᒪᓗ 
ᐅᓇᑕᖅᑐᒃᓴᐃᑦ ᐱᓕᒻᒪᓴᕙᓪᓗᑎᑦ ᐊᒻᒪᓗ ᐃᓄᓐᓂᑦ 
ᐊᒥᓱᓂᑦ ᐱᖃᑕᐅᒋᐊᖃᖅᐸᑦᑐᑎᑦ ᑕᒫᓂᓗ ᐃᓄᐃᑦ 
ᓄᓇᖃᖅᓯᒪᓕᕐᒪᑕ 5,000 ᐅᖓᑖᓂ. ᑖᒃᑯᐊ 
ᖃᐅᓱᐃᑦᑐᖅ ᐊᐅᓱᐃᑦᑐᕐᓗ ᑖᒃᑯᐊ ᓴᖅᑭᑕᐅᓯᒪᒻᒪᑕ 
ᑲᓇᑕᒧᑦ ᓄᓇᒋᔭᐅᓂᕋᖅᑕᐅᓪᓗᓂ. 
 
ᐱᖓᓱᓪᓗᐊᑕᐅᒻᒪᑕᓗ ᐅᕕᒃᑲᐅᔪᑦ ᑭᒡᒐᖅᑐᐃᔪᑦ 
ᒫᓐᓇᓕᓴᐅᔪᒥᒃ ᓯᕗᓂᒃᓴᒧᑦ. ᐃᓐᓇᕆᔭᐅᔪᖅ 
ᑭᒡᒐᑐᐃᓪᓗᓂ ᓇᑭᓐᖔᖅᓯᒪᓂᕆᔭᑦᑎᓐᓂᒃ ᐊᒻᒪᓗ 
ᐊᖑᓇᓱᒃᑎᐅᔪᖅ ᐃᓕᖅᑯᓯᑐᖃᐅᔪᒥᒃ. ᑖᒃᑯᐊ  
ᑲᑎᑦᑐᒋᑦ ᑐᑭᖃᒻᒪᖔᑦ  

ᖃᓄᖅ ᑕᒪᓐᓇ ᓄᓇᖃᖃᑦᑕᐅᓂᖅ.  
 
ᑕᐃᒃᑯᐊ ᑲᑎᒪᔨᐅᔪᑦ ᓄᓇᕗᑦᒥ ᑕᐃᒃᑯᐊ 
ᑲᑎᒪᔨᐅᔪᑦ ᑐᓂᐅᖅᑲᐃᒻᒪᑕ ᐅᖃᓕᒫᒐᓐᓂᒃ 
ᓇᓗᓇᐃᒃᑯᑕᕐᓂᒃ, ᐊᕙᓗᒥᐅᑕᓂᓪᓗ. ᐊᒻᒪᓗ ᓕᐅᓇ 
ᐊᒡᓘᒃᑲᖅ ᑐᓂᔭᐅᓯᒪᓪᓗᓂ ᐊᒻᒪᓗ ᐸᐅᑦᑑᑏᑦ 
ᐊᒻᒪᓗ ᓯᓇᑕ ᐅᐋᑦᓗ ᐊᓪᓚᒡᕕᖓᓂ. ᑖᓐᓇ 
ᐅᖃᐅᓯᕆᓚᐅᕐᒥᔭᖓ ᐱᓇᓱᐊᕈᓯᐅᓛᖅᑐᒥᒃ.  
 
ᐅᖃᖅᑏ, ᑕᐃᒪᓕ ᓇᓗᓇᐃᖅᓯᕗᖅ ᖁᑦᑎᑦᑐᒥ 
ᓴᖅᑭᔮᖅᑎᑦᑎᓂᕐᒧᑦ ᐊᔅᓱᕈᓐᓇᖃᑦᑕᕋᓗᐊᖅᑎᓪᓗᒍ. 
ᐊᒻᒪᓗ ᓴᖅᑭᔮᖅᑎᑦᑎᔾᔪᑕᐅᑦᑎᐊᕐᓂᐊᖁᕙᒃᑲ 
ᐊᒻᒪᓗ ᑖᒃᑯᐊ ᐃᓕᑕᖅᓯᖃᑎᒋᔪᒪᕙᑦᓯ 
ᐊᒃᓱᕈᓐᓂᖏᓐᓄᑦ ᓄᓇᓕᐅᔪᑦ ᐊᐅᓱᐃᑦᑐᑦ, 
ᐃᒃᐱᐊᖅᔪᒃ, ᖃᐅᓱᐃᑦᑐᕐᓗ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᑲᑎᒪᔾᔪᑎᔅᓴᖅ 4, ᑭᐅᔾᔪᑏᑦ ᐅᖃᐅᓯᒃᑯᑦ 
ᐊᐱᖅᑯᑎᓄᑦ. 5, ᐃᓕᓴᕆᔭᐅᓂᖏᑦ 
ᒪᓕᒐᓕᐅᖅᕕᓕᐊᖅᓯᒪᔪᑦ. ᓯᕗᓕᖅᑎ, ᐄᕙ ᐋᕆᐊᒃ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᓯᕗᓕᖅᑎ ᐄᕙ ᐋᕆᐊᒃ: ᐅᖃᖅᑎᑦᑎᔩ, 
ᓯᕗᓪᓕᖅᐹᒥᒃ ᓇᖏᖅᓯᕗᖓ ᐃᓕᓴᖅᓯᔪᒪᓪᓗᖓ 
ᑕᕝᕙᓂ ᑕᑯᔭᖅᑐᖅᓯᒪᔪᓂᒃ ᐅᕙᑦᑎᓐᓄᑦ. 
ᓯᕗᓪᓕᖅᐹᒥᒃ, ᓂᒃ ᓂᐅᐱᐅᕆ, ᑕᐃᓐᓇ 
ᐃᖃᓗᒻᒥᐅᓂᒃ ᖃᐅᔨᒪᔭᐅᔪᒻᒪᕆᒃ. ᐊᑯᓂᐊᓗᒃ  
ᐊᕐᕌᒍᒐᓴᓐᓂᒃ ᐃᓕᓴᐃᖃᑦᑕᓚᐅᖅᓯᒪᒻᒪᑦ 
ᐃᓕᓐᓂᐊᖅᕕᐊᓗᒻᒥ ᑕᕝᕙᓂ. ᒫᓐᓇ 
ᐃᓕᓐᓂᐊᕐᑎᑦᑎᔪᓐᓃᖅᑑᒐᓗᐊᖅ  

ᓄᖅᑲᖅᓯᒪᓕᖅᖢᓂ ᑕᐅᓇᓂ Prince Edward 
Island-ᒥᐅᖅᑰᖅᑐᖏᓐᓇ ᑕᑲᓇᓂᕐᒥᐅᖑᓕᕐᒪᑦ. 
ᑭᓯᐊᓂ ᓄᖅᑲᖓᓕᕋᓗᐊᕐᕋᒥ 
ᐱᓕᕆᒋᐊᓪᓚᒃᓯᒪᑐᐃᓐᓇᖅᑰᒻᒪᑦ. 
 
ᑖᒃᑯᐊᑦᑕᐅᖅ ᑕᒪᐅᖓᖃᑎᒋᓯᒪᔭᖏᑦ ᑲᑎᒪᕕᒃ 
Board of Directors ᐱᖃᑎᒋᔭᖏᑦ 
ᐃᓕᓴᕆᑦᓯᐊᕐᕆᔪᒪᒋᕙᒃᑲ. ᑖᒃᑯᐊ ᒪᒃᑯᑦᑐᓂᒃ 
ᐊᒃᓱᕉᑎᖃᑦᖢᑎᒃ ᐱᓕᕆᐊᖃᒻᒪᑕ 
ᐊᑭᓕᖅᓱᖅᑕᐅᖏᑦᖢᑎᒃ ᐱᓕᕆᓂᐅᑉ ᒥᒃᓵᓄᑦ. 
ᑕᒫᓂᑦᑕᐅᖅ ᓄᓇᕗᒻᒥ ᑕᐃᒪᓐᓇ 
ᐋᔩᖃᑎᖃᕆᐊᖅᑐᖅᓯᒪᒻᒪᑕ ᐊᑦᔨᒌᖏᑦᑐᓂ 
ᐱᓕᕆᕝᕕᐅᔪᓂᒃ ᑕᒫᓂ. ᑖᒃᑯᐊ 
ᐃᓕᓴᕆᑦᑎᐊᕈᒪᕙᒃᑲ  ᓂᒃ ᓂᐅᐱᐅᕆ ᐊᒻᒪᓗ 
ᑖᒃᑯᐊ ᑲᑎᕕᒃ Board of Directors. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᒋᑦᓯ ᒪᓕᒐᓕᐅᕐᕕᒻᒧᑦ. 
(ᑐᓵᔨᑎᒍᑦ) ᐃᓕᓴᕆᔭᐅᓂᖏᑦ 
ᒪᓕᒐᓕᐅᖅᕕᓕᐊᖅᓯᒪᔪᑦ. ᑲᑎᒪᔾᔪᑎᔅᓴᕗᑦ 6, 
ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᑯᓪᓕᕐᒧᑦ, 
ᒥᔅᑕ ᓂᖕᖓᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 009 - 3(2): ᐊᐅᔭᒃᑯᑦ 

ᐃᖅᑲᓇᐃᔮᒃᓴᐅᔪᓐᓇᖅᑐᑦ ᓇᐅᔮᓂ 
ᐃᓕᓐᓂᐊᖅᑎᓄᑦ (ᓂᓐᖓᖅ) 

 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑎᑦᑎᔩ, 
ᐃᒻᒪᖄ ᓯᕗᓕᐅᖅᑎᒧᑦ, Premier-ᒧᑦ ᑐᕌᖅᑎᓪᓗᒍ, 
ᒐᕙᒪᒃᑯᑦ ᑕᒪᕐᒥᒃ ᓴᓇᔭᒃᓴᓂᒃ ᓇᓕᐊᒃ 
ᓴᖅᑭᑦᑎᔪᓐᓇᕐᒪᖔᑦ ᓇᐅᔮᓂ ᒪᒃᑯᑦᑐᓄᑦ. 
 
ᑕᐃᒫᒃ ᓴᖅᑭᑦᑎᔪᓐᓇᓂᖅᐸᑦ ᐅᕙᓐᓄᑦ ᑐᓂᓯᖁᓪᓗᒍ 
ᓇᐅᔮᓄᑦ ᐊᐅᓚᑎᑦᑎᓛᕋᒪ, ᐊᐱᕆᕙᕋ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᓄᓇᕘᒧᑦ ᓯᕗᓕᖅᑎᐅᔪᖅ, 
(ᑐᓵᔨᑎᒍᑦ) ᐊᖓᔪᖅᑳᖅ ᐄᕙ ᐋᕆᐊᒃ.  
 
ᓯᕗᓕᖅᑎ ᐄᕙ ᐋᕆᐊᒃ: ᑐᑭᓯᑦᑎᐊᕈᒃᑭᑦ.  

ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᑭᓯᕙᒋᖅᑲᐃ 
ᐃᖅᑲᓇᐃᔮᒃᓴᓂᒃ, ᑐᑭᓯᑦᑎᐊᖅᑰᖏᓐᓇᒪ ᑭᓯᐊᓂ 
ᐅᖃᓚᐅᖅᑎᓪᓗᒍ ᐃᖅᑲᓇᐃᔮᒃᓴᓂᒃ 
ᓴᖅᑭᖅᑐᖃᕈᓐᓇᕐᒪᖔᑦ ᐊᐱᕆᕖᓐ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. 
ᑐᑭᓯᓇᖅᓯᑎᒋᐊᒃᑲᓐᓂᕈᓐᓇᖅᑭᐅᒃ, ᒥᔅᑕ ᓂᓐᖓᖅ. 
 
ᓂᓐᖓᖅ: ᐄ, ᖁᔭᓐᓇᒦᒃ, ᐅᖃᖅᑏ. ᐅᖃᖅᑎᑦᑎᔩ, 
ᐅᐊᑦᓯᐊᖅ ᐅᖃᓪᓚᖅᑲᐅᒐᒪ 
ᒪᓕᒐᓕᐅᖅᑎᑐᐃᓐᓇᐃᑦ ᐅᖃᓪᓚᒃᕕᐊᒍᑦ. 
ᒪᒃᑯᑦᑐᑯᓗᓐᓂᒃ ᓇᐅᔮᓂ ᑎᑎᖅᑲᑎᒍᑦ ᐃᓛᒃ 
ᑐᓴᖅᑎᑕᐅᓚᐅᕐᕋᒪ ᑕᐃᒃᑯᐊᒎᖅ 
ᐃᓕᓐᓂᐊᖃᑎᒋᔭᖏᑦ ᐳᖅᑐᓂᖅᓴᒥᒃ, High 
School, ᐊᐅᔭᖅ ᓴᓇᒐᔅᓴᖃᑦᑎᑦᑎᔪᓐᓇᕐᒪᖔᕐᒪ 
ᒪᓕᒐᓕᐅᖅᑎᐅᓪᓗᖓ.  
 
ᓇᐅᒃ, ᓇᒻᒥᓂᖅ ᑮᓇᐅᔭᖃᓐᖏᓐᓇᒪ, ᒐᕙᒪᖃᐃ 
ᑕᐃᒪ ᑕᒪᑐᒧᖓ ᓴᖅᑭᑎᑦᓯᔪᓐᓇᕋᓗᐊᖅᐳᑦ, 
Summer Student ᑕᐃᒃᑯᐊ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᓂᓐᖓᒃ, ᑖᓐᓇ 
ᑭᐅᑎᖔᕐᓂᐊᕋᒃᑯᑦ ᒥᓂᔅᑕᖓ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᖅᑕᕋ ᐊᐱᕆᖕᒪᑦ. 
ᓇᓗᓇᐃᕐᓂᐊᖅᑲᕋ ᑕᒪᒃᑯᐊ ᐊᐅᔭᒃᑯᑦ 
ᐃᓕᓐᓂᐊᖅᑏᑦ ᐃᖅᑲᓇᐃᔭᖅᑎᑕᐅᓂᕆᔭᖏᓐᓄᑦ 
ᐊᒻᒪᓗ ᖁᕕᐊᒃᓱᒃᐳᖓ ᓄᓇᕗᑦ ᒐᕙᒪᒃᑯᖏᑦ  
ᑕᒪᓐᓇ ᐊᑑᑎᖃᑦᑎᐊᕐᖓᑦ ᐃᓕᓐᓂᐊᖅᑎᓄᑦ 
ᐃᖅᑲᓇᐃᔭᖃᑦᑕᕐᓂᖅ ᐊᐅᔭᒃᑯᑦ.  

ᐄ, ᐊᒻᒪᓗ ᐊᒃᓱᐊᓗᒃ ᐱᕕᖃᖅᑎᑦᑎᒍᒪᑦᑎᐊᖅᑐᒍ 
ᐅᕕᒃᑲᕆᔭᑦᑎᓐᓂᑦ ᐃᖅᑲᓇᐃᔭᕈᒪᔪᓂᒃ ᐊᐅᔭᒃᑯᑦ. 
ᐃᒪᐃᓕᖓᓲᖑᔪᑦ, ᑕᒪᒃᑯᐊ ᐱᔪᒪᓂᖃᕐᓗᑎᒃ 
ᐅᖃᕐᓗᑎᒃ ᐱᔪᒪᓂᖃᑦᑎᐊᕐᓗᑎᒃ. ᑕᐅᕙᓂ 
ᑭᕙᓪᓕᕐᒥ ᓇᐅᔮᓂ ᑲᖏᖅᓯᓂᕐᒧᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐊᑎᓕᐅᕈᓐᓇᖅᑐᑦ, 
ᐱᑕᖃᓕᕐᓂᖅᑲᑦ ᐃᖅᑲᓇᐃᔭᕈᓐᓇᕐᓗᑎᒃ. 
 
ᐅᕙᒍᓪᓗ ᒐᕙᒪᐅᓪᓗᑕ ᑖᒃᑯᐊ 
ᐱᓕᕆᕕᐅᔪᓕᒫᑦᑎᐊᑦ ᐱᒋᐊᖁᓪᓗᒋᑦ ᑕᒪᒃᑯᓂᖓ 
ᐃᖅᑲᓇᐃᔭᖅᑎᖃᕈᓐᓇᖁᓪᓗᒋᑦ ᐊᐅᔭᒃᑯᑦ 
ᓄᖅᑲᖓᑲᐃᓐᓇᖅᑎᓪᓗᒋᑦ. ᑕᒪᓐᓇ 
ᑎᓕᐅᑦᑎᐊᖅᑕᕗᑦ ᐊᒻᒪᓗ ᑕᐃᒃᑯᐊ 
ᑭᒡᒐᖅᑐᖅᑕᓕᒫᓯ ᕿᑐᕐᖓᖏᓪᓗ 
ᐃᖅᑲᓇᐃᔭᖅᑖᕋᓱᐊᕈᓐᓇᖁᓪᓗᒋᑦ ᐊᑎᓕᐅᕐᓗᑎᒃ 
ᐊᐅᔭᒃᑯᑦ ᐃᖅᑲᓇᐃᔭᕐᓂᐅᒐᔭᖅᑐᓂᒃ. 
 
ᓄᓇᕗᑦ ᒐᕙᒪᒃᑯᖏᓐᓃᓐᓇᐅᓐᖏᑦᑐᖅ 
ᕼᐋᒻᒪᓚᒃᑯᓐᓂᓗ ᐱᑕᖃᐃᓐᓇᓲᖑᖕᒪᑦ ᐊᐅᔭᒃᑯᑦ. 
ᑕᒪᓐᓇᓗ ᑎᓕᐅᑦᑎᐊᖅᐸᕗᑦ ᑕᐃᒫᖅ 
ᐃᓕᖅᑯᓯᖃᓲᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᓇᓄᓕᖕᒧᑦ ᒪᓕᒐᓕᐅᖅᑎ, 
ᒥᔅᑕ ᓂᖏᐅᓐᖓᑦ. 
 
ᐊᐱᖅᑯᑦ 010 - 3(2): ᐆᒪᔪᓕᕆᔨᐅᑉ ᐃᓂᖓ 

ᒪᑐᐃᖓᔪᖅ ᓴᓪᓕᓂ (ᓂᖏᐅᓐᖓᑦ) 
 
ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ ᐊᕙᑎᓕᕆᓂᕐᒧᑦ 
ᑐᕌᖓᔪᖅ. 
 
ᒫᓐᓇ ᖃᐅᔨᕚᓪᓕᕋᑖᑦᑎᐊᕐᓂᑰᒐᒪ ᓄᓇᓕᒋᔭᓐᓂᑦ 
ᓴᓪᓕᕐᒥ ᐆᒪᔪᓕᕆᔨᒋᔭᕗᑦ ᐱᓇᓱᐊᕈᓯᐅᓛᖅᑐᒥ  
ᐊᐅᓪᓚᓛᓕᕆᐊᖓᓂ. ᒥᓂᔅᑕᓗ  

ᖃᐅᔨᒪᖅᑰᕐᒪᑦ ᑕᒪᒃᑯᐊ ᐃᖅᑲᓇᐃᔮᖑᔪᐃᑦ 
ᐱᒻᒪᕆᐅᔪᖁᑎᒋᖃᑦᑕᕋᑦᑎᒍᑦ ᓄᓇᓕᖕᓂᑦ. 
 
ᑐᑭᓯᔪᒪᒐᓗᐊᖅᑐᖓ ᐃᓛᒃ ᐊᐱᕆᔪᒪᔭᒋᓂᓪᓛᒃ, 
ᑕᒪᓐᓇ ᐃᓇᖏᖅᑎᒃᓴᖓᓂᑦ 
ᐱᒋᐊᖅᑎᑕᐅᓯᒪᓕᕐᒪᖔᑦ ᐊᒻᒪ ᖃᑯᒍ 
ᐃᓇᖏᖅᑎᒋᔭᖓ ᓴᓪᓕᕐᒥ, ᓴᓪᓕᕐᒥᐅᑕᑎᒍᑦ 
ᓂᕆᐅᒋᒐᔭᕐᒪᖔᑦᑎᒍᑦ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐊᕙᑎᓕᕆᔨᒃᑯᓐᓄᑦ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᓗ ᐊᐱᕆᖕᒪᑦ. 
ᐅᖃᐅᔾᔭᐅᓯᒪᔪᖓ ᑕᐃᓐᓇ ᐆᒪᔪᕐᓂᐊᖅᑎᐅᔪᖅ 
ᓴᓪᓕᓂ ᐊᐅᓚᓛᓕᕐᖓᑦ ᒫᓐᓇᑦᑎᐊᖅ, ᑕᖅᑭᐅᖃᐃ 
ᕿᑎᐊᓂ ᐊᒻᒪᓗ ᐅᖃᐅᑎᔪᒪᔭᕋ ᑕᐃᓐᓇᓗ 
ᒫᓐᓇᒫᑦᑎᐊᖅ ᐱᒋᐊᖅᑕᐅᓛᖅᑐᖅ 
ᐃᓇᖏᖅᑎᒃᓴᖓᓄᑦ.  
 
ᖃᐅᔨᒪᔪᐃᓐᓇᐅᒐᑦᑕ ᐊᑯᓂᑲᓪᓚᐅᓂᐊᕐᒥᔪᖅ 
ᑭᓯᐊᓂ ᐅᖃᕈᓐᓇᖏᑦᑐᖓ ᖃᖓᓪᓚᕆᒃ 
ᐅᓪᓗᖓᓂᑦ ᐃᓐᓄᒃᑲᔭᕐᒪᖔᑦ ᓄᓇᔅᓯᓐᓂᑦ. ᑭᓯᐊᓂ 
ᑭᖑᕝᕕᖅᑎᖅᓴᑦᑖᕋᓱᖕᓂᖓᓄᑦ 
ᑭᖑᕝᕕᖅᑎᑖᕋᓱᖕᓂᖓᓄᑦ 
ᐱᒋᐊᖅᑕᐅᕙᓪᓕᐊᓂᐊᖅᑐᖅ ᑕᒪᒃᑯᐊ ᐸᐃᑉᐹᑦ 
ᑲᒪᒋᔭᕆᐊᖃᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᖏᐅᓐᖓ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᒥᓂᔅᑕᑦᑕᐅᖅ ᑐᑭᓯᕕᒋᔪᒪᓪᓗᒍ ᐆᒪᔪᓕᕆᔨᐅᓂᕐᒧᑦ 
ᑕᒫᓂ ᓄᓇᕗᑦᒥ ᓄᓇᕗᒻᒥᐅᑕᐅᔪᐃᑦ 
ᐃᓕᓐᓂᐊᖅᑎᑕᐅᔪᖅᑕᖃᕐᒪᖔᑕ. 

ᑕᒪᓐᓇ ᓄᓇᓕᐅᔪᑎᒍᑦ ᐃᒃᐱᖕᓂᐊᖃᑦᑕᕋᑦᑕ 
ᓄᓇᓕᖕᒥᐅᑕᐅᔭᕌᖓᑕ ᐊᑯᓂᐅᓂᖅᓴᖅ 
ᐃᓂᒋᔭᐅᔪᓂᑦ ᑎᒍᒥᐊᕋᐅᔭᖃᑦᑕᕈᓐᓇᕐᓂᖅᓴᐅᒻᒪᑕ 
ᐱᓕᕆᕝᕕᐅᔪᓂᑦ. 
 
ᒪᒃᑯᒃᑐᐃᑦ ᓄᓇᕘᒥᐅᑕᐅᔪᐃᑦ ᑕᒪᑐᒥᖓ 
ᖁᕕᐊᒋᔭᖃᕐᒪᑕ ᐆᒪᔪᓕᕆᔨᓐᖑᖅᓴᓂᕐᒧᑦ 
ᐃᓕᓐᓂᐊᖅᑎᑕᐅᔪᖃᖅᐸᓪᓕᐊᓯᒪᖕᒪᖔᑦ 
ᑐᑭᓯᔪᒪᓪᓗᖓ? ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᐅᑎᔪᒪᔭᕋ 
ᒪᓕᒐᓕᐅᖅᑎᐅᔪᖅ. ᐄ 
ᐃᓕᓐᓂᐊᖅᑎᑦᑎᔪᖃᖅᐸᒃᑐᖅ ᓄᓇᕗᒥ. ᒫᓐᓇᐅᔪᕐᓕ 
ᐃᓕᓐᓂᐊᕋᔭᖅᑐᓂᒃ ᐃᓂᑕᖃᒻᒥᒻᒪᑦ ᐊᕕᑦᑐᖅᓯᒪᔪᓂ 
ᐊᑐᓂᒃ ᐊᑕᐅᓯᕐᒧᑦ.  
 
ᐊᒻᒪᓗ ᐊᔪᓐᓇᖅᑐᒻᒪᕆᐊᓘᖃᑦᑕᕐᖓᑦ ᑖᓐᓇ 
ᐊᐅᓚᑦᔭᒋᐊᕋᓱᒃᑐᒍ ᕿᓂᕋᓱᒃᑐᑕ 
ᐱᔪᒪᓂᖃᑦᑎᐊᖅᑐᒥᒃ ᐊᔪᓐᖏᑦᑐᒥᓪᓗ 
ᐃᓕᓐᓂᐊᕐᕋᔭᖅᑐᒥᒃ ᐃᓱᐊᓄᑦ. ᑭᓯᐊᓂ 
ᑎᓕᐅᕆᒃᑲᓂᖅᑐᒍᑦ ᓄᓇᕗᒻᒥᐅᓂᒃ 
ᓄᓇᑖᖅᓯᒪᔪᓂᒃ ᑕᐃᒫᒃ 
ᐆᒪᔪᓐᓂᐊᖅᑎᑖᕈᒪᑦᑎᐊᖅᑐᒍᑦ 8 ᓄᓇᕗᒻᒥᐅᓂ. 
ᑕᐃᒃᑯᐊᓗ ᑐᕌᒐᓱᓐᓂᐊᖅᑕᕗᑦ ᓄᓇᑖᖃᑕᐅᓯᒪᔪᐃᑦ 
ᐃᓕᓐᓂᐊᕐᑎᑦᑎᓗᑕ.  
 
ᐅᕕᒃᑲᓕᒫᑦᑎᐊᑦ ᓄᓇᑖᖃᑕᐅᓯᒪᔪᑦ ᓄᓇᓕᓐᓂ 
ᓯᓚᑦᑐᕐᓴᖅᕕᒻᒥ ᐃᓕᓐᓂᐊᕐᑎᑦᑎᔾᔪᑎᒋᕙᑦᑕᕗᑦ 
ᐆᒪᔪᓐᓂᐊᖅᑏᓐᓇᐅᖏᑦᑐᒧᑦ ᑭᓯᐊᓂ 
ᖃᐅᔨᓴᖅᑎᐅᓂᕐᒧᑦ, ᖃᐅᔨᒪᔨᐅᓂᕐᒧᑦ, 
ᐆᒪᔪᓕᕆᓂᕐᒧᑦ.  

ᑕᒪᓐᓇ ᕿᒥᕐᕈᔭᕗᑦ ᐊᒻᒪᓗ ᑲᒪᒋᑦᑎᐊᕐᕋᓱᒃᑐᒍ 
ᓯᕗᓂᒃᑎᓐᓂ ᐱᑦᑎᐊᑲᓐᓂᕋᓱᓛᖅᑐᒍᑦ ᑭᓯᐊᓂ 
ᐃᓕᓐᓂᐊᖅᑐᑕᖃᕈᓐᓇᖅᑐᖅ ᐊᒻᒪᓗ 
ᕿᒥᕐᕈᑲᓐᓂᕋᓱᒃᑕᕗᑦ ᖃᓄᖅ 
ᑲᔪᖏᓐᓇᓂᖅᓴᐅᓕᖅᑎᒐᓱᒃᑐᒍᓗ 
ᐆᒪᔪᓐᓂᐊᖅᑎᕈᕋᔭᓐᖓᑕ, ᑕᐃᒪᐃᓐᓂᐊᖅᑐᒍᓪᓗ.  
 
ᐊᒃᓱᐊᓗᒃ ᐃᓄᓐᓂᒃ ᐃᓚᐅᖁᔨᑦᑎᐊᖅᑐᒍ 
ᐆᒪᔪᓐᓂᐊᖅᑎᐅᓂᕐᒧᑦ ᐊᒃᓱᐊᓗᒃ 
ᐃᖅᑲᓇᐃᔮᑦᑎᐊᕙᐅᒍᓐᓇᕐᖓᑦ ᑲᒪᓂᕐᒧᑦ 
ᓴᐳᑎᓯᒪᓂᕐᒧᑦ ᓄᓇᑦᑎᓐᓂ ᓄᓇᕗᑦᒥ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓇᖅ 
ᑖᓐᓇ ᒥᓂᔅᑑᑉ ᐅᖃᐅᓯᕆᒻᒪᒍ ᑕᐃᒫᒃ 
ᐱᕕᒃᓴᖃᕈᓐᓇᖅᑑᓪᓗᐊᓂᖓᓂᒃ 
ᐃᓕᓐᓂᐊᕐᕈᒪᒐᔭᖅᑐᓄᑦ ᐆᒪᔪᓕᕆᔨᓐᖑᖅᓴᓂᕐᒧᑦ 
ᑕᒫᓂ ᓄᓇᕗᑦᒥ.  
 
ᑐᑭᓯᒃᑲᓐᓂᕈᒪᓪᓗᖓ, ᐅᖃᖅᑎᑦᑎᔩ, ᑭᓇᒧᑦ 
ᐃᓕᓐᓂᐊᕐᕈᒪᔪᖅᑕᖃᑉᐸᑦ ᑕᒪᑐᒥᖓ 
ᓇᓗᓇᐃᖅᓯᕕᒃᓴᒥᒃ ᓇᓗᓇᐃᖅᓯᒍᓐᓇᕐᒪᒑᑦ ᑖᓐᓇ 
ᒥᓂᔅᑕ. ᓄᓇᓕᕋᓛᖑᓂᖅᓴᓂ ᑭᓇᒧᑦ 
ᑐᕌᓐᓂᐊᕆᐊᒃᓴᖅ ᐃᓛᓐᓂᒃᑯᑦ ᓇᓗᓇᕈᔪᖃᑦᑕᕐᒪᑦ.  
 
ᐃᓕᓐᓂᐊᕈᒪᔪᖃᕋᔭᕐᓂᖅᐸᑦ 
ᐆᒪᔪᓕᕆᔨᓐᖑᖅᓴᓂᕐᒧᑦ ᑭᓇᒥᒃ 
ᐱᓕᕆᕝᕕᒋᔭᖓᓂᓪᓘᓐᓃᑦ 
ᑐᑦᑕᖅᕕᖃᑦᑑᓪᓗᐊᕈᓐᓇᕐᒪᖔᑕ ᑕᐃᒃᑯᐊ 
ᐊᐱᖅᓲᑎᖃᕈᒪᔪᑦ ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᖃᕆᐊᓐᖓᕋᔭᖅᑐᑦ  

ᐆᒪᔪᓐᓂᐊᖅᑎᖃᕋᑦᑕ ᓄᓇᓕᓐᓂ ᑕᐃᓐᓇ 
ᐊᐱᕆᖅᑳᕐᓗᒍ ᐆᒪᔪᓐᓂᐊᖅᑎᐅᔪᖅ 
ᐃᓚᐅᔪᒪᔪᖃᕐᓂᖅᑲᑦ ᐃᓕᓐᓂᐊᕐᕈᓚᔪᒥᒃ. ᐊᒻᒪ 
ᐅᖃᕈᓐᓇᕐᒥᔪᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂ 
ᐊᕕᑦᑐᖅᓯᒪᔪᓂ ᐅᕝᕙᓘᓐᓃᑦ ᐊᓪᓚᒡᕕᒋᔭᑦᑎᓐᓄᑦ 
ᑕᕝᕙᓂ ᐊᕙᑎᓕᕆᔨᒃᑯᓐᓄᑦ ᐃᖃᓗᓐᓂ. 
 
ᐊᒃᓱᐊᓗᒃ ᐃᒫᒃ ᐅᖄᓚᕕᐅᒍᑦᑕ ᐊᐱᕆᔭᐅᒍᑦᑕ 
ᐊᒃᓱᐊᓗᒃ ᖁᕕᐊᒃᑲᔭᖅᑐᒍᑦ ᖃᓄᖅ 
ᐱᓇᓱᐊᕈᓐᓇᕐᒪᖔᑕ ᐊᔪᓐᖏᓕᓴᕐᓗᒋᑦ 
ᐆᒪᔪᓐᓂᐊᖅᑎᕈᕋᔭᓐᖓᑕ ᑎᓕᐅᒃᑲᓐᓂᕋᔭᖅᑕᕗᑦ 
ᐊᒻᒪᓗ ᑕᐃᑯᖓ ᑎᑭᐅᑎᑎᒐᓱᒃᑲᔭᖅᑕᕗᑦ 
ᐱᑕᖃᕆᐊᖃᓪᓚᕆᒻᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᐃᖃᓗᐃᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ. 
 
ᐊᐱᖅᑯᑦ 011 - 3(2): ᐸᕐᓇᐅᑎᑦ ᐃᖃᓗᐃᑦ 

ᖃᖓᑕᓲᒃᑯᕕᖓᓄᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᓴᒃᑯᑦ, 
ᑖᓐᓇ ᐊᐱᕆᔪᒪᓕᕐᒥᔭᕋ ᐃᖏᕐᕋᔪᓕᕆᔨᒃᑯᓐᓄᑦ 
ᒥᓂᔅᑑᔪᖅ.  
 
ᑭᖑᓪᓕᖅᐹᒥᒃ ᑲᑎᒪᑎᓪᓗᑕ 
ᐊᐱᖅᓱᓚᐅᖅᓯᒪᒐᓗᐊᕐᕋᒪ ᑖᓐᓇ ᐃᖃᓗᓐᓂ 
ᒥᕝᕕᖓᑕ ᐅᑕᖅᑭᕕᖓᓂᒃ. ᑖᓐᓇ ᐅᓪᓗᒥᒧᑦ 
ᐊᐅᓚᔾᔪᑎᖏᓐᓂ ᐊᓐᖑᑎᓯᒪᖏᑎᐊᕐᖓᑦ ᐊᒻᒪᓗ 
ᐃᓱᒫᓗᓇᕈᔪᑦᑐᓃᓛᒃ, 
ᐃᓱᒫᓗᓇᖅᓯᕙᓪᓕᐊᓪᓚᕆᒻᒪᑦ ᐃᒫᒃ ᐅᑕᖅᑭᕕᒻᒥ 
ᑕᑕᓗᐊᖅᐸᑦᑐᑎᒃ, ᓇᒦᒃᕕᔅᓴᖃᑉᐸᖏᑦᑎᐊᖅᑐᑎᒃ 
ᑖᒃᑯᐊ ᐅᑕᖅᑭᔪᒐᓚᐃᑦ.  
 
ᓇᓗᓇᓐᖏᑦᑐᖅ ᒪᓕᒐᕐᓂᒃ ᓱᕋᐃᒐᓚᑉᐸᑦᑐᑦ 
ᑕᒪᒃᑯᓄᖓ Fire Codes-ᖑᓂᕋᖅᑕᐅᔪᑦ  

ᓇᓗᓇᓐᖏᑦᑐᖅ ᑖᒃᑯᐊ ᓱᕋᑦᑕᐅᑲᐃᓐᓇᓯᒪᕙᑦᑐᑦ 
ᐅᑕᖅᑭᑎᓪᓗᒋᑦ ᐃᓄᒋᐊᒻᒪᕆᐊᓗᐃᑦ.  
 
ᑖᓐᓇ ᐃᖅᑯᓪᓕᓚᐅᖅᓯᒪᒻᒪᑦ ᑖᓐᓇᒎᑦ 
ᐸᕐᓇᑕᐅᓯᒪᔪᖅ. ᓱᓕ ᕿᒥᕐᕈᔭᐅᒻᒪᑦ 
ᑕᖅᑭᐅᓗᐊᖅᑐᒥᒃ ᑖᓐᓇ 
ᕿᒥᕐᕈᔭᐅᒃᑲᓐᓂᖅᓯᒪᓕᕐᖓᑦ. ᑕᒪᓐᓇ 
ᖃᓄᐃᓕᖓᓕᕋᓗᐊᕐᒪᖔᑦ ᒥᓂᔅᑕ ᐊᐱᕆᔪᒪᓕᕐᒥᔭᕋ 
ᐅᓪᓗᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓗ, 
ᐊᖓᔪᖅᑳᖅ ᐲᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᔭᓐᓇᒦᖅᑐᒍᓗ ᐊᐱᕆᒻᒪᑦ. ᐄ, 
ᓱᖅᑯᐃᓱᒃᑐᖓ ᐊᐱᕆᓚᐅᖅᓯᒪᒻᒪᑦ ᒐᕙᒪᑐᖃᒃᑯᑦ 
ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᖃᐅᔨᒪᑦᑎᐊᖅᑐᑦ 
ᑕᒪᒃᑯᐊ ᖃᖓᑕᓲᑦ ᐊᒥᓲᓂᕆᕙᑦᑕᖏᑦ ᐊᒻᒪᓗ 
ᐃᖃᓗᑦᑎᒎᖃᑦᑕᖅᑐᑦ ᖃᖓᑕᓲᒃᑯᕕᒻᒥ ᐊᕐᕌᒍᓂᑦ 
ᐊᒥᓱᑲᓪᓚᐅᔪᓂᑦ ᐊᒥᓱᕈᖅᐸᓪᓕᐊᓯᒪᒻᒪᑕ. 
 
ᑕᐃᒪᓕ ᐊᑐᓕᖅᑎᑕᐅᕙᓪᓕᐊᓂᖓᓄᑦ ᐃᖃᓗᓐᓂ 
ᓯᓚᖅᔪᐊᕐᒥᓕᒫᖅ ᒥᕝᕕᐅᒍᓐᓇᖅᑐᖅ ᒥᑦᑕᕐᕕᖓᓄᑦ 
ᐸᕐᓇᒍᑕᐅᔪᖅ. ᑕᐃᒪᓕ ᐱᔭᕇᕈᒫᓐᓂᐊᖅᑕᕋᓗᐊᕗᑦ 
ᑕᖅᑭᓂᑦ 6-ᓂᑦ ᐊᒡᒋᖅᑐᓂᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐊᒻᒪᓗ 
ᖁᔭᓐᓇᒦᒃ, ᒥᓂᔅᑕ. ᑖᒃᑯᐊᖏᓛᖅ ᐸᓐᓇᐅᑏᑦ 
ᐊᑯᓂᕈᓗᒃ ᑎᒍᒥᐊᖅᑕᐅᓯᒪᓕᕐᖓᑕ ᐊᒻᒪᓗ ᑖᒃᑯᐊ 
ᕿᒥᕐᕈᒌᖅᑕᐅᑉᐸᑕ ᐸᕐᓇᓯᒪᓂᐊᕋᓗᐊᖅᑲᖅᑲᐃ  
ᑕᒫᓂ ᐊᑭᑐᔪᖅᓯᐅᑎᓂᑦ ᑲᒪᓕᕐᒥᒍᑦᑕ ᐅᑭᐊᖅ,  

ᑖᓐᓇ ᐃᓚᓕᐅᔾᔭᐅᔪᓐᓇᖅᓯᓂᐊᕋᓗᐊᕐᒪᖔᖅ ᑖᓐᓇ 
ᒥᓂᔅᑐ ᐊᐱᕆᔪᒪᓕᕐᒥᔭᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑐ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᓯᕗᓪᓕᖅᐹᖅ ᐱᔭᕇᓚᐅᖅᑑᒐᓗᐊᖅ 
ᖁᐊᖅᑕᖅᑐᓕᖅᑕᐅᓪᓗᑎᒃ ᑕᐃᒃᑯᐊ ᐃᓚᖏᑦ A-ᒥᒃ 
ᓇᓗᓇᐃᒃᑯᑕᓕᒃ ᑖᒃᑯᐊ ᐱᔭᕇᖅᑕᐅᓚᐅᖅᑐᑦ 
ᐊᕐᕌᒎᒃ ᒪᕐᕉᓕᖅᑐᖅᑲᐃ. ᐊᒻᒪ ᑭᖑᓪᓕᖅ ᑕᐃᒪ 3-
ᒥᒃ ᓈᓴᐅᑎᓕᒃ ᖁᐊᖅᑕᖅᑐᓕᖅᑕᐅᓂᖓ 
ᐊᖏᓪᓕᒋᐊᖅᑕᐅᓂᖓ ᑕᑭᓪᓕᒋᐊᖅᑕᐅᓂᖓ 
ᓄᖅᑲᖔᕐᕕᐅᕙᒃᑐᓄᑦ.  
 
ᒫᓐᓇᐅᔪᕐᓕ ᐅᑕᖅᑭᒐᑦᑕ ᐱᔭᕇᖅᑕᐅᓂᒃᓴᖓᓂᒃ 
ᐸᓐᓇᒍᑕᐅᓂᐊᖅᑐᖅ ᒥᑦᑕᕐᕕᒻᒧᑦ. ᑕᕝᕙᓐᖓᑦ 
ᐱᒋᐊᕐᓗᑕ ᕿᒥᕐᕈᒐᔭᖅᑐᒍᑦ ᑭᓱᓂᑦ 
ᐱᐅᓯᑎᑦᑎᒋᐊᖃᕐᒪᖔᑦᑕ ᓴᓇᒋᕆᐊᖃᕐᒪᖔᑦᑕ.  
 
ᑕᐃᑯᓐᖓᖃᑦᑕᕋᒪᑦᑕᐅᖅ ᖃᖓᑕᓲᒃᑯᕕᒻᒧᑦ, ᐄ, 
ᑖᓐᓇ ᐅᑕᖅᑭᕕᖓ ᖃᐅᔨᓴᖅᑕᐅᓯᒪᓕᖅᑎᓪᓗᒋᑦ 
ᒥᑭᓗᐊᖅᑐᑯᓘᒻᒪᑦ ᐊᒃᓱᕈᕐᓇᖅᑐᓂᓗ 
ᐃᒃᓯᕙᐅᑕᕐᒦᑦᑐᖓ ᐃᓐᓇᐅᔪᓄᑦ ᑖᒃᑯᐊ 
ᓯᕗᓪᓕᐅᑎᒐᓱᑦᑕᕗᑦ ᑲᒪᒋᒋᐊᖅᑳᕈᒪᓪᓗᒍ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐅᐃᒍᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᔅᓯᔩ. ᐃᓛᒃ 
ᑐᓐᖓᓱᒃᑎᑦᑎᒍᒪᑦᑎᐊᕋᑦᑕ ᑭᒃᑯᓕᒫᓄᑦ ᑕᒪᐅᓐᖓ 
ᓂᐅᕐᕈᕙᑦᑐᓄᑦ ᐊᒻᒪᓗ ᑕᒪᒃᑯᐊ ᑲᑎᒪᔨᐅᖃᑎᒃᑲ 
ᐊᑐᑉᐸᑦᑐᑦ ᑖᒃᑯᓂᓐᖓ. ᑖᓐᓇ ᐅᓪᓗᒥ ᐊᑐᖅᑕᕗᑦ 
ᐋᖅᑭᒋᐊᕆᐊᖃᓪᓚᕆᒻᒪᑦ ᐳᓚᕋᑕᐅᒐᓚᑉᐸᑦᑐᑕᓗ 
ᓯᓚᑎᑦᑎᓐᓃᓐᖔᖅᑐᓂᑦ.  
 
ᐃᖅᑲᐅᒪᑦᑎᐊᖁᒐᑦᑎᒍ ᓄᓇᕗᒻᒥᒃ. ᑖᓐᓇ 
ᐊᔭᐅᒃᑲᓐᓂᕕᔾᔪᐊᖅᑲᕋ ᒥᓂᔅᑑᔪᖅ ᑕᒪᓐᓇ  

ᐋᖅᑭᒋᐊᕆᐊᖃᕐᓂᖓ. ᐃᒫᒃ 
ᐸᕐᓇᑕᐅᑐᐃᓐᓇᖁᓐᖏᑕᕋᓗᐊᕋ ᓯᕗᓂᑦᑎᓐᓂ, 
ᑕᖏᖃᖅᔫᒥᔪᓂᒃ ᓯᕗᓂᑦᑎᓐᓂ ᐅᓂᒃᑳᒐᓐᓂᑦ 
ᑭᖑᓪᓕᕐᒥ ᑲᑎᒪᓕᕐᒥᒍᑦᑕ ᑕᑯᔪᒪᓛᕋᓗᐊᖅᑐᖓ. 
ᖁᔭᓐᓇᒦᒃ ᐅᖃᖅᑎᔅᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᐊᖏᖃᑎᒋᑦᑎᐊᕋᒃᑭᑦ. 
ᒥᔅᓴᐅᓯᖅᑕᐅᒋᐊᓐᖓᓚᐅᖅᓯᒪᔪᖅ 
ᓴᓇᔭᐅᒋᐊᕐᓂᖓᓄᑦ ᖃᖓᑕᓲᒃᑯᕕᐅᑉ $40 
ᒥᓕᐊᓐᖑᓚᐅᕐᖓᑦ. ᐊᒻᒪᓗ ᑮᓇᐅᔭᖅᑖᕋᓱᒋᐊᖃᕋᑦᑕ 
ᑕᐃᒃᑯᓇᓐᖓᑦ ᑲᓇᑕᒥ ᑮᓇᐅᔭᖃᖅᑎᑦᑎᕙᑦᑐᓂᑦ 
ᓴᓇᓂᕐᒧᑦ.  
 
ᑖᓐᓇᓕ ᐸᓐᓇᒍᑕᐅᔪᖅ ᐱᔭᕇᖅᑕᐅᑦᑎᐊᖅᓯᒪᓕᖅᑲᑦ 
ᖃᐅᔨᑦᑎᐊᕈᓐᓇᕐᓂᖅᓴᐅᒐᔭᖅᑐᒍᑦ ᖃᑦᑎᓪᓚᕆᓐᓂᑦ 
ᒥᔅᓴᐅᓯᖅᓯᒪᔭᕆᐊᖃᕋᕐᒪᖔᑦᑕ ᐊᒻᒪᓗ ᑕᒪᓐᓇ 
ᐱᔭᕇᖅᓯᒪᒍᒪᓂᐊᖅᑕᕗᑦ ᑕᖅᑭᑦ 6-ᑦ ᐃᓗᐊᓂ. 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᒪᓕᒐᓕᐅᖅᑎ ᑕᓯᐅᔭᖅᔪᐊᕐᒧᑦ, ᒥᔅᑕ 
ᕋᒻᐴᑦ 
 
ᐊᐱᖅᑯᑦ 012 - 3(2): H1N1 ᓄᕙᓐᓇᖅ 

(ᕋᒻᐴᑦ) 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᐱᖅᑯᑎᒐ ᑐᕌᖓᔪᖅ ᐱᓕᕆᐊᖃᖅᑐᒧᑦ 
ᐃᓄᓕᕆᔨᒃᑯᓐᓂᑦ.  
 
ᒥᓂᔅᑕᐃᑦ ᐅᖃᐅᓯᖏᑎᒍᑦ ᐅᖃᖅᑲᐅᖕᒪᑦ, ᑖᒃᑯᐊ 
ᑕᓪᓕᒪᐅᖕᒪᑕ ᑖᒃᑯᐊ ᕼ1N1ᒥ ᐳᕝᕕᕆᓂᖃᖅᑐᑦ. 
ᑖᓐᓇ ᒥᓂᔅᑕ ᐅᖃᕈᓐᓇᖅᑳ ᐸᓴᒋᔭᐅᔪᖃᕐᒪᖔᑦ 
ᓄᓇᕗᒻᒥ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
ᐋᓐᓂᐊᖅᑐᓕᕆᓂᕐᒧᑦ ᒥᓂᔅᑕ, ᐊᖓᔪᖅᑳᖅ ᑕᒐᖅ 
ᑰᓕ 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᐅᖃᖅᑏ, 
ᑖᓐᓇ  

ᖁᔭᓐᓇᒦᖅᖢᒍ ᐊᐱᖅᑯᑎᒋᔭᖓ ᐊᒻᒪ ᓄᓇᕗᒻᒥᐅᑦ 
ᖃᐅᔨᒪᓪᓗᖓ ᑕᒪᑐᒥᖓ ᐅᔾᔨᕈᓱᒃᑐᐃᓐᓇᐅᓪᓗᑎᒃ 
ᐃᓱᒫᓗᒋᔭᖃᖅᖢᑎᒃ ᑭᓯᐊᓂ ᐅᖃᕈᓐᓇᖏᑦᑐᒍᑦ 
ᑭᓇ ᐸᓴᓇᕐᒪᖔᑦ ᑕᐃᒪᐃᑦᑑᖕᒪᑕᑦ.  
 
ᑭᓯᐊᓂᓕ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ 
ᐅᖃᐅᔾᔨᖃᑦᑕᖅᑐᑦ ᓄᕙᓗᐊᖅᐸᑕ ᓱᕈᓰᑦ 
ᓄᕙᓗᐊᓪᓚᕆᒃᐸᑕ ᐅᖃᐅᑎᔭᐅᖏᓐᓇᖅᑐᑦ 
ᓈᓚᐅᑎᒃᑯᓪᓗ ᐅᖃᐅᑎᔭᐅᓪᓗᑎᒃ 
ᓴᓗᒪᓇᓱᐊᖁᔭᐅᖏᓐᓇᖅᖢᑎᒃ ᐋᓐᓂᐊᖅᑕᐃᓕᓂᖅ 
ᑕᒪᓐᓇ ᐱᐅᓂᖅᐹᖑᖕᒪᑦ ᑭᓯᐊᓂ ᐅᐊᓴᕋᓱᖕᓂᖅ 
ᑖᓐᓇ ᐊᒥᓲᓂᖅᓴᐅᓗᑎᒃ ᐃᓕᓐᓂᐊᖅᑐᓪᓗ 
ᑕᐃᒪᐃᓕᐅᖅᑕᕗᑦ. 
 
ᑭᓯᐊᓂ ᖃᐅᔨᒪᖁᔨᔪᒍᑦ ᑎᒃᑯᐊᖅᑐᕈᒪᓐᖏᓐᓇᑦᑕ 
ᓄᓇᓕᖕᓂᑦ ᑭᓇᒃᑯᑦ ᐸᓴᒋᔭᐅᖕᒪᖔᑕ. ᑕᐃᒃᑯᐊ 
ᑭᓯᐊᓂ ᐊᐅᓪᓚᖅᑎᑕᐅᓚᐅᖅᑳᖅᖢᑎᒃ 
ᖃᐅᔨᔭᐅᖃᑦᑕᕐᒪᑕ lab ᐋᓪᐴᑕᒧᑦ ᑕᐅᕗᖓ 
ᐊᐅᓪᓚᖅᑎᑕᐅᓪᓗᑎᒃ swab-ᑕᐅᔭᕌᖓᒥᒃ. 
ᐅᕙᒍᓪᓕ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ 
ᐅᖃᐅᔾᔨᓯᒪᔪᑦ ᑕᒪᑐᒥᖓ ᐋᓐᓂᐊᖅᑐᖃᓗᐊᖅᐸᑦ 
ᐊᖏᕐᕋᖅᓯᒪᓗᓂ ᐃᒻᒪᖄ ᑕᐃᒫᒃ ᓴᐃᓕᔮᖅᔫᓕᓗᑎᒃ 
ᑖᓐᓇ ᑕᐃᒪᐃᓕᔭᐅᖃᑦᑕᖅᑐᑦ. 
 
ᑭᓯᐊᓂ ᑎᒃᑯᐊᖅᑐᕈᒪᓐᖏᑕᕗᑦ ᓄᓇᓖᑦ ᓇᓕᐊᒃ 
ᐃᓱᒫᓗᖕᓇᓗᐊᕐᒪᖔᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐊᑎᕐᓂᖅ 
ᕿᓂᕋᑖᖏᑦᑐᖓ ᓄᓇᓕᖕᓂᒃᓘᓐᓃᑦ ᑕᒪᑐᒥᖓ 
ᐸᓴᒋᔭᐅᔪᓂᒃ. ᖃᐅᔨᒍᒪᑐᐃᓐᓇᖅᑐᖓ 
ᖃᐅᔨᔾᔪᑎᒃᓴᖃᕐᒪᖔᑦ ᑕᒫᓂ ᓄᓇᕘᒥ 
ᐱᑕᖃᖅᑐᔮᕐᒪᖔᑦ. ᖁᔭᓐᓇᒦᒃ ᐅᖃᖅᑏ. 
 
>>ᐃᓪᓚᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ):  ᐅᖃᖅᑏ, 
ᑕᐃᒪ ᐅᖃᖅᑲᐅᒐᒪ ᐃᓄᒃᑎᑐᑦ ᐅᖃᕋᒪ. 
ᑎᒃᑯᐊᖅᑐᕈᒪᓐᖏᓐᓇᑦᑕ  

ᑭᓇᑐᐃᓐᓇᕐᒥᒃ ᓇᓪᓕᐊᓂᑐᐃᓐᓴᕐᓘᓐᓃᑦ 
ᓄᓇᓕᖕᓄᓪᓘᓐᓃᑦ.  
 
ᐃᓄᐃᑦ ᐅᖃᐅᔾᔪᒋᐊᖅᑕᐅᖃᑦᑕᖅᑐᑦ 
ᐋᓐᓂᐊᖅᑐᓕᕆᔨᒃᑯᓐᓄᑦ ᑐᓴᖅᑎᑦᓯᓪᓗᑎᒃ 
ᓄᓇᓕᓕᒫᓂᒃ ᐋᓐᓂᐊᖅᑐᓕᕆᔨᓕᒫᓂᒃ ᐃᒪᓐᓇ 
ᐸᓴᖕᓇᖅᑐᖃᖅᑲᑦ ᓲᕐᓗ ᐳᕝᕕᕆᔫᕚᖅᑐᒥᒃ ᑖᒃᑯᐊ 
ᑲᒪᒋᔭᐅᑦᓯᐊᖁᓪᓗᒋᑦ ᑖᒃᑯᐊ ᑐᓴᖅᑕᐅᕙᓪᓕᐊᔪᑦ 
ᐃᓄᓕᒫᓄᑦ ᐋᓐᓂᐊᕕᒃᑯᑦ ᓄᓇᓕᖕᓂᑦ 
ᓄᓇᕗᓕᒫᓂ ᑖᒃᑯᐊ ᑐᓴᖅᑕᐅᕙᓪᓕᐊᔪᑦ. 
 
ᑭᓯᐊᓂ ᑕᐃᓯᒍᒪᓐᖏᓐᓇᑦᑕ ᐊᑎᕆᔭᐅᔪᓂᒃ ᑕᒪᓐᓇ 
ᐊᑐᖅᑕᐅᖃᑦᑕᖏᒻᒪᑦ ᑕᐃᒪᓐᓇ ᑭᓯᐊᓂ 
ᐅᔾᔨᖅᑐᖁᑦᑎᐊᖅᑕᕗᑦ ᓄᓇᕗᒻᒥᐅᑦ 
ᐃᓱᓴᒪᒋᑦᓯᐊᕆᐊᖃᕋᑦᑎᒍᑦ ᑕᒪᒃᑯᐊ 
ᐳᕝᕕᕆᔫᔮᖅᑐᑦ. ᑕᐃᒪ ᐋᓐᓂᐊᖅᑐᓕᕆᔨᒃᑯᑦ 
ᓄᓇᓕᖕᓂᑦ ᐅᖃᐅᑎᓯᒪᔭᕗᑦ ᑕᐃᒪᓐᓇ. ᖁᔭᓐᓇᒦᒃ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐅᖃᖅᑎᑦᑎᔩ, ᑖᓐᓇ ᒥᓂᔅᑕ ᐅᖃᕈᓐᓇᖅᑐᒃᓴᐅᔪᖅ 
ᑕᒪᓐᓇ ᐳᕝᕕᕆᓂᐅᔮᖅᑐᖅ 
ᐅᓄᖅᓯᒋᐊᖅᐸᓪᓕᐊᖕᒪᖔᑦ ᒫᓐᓇᐅᔪᖅ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ) ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᕙᖓᓕ ᓇᖕᒥᓂᖅ 
ᑐᑭᓯᒋᐊᖅᑎᑦᓯᒃᑲᓐᓂᕈᓐᓇᕋᓗᐊᖅᑐᖓ ᓯᐊᕈ 
ᐅᖃᕐᕕᒋᓚᐅᕐᓗᒍ ᑕᐃᓐᓇ 
ᐋᓐᓂᐊᖅᑐᓕᕆᔨᒻᒪᕆᐅᔪᖅ. ᒫᓐᓇ ᐃᒪᓐᓇ ᐊᕐᕌᒍᒥ 
ᑕᐃᒪᐃᓕᖅᑎᓪᓗᒍ, ᐃᒪᓐᓇ  

ᓄᕙᒃᑐᓪᓗ ᐳᕝᕕᕆᔪᓪᓗ ᐊᒥᓲᓂᖅᓴᐅᒐᔪᖕᒪᑕ.  
 
ᑭᓯᐊᓂ ᖃᐅᔨᒋᐊᕐᓂᐊᕋᒃᑯ ᑕᒪᓐᓇ 
ᐊᒃᓱᕈᓗᐊᕐᒪᖔᑦ ᑖᓐᓇᓗ ᐊᐱᖅᑯᑎᒋᕋᑖᖅᑕᖓ 
ᖃᐅᔨᐊᕐᓂᐊᖃᒃᑯ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏᑦ, ᒥᔅᑕ ᐃᐊᓕᐊᑦ, 
ᒪᓕᒐᓕᐅᖅᑎ ᖁᑦᑎᒃᑐᒧᑦ. 
 
ᐊᐱᖅᑯᑦ 013 - 3(2): ᑮᓇᐅᔭᓂᑦ ᐃᑲᔫᑎᓄᑦ 

ᐊᖏᖃᑎᒌᒍᑦ ᒪᑭᓐᓇᓱᐊᖅᑐᒃᑯᓐᓂᑦ 
(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᓯᔩ, 
ᑖᓐᓇ ᐊᐱᖅᑯᑎᒐ ᑐᕌᖓᔪᖅ ᐊᓐᓂᐊᖅᑐᓕᕆᔨᒃᑯᑦ 
ᒥᓂᔅᑕᖓᓐᓄᑦ. 
 
ᐃᑉᐸᒃᓴᖅ ᐅᖃᐅᓯᒃᑯᑦ, ᓴᖅᑭᑎᑦᓯᓚᐅᕋᒪ, ᑕᒪᒃᑯᐊ 
ᑎᒥᒥᒍᑦ ᐊᔪᕈᑎᖃᖅᑐᓄᑦ ᑲᑎᒪᔩᑦ 2004ᒥ ᑖᒃᑯᐊ 
ᐃᑲᔫᑕᐅᔪᑦ ᑮᓇᐅᔭᐃᑦ ᑐᓂᔭᐅᓚᐅᖅᑐᑦ $90,000. 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᑖᓐᓇ ᐅᓂᒃᑳᕈᓐᓇᖅᐹ 
ᒥᓂᔅᑕ, ᑖᓐᓇ $90,000. ᑭᓱᓄᑦ ᐊᑐᕐᓂᐊᕐᒪᖔᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, 
ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖁᔭᓐᓇᒦᖅᐸᕋ ᑕᐃᓐᓇ ᐊᐱᕆᔪᖅ 
ᒪᓕᒐᓕᐅᖅᑎ. ᑖᒃᑯᐊ ᐃᑲᔫᑏᑦ ᑮᓇᐅᔭᐃᑦ 
ᐱᑕᖃᑦᑎᑕᖏᑦ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 
ᒪᑭᓐᓇᓱᐊᖅᑏᑦ ᑲᑐᔾᔨᖃᑎᒋᖏᓐᓄᑦ ᐃᒪᓐᓇ 
ᐊᓪᓚᒡᕕᑖᖁᓪᓗᒋᑦ ᖃᓄᑐᐃᓐᓇᖅ ᐊᑐᕈᒪᑉᐸᒍᑦ 
ᑖᓐᓇ ᑮᓇᐅᔭᖅ ᐊᑐᕈᓐᓇᖅᑕᖓᓐ. 
ᐃᖅᑲᓇᐃᔭᖅᑎᖃᑲᐃᓐᓇᕐᓗᑎᓪᓘᓐᓃᑦ 
ᐊᔭᐅᖅᑎᒋᓂᐊᖅᑕᒥᓂᓪᓘᓐᓃᑦ ᐃᑲᔪᖅᑎᔅᓴᓂᒃ 
ᑕᒫᓂ ᑐᓴᖅᑕᐅᒋᐊᓖᑦ ᓄᓇᕗᑦᒥ.  
 
ᑖᒃᑯᐊᓕ ᑮᓇᐅᔭᐃᑦ ᐃᑲᔫᑎᕗᑦ 
ᐊᐅᓚᓂᖃᓐᖏᓇᑦᑎᒍ ᑭᓯᐊᓂ ᐊᐃᑦᑑᑕᐅᓯᒪᔪᑦ  

ᐃᒪᓐᓇ ᑮᓇᐅᔭᖄᕐᔪᖁᓪᓗᒋᑦ ᐋᖅᑭᒃᓯᓂᐊᕐᓗᑎᒃ 
ᑕᐃᒪᓐᓇ ᑲᑐᔾᔨᖃᑎᒌᓐᓂᕆᓂᐊᖅᑕᒥᓂᒃ ᑕᒫᓂ 
ᓄᓇᕗᑦᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ ᑭᐅᕋᑖᕋᕕᑦ. ᑕᒪᒃᑯᐊ ᐅᓄᖅᓯᕙᓪᓕᐊᔪᑦ 
ᑕᑯᖃᑦᑕᓕᖅᑎᓪᓗᒋᑦ ᑖᒃᑯᓄᖓ ᐱᓕᕆᕕᐅᑉ 
ᑮᓇᐅᔭᒃᓴᖏᑦ ᐅᓄᖅᓯᒋᐊᖅᓯᒪᔪᑦ ᑕᐃᒪ 
ᐃᖅᑲᓇᐃᔭᖅᑎᑖᖅᐸᓪᓕᐊᒻᒪᖔᑕ ᒐᕙᒪᒃᑯᑦ ᑖᓐᓇ 
$90,000-ᖃᐃ ᐅᓄᖅᓯᒋᐊᕈᓐᓇᕋᔭᖅᐸ? 
 
ᐊᓪᓚᒡᕕᖃᖏᒻᒪᑕ ᒫᓐᓇᐅᔪᖅ ᑕᒪᓐᓇ 
ᐃᓱᒪᒋᔭᐅᓯᒪᕙ ᑖᒃᑯᐊ ᑮᓇᐅᔭᐃᑦ 
ᐅᓄᖅᓯᒋᐊᖅᑕᐅᒐᔭᕐᓂᖏᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᕈᓐᓇᖏᓐᓇᒪ 
ᐃᓱᒪᔅᓴᖅᓯᐅᕈᑎᒋᓚᐅᕐᒪᖔᑦᑎᒍ ᑭᓯᐊᓂ 
ᐅᖃᐅᑎᒍᓐᓇᖅᑕᕋ ᑖᓐᓇ ᒪᓕᒐᓕᐅᖅᑎ ᐊᕐᕌᒍᑕᒫᑦ 
ᑖᒃᑯᐊ ᑐᒃᓯᕋᐅᑎᖏᑦ ᕿᒥᕐᕈᖃᑦᑕᕋᑦᑎᒍ. ᑕᐃᒪ 
ᑐᒃᓯᕋᓚᐅᖅᓯᒪᔫᒐᓗᐊᖅ $200,000-ᓂᒃ. 
 
ᑖᒃᑯᐊ ᓄᓇᕗᑦ ᑐᓐᖓᕕᒃᑯᑦᑕᐅᖅ ᐃᑲᔪᕐᒪᑕ 
ᑖᒃᑯᓂᖓ ᐱᔨᑦᓯᕋᐅᑎᒋᔭᕆᐊᖃᑦᑕᖏᓐᓂᒃ 
ᐋᖅᑭᒃᓯᔪᓐᓇᖏᓐᓇᑦᑕ ᐊᓪᓚᒡᕕᒃᓴᖏᓐᓂ.  
 
ᑕᐃᒪ ᑭᓯᐊᓂ ᑲᑐᔾᔨᖃᑎᒌᓂᒃ ᐃᑲᔪᖅᑎᖃᖅᑐᒍᑦ. 
ᑕᐃᒪᐃᖁᓇᕐᒥᔫᒐᓗᐊᖅ ᐊᓯᖏᑦ ᐃᑲᔪᕐᓗᑎᒃ 
ᑖᒃᑯᓂᖓ ᐃᑲᔪᖅᑕᐅᔾᔪᑎᒋᔭᕆᐊᖃᑦᑕᖏᓐᓂᒃ  



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᑭᓐᓇᓱᐊᖅᑎᒃᑯᑦ ᑖᓐᓇ ᑲᑐᔾᔨᖃᑎᒌᓂᒃ 
ᒪᑭᓐᓇᓱᐊᖅᑎᒃᑯᑦ ᑮᓇᐅᔭᑭᔅᓴᖅᑎᑕᐅᓗᐊᕐᒪᕆᒻᒪᑦ.  
 
ᐄ, ᑕᐃᒃᑯᐊ ᑲᑐᔾᔨᖃᑎᒌᑦᑕᐅᖅ ᐊᓯᖏᑦ 
ᐃᑲᔪᕆᐊᖃᒻᒥᒻᒪᑕ. ᐄ, ᓇᓗᓇᓐᖏᑦᑐᖅ 
ᐅᖃᕝᕕᒋᓂᐊᖅᑕᒃᑲ ᑕᐃᒃᑯᐊ ᑲᑐᔾᔨᖃᑎᒌᑦ ᐊᓯᖏᑦ 
ᑕᒫᓂ ᓄᓇᕗᑦᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓱᓕᒃᑲᓐᓂᖅ ᑖᓐᓇ ᒥᓂᔅᑕᖓᓐᓄᑦ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᐅᖃᐅᓯᕆᕋᑖᕋᕕᒋᑦ 
ᓄᓇᕗᑦ ᑐᓐᖓᕕᒃᑯᑦ ᑮᓇᐅᔭᖃᑦᑎᑦᑎᔪᓪᓗ. ᑖᒃᑯᐊ 
ᒐᕙᒪᒃᑯᑦ $90,000-ᓂᒃ ᐱᑕᖃᖅᑎᑎᑉᐸᑕ ᐊᓯᖐᑦ 
ᐊᔾᔨᓪᓗᐊᖏᓐᓂᒃ ᐃᑲᔫᑎᖃᕆᕙᑦ ᑖᒃᑯᓄᐊ 
ᒐᕙᒪᒃᑯᑦ ᐃᑲᔫᑎᖏᓐᓄᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ. ᓇᓗᔪᖓ ᑖᒃᑯᓄᖓ NTI-
ᑯᓅᖃᑦᑕᕐᒪᖔᑕ ᑮᓇᐅᔭᐃᑦ. 
ᖃᐅᔨᒪᖏᒃᑲᓗᐊᖅᑐᖓ ᑭᓯᐊᓂ ᑎᑎᕋᖅᑕᐅᓯᒪᒻᒪᑦ 
ᑐᑭᓯᐅᒪᔭᒃᑯᓪᓕ ᒪᑭᓐᓇᓱᐊᖅᑏᑦ 
ᑲᑐᔾᔨᖃᑎᒌᖏᓐᓄᐊᖃᑦᑕᖅᑐᑦ.  
 
ᖃᐅᔨᒪᒻᒥᔪᖓ ᓄᓇᕗᑦ ᑐᓐᖓᕕᒃᑯᑦ ᐃᑲᔪᖅᑐᑦ 
ᐊᓪᓚᒡᕕᖃᑦᓯᑎᓪᓗᑎᒃ. ᖃᓄᒃᑲᓐᓂᖅ ᐃᑲᔪᕐᒪᖔᑕ 
ᓄᓇᕗᑦ ᑐᓐᖓᕕᒃᑯ ᖃᐅᔨᒫᓂᓐᖏᒃᑲᓗᐊᖅᑐᖓ 
ᑭᓯᐊᓂ ᖁᔭᒋᑦᓯᐊᖅᑕᕗᑦ ᐃᑲᔪᕐᓂᖏᑦ ᐃᒪᓐᓇ 
ᐅᖃᕈᓐᓇᖏᓐᓇᒪ ᐊᓯᖏᑦ ᑲᑐᔾᔨᖃᑎᒌᒍᔪᑦ 
ᑮᓇᐅᔭᓂᒃ ᐃᑲᔫᑎᔅᓴᓂᒃ ᐱᑕᖃᑦᑎᑎᒻᒪᖔᑕ.  
 
ᐄ, ᑕᐃᒪ ᐊᓯᖏᓐᓂᒃ ᐃᑲᔫᑎᓂᒃ ᐱᔨᑦᑎᕋᐅᑎᓂᒃ 
ᐱᑕᖃᑦᑎᑦᓯᒐᑦᑕ ᑎᒥᒥᒍᑦ ᐊᔪᕈᑎᖃᑦᑐᓂᒃ.  
ᐃᓐᓇᑐᖃᒻᒥᒃ, ᐃᓐᓇᑐᖃᐃᑦᑕᐅᖅ ᑎᒥᒥᒍᑦ 
ᐊᔪᕈᑎᖃᕐᖓᑕ. ᑖᒃᑯᐊᓗ ᐊᖏᕐᕋᒥᓂ 
ᐊᓂᒍᓐᓇᖏᑦᑐᑦ ᐃᑲᔪᖅᑕᐅᓪᓗᑎᒃ ᓄᓇᕗᓕᒫᒥ.  

ᑕᒪᒃᑯᐊ ᑎᒥᒥᒍᑦ ᐱᒡᒐᐅᑎᖃᑦᑐᑦ ᐊᖏᕐᕋᒥᓂ 
ᓴᓗᒻᒪᔅᓴᕈᓐᓇᓐᖏᑦᑐᑦ ᑖᒃᑯᐊ 
ᐃᑲᔪᒃᑲᓐᓂᕈᓐᓇᑐᒃᓴᐅᒐᓗᐊᖅᑐᒍᑦ. 
 
ᑕᒪᒃᑯᓂᖓ ᒪᒃᑯᑦᑐᓂᒃ ᑎᒥᒥᒍᑦ ᐊᔪᕈᑎᖃᑦᑐᓂᒃ 
ᑕᐃᒪ ᓯᕗᓂᒃᓴᒥᖃᐃ ᕿᓂᒃᑲᓐᓂᕈᓐᓇᖅᑐᒍᑦ. 
ᑭᓯᐊᓂ ᒫᓐᓇ ᐋᖅᑭᑎᖅᓯᒪᑦᑎᐊᖅᑐᓂᒃ 
ᐸᕐᓇᐅᑎᖃᖅᓯᒪᖏᓇᑦᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑖᒃᑯᐊ ᐃᑲᔫᑕᐅᔪᑦ ᑮᓇᐅᔭᐃᑦ ᓄᓇᕗᑦ 
ᑐᓐᒐᕕᒃᑯᓐᓄᑦ ᐊᒻᒪ ᓄᓇᕗᑦ ᒐᕙᒪᖏᓐᓂᒃ 
ᑐᑭᓯᐊᖅᑰᖅᑐᖓ ᐃᓕᖅᑯᓯᕆᔭᐅᔪᒥᒃ. 
ᓇᓗᓇᓐᖏᑦᑐᖅ ᐅᓂᒃᑳᓕᐅᖅᑕᐅᔪᖃᖅᓯᒪᒻᒪᑦ 
ᑮᓇᐅᔭᖅᑐᕈᑎᒃᓴᐃᓪᓗ ᑐᓂᔭᐅᕙᒃᑐᑦ  ᐊᕐᕌᒍᑕᒫᑦ 
ᐃᓱᓕᒑᖓᑕ. 
 
ᑐᓴᕈᒪᑐᐃᓐᓇᖅᑐᖓ ᒥᓂᔅᑕᒥᒃ ᐊᖏᕈᓐᓇᕐᒪᖔᖅ 
ᑐᓴᒐᒃᓴᖃᖅᑎᑦᑎᒍᓐᓇᓂᐊᕐᒪᖔᖅ ᐅᕙᓐᓄᑦ ᑖᓐᓇ 
ᑮᓇᐅᔭᐃᑦ ᐊᑐᖅᑕᐅᓂᖏᑦ ᐅᓂᒃᑳᓂᒃ ᐱᒍᓂ 
2008-09-ᒧᑦ. ᑕᒪᑐᒨᓇ ᑐᑭᓯᐊᒍᑎᖃᓕᕋᔭᕋᒪ 
ᑖᒃᑯᐊ ᐊᔾᔨᒌᓂᒃ ᐃᑲᔫᑕᐅᖃᑦᑕᖅᑐᓂᑦ ᐊᒻᒪ 
ᐅᓂᒃᑳᒥᒃ ᐅᖃᐅᓯᓕᓐᓂᑦ ᑲᑎᒪᔨᕋᓛᑦ 
ᖃᓄᐃᓘᕈᓐᓇᓚᐅᕐᓂᖏᓐᓂᑦ ᑮᓇᐅᔭᓂᒃ $90,000-
ᓚᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ, ᑖᓐᓇ ᒪᓕᒐᓕᐅᖅᑎ 
ᑐᑭᓯᒋᐊᕈᑎᔅᓴᖏᓐᓂᒃ ᑐᓂᓂᐊᖅᐸᕋ. ᑖᒃᑯᐊ  
ᐱᓕᕆᕕᑦᑕ ᐱᓯᒪᔭᖏᓐᓂᒃ ᐱᒍᓐᓇᖅᓯᑐᐊᕈᑦᑎᒍ. 
ᖁᔭᓐᓇᒦᒃ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐸᖕᓂᖅᑑᒧᑦ, 
ᒥᔅᑕ ᖁᒻᒧᐊᑦᑐᖅ. 
 
ᐊᐱᖅᑯᑦ 014 - 3(2): ᖃᖓᑕᓲᓄᑦ ᒪᓕᒐᐃᑦ 

ᐸᓐᓂᖅᑑᒥ (ᖁᒻᒧᐊᑦᑐᖅ) 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᖅᑯᑎᔅᓴᕋᓕ ᑕᕝᕗᖓ ᒥᓂᔅᑕ 
ᐃᖏᕐᕋᔪᓕᕆᔨᒃᑯᓐᓄᑦ.  
 
ᑕᐃᒪᐃᓛᒃ ᐸᖕᓂᖅᑑᒧᑦ ᑎᑭᑦᑕᖅᕕᐅᖃᑦᑕᕋᑦᑕ 
ᒪᕐᕉᓐᓂᒃ ᖃᖓᑕᓲᓐᓂᒃ ᐊᑦᔨᒌᖏᑦᑑᓐᓂᒃ 
ᐊᐃᑉᐸᖏᑦ, ᕘᔅᑎᐅ, ᐊᐃᑉᐸᖏᑦ ᑲᓇᐃᑎᐊᓐ. 
ᑖᒃᑯᐊ ᕘᔅᑎᐅᒃᑯᑦ ᑎᑭᖃᑦᑕᖅᓴᒐᒥᒃ ᑕᐃᒪᓐᖓᓪᓗ 
ᓯᓚᖓ ᐱᐅᓗᐊᖏᒃᑲᓗᐊᖅᑎᓪᓗᒍ 
ᐃᓕᓐᖓᑎᐊᖅᑑᔮᕋᒥᒃ ᑎᑮᓐᓇᑎᐊᖃᑦᑕᓚᐅᕐᖓᑕ. 
ᑕᐃᒪᓐᖓᑦ ᐱᓗᐊᓐᖑᐊᖅᑐᑦ ᐊᖏᕐᕋᓱᓚᐅᖅᓯᒪᒐᑦᑕ 
ᐱᓇᓱᐊᕆᓰᑦ ᐱᖓᓱᓪᓗᐊᕈᖅᑐᑦ. ᑖᒃᑯᐊ 
ᑲᓇᐃᑎᐊᓐᑯᑦ ᓯᓚᖓ ᐱᑦᔪᑎᒋᓯᓐᓈᖅᑐᒍ 
ᑕᐃᒃᓱᒪᓂ ᓄᖅᑲᕋᑖᖅᑐᑕ  ᐅᕙᓐᖓᑦ 
ᐊᓄᕌᖃᑦᑕᖅᑐᕈᓘᔪᒻᒪᑦ 
ᑕᑉᐸᐅᖓᕈᓐᓇᐃᓕᐅᖅᑲᔪᒻᒪᑕ. ᑭᓯᐊᓂ ᑭᖑᓂᖓᒍᑦ 
ᐊᓄᕌᖃᑦᑕᕈᓐᓃᕋᓗᐊᖅᑎᓪᓗᒍ ᑕᑉᐸᐅᖓ 
ᑎᑭᒍᓐᓇᐃᓕᐅᖅᑲᐅᔭᖅᓯᒪᓕᓚᐅᕐᖓᑕ 
ᐱᓇᓱᐊᕈᓰᓐᓂᒃ ᒪᕐᕉᓐᓂᒃ ᑖᒃᑯᐊᖃᐃ 
ᐊᑦᑐᖅᑕᐅᓯᒪᓗᐊᓚᐅᖅᑐᑦ. ᑖᒃᑯᐊ ᕘᔅᑎᐅᒃᑯᑦ 
ᑲᔪᓯᑦᑎᐊᖃᑦᑕᑎᓪᓗᒋᑦ ᐊᐃᑉᐸᖏᑦ 
ᒥᖃᑦᑕᓚᐅᖏᒻᒪᑕ.  
 
ᑖᒃᓱᒧᖓᓕ ᒥᓂᔅᑕᒧᑦ ᐊᐱᖅᑯᑎᒋᔪᒪᔭᕋ, ᐅᖃᖅᑏ, 
ᑖᒃᑯᐊ ᐸᖕᓂᖅᑑᒧᑦ ᒥᒋᐊᖅᑐᕐᓗᓂ 
ᑕᒃᑯᕕᒃᓴᐅᓂᕆᔭᕆᐊᓕᖓ ᐊᒻᒪᓗ ᓄᕗᔭᖏᑦ 
ᖁᑦᑎᒋᐊᖃᕐᓂᖏᑦ ᑖᒃᑯᐊᖃᐃ 
ᐊᓯᔾᔨᖅᑕᐅᓯᒪᓕᕐᖓᑎᒃ. ᑖᒃᑯᐊ ᐊᑦᑎᕈᔪᑦᑎᓪᓗᒍ 
ᐊᐃᑉᐸᖏ ᑕᑉᐸᓐᓇᐃᓛᒃ ᓄᕗᔭᖓ ᑕᐅᓄᖓ 
ᐊᑉᐸᕆᐊᒃᑲᓐᓂᕈᓐᓇᐃᓕᔫᔮᓚᐅᕐᖓᑕ ᐃᒪᓐᓇᒎᖅ 
ᑕᑯᖏᒃᑯᑎᒃ ᓄᓇᒥᒃ ᖃᖓᑕᓗᑎᒃ ᖁᑦᑎᓪᓗᑎᒃ 
ᐅᑎᕆᐊᕆᐊᓖᑦ ᒥᒐᓱᐊᒡᒐᕆᐊᖃᖏᑦᑐᑦ.  
 
ᓄᓇᑦᑎᓐᓂᒥᐅᑕᐅᓪᓗᑕ ᑐᓴᖅᑎᑕᐅᓯᒪᖏᑦᑎᐊᕐᕋᑦᑕ 
ᑕᒪᓐᓇ ᐊᓯᔾᔨᖅᑕᐅᓯᒪᒻᒪᖔᑦ ᑭᓯᐊᓂ 
ᐊᑐᓕᖅᓯᒪᔫᔮᖓᑕᓕ ᑖᒃᑯᐊ ᐊᐃᑉᐸᖏᑦ 
ᐊᔾᔨᒋᖏᑕᖓᓂᒃ ᐊᑐᖅᑕᐅᕙᓚᐅᖏᑦᑐᓂᒃ.  
ᑖᓐᓇᖃᐃ ᑕᐃᒪᐃᓕᖓᓕᕐᒪᖔᑦ, ᐅᖃᖅᑏᑦ, 
ᐊᐱᕆᔭᕋ ᑕᐃᓐᓇ ᒥᓂᔅᑕ. ᖁᔭᓐᓇᒦᒃ. 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, 
(ᑐᓵᔨᑎᒍᑦ) ᐊᖓᔪᖅᑳᖅ ᐲᑕ ᑕᑉᑑᓇ.  
 
ᐊᖓᔪᖅᑳᖅ ᐱᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᓗ ᖁᔭᓕᕙᕋ ᒪᓕᒐᓕᐅᖅᑎ 
ᐊᐱᕆᒻᒪᑦ. ᑕᒪᓐᓇ ᑐᓴᓚᐅᖏᓇᒃᑯ. ᑖᒃᑯᐊ 
ᖃᖓᑕᓂᐅᔪᐃᑦ ᒪᓕᖃᑦᑕᕐᖓᑕ ᐊᕐᕌᒎᑉ 
ᖃᓄᐃᓐᓂᖓᓂᒃ. 
 
ᑖᓐᓇᓕ ᕘᔅ ᑎᐊ ᐱᓪᓗᒍ ᖃᐅᔨᓴᕈᑎᖃᖅᓯᒪᒻᒪᑕ, 
ATR 42, ᑖᒃᑯᐊ ᑲᓇᑕᒥ ᒪᓕᒋᐊᖃᑦᑕᖏᑦ 
ᐊᐅᓚᒍᓐᓇᖏᒻᒪᑕ ᐸᖕᓂᖅᑑᒨᕈᓐᓇᖏᒻᒪᑕ. ᑖᒃᑯᐊ 
ᐱᔭᕆᐊᑐᒻᒪᑕ ᐸᖕᓂᖅᑑᒧᑦ ᒥᒐᓱᐊᖅᓱᓂ ᑖᒃᑯᐊ 
ᒪᓕᒋᐊᓖᑦ, ᖃᖅᑲᖃᐅᓂᖓᓄᑦ. 
 
ᑕᐃᒪᓐᓇ ᐃᖏᕐᕋᐃᓐᓇᕈᓐᓇᖃᑦᑕᓐᖏᒻᒪᑕ ᑖᒃᑯᐊ 
ᐃᓕᓴᕆᓯᒪᓪᓗᒋᑦ. ᑕᐃᒪ ᐸᖕᓂᖅᑑᒧᑦ 
ᖃᖓᑕᓲᖃᑦᑎᑦᑎᓂᒃᑯᑦ ᑕᐃᒪ ᐱᓕᕆᕕᕗᑦ 
ᓇᓗᓇᐃᖅᓯᓯᒪᔪᑦ ᑕᐃᒪᓐᓇ ᓯᕕᑐᔪᒧᑦ 
ᐋᖅᑭᒃᓯᒪᒍᑕᐅᒐᔭᖅᑐᓂᒃ ᕿᓂᖅᑐᑎᒃ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᓱᕐᓂᖅ. ᒪᓕᒐᓕᐅᖅᑎ 
(ᑐᓵᔨᑎᒍᑦ) ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᓯᐊᓪ. 
 
ᐊᐱᖅᑯᑦ 015 - 3(2): ᑐᓴᒐᒃᓴᖅ ᐊᕐᕌᒍᑕᒫᑦ 

ᐅᖅᓱᐊᓗᒃᑖᕈᑕᐅᕙᒃᑐᓂᑦ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑖᒃᑯᓄᖓ ᒐᕙᒪᓕᕆᔨᒃᑯᓐᓄᑦ, ᐅᖅᓱᐊᓗᐃᑦ 
ᐱᑦᔪᑎᒋᓪᓗᒋᑦ, ᐅᖅᓱᐊᓗᐃᑦ 
ᓂᐅᕕᐊᕆᔭᐅᓯᒪᓕᖅᐹᑦ ᐊᕐᕌᒍᒧᑦ ᐊᑐᕐᓂᐊᖅᑐᑦ? 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᓂᕐᒧᑦ, ᐊᖓᔪᖅᑳᖅ ᓗᐊᓐ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᐃᒪ 
ᓂᐅᕕᕋᓱᐊᖅᑐᒍᑦ ᐅᖅᓱᐊᓗᓐᓂᒃ 
ᐊᔪᓐᖏᓐᓂᒫᑦᑎᒍᑦ. ᑕᐃᒫᒃ 
ᐊᖏᓂᖅᐹᖑᔪᓐᓇᖅᑐᒥᒃ ᓂᐅᕕᕋᓱᐊᖅᑐᒍᑦ ᒫᓐᓇ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 
ᑭᖑᓪᓕᖅ ᐊᐱᖅᑯᑎᒋᓂᐊᕐᓕᕐᒥᔭᕋ ᑖᓐᓇ 
ᐊᑭᑦᑐᓗᐊᖅᑕᐃᓕᒍᑎᒧᑦ ᐅᑎᕐᓂᐊᕐᒪᖔᑕ. 
ᒐᕙᒪᒃᑯᑦ ᐊᑭᖃᓐᖑᐊᖅᑎᑦᑎᑉᐸᑕ $37 ᖃᑦᑕᐅᔭᖅ 
ᐊᑕᐅᓯᕐᒧᑦ ᐊᒻᒪ ᐊᑭᓪᓚᕆᒋᒍᓂᐅᒃ $68 
ᖃᑦᑕᐅᔭᖅ ᐊᑕᐅᓯᖅ, ᖃᑦᓰᕌᓪᓗᐊᕋᔭᖅᑲ 
ᐊᑭᑦᑐᓗᐊᖅᑕᐃᓕᒍᑎᒃ ᖃᑦᑕᐅᔭᖅ ᐊᑕᐅᓯᕐᒧᑦ ᐊᒻᒪ 
ᖃᑦᓯᓂᑦ ᒐᕙᒪᒃᑯᑦ ᐊᑐᓐᖏᓐᓂᖅᓴᐅᒐᔭᖅᐸᑦ 
ᑮᓇᐅᔭᓂᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): ᒫᓐᓇ 
ᐃᖅᑲᐅᒪᓐᖏᑦᑎᐊᖅᑐᖓ, ᐅᖃᖅᑏ, ᒫᓐᓇᒃᑯᑦ 
ᐅᖃᕈᓐᓇᓐᖏᑦᑐᖓ. ᑕᐃᓐᓇ ᒪᓕᒐᓕᐅᖅᑎ 
ᑭᐅᒋᐊᖃᕐᓂᐊᖅᑕᕋ ᖃᓄᓕᒫᑦᓯᐊᖅ 
ᑐᑭᓯᒋᐊᒃᑲᓐᓂᕈᑎᔅᓴᓂᒃ ᖃᐅᔨᒋᐊᓚᐅᕐᓗᖓ 
ᑭᐅᓛᕋᒃᑯᑦ. ᒫᓐᓇ ᖃᐅᔨᒪᖏᓇᒃᑯ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓕᕗᖓ ᑭᐅᒐᕕᑦ, ᐅᖃᑐᐃᓐᓇᖅᑐᖓ ᑖᒃᑯᐊ 
ᐅᖃᓕᒫᒐᐃᑦ ᖃᐃᑕᐅᓚᐅᖅᑐᑦ ᐊᑭᑭᓐᓂᖏᓐᓂ 
ᓂᐅᕕᐅᑎᔅᓴᐃᑦ ᒥᒃᓵᓄᑦ ᒐᕙᒪᒃᑯᑦ 
ᐅᓐᓂᓗᐃᓐᓇᖃᑦᑕᕐᒪᑕ ᓯᕗᓂᐊᒍᑦ 
ᐊᑭᑦᑐᓗᐊᓚᐅᖏᓐᓂᖏᓐᓂ ᓂᐅᕕᖃᑦᑕᕐᓂᐅᑉ  
ᒥᒃᓵᓄᑦ ᑮᓇᐅᔭᖃᖏᓐᓇᒥ.  
 

ᑭᓯᐊᓂ ᐊᑭᑦᑐᓗᐊᖅᑕᐃᓕᒍᑎᐅᑉ ᐊᑖᓂ 
ᓂᐅᕕᑦᓴᐅᑎᒋᒋᐊᑐᓐᖏᑦᑐᖅ 
ᑐᖅᑯᑦᑕᐅᑎᒋᓗᒍᓘᓐᓃᑦ ᐊᓪᓛᑦ 
ᐊᐱᖅᑯᑎᒋᖅᑲᐅᕙᕋ ᐊᑭᑭᓐᓂᖏᓐᓂ ᐃᒫᒃ 
ᓇᓗᓇᐃᖅᓯᒍᓐᓇᕋᑦᓯ ᐱᔪᒪᔭᑦᓯᓐᓂᒃ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᕋᑖᕋᒪᐃᓛᒃ 
ᐊᐱᖅᓱᖏᑉᐸᓪᓚᐃᔫᒐᓗᐊᖅ ᑭᐅᓛᖅᐸᕋ ᑖᓐᓇ 
ᒪᓕᒐᓕᐅᖅᑎᐅᖃᑕᐅᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
(ᑐᓵᔨᑎᒎᕈᓐᓃᖅᑐᖅ) ᑕᐃᒫ? (ᑐᓵᔨᑎᒍᑦ) 
ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᓇᓄᓕᒻᒧᑦ, ᒥᔅᑕ ᓂᖏᐅᖓᓐ. 
 
ᐊᐱᖅᑯᑦ 016 - 3(2): ᖃᓄᐃᓕᖓᓂᖓ 

ᐱᓐᖑᐊᖅᕕᓐᓂᑦ ᐊᑭᑐᔪᖅᑐᕈᑎᓄᑦ ᑲᓇᑕᒥ 
ᐱᓇᓱᐊᒐᖅ (ᓂᖏᐅᖓᓐ) 

 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 
ᐊᐱᖅᑯᑎᒋᓂᐊᖅᑕᕋᓕ ᑐᕌᖓᒻᒥᔪᖅ ᓄᓇᓕᓐᓄᑦ 
ᐊᒻᒪᓗ ᒐᕙᒪᒃᑯᓐᓄᑦ ᐱᔨᑦᓯᓂᕐᒥᒃ ᒥᓂᔅᑕᐅᔪᒧᑦ.  
 
ᒫᑦᓯᖑᑎᓪᓗᒍ ᐊᐱᕆᓚᐅᖅᓯᒪᒐᒪ ᒥᓂᔅᑕᐅᔪᒧᑦ 
ᑖᒃᓱᒧᖓ ᒐᕙᒪᑐᖃᒃᑯᓐᓂᒃ $500 ᒥᓕᐊᓐᒥᒃ 
ᕿᑎᖅᑐᓕᕆᓂᕐᒧᑦ ᑐᕌᖓᔪᒥᒃ ᑮᓇᐅᔭᕐᒥᒃ 
ᓴᖅᑭᑦᑐᖃᑉᐸᓪᓕᐊᓂᐊᓵᖅᑎᓪᓗᒍ 
ᑐᑭᓯᓇᓚᐅᖅᓯᒪᔪᖅ ᑕᐃᒃᓱᒪᓂ ᐱᖓᓲᔪᑦ ᑖᒃᑯᐊ 
ᐊᕕᑦᑐᖅᓯᒪᔪᑦ ᑕᒫᓂ $567,000-ᒥᒃ 
ᑮᓇᐅᔭᓕᐅᖅᑕᐅᒐᔭᕆᐊᖏᓐᓂᒃ ᕿᑎᖅᑐᓕᕆᓂᐅᑉ, 
ᕿᑎᖅᕕᒐᓚᐃᑦ ᑕᒪᒃᑯᐊ ᒥᒃᓵᓄᑦ ᑐᕌᖓᔪᒥᒃ 
ᐋᖅᑭᒋᐊᕈᑎᔅᓴᓂᒃ. 
 
ᑐᑭᓯᓯᒪᓪᓗᖓᓗ ᒫᓐᓇᒧᑦ ᓄᓇᕗᑦ ᑖᓐᓇ 
ᐊᒥᓲᓂᖏᑦ ᒪᓕᓪᓗᒋᑦ ᐃᓄᖃᕐᓂᖏᓂᓛᒃ 
ᒪᓕᓪᓗᒋᑦ ᑮᓇᐅᔭᓕᖅᑕᐅᒐᔭᖅᑑᔮᖅᕙᓗᒻᒪᑦ 
ᒥᓂᔅᑐᒥᒃ ᑐᑭᓯᑎᑕᐅᔪᒪᒐᓗᐊᖅᑐᖓ ᖃᓄᑎᒋᑦ 
ᓄᓇᕗᑦ ᑕᐃᑲᓐᖔᖅᑐᒥᒃ 
ᑮᓇᐅᔭᓕᖅᑕᐅᓂᐊᕐᒪᖔᑕ ᑕᒪᑐᒧᖓ 
ᐃᑲᔫᑎᔅᓴᐅᒐᔭᖅᑐᒥᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᓐᓄᑦ 
ᐊᒻᒪᓗᑦᑕᐅᖅ ᒐᕙᒪᒃᑯᑦ ᐱᔨᑦᑎᕋᕐᓂᖏᓐᓄᑦ, 
(ᑐᓵᔨᑎᒍᑦ) ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. 
ᖁᔭᓐᓇᒦᓪᓗ ᐊᐱᕆᒐᕕᓐ ᑕᒪᑉᓱᒧᖓ ᒥᒃᓵᓄᑦ. 
ᑖᒃᑯᐊ ᖃᑦᓯᓪᓚᑐᑯᓘᒻᒪᖔᑕ ᓇᒧᓪᓗ 
ᓯᐊᒻᒪᑎᓐᓇᓱᓐᓂᐊᕐᒪᖔᑦᑎᒍ 
ᓇᓗᓇᐃᖅᓯᒪᑦᑎᐊᖅᑐᓂᒃ ᖃᐅᔨᑎᓐᓂᐊᖅᐸᕋ ᑖᓐᓇ 
ᐊᐱᕆᓵᖅᑐᖅ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. 
ᑕᐃᔅᓱᒪᓂᐅᑎᓪᓗᒍᐃᓛᒃ ᐊᐱᕆᓚᐅᖅᓯᒪᒐᒪ 
ᐅᖃᐅᓯᖃᖅᓱᖓᓗ ᐅᑭᐅᑕᖅᑐᒥᑦ ᑕᒫᓂ 
ᓄᓇᕗᒻᒦᓛᒃ ᑕᒪᒃᑯᐊ ᓯᐊᕐᕆᔮᕐᑯᐅᖃᑦᑕᖅᑐᐃᑦ 
ᐊᑐᖅᑕᐅᔪᓐᓇᖃᑦᑕᓗᐊᕈᓐᓃᖃᑦᑕᐸᓪᓕᐊᖅᓯᒪᒻᒪᑕ
ᐃᓛᒃ ᑕᒪᓐᓇ ᐱᔾᔪᑎᒋᓪᓗᒍ ᐊᐱᕆᓚᐅᖅᓯᒪᒐᒪ 
ᐱᓗᐊᓐᖑᐊᖅᑎᒋᑦ ᑖᒃᑯᐊ ᓴᓪᓕᖅ ᐊᒻᒪ 
ᐃᓪᓗᓕᒑᖅᔪᒃ 
ᐃᓱᒪᒋᔭᐅᔪᒃᓴᐅᖃᑕᐅᔪᓐᓇᕋᔭᕐᒪᖔᑎᒃ ᑕᒪᑦᑐᒪ 
ᒥᔅᓵᓄᑦ ᑮᓇᐅᔭᕐᒥᑦ ᓴᖅᑭᖅᑐᖃᕐᐸᑦ. 
 
ᖃᐅᔨᒪᓇᕐᒪᑦ, ᐅᖃᖅᑎᑦᑎᔩ, 
ᓯᑯᓐᖑᐊᖑᓂᕋᑦᑕᐅᔪᓂ artificial ice 
ᓚᔭᐅᖃᑦᑕᖅᑐᓂᑦ ᐱᖃᖅᑐᐃᑦ ᐊᑯᓂᐅᓂᖅᓴᖅ 
ᓯᐊᕐᕆᔮᕐᕕᒃ ᐊᑐᕈᓐᓇᖃᑦᑕᒪᔾᔪᒃ. ᒫᓐᓇ 
ᑐᑭᓯᔪᒪᓕᕐᒥᔪᖑᖓ ᒥᓂᔅᑕ ᑖᓐᓇ 
ᐃᓪᓗᓕᒑᖅᔪᒧᓪᓗ ᓴᓪᓕᕐᒧᓪᓗ ᑕᐃᓐᓇ 
ᐊᐱᖅᑯᑎᒋᓚᐅᖅᓯᒪᔭᖓ ᒥᔅᓵᓄᑦ artificial ice-
ᑖᕈᓇᒃᑎᑕᔪᓗᐊᖅᐸᓚᐃᒪᖓᑎᒃ ᑕᒪᑐᒥᖓ 
ᐃᓱᒪᒋᖃᖅᓯᒪᐃᓐᓇᕐᒪᖔ ᐊᒻᒪ 
ᑲᔪᓯᒃᕕᖃᕆᐊᕋᔭᕐᒪᖔᑦ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. 
ᐅᖃᐅᓯᕆᔭᖓ ᓱᓕᑦᑎᐊᖅᑐᖅ. ᑕᐃᑉᓱᒪᓂ  

ᕼᐋᑭᕐᕕᒃᑖᕋᓱᑐᐃᓐᓇᖃᑦᑕᖅᑎᓪᓗᑕ 
ᑕᐃᒪᓐᓇᐃᑦᑐᖅᑖᖦᖤᑐᐊᕈᑦᑕᐅᕙᓚᐅᖅᓯᒪᑉᓗᓂ, 
ᒫᓐᓇ ᓄᓇᓖᑦ ᓂᓪᓕᓇᓵᓗᐊᖃᑦᑕᕐᓂᖏᓐᓄᑦ 
ᑕᒪᒃᑯᓂᖓ ᓯᐊᕐᕆᔮᕐᕕᓐᓂ ᐱᖃᓕᕋᖢᐊᖅᑐᑕ 
ᐃᓚᖏᑦ ᓄᓇᓖᑦ ᖁᕕᐊᓱᒃᕕᒃ ᐊᓂᕈᕌᖓᑦ ᑭᓯᐊᓂ 
ᓯᐊᕐᕆᔮᖅᕕᑦᑖᓕᓯᓵᓲᖑᒻᒪᑕ 
ᖁᐊᕈᓐᓇᖏᓗᐊᕐᓂᑯᐊᓄᑦ ᑖᒃᑯᐊ ᕼᐊᒃᑭᕐᕖᑦ. 
 
ᐊᒻᒪ ᖃᐅᔨᒪᑉᓗᑕ ᓱᓕᑦᑎᐊᖅᑐᓂᓗᐃᓛᒃ 
ᐆᑦᑑᑎᒋᓗᒍ ᓄᓇ ᑭᒡᒐᖅᑐᖅᑕᒪ ᐃᒪᖓ 
ᑲᖏᕐᖠᓂᖅ ᐅᑭᐊᒃᓵᑯᓪᓕ ᐊᑦᑑᕚᓕᕌᖓᑦ 
ᓯᐊᕐᕆᔮᕆᐊᓲᖑᒻᒪᑕ ᐃᖃᓗᓐᓂᓗ. ᓯᑯᓕᐅᕈᑎᒥᑦ 
ᖁᐊᖅᓰᔾᔪᑎᖃᕐᒪᑕ ᖁᐊᖅᓰᕕᑦᑕᖃᕐᒪᑕ ᓄᓇᒧᑦ 
ᐃᓕᔭᐅᓯᒪᓲᒥᑦ, ᑕᐃᒪᓐᓇᐃᑦᑐᖃᖅᖢᓂ 
ᐱᕚᓪᓕᕈᑎᐊᓘᖃᑦᑕᕐᒪᑦ ᐊᒻᒪ ᐊᔾᔨᒌᖏᑦᑑᓲᖑᒻᒪᑕ 
ᑕᒪᒃᑯᐊ ᖁᐊᖅᓰᔾᔪᑎᐅᔪᑦ. 
 
ᖃᑉᓗᓈᑦ ᓄᓇᖓᓐᓂᓕ ᑕᐃᒪᓐᓇᐃᑦᑐᖃᓐᖏᒃᑯᑎᑦ 
ᕼᐊᑭᖃᑕᖏᓪᓚᑦᑖᕋᔭᕐᒪᑕ ᓇᓗᓇᖏᒻᒪᑦ ᒪᓂᕋᖏᑦ 
ᖁᐊᓱᐃᑦᑑᓂᖅᓴᒻᒪᕆᐅᒻᒪᑕ. ᑕᒫᓂᓕ ᓄᓇᕗᑦ 
ᐃᓗᐊᓂ ᖁᐊᓱᖓᕈᓂᓕ ᐊᐅᕌᓚᔾᔮᖏᑦᑐᐊᓘᒻᒪᑦ 
ᖁᐊᖅᓰᔾᔪᑎᖏᑦ ᐊᔾᔨᒌᖏᑦᑑᔪᓐᓇᕐᒪᑕ 
ᖁᐊᖅᑎᔪᑎᑐᐃᓐᓇᒻᒪᕆᒻᒥᓗ ᐱᔭᕆᐊᖃᕋᔭᕐᒪᑕ. 
 
ᐱᓕᕆᔨᑦᑕᓗ ᐅᕙᒍᑦ ᑮᓇᐅᔭᒥᑦ ᑕᕝᕙᓐᖓᑦ 
ᓄᓇᓕᓐᓂᑦ ᐊᒻᒪ ᒐᕙᒪᒃᑯᓐᓂᑦ 
ᐱᔨᑦᑎᕋᖅᑐᓕᕆᔨᒃᑯᓃᖔᖅᑐᒥᑦ ᑕᒪᒃᑯᓄᖓ 
ᖃᐅᔨᓴᐅᑎᐅᓇᔭᖅᑐᒥᑦ ᒫᓐᓇ ᐱᓕᕆᐊᖃᖅᑐᒍᑦ 
ᐋᖅᑭᒃᓯᓇᓱᑦᑐᒍᑦ, ᖃᐅᔨᓴᕐᓂᖅᑕᖃᕈᓐᓇᖁᓪᓗᒍ 
ᖃᓄᖅ ᖁᐊᖅᓰᔾᔪᑎᖏᑦ ᖃᓄᐃᑦᑐᒥᑦ 
ᐱᑕᖃᕋᔭᕐᒪᖔᑦ ᓄᓇᓕᒻᒧᑦ 
ᓯᑯᓐᖑᐊᖃᕕᓕᐅᔪᓐᓇᕋᔭᖅᑐᒧᑦ.  
 
ᖃᐅᔨᒪᖁᑉᓗᒍᓗ ᐊᐅᔭᖅ ᕿᒥᕈᔪᒪᓂᐅᔭᕋᑦᑕ 
ᒪᕐᕉᓐᓂᒃ ᓄᓇᓖᓐᓂᒃ ᓴᓪᓕᕐᓗ ᐊᕐᕕᐊᓪᓗ 
ᐅᓐᓂᖅᑕᐅᓂᐅᔭᖅᑐᑎᑦ ᑕᒪᓐᓇ ᖃᐅᔨᓴᕐᓗᒍ 
ᖃᓄᖅ ᖁᐊᖅᓯᔾᔪᑎᒥᒃ ᐱᑕᖃᕈᓐᓇᕐᒪᖔᑕ 
ᓄᓇᓕᓐᓂ  

ᑖᒃᑯᓇᓂ. ᑖᒃᑯᐊ ᐆᑦᑐᖃᐅᑎᐅᓗᑎᑦ ᓄᓇᕗᓗᑦᑖᒧᑦ 
ᑐᕌᓕᕈᓐᓇᕋᔭᖅᑐᒥᒃ ᑕᐃᒪᓐᓇᐃᑦᑐᒥᑦ. 
 
ᑕᕝᕙ ᒫᓐᓇ ᐱᓕᕆᐊᖃᕐᓂᐊᖅᑐᒍᑦ 
ᖃᐅᔨᓴᖅᑐᖅᑕᖃᕐᓂᐊᕐᓗᓂ ᓴᓪᓕᕐᒥᑦ ᐊᕐᕕᐊᓂᓗ 
ᖃᓄᖅ ᑖᒃᑯᐊ ᖁᐊᖅᓯᔾᔪᑏᑦ 
ᐃᓕᐅᖅᑲᖅᑕᐅᔪᓐᓇᕋᔭᕐᒪᖔᑕ ᖃᓄᖅ 
ᐊᑑᑎᖃᑦᓯᐊᓂᖅᓴᐅᔪᓐᓇᕋᔭᕐᒪᖔᑕ 
ᑕᒪᒃᑯᓂᖓᓗᑦᑖᖅ ᕿᒥᕈᔪᓐᓇᖅᑐᓂᑦ 
ᑎᑭᑕᐅᓂᐅᔭᖅᑐᑦ ᑖᒃᑯᐊ ᓄᓇᓖᑦ ᐅᖃᓵᖅᑕᒃᑲ 
ᐊᐅᔭᖅ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᒃ 
ᒥᓂᔅᑕ ᑖᔅᓱᒥᖓ ᓇᓗᓇᐃᖅᓯᑲᓐᓂᕋᑖᕐᒪᑦ ᐊᒻᒪ 
ᐃᖅᑲᐅᒪᖁᓪᓗᒍ ᐳᐃᒍᖁᖏᑦᑐᒍᐃᓛᒃ 
ᐃᓪᓗᓕᒑᖅᔪᒻᒥᑦ ᑕᐃᓯᖃᑕᐅᓯᒪᒻᒥᒐᒪ ᑕᕝᕙᓂ 
ᐊᐱᖅᓲᑎᒋᔭᕋᓂᑦ ᑖᓐᓇ ᑕᐃᓐᖏᑕᕋᓗᐊᖓ ᒫᓐᓇ 
ᖃᐅᔨᓴᖅᑕᐅᒐᔭᓂᕐᒧᑦ ᓯᕗᓂᒋᓂᐊᖅᑕᑎᓐᓂ 
ᐃᓱᒪᒋᔭᒃᓴᐅᖃᑕᐅᖁᓪᓚᑦᑖᕋᔪᖅᑐᒍ. 
 
ᐊᒻᒪ ᒫᓐᓇ ᑐᑭᓯᐅᒪᓂᕐᒪᑦᑕᐅᖅ, ᐅᖃᖅᑎᑦᑎᔩ, 
ᐊᐱᕆᒃᑲᓐᓂᕈᒪᒋᓪᓗᒍ ᒥᓂᔅᑕ ᓄᓇᓕᐅᔪᐃᑦ 
ᕼᐊᒻᓚᐅᔪᐃᑦ ᓇᒻᒥᓂᖅᑕᐅᖅ ᑕᕝᕙᓐᖓᑦ ᑮᓇᐅᔭᒥᑦ 
ᒐᕙᒪᑐᖃᒃᑯᓐᓂᑦ 
ᑐᒃᓯᕋᖅᑑᓪᓗᐊᕐᓂᕋᖅᑕᐅᓯᒪᖕᒥᒻᒪᑕ 
ᕿᑎᒃᑐᓕᕆᓂᕐᒧᑦ ᐃᒡᓗᖅᔪᐊᖑᖅᐸᑦ 
ᐊᖅᑭᒋᐊᕐᓂᐊᕐᓂᕐᒧᓪᓘᓐᓃᑦ 
ᐊᕿᒃᑎᕆᐊᕐᓂᐊᕐᓂᕐᒧᑦ. ᑕᐃᒫᒃ 
ᐅᒃᑐᕋᓱᐊᖅᑎᓪᓗᒋᑦ ᐱᓕᕆᕝᕕᒋᔭᖓᑦ, ᑖᓐᓇ 
ᐃᑲᔪᖅᑕᐅᔪᒪᔪᖃᑳᓪᓚᖕᓂᖅᐸᑦ ᒐᕙᒪᑐᖃᒃᑯᓐᓄᑦ 
ᐅᒃᑑᑎᒥᒃ ᑕᑕᑎᕆᓂᕐᒧᓪᓘᓐᓃᑦ 
ᐃᑲᔪᖅᑑᓪᓗᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 
ᐅᖃᖅᑎᑦᓯᔩ. ᐄ ᑖᓐᓇ ᑕᐃᒍᖃᑕᐅᖅᑲᐅᓐᖏᑕᕋ 
ᐃᒡᓗᓕᒑᖅᔪᒃ ᐱᔮᖅᑯᒻᒨᓐᖏᑦᑑᒐᓗᐊᖅ.  

ᑭᓯᐊᓂ ᑖᒃᑯᐊ ᒪᕐᕉᒃ ᓄᓇᓖᒃ ᖃᐅᔨᓴᖅᑕᐅᒃᐸᑕ, 
ᑖᒃᑯᐊᓕ ᖃᐅᔨᓂᕆᔭᖏᑦ ᑕᒪᐃᓐᓄᓗᒃᑖᖅ 
ᓄᓇᓕᖕᓄᑦ ᐊᑑᑎᖃᕐᓂᐊᕐᒪᑕ, ᑖᒃᑯᐊ 
ᑕᑯᔪᒪᓐᓇᕐᒪᑦ ᐃᓛᒃ ᓄᓇᕗᖕᒥᐅᑕᓗᒃᑖᑦ ᑕᒪᑉᑯᐊ 
ᕿᑎᒃᕕᖏᑦ ᐊᑐᐃᓐᓇᕈᑦᓯᐊᖅᓯᒪᔪᓐᓇᖁᓪᓗᒋᑦ. 
 
ᕼᐋᑭᕐᓂᕐᒧᑐᐃᓐᓇᐅᔪᓐᓃᖅᐸᓪᓕᐊᖕᒥᖕᒪᑦᑕᐅᖅ 
ᑕᒡᕙᓂ ᕿᒥᕐᕈᔭᐅᑎᓪᓗᒋᑦ. ᐃᒻᒪᖄ ᕿᑯᓕᖅᓯᒪᒃᐸᑕ 
ᐊᑑᑎᖃᕋᔭᖅᐸ. ᑕᒪᒃᑯᐊ ᖃᐅᔨᓴᖅᑕᐅᓂᐅᔭᕐᒪᑕ 
ᐊᒻᒪ ᐃᒃᐱᖕᓇᕐᓂᕆᓂᐊᖅᑕᖓ ᐊᒻᒪ ᖃᓄᖅ ᑕᒪᓐᓇ 
ᓯᐊᒻᒪᖅᐸᓪᓕᐊᔪᓐᓇᕐᓂᕆᓇᔭᖅᑕᖓ ᑕᒪᐃᓐᓄᑦ 
ᓄᓇᕘᒥᐅᑕᓄᑦ ᐊᖏᔫᒐᓗᐊᖅᐸᑦ ᒥᑭᔫᒐᓗᐊᖅᐸᑦ 
ᓄᓇ ᐃᒃᐱᖕᓇᕐᓂᖃᕋᔭᕐᓂᖓᓄᑦ. ᑖᓐᓇ 
ᐃᒡᓗᓕᒑᖅᔪᖕᒧᑦ, ᓴᓪᓕᓄᑦ ᑎᑭᕌᖅᔪᐊᕐᒧᑦ 
ᖃᐅᓱᐃᑦᑐᕐᒧᑦ ᑕᐃᒪᓐᓇᒨᓕᕋᔭᕐᒪᑦ. 
 
ᑖᒃᑯᐊ ᑎᑎᕋᕐᕕᑦᑎᓐᓂᑦᑕᐅᖅ ᐊᐱᖅᑯᑎᕕᑦ ᐃᓚᖓ 
ᑭᐅᓗᒍ, ᑕᐃᒃᑯᐊ ᐄ ᑎᑎᖃᕐᕕᑦᑎᓐᓂᑦ ᐱᓕᕆᔨᕗᑦ 
ᐅᖃᖃᑎᖃᖅᓯᒪᔪᑦ ᐊᑐᐃᓐᓇᐅᓂᕐᒥᓂᒃ ᑖᒃᑯᓄᖓ 
ᓄᓇᓕᖕᓄᑦ ᕼᐊᒻᓚᖑᔪᓄᑦ ᑕᑕᑎᕆᔪᒪᓇᔭᕐᓂᖅᐸᑕ 
ᐅᒃᑐᕋᐅᑎᒥᒃ ᑮᓇᐅᔭᓄᑦ ᑕᒪᒃᑯᓄᖓ 
ᓇᓗᓇᐃᖅᑕᐅᓯᒪᔪᓄᑦ. ᐄ ᐊᑐᐃᓐᓇᐅᔪᑦ, ᐊᒻᒪ 
ᐋᖅᑭᒃᓯᖃᑎᒌᒍᓐᓇᑦᓯᐊᖅᑐᑦ ᑕᑕᑎᕆᐊᖃᕐᓃᑦ 
ᒪᒃᑯᐊ ᐃᓚᖏᑦ 
ᐱᐊᓂᒃᓯᒪᕙᒌᕈᓐᓇᖅᓯᒪᓲᖑᖕᒪᑕᐊᒡᓚ ᓈᓴᐅᑎᖏᑦ 
ᐃᓕᐅᖅᑲᑐᐃᓐᓇᕆᐊᖃᓕᕐᓗᒋᑦ. 
 
ᑕᐃᒪᓐᓇ ᑕᐃᒪᓐᓇᐃᓕᐅᖃᑎᖃᕈᓐᓇᑦᑎᐊᖅᑐᒍᑦ 
ᕼᐋᒻᒪᓚᖑᔪᓂᑦ ᑎᒥᐅᔪᓂᒃᓗ ᑖᔅᓱᒧᖓ 
ᐅᒃᑐᕈᒪᓇᔭᖅᐸᑕ. ᖁᔭᓐᓇᒦᒃ ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᖏᐅᓐᖓᓐ. 
 
ᓂᖏᐅᓐᖓᓐ: ᖁᔭᓐᓇᒦᒃ ᐅᖃᖅᑎᑦᓯᔩ. 
ᐊᐱᖅᑯᑎᒋᓗᐊᖅᑲᐅᔭᕋ, ᑖᓐᓇ ᒥᓂᔅᑕ 
ᖃᐅᔨᒪᖅᑯᖅᑑᒐᓗᐊᖅ ᔫᓂ 15 ᑭᒡᓕᒋᓗᒍ ᒫᓐᓇ 
ᐊᕐᕋᒎᔪᖅ. 
 



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᑕᑕᑎᕆᓂᕐᒥᒃ ᑭᒡᓕᖃᖅᑎᑕᐅᓪᓗᓂ 
ᒐᕙᒪᑐᖃᒃᑯᓐᓄᑦ ᑕᐃᒪᐃᓕᖓᖕᒪᑦ ᐊᒻᒪᓗ ᑖᒃᑯᐊ 
ᓴᓪᓕᕐᓗ ᐃᒡᓗᓕᒑᖅᔪᒃᓗ ᖃᐅᔨᑎᖃᑕᐅᓯᒪᓕᕋᒃᑭᑦ 
ᑐᓂᓯᒪᓪᓗᒋᓪᓗ ᑕᐃᒃᑯᓂᖓ 
ᐅᒃᑑᑎᒋᔭᐅᔫᓪᓗᐊᖅᑐᓂᑦ . ᑖᓐᓇ 
ᐊᐱᖅᑯᑎᒋᔾᔪᑎᒋᓗᐊᖅᑲᐅᒐᒃᑯ 
ᓇᓗᓇᐃᕆᐊᒃᑲᓐᓂᑐᐃᓐᓇᖅᑕᕋ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ 
ᐊᐱᖅᑯᑕᐅᖅᑰᓐᖏᑦᑑᒐᓗᐊᖅ, ᑭᐅᔪᒪᒍᕕᑦ, ᒥᔅᑕ 
ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄ, 
ᐊᐱᖅᑯᑕᐅᖏᑦᑑᒐᓗᐊᖅ. ᑭᐅᖏᒃᑲᓗᐊᕐᓗᑎᑦ 
ᑭᓯᐊᓂ ᐄ ᑖᒃᑯᐊ ᐃᓱᓕᕝᕕᒋᓂᐊᖅᑕᖏᑦ 
ᓇᓗᓇᐃᖅᑕᐅᓯᒪᔪᑦ ᐊᒻᒪ ᑖᒃᑯᐊ ᓄᓇᓖᑦ ᑖᔅᓱᒥᖓ 
ᐃᓱᓕᕝᕕᒋᓂᐊᖅᑕᖓᓐᓂᑦ, ᑎᑎᕋᖅᑎᖏᑦ 
ᖃᐅᔨᒪᔭᖃᖅᖢᑎᒃ. 
 
ᑎᑎᕋᕐᕕᒃᐳᑦ ᐅᒃᑯᐃᖓᔪᖅ, 
ᐱᓕᕆᖃᑎᖃᐃᓐᓇᓲᖑᓪᓗᑎᒃᓗ ᑖᑉᑯᓂᖓ ᓄᓇᓖᑦ 
ᑎᑎᕋᖅᑎᖏᓐᓂᑦ ᐊᒻᒪ ᐱᓕᕆᖃᑎᖃᒃᑲᓐᓂᕈᒪᕗᑦ 
ᑖᓐᓇ ᐃᓱᓕᕝᕕᐊ ᑎᑭᓚᐅᖅᑎᓐᓇᒍ 
ᑕᑕᑎᕆᔭᕆᐊᖃᖅᐸᑕ ᖃᐅᔨᓴᖅᑕᐅᓂᐊᖅᐳᑦ 
ᑖᒃᑯᐊ ᐱᓕᕆᔨᕗᑦ. ᑖᒃᑯᐊ ᑎᑎᕋᖅᑎᖏᑦ 
ᓄᓇᓕᖕᓂᑦ ᖃᐅᔨᒪᔪᑦ ᖃᓄᖅ ᑖᒃᑯᐊ ᐱᓕᕆᔨᕗᑦ 
ᓇᓂᔭᐅᔪᓐᓇᕐᒪᖔᑕ. ᖁᔭᓐᓇᒦᒃ ᐅᖃᖅᑎᑦᓯᔩ ᐊᒻᒪ 
ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᑖᔅᓱᒪ ᒥᒃᓵᓄᑦ 
ᐊᐱᕆᖅᓱᕈᓐᓇᖅᑲᐅᖕᒪᑦ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᖁᑦᑎᒃᑐᒧᑦ ᒪᓕᒐᓕᐅᖅᑎ, ᒥᔅᑕ 
ᐃᐊᓕᐊᑦ. 
 
ᐊᐱᖅᑯᑦ 017 - 3(2): ᐃᖅᑲᓇᐃᔮᒃᓴᐃᑦ 

ᐃᓐᓄᒃᑕᐅᓯᒪᓐᖏᑦᑐᑦ ᖁᑦᑎᑦᑐᒥ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᐊᐱᖅᑯᑎᒋᓂᐊᖅᑕᕋ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᒥᓂᔅᑕᖓᓄᑦ. 
 
ᒫᓐᓇ ᓂᕈᐊᖅᑕᐅᕝᕕᒋᓯᒪᔭᓐᓂᑦ ᐊᐅᓱᐃᑦᑐᒧᑦ 
ᖃᐅᓱᐃᑦᑐᒧᓪᓗ ᓂᐅᕐᕈᓚᐅᕋᒪ ᐅᖃᐅᔾᔭᐅᓪᓗᖓᓗ  
ᐱᒻᒪᕆᐅᔪᑦ ᑕᐃᒃᑯᐊ ᐃᓂᑦᓴᐃᑦ ᐃᖅᑲᓇᐃᔮᑦ 
ᐊᑯᓂᑲᓪᓚᖅ ᐃᓐᓄᒃᓯᒪᓐᖏᒻᒪᑎᒃ.  

ᐊᐃᑉᐹ ,ᐃᓄᓕᕆᔨ ᖃᐅᓱᐃᑦᑐᒥ, ᐊᐃᑉᐹᓗ 
ᑕᑉᐱᑲᓂ ᐊᐅᓱᐃᑦᑐᒥ ᐊᒻᒪᑦᑕᐅᖅ ᓄᓇᓕᖕᓂᑦ 
ᖃᓂᒪᖃᕐᓇᖏᑦᑐᓕᕆᔨᐅᓂᕋᖅᑕᐅᖃᑦᑕᖅᑐᖅ 
ᑖᒃᑯᓇᓂ ᓄᓇᓕᖏᓐᓂᑦ. 
 
ᒥᓂᔅᑕ ᖃᐅᔨᒃᑲᕈᓐᓇᖅᐹᑎᒎᑦ ᖃᓄᐃᒻᒪᑦ 
ᖃᓄᐃᓕᖓᓕᕐᒪᖔᑕ ᑖᒃᑯᐊ 
ᓴᖅᑭᔮᖅᑎᑕᐅᖃᑦᑕᕐᒥᔪᐃᑦ ᐃᓂᖏᑦᑕ 
ᐃᖅᑲᓇᐃᔮᒃᓴᐃᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᐃᓄᓕᕆᔨᒃᑯᓄᓪᓗ, ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᑐᑭᓯᑦᑎᐊᖅᑕᒋᑦ 
ᐃᓄᖃᐅᓐᖏᑦᑐᖅᑕᖃᕐᒪᑦ ᐃᓂᒃᓴᓂᑦ 
ᐃᖅᑲᓇᐃᔮᓂᑦ ᐊᒻᒪ ᑕᐃᒃᑯᐊ 
ᐋᓐᓂᐊᓯᐅᖅᑎᑭᑦᑕᐃᓐᓇᖅᑎᓪᓗᑕ ᓇᒥᓕᒫᑦᑎᐊᖅ 
ᑲᓇᑕᓕᒫᒥ ᐃᓄᓕᕆᔨᒃᑯᓪᓗ 
ᐃᖅᑲᓇᐃᔭᖅᑎᖃᑦᑎᐊᖃᑦᑕᖏᒻᒪᑕ ᐃᓄᓕᕆᔨᓂᑦ 
ᖃᑦᑎᑲᓪᓚᐅᒻᒪᑕᐃᓛᒃ ᓄᓇᕗᒻᒥ ᐃᓗᐊᓂ 
ᐃᓄᖃᐅᓐᖏᑦᑐᑦ. ᑖᒃᑯᐊ ᐃᓂᒃᓴᖏᓐᓂ 
ᖃᓄᓕᒫᑦᑎᐊᖅ ᐃᓐᓄᒐᓱᑉᐸᑦᑕᕋᓗᐊᕗᑦ ᐃᓂᖏᑦ. 
 
ᑕᐃᒃᑯᐊᓕ ᓄᓇᓕᐅᑉ ᒥᒃᓵᓄᑦ ᐅᖃᐅᓯᕆᔭᕕᑦ 
ᖃᐅᔨᒋᐊᓚᐅᕐᓗᒍ ᐅᖃᐅᑎᒋᐊᑕᐃᓐᓇᓛᖅᑲᒋᑦ 
ᖃᐅᔨᔭᓐᓂᒃ ᓇᓗᓇᐃᖅᑐᒃᑲᓐᓂᓛᖅᐸᒃᑲ 
ᖃᐅᔨᒋᐊᑦᑎᐊᓚᐅᕐᓗᒋᑦ ᖃᓄᐃᓕᖓᒻᒪᖔᑕ 
ᖃᓄᐃᒻᒪᓪᓗ ᐃᓐᓄᒃᓯᒪᓐᖏᒻᒪᖔᑦ ᐃᓄᓕᕆᔨᐅᑉ 
ᐃᓂᖓ ᐊᐅᓱᐃᑦᑐᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᐊᑯᓪᓕᕐᒧᑦ ᒪᓕᒐᓕᐅᖅᑎ, ᒥᔅᑕ 
ᓂᓐᖓᖅ. 
 
ᐊᐱᖅᑯᑦ 018 - 3(2): ᑰᒐᓛᒥᒃ ᓴᓗᒻᒪᖅᓴᐃᓯᓐ 

(ᓂᓐᖓᖅ) 
ᓂᓐᖓᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐊᕐᕌᒍᑕᒫᑦ 
ᓴᓂᑎᑦᑎᖃᑦᑕᕐᒪᑕ ᕼᐋᒪᓕᒃᑯᑦ ᐊᒻᒪᓗ 
ᑰᒐᐅᔭᖅᑕᖃᕐᒪᑦ ᑕᐃᑲᓂ ᕼᐋᒻᒪᓚᒃᑯᓐᓂ ᐃᒻᒪᖃ 
ᒥᓂᔅᑕ ᑯᓱᒐᕐᒧᑦ ᐊᐱᖅᑯᑎᒋᓂᐊᖅᑕᕋ. 

ᑕᐃᓐᓇ ᑕᐃᑲᓂ ᐊᕐᓇᖅ ᓄᑕᕋᖃᐅᖅᖢᓂ 
ᑎᑎᕋᓚᐅᕐᒪᑦ ᕼᐋᒪᓚᒃᑯᑦ 
ᑲᑎᒪᕕᔾᔪᐊᖅᑎᓪᓗᒋᓐᖒᖅ 
ᐅᖃᐅᓯᕆᖃᑦᑕᓕᖅᑲᒻᒥᓕᓐᖏᑕᕋᓗᐊᖓ 
ᑰᒐᐅᔭᑯᓗᒃ ᐃᒡᓗᐊᑕ ᖃᓂᒋᔮᓃᑦᑐᖅ 
ᐊᐅᑦᑐᓕᕌᖓᑦ ᑕᐃᒪ ᐊᑦᑎᓐᓂᐅᒐᒥ ᐊᐅᑦᑕᓕᕌᖓᑦ 
ᑰᒐᐅᔭᖅ ᐊᐅᓪᓚᕌᖓᑦ 
ᓴᓗᒪᐃᑦᑐᖅᑕᖃᐃᓐᓇᐅᔭᕐᒪᑦ, ᓄᑕᖅᑲᓂᓪᓗ 
ᕿᑎᕝᕕᐅᕙᒃᖢᓂ ᓄᑕᕋᖏᓐᓂᓪᓗ ᓇᓗᓇᓐᖏᑦᑐᖅ 
ᓄᑕᕋᐅᖃᑎᖏᓐᓂᒃᓗ 
ᐋᓐᓂᐊᖅᑕᖃᓕᕈᓐᓇᖅᖢᓂᓗ. 
 
ᒥᓂᔅᑕ ᐊᐱᕆᔪᒪᖦᖤᕋᓗᐊᖅᐸᕋ ᓄᓇᓕᓐᓂᑦ ᐊᒻᒪ 
ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᔨᒃᑯᓐᓄᑦ 
ᑕᒪᑐᒧᖓᖃᐃ ᕼᐋᒻᒪᓚᒃᑯᑦ 
ᑎᓕᐅᒃᑲᓐᓂᕆᐊᕋᔭᖅᐸᐃᑦ ᐅᑭᐅᓄᑦ ᐊᒥᓱᓄᑦ 
ᑲᑎᒪᕕᔾᔪᐊᖅᑐᓂᒃ ᐅᖃᐅᓯᒋᖃᑦᑕᕋᓗᐊᖅᖢᓂᐅᒃ 
ᓇᐅᒃ, ᓴᓇᔭᐅᓚᐅᖅᓯᒪᓐᖏᒻᒪᑦ 
ᓴᓂᒃᑕᐅᓚᐅᖅᐸᒃᑐᒃᓴᐅᔫᒐᓗᐊᖅ. 
ᐋᖅᑭᒋᐊᖃᒃᑲᓐᓂᖅᑰᕋᓗᐊᕐᒪᑦ ᑖᓐᓇ. ᖁᔭᓐᓇᒦᒃ 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᔪᖅ ᓄᓇᓕᓐᓄᑦ ᐊᒻᒪ 
ᒐᕙᒪᒃᑯᑦ ᐱᔨᑦᑎᕋᖅᑐᓕᕆᓂᖓᓄᑦ, (ᑐᓵᔨᑎᒍᑦ) 
ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ 
ᐅᖃᖅᑎᑦᓯᔩ. ᖁᔭᓐᓇᒦᓪᓗ ᐊᐱᕆᒐᕕᑦ ᑕᒪᑐᒪ 
ᒥᒃᓵᓄᑦ. 
 
ᑖᒃᑯᐊᖏᓛᒃ ᑕᕝᕙᓂ ᒥᓂᔅᑑᕝᕕᒋᓯᒪᔭᕐᓃᒃᖢᓂ 
ᑖᒃᑯᐊ ᕼᐋᒻᓚᒃᑯᑦ 
ᐃᒪᓐᓇᐃᓕᐅᕐᓂᐊᖅᐳᓰᖅᑐᕈᒥᓇᓐᖏᑦᑐᐊᓘᖃᑦᑕᕐᒪ
ᑕ, ᐃᖕᒥᓂᑦᑕᐅᖅ ᒪᓕᒐᖃᐅᕐᒪᑕ. ᑕᑯᔪᒪᓐᓇᖅᐳᕐᓕ 
ᐃᒻᒪᖄ ᑖᒃᑯᐊ ᕼᐋᒻᓚᒃᑯᑦ ᑲᑎᒪᔨᖏᑦ 
ᐱᓕᕆᔨᖏᑉᓗ ᓄᓇᖅᑲᑎᖏᓪᓗ 
ᐱᓕᕆᖃᑎᒌᒍᓐᓇᕐᓗᑎᑦ ᑖᓐᓇ ᓄᓇᖓ 
ᓴᓗᒻᒪᑦᑎᐊᕈᓐᓇᖁᓗᒍ. ᑕᐃᒪᓐᓇᑐᐊᖃᐃ 
ᑭᐅᒍᓐᓇᖅᐸᕋ. ᖁᔭᓐᓇᒦᒃ ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑕ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᑕᐃᓐᓇ 
ᐊᕐᓇᖅ ᐃᑲᔪᖅᑕᐅᔪᒪᔪᖅ  

ᐅᐃᖓᓗ ᓇᓗᓇᓐᖏᑦᑐᖅ ᑭᒡᓕᖃᖅᑐᒥᒃ ᐃᒪᓐᓇᒃ 
ᒪᐅᖓ ᓯᑎᔪᒧᑦ ᓲᕐᓗ ᑐᓯᒪᓕᕋᒥ 
ᐱᒋᐊᕐᕕᒃᓴᖃᒃᑲᓐᓂᕈᓐᓃᕐᒪᑕ. ᐃᒻᒪᖄ 
ᐋᓐᓂᐊᖅᑕᐃᓕᔨᕆᔨᒃᑯᓐᓄᑦ ᐅᖃᐅᓯᕆᓇᓱᒍᒫᖅᐸᕋ.  
 
ᖁᔭᓐᓇᒦᖅᑕᕋᓗᐊᕋ ᖃᓄᐃᒻᒪᒃᑭᐊᖅ 
ᑮᓇᐅᔭᖃᓐᖏᓗᐊᕐᒪᑕᓗᑭᐊᖏᒃᑯᐊ, 
ᑮᓇᐅᔭᖅᑖᖃᑦᑕᕋᓗᐊᖅᐹᑦ ᓴᓗᒻᒪᖅᓴᕐᓂᐅᑉ 
ᒥᒃᓵᓄᑦ ᕼᐋᒻᓚᒃᑯᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᕼᐋᒻᒪᓚᒃᑯᑦ 
ᑮᓇᐅᔭᖃᖅᑐᑦ ᐃᓚᖓ ᐊᑑᑎᒋᔪᓐᓇᖅᑕᖏᑦ 
ᐃᓱᒪᖅᓲᑎᒋᓪᓗᓂᔾᔪᒃ. ᑖᒃᑯᐊ ᓄᓇᓕᓐᓂ 
ᓇᓗᓇᓐᖏᑦᑐᖅ ᓴᓗᒻᒪᖅᓴᐃᓐᓇᖅᓯᒻᒥᒻᒪᑦ ᑖᒃᑯᐊ 
ᑕᐃᒪᓐᓇᐃᑦᑐᒧᑦ ᓄᓇᓕᐅᑉ 
ᓴᓗᒻᒪᖅᓴᐃᓂᖏᓐᓄᓪᓕ ᐃᒻᒥᓂᒃ ᐊᐅᓚᔾᔨᑎᒥᓐᓂᒃ 
ᑕᒪᑐᒪ ᒥᒃᓵᓄᑦ ᐱᑕᖃᖅᑐᑦ. 
 
ᑭᓯᐊᓂ ᖃᐅᔨᒋᐊᖁᔨᑉᐸᑦ ᖃᓄᖅ 
ᖃᓄᐃᓘᖃᑎᒌᒃᑲᓐᓂᕈᓐᓇᕐᒪᖔᑉᑖ ᑕᒪᑐᒪ ᒥᒃᓵᓄᑦ 
ᖃᐅᔨᒋᐊᖅᑕᐅᔪᓐᓇᕐᒥᔫᒐᓗᐊᖅ, ᖃᓄᓪᓚᕆᓪᓗ 
ᖃᓄᖅ ᐊᖏᑎᒋᔪᒥᒃ ᓴᓗᒻᒪᕆᐊᖃᕐᒪᖔᖅ 
ᓱᓇᓪᓚᑦᑖᖑᒻᒪᖔᕐᓗ ᑕᑯᓯᒪᓐᖏᖦᖢᒍ 
ᖃᐅᔨᒪᓐᖏᖦᖢᒍᓗ ᓇᓗᓇᑐᐃᓐᓇᖅᐳᖅ. 
ᖃᐅᔨᒋᐊᖅᑕᐅᖁᔨᑉᐸᑦ 
ᖃᐅᔨᒋᐊᕋᓱᒍᓐᓇᕋᓗᐊᕐᒥᔭᕗᑦ, ᐅᖃᖅᑎᑦᓯᔩ. 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ 
ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐅᖃᖅᑏ. ᒫᓐᓇ 
ᑐᓗᖅᑕᖅᓯᒪᒻᒪᑦ ᑕᐃᓐᓇ ᐊᕐᓇᖅ 
ᐃᑲᔪᖅᑕᐅᔪᒪᒐᓗᐊᖅᖢᓂ. ᐊᒃᓱᑦᓘᓐᓃᑦ 
ᖃᐅᔨᒋᐊᕈᓐᓇᖅᐸᑦ ᑕᕝᕘᓇ, ᐄ, ᖁᔭᓐᓇᒦᖅᐸᕋ 
ᒥᓂᔅᑕ. ᖃᐅᔨᒋᐊᕈᓐᓇᓂᐊᖅᐲᑦ  

ᕼᐋᒻᒪᓚᒃᑯᑦ ᐅᖃᓪᓚᖃᑎᒋᓗᒋᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐄ,, 
ᐊᒃᓱᓐ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑏᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ, ᒥᔅᑕ 
ᕋᒻᐴᑦ. 
 
ᐊᐱᖅᑯᑦ 019 - 3(2): ᕿᒥᕐᕈᔭᐅᓂᖏᑦ 

ᓄᓇᕘᒥ ᐃᒡᓗᓕᕆᔨᖅᔪᐊᒃᑯᑦ 
ᐋᖅᑭᐅᒻᒪᐃᓐᓇᕈᑎᓂᑦ ᒥᐊᓂᖅᓯᔾᔪᑎᖏᓐᓂᑦ 
(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒋᔭᕋ ᓄᓇᕗᑦᒥ ᐃᓪᓗᓕᕆᔨᖅᔪᐊᒃᑯᑦ 
ᒥᓂᔅᑕᖓᓐᓄᑦ.  
 
ᒥᓂᔅᑕᐃᑦ ᐅᖃᐅᓯᕐᖓᐅᑎᖏᓐᓂ ᐅᖃᓚᐅᕐᒪᑦ 
ᕿᒥᕐᕈᒌᓐᓂᕐᖓᑕᒎᖅ ᓴᓐᓇᕖᑦ ᐊᐅᓚᓂᖓᑕ 
ᓴᓇᔩᓪᓗ ᒥᒃᓵᓄᑦ. ᒥᓂᔅᑕ ᖃᐅᔨᒃᑲᐃᒍᓐᓇᖅᐸᑦ 
ᓇᓪᓕᐊᒃ ᓄᓇᓖᑦ ᖃᑦᓰᓪᓗ ᐱᔭᕇᖅᑕᐅᓂᕐᒪᖔᑦᑕ 
ᕿᒥᕐᕈᔭᐅᒋᐊᓖᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᔪᖅ 
ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ, ᐊᖓᔪᖅᑳᖅ 
ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ 
ᐊᐱᖅᓱᕋᕕᑦ. ᐃᖅᑲᐅᒪᑦᑎᐊᕐᕈᒪ, 
ᐃᖅᑲᐅᒪᑦᑎᐊᖃᑦᑕᕈᓐᓃᖅᑐᕈᓘᒻᒥᒐᒪ, ᑕᐃᒪ 7-
ᐸᖑᕙᓪᓚᐅᔪᓪᓗᑭᐊᖅ ᐱᔭᕇᖅᑕᐅᓯᒪᔪᑦ ᐅᕝᕙᓗ 
ᐱᔭᕇᕆᐊᓖᓪᓘᓐᓃᑦ. ᑕᐃᒃᑯᐊ 7-ᐸᖑᕙᓪᓚᐃᔪᑦ 
ᓱᓕ ᐱᔭᕇᖅᑕᐅᒋᐊᓖᑦ ᖃᐅᔨᒋᐊᒃᑲᓂᕐᓂᐊᕐᐸᒃᑲ  
ᐃᖅᑲᐅᒪᑦᓯᐊᓂᓐᖏᒃᑯᒪ ᖃᐅᔨᒃᑲᓐᓂᐊᕆᕙᒋᑦ 
ᓇᓪᓕᐊᖑᒻᒪᖔᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᑦᑕᐅᖅ ᒥᓂᔅᑕ ᐅᖃᑦᑎᐊᕈᓐᓇᑲᐃᓐᓇᕐᒪᑦ. 
ᒥᓂᔅᑖ ᖃᐅᔨᒃᑲᐃᒍᓐᓇᖅᐹ ᑕᐃᒃᑯᐊ ᓄᓇᓖᑦ 
ᖃᖓᒃᑯᑦ ᐱᔭᕇᖅᑕᐅᓛᕐᒪᖔᑕ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑲᐅᒐᒪᐃᓛᒃ ᐅᖃᐅᓯᓐᖓᐅᑎᓐᓂ 
ᐅᓐᓄᐊᖏᓐᓇᖅ ᐱᔭᕇᖅᑕᐅᔾᔮᖏᒻᒪᑕ. 
 
ᑕᐃᒃᑯᐊ ᐃᓪᓗᓕᕆᔨᕐᔪᐊᒃᑯᑦ ᐃᖅᑲᓇᐃᔭᖅᑎᖏᑦ 
ᐊᒃᓱᐊᓗᒃ ᐱᔭᔅᓴᖃᖃᑦᑕᕐᒪᑕ ᖃᐅᔨᒪᔪᒃᓴᐅᒻᒪᑦ 
ᒪᓕᒐᓕᐅᖅᑎ. ᑕᐃᒫᒃ ᐃᓪᓗᓕᐅᕐᓂᖅ 
ᐱᒋᐊᓕᕐᒥᒻᒪᑦ ᐊᒻᒪᓗ ᑕᐃᒃᑯᐊ ᐅᓯᑲᑦᑕᖅᑕᐅᒋᐊᓖᑦ 
ᐊᑭᑐᔫᑏᑦ ᐅᒥᐊᖅᔪᐊᒃᑰᓐᓂᐊᕐᓕᕐᒥᒻᒪᑕ 
ᐊᕐᕌᒍᑦᑎᓐᓂ. ᑭᓯᐊᓂ ᐱᓕᕆᐊᕐᕆᔭᐅᖏᓐᓇᖅᑐᑦ 
ᑲᔪᓯᐅᒪᐃᓐᓇᖅᑑᒐᓗᐊᖅ ᓄᓇᓕᓐᓄᑦ 
ᓂᐅᕐᕈᖃᑦᑕᖅᑐᑦ ᖃᐅᔨᓴᕆᐊᖅᑐᑎᒃ ᓇᐅᒃᑯᑦ 
ᐋᖅᑭᒋᐊᕆᐊᖃᒻᒪᖔᑕ. ᐃᒡᓗᓕᕆᔨᖅᔪᐊᒃᑯᑦ 
ᓂᕆᐅᑦᑐᑦ ᐃᒻᒪᖄ ᐅᑭᐅᖑᓛᖅᑐᖅ ᓄᓇᓕᓕᒫᑦ 
ᐱᔭᕇᖅᑕᐅᓯᒪᓕᓛᖅᑐᑦ ᖃᐅᔨᓴᖅᑕᐅᒋᐊᖃᕐᓂᖏᑦ.  
 
ᐊᒻᒪ ᑕᐃᒃᑯᐊ ᑕᒻᒪᖅᓯᒪᔪᖅᓯᐅᖅᑎᐅᑉ 
ᑮᓇᐅᔭᓕᕆᔨᒻᒪᕆᐅᑉ ᑲᓇᑕᒥ 
ᐅᓂᒃᑳᕆᓚᐅᖅᑕᖏᓐᓂ ᐅᖃᖅᓯᒪᓚᐅᕐᖓᑕ 
ᖃᓄᖅᑑᖅᓯᒪᓪᓗᑎᒃ ᕿᒥᕐᕈᔪᓐᓇᓂᕐᒥᒃ ᓄᓇᓕᓐᓂ 
ᐃᓕᖅᑯᓯᐅᓂᐊᕐᓕᖅᑐᒥᒃ ᖃᐅᔨᓴᖃᑦᑕᓂᕐᒧᑦ 
ᓄᓇᓕᓐᓂ ᐃᓪᓗᓕᕆᔨᒃᑯᓐᓂ ᑲᑐᔾᔨᖃᑎᒌᓗᒋᑦ 
ᓄᓇᓕᓐᓂ ᐃᓪᓗᓕᕆᔨᒃᑯᑦ. ᑖᒃᓱᒥᖓᑦᓴᐃᓐᓇᖅ 
ᑐᕌᒐᖃᓪᓗᑎᒃ ᑕᐃᒃᑯᐊᓗ ᒪᓕᒃᑎᒌᑦᓯᐊᖅᑐᒥᒃ 
ᐃᖅᑲᓇᐃᔭᖃᑎᒌᒍᓐᓇᖅᓯᓗᑎᒃ ᐱᓕᕆᐊᕐᖏᑦ.  
 
ᕿᒥᕐᕈᓇᓱᐊᕋᑦᑎᒍ ᐃᑲᔪᕋᓱᐊᕐᓂᐊᖅᑕᕗᑦᑕᐅᖅ  
ᖃᐅᔨᓴᖅᑕᐅᓕᖅᑭᑦᑖᓂᖅᓴᐅᖃᑦᑕᓂᐊᓕᕐᖓᑕ. 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ ᐱᖓᓐᓇᖓᓄᑦ 
ᒪᓕᒐᓕᐅᖅᑎ, ᒥᔅᑕ ᐅᑲᓕᖅ. 
 
ᐊᐱᖅᑯᑦ 020 - 3(2): ᕿᓪᓚᔪᑭᐊᓄᑦ 

ᑖᒃᓰᔭᐃᑎᑦᑎᓂᖅ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓐᓇ 
ᑮᓇᐅᔭᓕᕆᔨᕐᑯᓐᓄᑦ ᒥᓂᔅᑑᔪᖅ ᓯᓂᓕᖅᑕᐱᐊᓐᖓᑦ 
ᐊᐱᕆᔪᒪᓕᕐᒥᔭᕋ.  
 
ᑖᓐᓇ ᐃᑉᐸᔅᓴᖅ ᓇᓗᓇᐃᖅᓯᓚᐅᕐᖓᑦ 
ᖃᓄᐃᓕᐅᖅᐸᓪᓕᐊᓂᐊᕐᒪᖔᑕ ᐊᕐᕌᒎᓂᐊᖅᑐᒥ 
ᓇᓕᐊᒃ ᑖᒃᓯᔅᑕᐅᖃᑦᑕᓂᐊᕐᒪᖔᑦ ᐊᒻᒪᓗ 
ᓇᒧᓐᖓᖃᑦᑕᓂᐊᕐᒪᖔᑕ ᑮᓇᐅᔭᐃᑦ. ᐃᒫᒃ ᑖᒃᓯᔅ 
ᐃᑲᔫᑕᐅᓲᖑᒻᒪᑕ ᐃᓛᓐᓂᒃᑯᑦ 
ᓄᖅᑲᐅᒥᑎᑦᑎᔾᔪᑕᐅᓲᖑᓪᓗᑎᒃ ᑕᒪᒃᑯᓂᖓ 
ᐊᑐᖁᔭᐅᖏᑦᑐᓂᒃ. ᐆᑦᑐᖃᑦᑕᖅᓯᒪᔪᒍᑦ ᑕᑉᐹᑲᓄᑦ 
ᐊᒻᒪᓗ ᐃᒥᐊᓗᒻᒧᑦ ᐊᒃᑭᑦᑐᕆᐊᒐᓛᒃᑐᒋᑦ.  
 
ᑕᐃᒫᑦᑕᐅᖅ ᐃᓚᖓ ᑖᓐᓇ ᐅᓪᓗᒥ 
ᑕᑯᒃᓴᐅᓗᐊᖅᐸᓕᕐᒥᒻᒪᑦ ᕿᓪᓗᑭᔮᑦ ᑕᒪᒃᑯᐊ ᐃᒫᒃ 
ᑕᒫᓂᖅᑭᔪᖅᐹᓘᕙᒻᒪᑕ ᓄᓇᑯᓗᒃᑎᓐᓂ 
ᓄᖅᑲᐅᒥᑎᒍᒥᓇᑦᑎᐊᕐᕋᓗᐊᕐᖓᑕ. 
ᐃᓱᒪᔅᓴᖅᓯᐅᖅᓯᒪᒻᒪᖔᑦ ᑕᒪᒃᑯᐊ ᑖᒃᓯᖃᑦᑕᕐᓗᒋᑦ 
ᕿᓪᓗᑭᔮᑦ, Plastic bags. ᓄᓇᕗᓕᒫᒥ ᑕᒪᓐᓇ 
ᕿᒥᕐᕈᔭᐅᕙᓪᓕᐊᓯᒪᒻᒪᖔᑦ ᐊᐱᕆᔪᒪᓕᕐᒥᔭᕋ 
ᐃᓱᒪᔅᓴᖅᓯᐅᕈᑕᐅᓯᒪᒻᒪᖔᓪᓘᓐᓃᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᑮᓇᐅᔭᓕᕆᓂᕐᒧᑦ, ᐊᖓᔪᖅᑳᖅ ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᑦᑕᐅᖅ ᐊᐱᖅᓱᕋᑖᕋᕕᑦ ᐊᒻᒪ 
ᐃᖅᑯᒪᑦᑎᕋᑖᕋᕕᓐᖓ. ᒫᓐᓇ ᐸᕐᓇᒃᓯᒪᖏᑦᑐᒍᑦ 
ᑖᒃᓰᔭᖅᑎᑦᑎᖃᑦᑕᓂᐊᕐᒪᖔᑦᑕ ᕿᓪᓚᔪᑭᐊᓄᑦ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 
ᖁᔭᓐᓇᒦᒃ, ᒥᓂᔅᑕ. ᑖᓐᓇᐃᓛᒃ ᑕᒪᒃᑯᐊᖏᓛᑦ 
ᕿᓪᓗᑭᔮᑦ ᐊᑯᓂᐊᓗᒃ  

ᒫᓃᓐᓂᐊᕐᖓᑕ ᐊᒻᒪᓗ ᓄᖑᑦᑕᐅᑎᒋᔾᔮᒐᑎᒃ, 
ᓄᐊᑉᐸᓪᓕᐊᑐᐃᓐᓇᖅᑐᑎᒃ ᐊᒻᒪᓗ 
ᓱᕈᐃᕙᓪᓕᐊᑐᐃᓐᓇᖅᑐᑎᒃ ᓄᓇᑯᓗᒃᑎᓐᓂᒃ.  
 
ᑕᒪᓐᓇ ᐃᓱᒪᔅᓴᖅᓯᐅᖅᑕᐅᒍᓐᓇᓛᕐᒪᖔᑦ 
ᓯᕗᓂᒃᑎᓐᓂ ᑖᓐᓇ ᒥᓂᔅᑕ ᐊᐱᕆᔪᒪᔭᕋ, 
ᐊᕙᑎᓕᕆᔨᒃᑯᓘᓐᓃᑦ ᒥᓂᔅᑐᖓᓂᒃ 
ᐅᖃᖃᑎᖃᑦᑎᐊᕐᓗᓂ 
ᐸᕐᓇᐸᓪᓕᐊᒍᓐᓇᓂᐊᕐᒪᖔᑕ. ᑕᒪᓐᓇ 
ᓄᖅᑲᐅᒥᒋᐊᖃᕋᓗᐊᕐᖓᑦ ᓇᒥᓕᒫᖅ ᓄᓇᕗᑦᒥ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒪᓕᒐᓕᐅᖅᑎᓗ ᖁᔭᓐᓇᒦᒃ 
ᐊᐱᕆᕋᑖᕋᕕᓐ. ᐃᕝᕕᑦᑕᐅᖅ 
ᐅᖃᐅᓯᕆᓚᐅᖅᓯᒪᕙᓪᓚᐃᒻᒥᔭᐃᓄᓇ ᕿᓪᓚᔪᑭᐊᑦ 
ᒥᒃᓵᓄᑦ ᓱᕈᔅᓴᐃᓗᐊᖃᑦᑕᕐᓂᖏᑦ ᐊᕙᑎᑦᑎᓐᓂᒃ.  
 
ᖃᐅᔨᒪᔪᔅᓴᐅᒻᒪᑕ ᒪᓕᒐᓕᐅᖅᑏᑦ ᑖᒃᑯᐊ 
ᕿᓪᓚᔪᑭᐊᑦ ᓄᓇᕗᓕᒫᒥ 
ᐊᑲᐃᓪᓕᐅᕈᑎᓪᓚᕆᐊᓘᒻᒪᑕ, 
ᕿᓪᓚᔪᑭᐊᑐᐃᓐᓇᐅᖏᑦᑐᑦ, ᖁᐃᓐᖏᓕᓴᐃᓪᓗ 
ᑕᒪᒃᑯᐊᓗ ᐊᐅᑦᑕᔫᑦ ᐸᓂᑲᐃᑦ ᐱᓱᕋᔭᑦᑐᓂ 
ᓇᒥᑐᐃᓐᓇᖅ ᑕᒫᓂᖅᑭᔪᓪᓚᕆᐊᓘᒻᒪᑕ. 
ᒪᐃᔭᒥᓂᐅᔪᔅᓴᐅᒻᒥᒐᑦᓯ ᑖᕙᓃᑦᑐᒥᓯ ᐊᑭᑦᑎᓃᑦᑐᓯ 
ᖃᐅᔨᖃᑦᑕᖅᓯᒪᒐᑦᓯ ᑲᑎᒪᓪᓗᓯ ᐅᖃᐅᓯᐅᒐᔪᒻᒪᑦ.  
 
ᐃᓘᓐᓇᑦᑎᐊᑕ ᐃᓱᒪᒋᒋᐊᖃᓪᓚᕆᑦᑕᕗᑦ 
ᒐᕙᒪᐅᓪᓗᑕ ᐱᓪᓚᑦᑖᖑᓂᖓ ᓱᕈᔅᓴᐃᓂᖓ. ᐊᒻᒪ 
ᑕᒫᓂ ᐃᖅᑲᓇᐃᔭᖃᑎᒃᑲ ᒥᓂᔅᑕᐅᖃᑎᒃᑲ 
ᐅᖃᖃᑎᒋᖃᑦᑕᕐᓂᐊᕐᕆᕙᒃᑲ ᖃᓄᖅᑑᖃᑎᒋᓗᒋᑦ 
ᑕᒪᒃᑯᓂᖓ ᑲᑎᒪᔨᑐᐃᓐᓇᐃᓪᓗ, ᑲᑎᒪᔨᕋᓛᓪᓗ  
ᐅᖃᖃᑎᒋᖃᑦᑕᕐᓂᐊᕐᒥᒻᒪᑕ ᖃᓄᖅᑑᕐᓗᑎᒃ 
ᑕᒪᑐᒥᖓ. 

ᐱᓕᕆᕝᕕᓐᓂ ᑖᒃᑯᐊᓗ ᒥᓂᔅᑕᐃᑦ ᑲᑎᒪᔨᖏᑦ 
ᐅᖃᖃᑎᒋᓂᐊᕐᕆᕙᒃᑲ ᖃᓄᖅᑑᕈᑎᒋᓂᐊᕐᕋᑦᑎᒍ 
ᑕᒪᒃᑯᐊ ᓱᕈᓐᓇᖃᑦᑕᖅᑐᑦ ᒪᓕᒐᓕᐅᖅᑎᐅᑉ 
ᐃᓱᒫᓘᑎᒋᔭᖓ ᐱᑦᔪᑎᒋᓪᓗᒍ 
ᐅᖃᐅᓯᕆᖅᑲᓐᓂᓛᕐᒥᒐᑦᑎᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹᓂᒃ 
ᐃᓚᒋᐊᕈᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ 
ᒥᓂᔅᑕ ᐊᖏᖃᑎᒋᑦᑎᐊᖅᑕᕋ. ᑖᓐᓇ 
ᐊᕙᑎᓕᕆᔨᒃᑯᑦ ᒥᓂᔅᑕᖓ 
ᐅᖃᖃᑎᒋᓚᐅᖅᓯᒪᒻᒥᔭᕋ ᑲᑎᒪᔨᕋᓛᓃᑦᑐᑕ. 
ᑕᒪᓐᓇᐃᓛᒃ ᕿᓂᕋᓱᒋᐊᖃᕋᑦᑕ ᖃᓄᑐᐃᓐᓇᖅ 
ᓄᖅᑲᐅᒥᑎᑦᑎᒐᓱᓪᓗᑕ ᐊᓯᖏᓐᓂᒃ ᕿᓂᕋᓱᓪᓗᑕ 
ᐊᑲᐅᓈᖅᓯᒪᓂᖅᐹᓂᒃ ᑕᒪᓐᓇ ᐊᕙᑎᑯᓗᑉᐳᑦ 
ᓴᐳᒻᒥᒋᐊᖃᕋᓗᐊᕐᕋᑦᑎᒍ ᐊᒻᒪᓗ 
ᓯᓐᓈᖃᑦᑕᕆᐊᖃᒻᒥᒐᑦᑎᒍ ᕿᓂᕋᓱᓪᓗᑕ 
ᓄᖅᑲᐅᒥᔾᔪᑎᔅᓴᓂᒃ ᑕᒪᒃᑯᓄᖓ 
ᐊᑐᕈᒥᓇᖅᐸᖏᑦᑐᓂᒃ. ᑕᐃᒫᒃ ᑖᓐᓇ 
ᐊᐱᕆᓗᐊᖅᐸᕋ ᐸᕐᓇᐸᓪᓕᐊᖁᓪᓗᒋᑦ 
ᓯᕗᓂᒃᑦᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎᐅᖃᑕᐅᔪᖅ 
ᐊᐱᖅᑯᑎᓐᓄᑦ, ᐅᖃᐅᓯᕐᓄᓪᓗ. ᐄ, ᐊᐃᑉᐹᓂ 
ᒪᓕᒐᓕᐅᖅᑏᑦ ᑲᑎᒪᑎᓪᓗᒋᑦ 
ᐅᖃᐅᓯᐅᓚᐅᖅᓯᒪᒻᒥᒻᒪᑕ ᑕᐃᒃᑯᐊ ᐴᒃᓴᐃᑦ 
ᐊᑐᓕᖅᑭᒍᓐᓇᖅᑐᑦ 
ᑲᔪᖏᖅᓱᕈᑕᐅᒃᑲᓐᓂᕈᑕᐅᓪᓗᑎᒃ 
ᐊᑐᖅᑕᐅᑲᓐᓂᕈᑕᐅᓗᑎᕐᒃ. ᑕᐃᒫᑦᑕᐅᖅ 
ᐊᑐᖃᑦᑕᕐᒥᒐᒃᑭᓐ ᓇᓕᐊᓐᓄᕋᖅᑐᖓ 
ᐊᑐᓕᖅᑭᒍᓐᓇᖅᑐᑦ.  
 
ᖃᓪᓗᓈᓘᓐᓃᑦ ᓂᐅᕕᖅᕕᓐᓂ 
ᓂᐅᕕᐊᒃᓴᐅᖃᑦᑕᕐᒪᑕ ᐅᕝᕙᓘᓐᓃᑦ ᐊᓂᓕᕈᕕᑦ 
ᓂᐅᕕᕐᕕᒻᒥ ᑕᐅᓇᓐᒐᑦ $1.00-
ᕌᓪᓗᐊᖃᑦᑕᖅᑐᓂᒃᑯᐊ ᐊᑭᖏᑦ ᐊᑐᓕᖅᑭᒐᔅᓴᐃᑦ 
ᐴᒃᓴᐃᑦ ᓂᐅᕕᖅᕕᓕᐊᕐᓂᐊᕐᓗᓂ ᐴᔅᓴᐅᖃᑦᑕᖅᑐᑦ 
ᐊᒻᒪ ᑲᑎᒪᔨᐅᖃᑎᒃᑲ ᒥᓂᔅᑕᐃᑦ 
ᐅᖃᖃᑎᒋᓂᐊᕐᕆᕙᒃᑲ ᖃᓄᖅᑑᖃᑎᒋᓗᒋᑦ ᒪᑯᐊ 
ᕿᓪᓚᔪᑭᐊᓐ ᓄᖑᑦᓯᕇᑦᑐᑦ 
ᐊᑐᖅᑕᐅᖏᓐᓂᖅᓴᐅᖁᓪᓗᒋᑦ. ᖁᔭᓐᓇᒦᒃ, 
ᐅᖃᖅᑏ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᑕᐃᒫ? ᐅᔾᔨᕆᓚᐅᕐᒥᓯᐅᒃ 
ᓯᕿᓐᖑᔭᖅ, ᓯᕿᓐᖑᔭᓯ ᐊᐱᖅᓱᕐᓇᖅ 
ᐃᓱᓕᓯᒪᓕᕐᒪᑦ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 7. 
ᑎᑎᖅᑲᑎᒍᑦ ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. 
ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑎᓄᑦ. 
ᑲᑎᒪᔾᔪᑎᒃᓴᖅ 9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. 
ᑲᑎᒪᔾᔪᑎᒃᓴᖅ 10. ᑭᐅᔾᔪᑏᑦ ᑮᓇᐅᔭᐃᑦ 
ᒪᑐᐃᖅᑕᐅᔾᔪᑎᒋᓚᐅᖅᑕᖏᓐᓄᑦ. ᑲᑎᒪᔾᔪᑎᒃᓴᖅ 
11. ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 
12. ᐅᓂᒃᑳᖏᑦ ᑲᑎᒪᔨᕋᓛᖑᑲᐃᓐᓇᖅᑐᑦ 
ᑲᑎᒪᔨᕋᓛᖑᐃᓐᓇᖅᑐᓪᓗ. ᑲᑎᒪᔾᔪᑎᒃᓴᖅ 13. 
ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ 
ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 14. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᒥᓂᔅᑕ ᑯᓱᒐᖅ. 
 
ᑲᑎᒪᔾᔪᑎᒃᓴᖅ 14: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 014 - 3(2): ᑳᓐᑐᕌᓂᑦ 

ᐊᑐᖅᑕᐅᓚᐅᖅᑐᓄᑦ ᐅᓂᒃᑳᖅ 2007-08 
(ᑯᓱᒐᖅ) 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᐅᖃᖅᑎᖅᓯᔩ, 
ᖁᕕᐊᓱᑉᐳᖓ ᐅᑉᓗᒥ ᓴᖅᑭᑎᑦᑐᓐᓇᕐᓂᐊᕋᒃᑯ 
ᑖᓐᓇ ᓇᓗᓇᐃᖅᓯᒪᔪᓂᓛᒃ ᑳᓐᑐᐊᖃᑦᑕᕐᓂᑯᐃᑦ 
ᒐᕙᒪᒃᑯᓐᓂ 2007-08-ᒥ. ᖁᔭᓐᓇᒦᒃ ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᒥᓂᔅᑕ ᑕᑉᑎᐅᓇ. 
 
ᓴᖅᑭᑕᐅᔪᖅ ᑎᑎᖅᑲᒃ 015 - 3(2): 

ᐃᖏᕐᕋᓯᓕᖅᑕ: ᓄᓇᕘᒧᑦ 
ᐃᖏᕐᕋᔪᓕᕆᓂᕐᒧᑦ ᐅᐸᓗᖓᐃᔭᐅᑎᒃ 
(ᑕᑉᑑᓇ) 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᕕᐊᓱᑉᐳᖓ ᓴᖅᑮᔭᕆᐊᒃᓴᖅ 
ᐃᖏᕐᕋᓯᓕᖅᑕ ᓄᓇᕗᒻᒥ ᐃᖏᕐᕋᔪᓕᕆᓂᕐᒧᑦ 
ᐅᐸᓗᖓᐃᔭᐅᑕᐅᔪᖅ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ 
ᒪᐅᓐᖓᐅᔾᔭᐅᑲᐃᓐᓇᕐᓕᑦ.  
 
(ᑐᓵᔨᑎᒍᑦ) ᓴᖅᑭᑕᐅᓂᖏᑦ ᑎᑎᖅᑲᐃᑦ. 
ᒪᓕᒐᓕᐅᖅᑎ ᖁᑦᑎᑦᑐᕐᒧᑦ, ᒥᔅᑕ ᐃᐊᓕᐊᑦ. 



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

84 

 
ᓴᖅᑭᑕᐅᔪᖅ ᑎᑎᖅᑲᒃ 016 - 3(2): ᖁᑦᑎᑦᑐᒥ 

ᑲᑎᒪᔩᑦ ᑲᓇᑕᒥᐅᑕᐅᓂᕐᒧᑦ ᐱᓇᓱᐊᒐᖓᑦ: 
ᐊᕙᓗᒻᒥᐅᑕᒃᓴᖅ ᐊᒻᒪ ᐅᖃᓕᒫᒐᕐᓄᑦ 
ᓇᓗᓇᐃᒃᑯᑎᑦ (ᐃᐊᓕᐊᑦ) 

 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 
ᒪᓕᒐᓕᐅᖅᑎᓄᑦ ᐅᖃᐅᓯᖃᖅᑎᓪᓗᖓ ᑕᐃᒪ 
ᓴᖅᑮᔪᒪᔪᖓ ᐊᔾᔨᖓᓂᒃ ᖁᑦᑎᑦᑐᒥ ᑲᑎᒪᔨᐅᔪᑦ 
ᓄᓇᖃᕐᓂᖓᓄᑦ ᐊᕙᓗᒥᐅᑕᐅᔪᑦ ᐊᒻᒪᓗ 
ᐅᖃᓕᒫᒐᕐᓄᑦ ᓇᓗᓇᐃᒃᑯᑕᖅ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓴᖅᑭᑎᑦᑎᓂᖅ 
ᑎᑎᖅᑲᓂᑦ. ᐊᖓᔪᖅᑳᖅ ᕼᐊᓐᑐ ᑐᑐ. 
 
ᓴᖅᑭᑕᐅᔪᖅ ᑎᑎᖅᑲᒃ 017 - 3(2): ᓄᓇᕘᒥ 

ᐃᒡᓗᓕᕆᓂᕐᒧᑦ ᐸᐸᑦᑎᔨᒃᑯᑦ ᕿᒥᕐᕈᓂᖓᑦ 
ᐃᒡᓗᓕᐅᖅᐸᓪᓕᐊᓂᕐᒧᑦ ᓯᕗᓪᓕᖅᐹᖓ, ᒪᐃ 
2008 (ᑐᑐ) 

 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ 
ᐅᖃᖅᑏ. ᖁᕕᐊᓱᑉᐳᖓ ᒪᓕᒐᓕᐅᖅᑎᐅᓚᐅᖅᑐᖅ 
ᐊᒻᒪᓗ ᐊᒃᓱᐊᓗᒃ ᖁᕕᐊᓱᑉᐳᖓ ᓴᖅᑮᔭᕆᐊᒃᓴᖅ 
ᓄᓇᕗᒻᒥ ᐃᒡᓗᓕᕆᓂᕐᒧᑦ ᑮᓇᐅᔭᖁᑎᖏᓐᓄᑦ 
ᕿᒥᕐᕈᔭᐅᓂᖏᓐᓄᑦ ᐃᒡᓗᓕᐅᖅᐸᓪᓕᐊᓂᕐᒧᑦ 
ᓯᕗᓪᓕᖅᐹᖓᓂ ᒪᐃ 2008. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓴᖅᑭᑕᐅᓂᖏᑦ 
ᑎᑎᖅᑲᐃᑦ. ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑎᑦ 
ᐱᖁᔨᕗᖔᕈᑎᓄᑦ. ᑲᑎᒪᔾᔪᑎᒃᓴᖅ 16. 
ᖃᐅᔨᒃᑲᐃᓂᖅ ᐱᖁᔨᕗᖔᕐᓂᕐᒥᒃ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
17. ᐱᖁᔨᕗᖔᕈᑎᑦ. ᑲᑎᒪᔾᔪᑎᒃᓴᖅ 18. 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 19. ᐊᐃᑉᐸᖓᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᖅ 
20. ᐃᓱᒪᒋᔭᐅᓂᖏᑦ ᑲᑎᒪᑐᐃᓐᓇᑎᓪᓗᒋᑦ 
ᐱᖁᔭᒃᓴᐃᑦ ᐊᓯᖏᓪᓗ. ᐱᖁᔭᒃᓴᖅ 1, ᑮᓇᐅᔭᐃᑦ 
ᐊᑐᖅᑐᒃᓴᐃᑦ (ᐊᐅᓚᓂᖏᓐᓄᑦ 
ᐋᖅᑭᐅᒪᐅᑎᓐᓂᕐᒧᓪᓗ) ᐱᖁᔭᒃᓴᐊᖅ, 2009-2010, 
ᒥᔅᑕ ᐅᑲᓕᖅ ᐃᒃᓯᕙᐅᑕᕆᔭᐅᓗᓂ.  
 
ᐊᒻᒪᓗ ᑕᕝᕙᓃᑐᐃᓐᓇᕐᓂᐊᖅᐳᓯ ᑕᕝᕗᖓ 
ᑲᑎᒪᑐᐃᓐᓇᓂᕐᒧᑦ 
ᑲᑎᒪᑐᐃᓐᓇᕆᐊᑦᑕᐅᑎᒋᓂᐊᕋᑦᑕ. 
 
ᐃᖅᓱᒃᑏ. 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 
ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 
 
ᐃᒃᓯᕙᐅᑕᖅ (ᐅᑲᓕᖅ): ᐅᓪᓛᒃᑯᑦ. ᑕᐃᒪ 
ᑲᑎᒪᑐᐃᓐᓇᕈᓐᓇᓯᒻᒥᒐᑦᑕ ᑲᑎᒪᔨᐅᖃᑎᒌᑦᑐᑕ 
ᐊᒻᒪᓗ ᑖᒃᑯᐊ ᑲᑎᒪᔾᔪᑎᔅᓴᓄᑦ ᑕᑯᓐᓈᖅᑐᒋᑦ, 
ᑖᓐᓇ ᐊᑕᐅᓯᐅᓪᓗᓂ ᐅᕙᒍᑦ ᓵᖓᓃᑦᑐᖅ: 
ᒪᓕᒐᔅᓴᖅ 1. ᑖᒃᑯᐊ ᑲᑎᒪᔨᐅᖃᑎᒋᔭᒃᑲ 
ᖃᓄᐃᓕᐅᕈᒪᓂᐊᕐᒪᖔᑕ ᐊᐱᕆᔪᒪᓕᕐᒥᔪᖓ. 
ᓂᕈᐊᖅᑕᐅᓯᒪᔪᖅ ᓇᓄᓕᒻᒧᑦ. 
 
ᓂᖏᐅᖓᓐ: ᐃᒃᓯᕙᐅᑖᖅ, ᑲᑎᒪᔨᑎᒍᑦ 
ᑲᔪᓯᕝᕕᖃᕈᒪᒐᑦᑕ ᒪᓕᒐᒃᓴᖅ 1 ᐱᑦᔪᑎᒋᓪᓗᒍ. 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ 
ᓯᕗᓪᓕᐅᔾᔨᓗᑕ ᑭᖑᓂᐊᒍᑦ 
ᐋᓐᓂᐊᓇᓐᖏᑦᑐᓕᕆᔨᒃᑯᑦ ᐃᓄᓕᕆᓂᕐᒧᓪᓗ 
ᐱᓕᕆᕝᕕᐅᔪᖅ ᑖᒃᑯᐊ ᒪᓕᒐᒃᓴᖅ 1 
ᒥᒃᓵᓅᓕᖓᔪᐃᑦ ᐱᑦᔪᑎᒋᓪᓗᒋᑦ ᑲᔪᓯᕝᕕᐅᖁᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᑖᒃᑯᐊ 
ᖃᓄᐃᒋᔭᐅᕙᓐ? ᑕᐃᒫᒃ ᑲᔪᓯᔪᒪᕕᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᒪᓕᒐᒃᓴᖅ 01 - ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2009-
2010 - ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓪᓗ - ᑲᑎᒪᔨᕋᓛᓂᑦ 
ᐃᓱᒪᒃᓴᖅᓯᐅᖅᑕᐅᓂᖓ 

 
ᐃᒃᓯᕙᐅᑕᖅ: ᑖᒃᑯᐊ ᓂᕈᐊᖅᑕᐅᖃᑎᒋᓯᒪᔭᕗᑦ 
ᑲᔪᓯᒍᒪᒻᒪᑕ ᑕᐃᒫᒃ. ᒥᓂᔅᑕ ᑕᑉᑑᓇ, 
ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪ 
ᐃᖏᕐᕋᔪᓕᕆᔨᒃᑯᓐᓄᑦ ᒥᓂᔅᑑᔪᖅ, ᐃᓇᒍᒪᓕᕐᒥᔭᕋ 
ᒪᑐᐃᕈᑎᓂᒃ ᐅᓂᒃᑳᕈᒪᒻᒪᖔᑦ. ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ: ᖁᔭᓐᓇᒦᒃ, 
ᐃᒃᓯᕙᐅᑖᖅ. (ᑐᓵᔨᑎᒍᑦ) ᑲᑎᒪᔩᑦ, ᑕᐃᒪ 
ᒪᑐᐃᖅᓯᔾᔪᑎᒃᑲ ᐅᖃᐅᓯᕆᓂᐊᕐᕋᒃᑭᓐ.  

ᖁᕕᐊᓱᑦᑎᐊᖅᑯᖓ ᑕᕝᕙᓃᒍᓐᓇᕋᒪ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ 
2009-2010-ᒧᑦ ᑮᓇᐅᔭᓂᒃ ᐊᑐᖅᑐᔅᓴᓂᒃ 
ᓇᓗᓇᐃᖅᓯᓗᖓᓗ ᐊᓯᔾᔨᕆᐊᕈᑕᐅᓂᐊᖅᑐᓂᒃ 
ᑮᓇᐅᔭᒧᑦ ᐊᒻᒪᓗ ᑕᐃᒃᑯᐊ ᓯᕗᓪᓕᐅᔾᔭᐅᖁᔭᕗᑦ 
ᑮᓇᐅᔭᓂᒃ ᐊᑐᕈᑎᒋᓂᐊᖅᑕᕗᑦ ᑕᒫᓂ ᐊᕐᕌᒍᒥ. 
 
ᑖᒃᑯᓂᖓ ᐅᖃᐅᓯᖃᓚᐅᖅᑎᓪᓗᖓ 
ᑭᐅᔪᓐᓇᓂᐊᕐᒥᔪᖓ ᐊᐱᖅᑯᑎᔅᓴᖃᕈᑦᓯ ᑖᒃᑯᓂᖓ 
ᑮᓇᐅᔭᓂᒃ ᐊᑐᖅᑐᔅᓴᖁᑎᑦᑎᓐᓂᒃ ᐊᒻᒪᓗ 
ᖃᓄᐃᓕᐅᕐᓂᐅᓂᐊᖅᑐᓂᒃ 2009-2010.  
 
ᑖᒃᑯᐊ ᐅᕙᓃᖃᑎᒋᓂᐊᖅᑕᒃᑲ ᐊᖏᔪᖅᑳᑎᒋᔭᒃᑲ, 
ᔭᐃᓐ ᑰᐸ, ᑐᖏᓕᕆᔭᖓ ᒥᓂᔅᑕᐅᑉ ᐃᑲᔪᖅᑎ, 
ᐱᕙᓪᓕᐊᔪᓕᕆᓂᕐᒧᑦ ᒥᑐᓴᓕ ᑯᓄᒃ, ᒥᓂᔅᑕᐅᑉ 
ᑐᖏᓕᖓᑕ ᐃᑲᔪᖅᑎᖓ ᐃᖏᕐᕋᔪᓕᕆᓂᕐᒧᑦ 
ᑲᒪᔪᖅ. ᐊᒻᒪ ᓯᐅᕆ ᕉᓪ ᐊᐅᓚᑦᑎᔨᐅᔪᖅ 
ᑮᓇᐅᔭᓕᕆᓂᕐᒧᑦ ᐊᓪᓚᒡᕕᒻᒥᓗ ᑲᒪᒋᔭᐅᓂᖏᓐᓄᑦ. 
ᐃᑲᔪᕐᓂᐊᕐᖓᑕ ᐅᕙᓐᓂᒃ ᑭᐅᓇᓱᖃᑦᑕᑎᓪᓗᖓ.  
 
ᑮᓇᐅᔭᐃᑦ ᐊᑐᖅᑐᔅᓴᐃᑦ ᕿᒥᕐᕈᔭᕗᑦ ᐊᑐᕐᓂᐊᖅᑐᑦ 
ᑮᓇᐅᔾᔭᔅᓵᓄᑦ ᐃᑲᔪᕈᑕᐅᔪᑦ ᑐᓂᕐᕈᑕᐅᔪᑦ 
ᐊᐅᓚᓂᖏᓐᓄᓪᓗ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓪᓗ. ᑲᑎᑦᑐᒋᑦ ᑮᓇᐅᔭᑦ 
ᐊᑐᕈᒫᓐᓂᐊᖅᑐᖅ 2009-2010 ᐊᕐᕌᒍᖓᓂ 
$55,055,000. 2008-09-ᖑᑎᓪᓗᒍ ᑖᒃᑯᐊ 
ᑮᓇᐅᔭᑦ ᐊᑐᖅᑐᔅᓴᐅᔪᑦ $57,736,000-
ᖑᓚᐅᖅᓯᒪᔪᑦ. ᓄᑖᖑᔪᑦ ᐊᑐᖅᑐᔅᓴᐅᔪᑦ 
ᑭᒡᒐᖅᑐᐃᔪᖅ ᖃᑦᑏᓐᓇᕈᕆᐊᓐᖓᑦ $2,681,000 
ᐊᕐᕌᓂᓂᒃ. 
 
ᐱᔾᔪᑎᒋᓪᓗᐊᑕᖅᑕᖓ ᖃᑦᑏᓐᓇᕈᕆᐊᕈᑕᐅᔪᖅ 
ᒪᕐᕉᓐᓂᒃ ᐱᔭᕇᖅᓯᓯᒪᓕᕋᑦᑕ ᒐᕙᒪᑐᖃᒃᑯᓐᓂᒃ 
ᑮᓇᐅᔭᖃᑦᑎᑕᐅᓚᐅᖅᑐᒥᒃ ᐅᑭᐅᖅᑕᖅᑐᒥ 
ᐅᐸᓗᖓᐃᔭᕐᓂᕐᒧᑦ ᑮᓇᐅᔭᑦ ᐊᒻᒪᓗ ᓄᓇᓕᓐᓂ  
ᐱᕙᓪᓕᐊᓂᕐᒧᑦ ᑮᓇᐅᔭᑦ. ᑖᒃᑯᐊ ᒐᕙᒪᑐᖃᒃᑯᓐᓂᑦ 
ᐊᑐᐃᓐᓇᐅᓚᐅᕐᖓ ᐃᓱᓕᒃᕕᖃᑦᑐᑎᒃ.  
 

ᐅᑭᐅᖅᑕᖅᑐᒥ ᐅᐸᖓᐃᔭᐅᑎᐅᔪᑦ $5 
ᒥᓕᐊᓐᖑᓚᐅᖅᑐᑦ ᐃᑲᔪᖅᑐᐃᔾᔪᑕᐅᓚᐅᖅᑐᑦ 
ᓄᓇᓕᓐᓂ ᒥᑭᓂᖅᓴᐅᔪᓂᒃ ᐱᓕᕆᐊᕐᖑᓂᐊᖅᑐᓂᒃ. 
ᓄᖑᓚᐅᖅᑐᓂᒃ ᒫᑦᓯ 31, 2009 ᓄᓇᓕᓐᓂ 
ᐱᕙᓪᓕᐊᓂᕐᒧᑦ ᑮᓇᐅᔭᖃᕈᑕᐅᔪᖅ $800,000-
ᖑᓚᐅᖅᑐᖅ ᐱᒋᐊᖅᑎᑦᑎᓂᕐᒧᑦ ᐊᕕᑦᑐᖅᓯᒪᔪᓂ 
ᐃᓅᓯᕐᒧᑦ ᑮᓇᐅᔭᓕᐅᕐᓂᕐᒧᑦ ᑲᑎᒪᔨᕋᓛᓄᑦ.  
 
ᐊᓯᔾᔨᓗᐊᕈᑕᐅᔪᖅ 2009-2010 ᑭᒡᒐᖅᑐᐃᔪᑦ 
ᑮᓇᐅᔭᑦ ᐊᑐᖅᑐᔅᓴᐃᑦ ᐊᒥᓱᕈᕆᐊᕐᓂᖏᓐᓄᑦ ᑕᒫᓂ 
ᐊᕐᕌᒎᔪᒥᑦ ᑮᓇᐅᔭᖅᑖᖅᑎᑕᐅᒃᑲᓂᖅᓯᒪᒻᒥᔪᑦ 
ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ 
ᑮᓇᐅᔾᔭᒃᓵᖏᑦ ᐊᑭᑦᑐᕆᐊᕐᓂᖏᓐᓄᑦ $487,000. 
ᐅᖅᓱᐊᓗᐃᓪᓗ ᐊᑭᑦᑐᕆᐊᕐᓂᖏᓐᓄᑦ $76,000. 
 
ᓴᓂᕐᕙᐃᓯᒪᒃᑲᓂᕐᒥᔪᒍᑦ $2,091,000-ᓂᑦ 
ᐃᑲᔪᖅᑐᓂᐊᕐᓗᒋᑦ ᓄᓇᕗᒻᒥ ᑕᐃᒃᑯᐊ 2010-ᒥᑦ 
ᓯᓚᖅᔪᐊᒥᑦ ᐱᓐᖑᐊᕕᒃᔪᐊᕐᓂᐊᓚᐅᖅᑐᑦ ᐊᒻᒪᓗ 
ᑕᐃᒃᑯᓄᖓ ᐱᒡᒐᖅᑐᓄᑦ ᐱᓐᖑᐊᕕᒃᔪᐊᖅᑐᓄᑦ 
ᕚᑰᕗᒥ. ᑕᐃᒪ ᑕᑯᒃᓴᐅᑎᑦᑎᓛᕋᑦᑕ ᐃᓄᐃᑦ 
ᐃᓕᖅᑯᓯᖏᓐᓂᑦ, ᓄᓇᕗᒻᒥ ᓴᓇᐅᒐᕐᓂᑦ ᐊᒻᒪᓗ 
ᐳᓚᕋᖅᑐᓕᕆᓂᕐᒥᑦ ᑕᐅᖅᓰᓂᕐᒧᑦ, ᑮᓇᐅᔭᓂᓪᓗ 
ᐊᑐᖅᕕᐅᔪᓐᓇᕐᓗᒋᑦ.  
 
ᐱᓐᖏᓪᓗᒋᑦ ᑖᒃᑯᐊ, ᐊᓯᔾᔨᓗᐊᓐᖏᑦᑐᑦ 2008-09-
ᒥᓂᒃ. ᑮᓇᐅᔭᑦ ᐊᑐᕋᔪᓲᕆᔭᖓ 
ᐱᕙᓪᓕᐊᔪᓕᕆᔨᒃᑯᑦ ᐅᐸᓗᖓᐃᔭᖅᑎᓪᓗᑕ 
ᑖᒃᑯᓂᖓ ᑮᓇᐅᔭᓂᑦ ᐊᑐᖅᑐᔅᓴᓂ ᒪᕐᕉᓐᓂᒃ 
ᑕᓯᐅᖅᑕᐅᓪᓗᐊᑕᓚᐅᕋᑦᑕ. 
 
ᑐᕌᕋᓱᑦᑐᑕᐃᓛᒃ ᑖᒃᑯᐊ 2009-2010 
ᐊᖏᕈᑕᐅᓯᒪᔪᑦ ᐱᒋᐊᖅᑕᐅᓚᐅᖅᓯᒪᔪᑦ 2008-09 
ᐊᒻᒪᓗ ᑕᒪᒃᑯᐊ ᐱᒋᐊᖅᑕᐅᕙᓪᓕᐊᓂᐊᖅᑐᑦ 
ᐱᒻᒪᕆᐅᔪᑦ ᓯᕗᓪᓕᐅᔾᔭᐅᖁᔭᐅᓪᓗᑎᑦ 
ᑲᔪᓯᓂᖃᓕᖅᑐᑦ, ᐃᑲᔪᖅᑕᐅᓪᓗᑎᑦ ᑕᒫᓂ ᐊᕐᕌᒍᒥ. 
 
ᐊᒻᒪᓗ ᐱᕙᓪᓕᐊᔪᓕᕆᔨᒃᑯᑦ ᐊᒥᓱᑲᓪᓚᐅᔪᓂᑦ 
ᐊᔪᕐᓇᕈᔪᑦᑐᓂᑦ ᐱᓕᕆᐊᖃᓚᐅᕐᒥᔪᑦ ᐃᒫᒃ, 
ᐱᕕᑭᑦᑐᑯᓘᓪᓗᑕ ᐅᐸᓗᖓᐃᔭᕋᓱᒪᐅᕋᑦᑕ  

ᑮᓇᐅᔭᓂᑦ ᐊᑐᖅᑐᒃᓴᓂᑦ. 
 
ᐅᑯᐊ ᓯᕗᓪᓕᐅᑎᓂᐊᖅᑕᕗᑦ 2009-2010 
ᐃᖏᕋᓂᖃᑦᑎᐊᓚᐅᖅᑐᖅ ᐊᒻᒪᓗ 
ᐱᔭᒃᓴᖃᒻᒪᕆᑦᑐᑕ ᐅᑯᐊ 
ᓯᕗᓪᓕᐅᔾᔭᐅᖁᓂᐊᖅᑕᕗᑦ: 
 
• ᐱᐅᓯᒋᐊᖅᑎᓪᓗᒋᑦ ᓄᓇᓯᐅᑎᓕᕆᑯᐅᔪᑦ 

ᐃᖃᓗᓐᓂ ᐊᓪᓚᕕᖓ ᐊᒻᒪ $352,000-
ᑲᓂᕐᓂᑦ ᓴᓂᕐᕙᐃᓯᐅᓯᒪᓪᓗᑎᑦ 2009-
2010; 
 

• ᑲᔪᓯᓗᒍ ᑖᒃᑯᐊ ᐊᑐᓕᖅᑎᑕᐅᓂᖏᑦ 
ᓴᓇᐅᒐᐃᑦ ᓄᓇᕗᒻᒥ ᓴᓇᔨᓄᑦ ᒥᖅᓱᖅᑎᓄᑦ; 
 

• ᐊᑐᓕᖅᑎᑕᐅᓂᖓ ᐸᕐᓇᐃᑏᑦ ᓄᓇᕗᒻᒥ 
ᐅᔭᕋᓐᓂᐊᓂᕐᒧᑦ; 
 

• ᐅᐸᓗᖓᐃᔭᖅᑕᐅᓂᖏᑦ ᐳᓚᕋᖅᑐᓕᕆᓂᕐᒧᑦ 
ᐱᕙᓪᓕᐊᔾᔪᑎᔅᓴᑦ ᓄᓇᕗᒻᒧᑦ; 
 

• ᐊᑐᓕᖅᑎᑕᐅᓂᖓ ᓄᓇᕗᒻᒥ 
ᐃᖏᕋᔪᓕᕆᓂᕐᒧᑦ ᐅᐸᓗᖓᐃᔭᐅᑦ ᐊᒻᒪᓗ; 
 

• ᐱᔭᕇᖅᑕᐅᓗᑎᑦ ᐊᑕᖐᔪᒥᑦ ᕿᒥᕐᕈᓂᐅᔪᖅ 
ᓇᒻᒥᓂᖃᖅᑐᓂᑦ ᐃᑲᔫᑎᐅᒐᔭᖅᑐᓄᑦ. 

 
ᑖᒃᑯᐊᓗ ᐱᒋᐊᓚᐅᖅᓯᒪᔭᕗᑦ 2008-09 ᑕᒪᒃᑯᐊ 
ᐱᔨᑦᑎᕈᑎᒋᕙᑦᑕᕗᑦ ᐱᐅᓯᒋᐊᖅᑎᓪᓗᒋᑦ ᐊᒻᒪᓗ 
ᐃᓕᖅᑯᓯᕆᕙᑦᑕᕗᑦ ᐊᑲᐅᓯᒋᐊᖅᑎᑦᑐᒋᑦ 
ᑕᒪᒃᑯᓂᖓ ᑐᒃᓯᖃᐅᑕᐅᔪᓂᑦ ᐃᑲᔪᕈᑕᐅᔪᓄᓪᓗ.  
 
ᐱᓕᕆᖃᑎᖃᐃᓐᓇᓂᐊᕐᒥᔪᒍᑦ ᑕᒪᒃᑯᓂᖓ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᑦ ᐊᑐᓕᖅᑎᑕᐅᓂᖓᓄᑦ 
ᐅᔭᕋᓐᓂᐊᓂᕐᒧᑦ ᐅᐸᓗᖓᐃᔭᐅᑎᐅᔪᖅ ᐊᒻᒪᓗ 
ᐃᓚᖓ ᕿᓂᕐᓂᐅᔪᖅ ᖃᑦᑏᓐᓇᕈᕆᐊᕐᓂᖏᓐᓄᑦ 
ᐅᔭᕋᓐᓂᐊᕐᓂᐅᔪᖅ  

ᑕᒫᓂ ᐊᐅᔭᒥᑦ ᐊᒻᒪ ᓗᑖᖑᖅᑎᒋᐊᕐᓗᒍ 
ᐊᖏᓪᓕᒋᐊᕐᓗᒍᓗ ᐱᔪᒪᔭᐅᔪᒻᒪᕿᐅᕙᑦᑐᖅ 
ᐅᔭᖅᑲᓂ ᕿᓂᕐᓂᕐᒧᑦ ᐃᑲᔪᕈᑕᐅᔪᑦ ᑖᓐᓇ 
ᓯᕗᓪᓕᖅᐹᒥᒃ ᐊᐅᓚᓂᖃᕐᓂᐊᖅᑐᖅ 
ᐅᔭᕋᓐᓂᐊᖅᑐᓕᕆᓂᕐᒧᑦ, ᐃᓕᓐᓂᐊᕐᓂᐅᔪᖅ 
ᑲᑎᒪᓂᐅᓚᐅᖅᑐᖅ ᐃᑲᔪᖅᑕᐅᓛᕐᒥᔪ 
ᐅᔭᕋᓐᓂᐊᖅᑐᓕᕆᔨᒃᑯᓐᓂ.  
 
ᐊᒻᒪᓗ ᐃᓕᖅᑯᓯᑦᑎᒍᓪᓕ ᑭᖑᓪᓕᖅ ᑖᓐᓇ 
ᑲᔪᓯᓂᐊᖅᑐᖅ 2009-2010 ᓄᑖᖑᔪᖅ 
ᓴᓇᖑᐊᖅᑎᓄᑦ ᒥᖅᓱᖅᑎᓄᑦ ᐱᓕᕆᐊᖑᓂᐊᖅᑐᑦ 
ᐊᕐᕌᒍᓕᒫᒧᑦ ᐊᑐᐃᓐᓇᐅᓂᐊᖅᑐᓂ ᐊᒻᒪᓗ 
ᓄᓇᕗᒻᒦᖔᖅᓯᒪᔪᑦ ᓴᓇᐅᒐᐃᑦ ᓴᖅᑭᑕᐅᓛᖅᑐᑦ 
ᐊᒻᒪᓗ ᓄᓇᕗᒻᒥ ᑕᕐᕆᔮᒃᓴᐃᑦ ᑕᓚᕖᓴᒃᑯᑦ 
ᑐᓴᕋᒃᓴᓕᕆᔨᒃᑯᓪᓗ ᓄᑖᓐᖑᕆᐊᖅᑎᑕᐅᓪᓗᑎᑦ. 
 
ᐊᒻᒪᓗ ᐱᓕᕆᓂᐊᕐᒥᔪᑦ ᐳᓚᕋᖅᑐᓕᕆᓂᕐᒥᑦ 
ᑮᓇᐅᔭᓕᐅᕋᓱᓐᓂᒧᓪᓗ ᓂᐅᕈᑎᖃᓂᕐᒧᑦ. 
 
ᐊᒻᒪᓗ ᐃᑲᔪᖅᑐᐃᖏᓐᓇᕐᓂᐊᕐᒥᔪᒍᑦ 
ᓴᓐᖓᑎᑦᑎᕆᓂᕐᒧᑦ ᐱᓕᕆᕕᐅᔪᑦ, ᐱᓕᕆᔨᖃᖅᑐᑦ 
ᐱᓕᕆᐊᖏᓐᓂ ᑮᓇᐅᔭᖃᖅᑎᑦᑎᓂᕐᒧᑦ 
ᐊᖏᖅᓯᒪᓂᑦᑎᓐᓄ ᐃᑲᔪᖅᑐᐃᓂᕐᒧᓪᓗ ᑕᒪᒃᑯᓄᖓ 
ᒥᑭᓂᖅᓴᐅᔪᓄᑦ ᐱᓕᕆᑯᐅᔪᓄᑦ. 
 
ᐃᒃᓯᕙᐅᑖᖅ, ᑐᕌᓪᓗᐊᑕᕆᒐᓱᒻᒥᔭᕗᑦ ᑕᕝᕙᓂ 
ᑮᓇᐅᔭᓂ ᐊᑐᖅᑐᒃᓴᓂᑦ 2009-2010 ᑕᒪᒃᑯᐊ 
ᐱᔪᒪᔭᕗᑦ ᐊᒻᒪᓗ ᑐᑭᒧᐊᒍᑎᒋᔭᕗᑦ 
ᐃᑲᔪᕐᓂᖃᕐᒪᖔᑕ ᑕᐅᑐᓐᖓᕐᓂᖓᓂᑦ ᒐᕙᒪᒃᑯᑦ  
ᑕᒪᑐᒪᓂ ᐊᒻᒪᓗ ᑖᒃᑯᐊ ᐃᑲᔪᕈᓐᓇᖃᑦᑕᓂᐊᕐᒪᑕ 
ᑕᒪᑦᑕᓂ ᐊᖏᕈᑕᐅᓯᒪᔪᒥᑦ.  
 
ᐱᓕᕆᓂᕐᒧᑦ ᐸᕐᓇᒍᑎᑦᑎᓐᓂ 2009-2010 
ᐱᖓᓱᓪᓗᐊᑕᐅᔪᓂᒃ ᓯᕗᓪᓕᐅᔾᔨᖁᔨᕗᖅ ᑕᒪᒃᑯᐊ 
ᐱᓕᕆᐊᖑᕙᒃᑐᑦ  

ᐃᑲᔪᖅᑐᐃᔾᔪᑕᐅᖃᑦᑕᕐᓂᐊᕐᓗᑎᒃ ᒐᕙᒪᒃᑯᑦ 
ᐊᖏᖅᓯᒪᓂᖏᓐᓄᑦ 
ᐃᓅᓯᖃᑦᑎᐊᕐᓂᖅᓴᐅᔪᓐᓇᖁᓪᓗᒋᑦ ᓄᓇᕗᒻᒥᐅᑦ.  
 
ᑖᓐᓇ ᓯᕗᓪᓕᖅᐸᐅᔪᖅ ᐃᓕᓐᓂᐊᕐᓂᖅ 
ᐱᐅᓯᒋᐊᕐᓗᒍ ᐃᓕᓐᓂᐊᒃᑲᓐᓂᓐᓂᕐᓗ.  
 
ᑖᒃᑯᐊ ᐃᑲᔪᖅᑐᐃᔪᑦ ᐊᔾᔨᒌᓐᖏᑦᑐᓐᓂᑦ 
ᑮᓇᐅᔭᖃᖅᑎᑦᑎᕙᒃᑐᑎᒃᓗ ᓲᕐᓗ ᐃᒪᐃᑦᑐᓂᒃ 
ᐅᐸᓗᖓᐃᔭᕐᓂᕐᒧᑦ ᐱᓕᕆᐊᖑᔪᒧᑦ, ᒥᑭᑦᑐᓄᑦ 
ᐱᓕᕆᕕᐅᔪᓂᑦ ᐃᑲᔪᖅᑐᐃᓂᕐᒧᑦ, ᒥᖅᓱᒐᓕᕆᓂᕐᒧᑦ 
ᓴᓇᓐᖑᐊᒐᓕᕆᓂᕐᒧᑦ ᐊᒻᒪᓗ ᑕᑯᓐᓇᒐᒃᓴᐅᔪᓂᑦ 
ᑕᓚᕖᓴᒃᑯᓪᓗ ᑐᓴᕋᒃᓴᑎᒍᓪᓗ.  
 
ᐃᓕᓐᓂᐊᖅᑎᑦᑎᒃᑲᓐᓂᖃᑦᑕᕐᒥᔪᑦ ᓄᓇᕗᒻᒥ 
ᐅᔭᕋᖕᓂᐊᕐᓂᕐᒧᑦ ᐃᓕᓐᓂᐊᕐᓂᕐᒧᑦ ᐊᒻᒪᓗ 
ᓄᓇᓕᖕᓂᑦ ᐱᕙᓪᓕᐊᔪᓕᕆᔨᐅᓂᕐᒧᑦ ᐊᒻᒪᓗ 
ᖃᖓᑕᓲᒃᑯᕕᖕᒥ ᑲᒪᔨᐅᔪᓂᑦ. 
 
ᐊᐃᑉᐸᖓᓕ, ᐱᓕᕆᕕᐅᔪᑦ ᐃᑲᔪᖃᑦᑕᕐᒥᔪᑦ, 
ᓯᕗᓪᓕᐅᔾᔭᐅᖁᔭᐅᔪᓂᑦ ᐃᑲᔪᖅᑐᐃᒍᑏᑦ 
ᐃᓕᖅᑯᓯᕐᓄᑦ ᓴᓇᐅᒐᕐᓄᓪᓗ. ᑕᒪᒃᑯᐊ 
ᐊᒥᓱᑲᓪᓚᐅᔪᑦ ᐅᖃᐅᓯᕆᒌᖅᓯᒪᔪᑦ 
ᐃᓚᓕᐅᔾᔭᐅᒍᓐᓇᖅᑐᑎᒃᓗ ᐃᑲᔪᖅᑐᐃᔾᔪᑕᐅᓗᑎᒃ 
ᓄᓇᕗᒻᒥ ᓴᓇᓐᖑᐊᖅᑐᓕᕆᔨᒃᑯᑦ 
ᑲᑐᔾᔨᖃᑎᒌᖏᓐᓄᑦ ᐊᒻᒪᓗ ᓄᓇᕗᒻᒥ 
ᑕᕐᕆᔮᒃᓴᓕᐅᖅᑏᑦ ᐱᕙᓪᓕᐊᓂᖓᓄᑦ. 
 
ᑭᖑᓪᓕᖅᐹᒥᒃ, ᐱᕙᓪᓕᐊᔪᓕᕆᔨᒃᑯᑦ 
ᐃᑲᔪᖃᑦᑕᕐᒥᔪᑦ ᐱᖓᔪᐊᓐᓄᑦ ᓯᕗᓪᓕᐅᔾᔭᐅᖁᔭᑦ 
ᐃᑲᔪᖅᑐᐃᓂᕐᒧᑦ ᓄᓇᓕᖕᓃᑦᑐᓂᒃ 
ᒪᑭᒪᐃᓐᓇᕈᓐᓇᖅᑐᓂᒃ.  
 
ᖃᐅᔨᒪᒐᑦᓯ ᑖᒃᑯᐊ ᐊᑐᓕᖅᑎᑦᑎᓯᒪᖕᒪᑕ ᓄᓇᕗᒻᒥ 
ᐱᕙᓪᓕᐊᔪᓕᕆᓂᕐᒧᑦ ᐅᐸᓗᖓᐃᔭᐅᑦ 
ᓇᓗᓇᐃᖅᓯᓯᒪᖕᒪᑦ ᓴᓐᖓᑎᑦᓯᒋᐊᕐᓂᕐᒧᑦ  
ᓄᓇᖁᑎᒋᔭᑦᑎᓐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᑦ 
ᑖᓐᓇ ᑐᕌᒐᓪᓗᐊᑕᐅᓪᓗᓂ. ᐊᒥᓱᑲᓪᓚᐅᔪᑦ 
ᐱᓕᕆᐊᕆᔭᕗᑦ ᐃᑲᔪᖅᑐᐃᔾᔪᑕᐅᖃᑦᑕᖅᑐᑦ 
ᐊᑐᓕᖅᑎᑦᑎᓂᕐᒧᑦ ᐱᒋᐊᖅᑐᑎᒃ 
ᐃᑲᔪᕈᑎᒋᓚᐅᖅᑕᕗᑦ ᐱᓕᕆᐊᖑᓚᐅᖅᑐᑦ 
ᓄᓇᕗᒻᒥ ᑮᓇᐅᔭᓕᐅᕋᓱᖕᓂᕐᒧᑦ ᑲᑎᒪᔨᓄᑦ. 
 

ᐊᒻᒪᓗ ᐅᔭᕋᖕᓂᐊᕐᓂᕐᒧᑦ ᕿᓂᕐᓂᕐᒧᑦ 
ᐅᔭᕋᖕᓂᐊᕐᓂᕐᒧᑦ, ᒥᖅᓱᒐᓕᕆᓂᕐᒧᓪᓗ, 
ᐃᖏᕐᕋᔪᓕᕆᓂᕐᒧᑦ, ᐳᓚᕋᖅᑐᓕᕆᓂᕐᒧᑦ 
ᐱᓕᕆᐊᖑᔪᓐᓇᖅᑐᑦ ᓄᓇᓕᖕᓃᓪᓗᑎᒃ 
ᒪᑭᒪᐃᓐᓇᕈᓐᓇᕐᓗᑎᒃ ᐊᒻᒪᓗ ᑮᓇᐅᔭᓂᒃ 
ᐃᑲᔪᖅᓱᐃᕙᖕᒥᔪᑦ ᓄᓇᓕᖕᓄᑦ, ᓄᓇᓕᖕᓂᑦ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᑦ ᐸᕐᓇᒍᓐᓇᕐᓂᐊᕐᒪᑕ 
ᐊᑐᓕᖅᑎᑕᐅᓗᑎᒃᓗ ᐱᓕᕆᐊᖑᔪᑎᒍᑦ ᑖᒃᑯᐊᓗ 
ᑮᓇᐅᔭᑎᒍᑦ ᐃᑲᔪᖅᑕᐅᔪᓐᓇᖅᑐᑎᒃ ᐅᕙᑦᑎᓐᓂᑦ. 
 
ᐱᐅᓯᕚᓪᓕᕈᑕᐅᖏᓐᓇᓂᐊᕐᒥᔪᑦ ᓄᓇᓕᖕᓂᑦ 
ᐃᖏᕐᕋᔪᓕᕆᔩᑦ ᐱᖁᑎᖅᔪᐊᖑᔪᓂᑦ ᑕᒪᒃᑯᐊᓗ 
ᐱᐅᓯᑎᒋᐊᕐᓗᒋᑦ 
ᓴᓐᖏᔪᑦᑎᐊᕐᓂᖅᓴᐅᔪᓐᓇᖁᓪᓗᒋᑦ ᓄᓇᓕᖕᓂᑦ 
ᑮᓇᐅᔭᓕᐅᒍᑕᐅᔪᓐᓇᖅᑐᑦ.  
 
ᑭᖑᓪᓕᖅᐹᒥᒃ, ᐃᒃᓯᕙᐅᑖᖅ, ᓇᓗᓇᐃᖅᓯᒍᒪᔪᖓ 
ᑲᑎᒪᔨᓛᓄᑦ ᖄᖓᒍᒃᑲᓐᓂᖅ 
ᓯᕗᓪᓕᐅᔾᔭᐅᖁᔭᐅᔪᓂᑦ 2009-2010  
ᐱᓕᕆᓂᕐᒧᑦ ᐸᕐᓇᒍᑎᖓᓂᑦ: 
 
• ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ ᑐᓂᓯᓂᐊᖅᑐᑦ 

ᒪᓕᒃᑕᐅᔭᕆᐊᖃᖅᑐᓂᑦ ᓄᓇᓕᖕᓂᑦ 
ᑲᑎᒪᑎᑦᑎᖃᑦᑕᕐᓂᕐᒧᑦ ᐱᓪᓗᐊᑕᐅᔪᓂᑦ 
ᐱᓕᕆᐊᖑᓂᐊᖅᑐᓂᑦ 
ᐃᑲᔪᖅᑐᐃᒃᑲᓐᓂᕐᓗᑎᒃᓗ ᐊᕕᒃᑐᖅᓯᒪᔪᓂᑦ 
ᐃᓅᓯᓕᕆᓂᕐᒧᑦ ᑮᓇᐅᔭᓕᐅᕐᓂᕐᒧᑦ 
ᑲᑎᒪᔨᕋᓛᖑᔪᓂᑦ. 

 
• ᐊᒻᒪᓗ ᑖᒃᑯᐊ ᐃᑲᔪᖅᑐᐃᓂᐊᕐᒥᔪᑦ 

ᐊᖅᑭᒋᐊᕈᑕᐅᔪᓂᑦ ᐊᑐᓕᖅᑎᑕᐅᓂᖏᓐᓄᑦ 
ᓄᓇᓯᐅᑎᓕᕆᓂᕐᒧᑦ ᐱᖁᔭᕐᓂᖅ 
ᐊᖅᑭᒃᓯᓗᑎᒃ ᐊᑐᓕᖅᑎᑦᑎᓗᑎᒃ ᓄᓇᕘᒻᒥ 
ᓄᓇᓯᐅᑎᓕᕆᓂᕐᒧᑦ ᖃᐅᔨᓴᕐᓂᕐᒧᑦ 
ᐱᓕᕆᐊᖑᔪᒥᒃ. 

 
• ᐊᒻᒪᓗ ᑕᐃᒃᑯᐊ ᓵᓚᖃᐅᑎᒋᓚᐅᕐᒥᔭᕗᑦ 

ᐱᐅᓂᖅᐹᖑᓂᕋᖅᑕᐅᓪᓗᑎᒃ ᐊᖁᑦᑐᖅᓯᐅᑏᑦ 
ᓄᑖᖑᔪᑦ ᐊᒻᒪᓗ ᐊᔾᔨᓐᖑᐊᓕᐅᕐᓂᕐᒧᑦ. 

• ᐊᒻᒪᓗ ᑖᒃᑯᐊ ᑲᒪᓂᐊᕐᒥᔪᑦ ᒐᕙᒪᒃᑯᓐᓄᑦ 
ᐱᖁᑎᒋᔭᐅᔪᒥᒃ ᑐᑭᓯᐊᕐᕕᐅᒍᓐᓇᖅᑐᒥᒃ 
ᐳᓛᕆᐊᖅᑐᓂ. 

 
ᑖᒃᑯᐊ ᓇᓗᓇᐃᖅᑕᒃᑲ ᐱᐅᓯᒋᐊᕈᑕᐅᓂᐊᕐᒥᔪᐃᑦ 
ᐃᖏᕐᕋᔪᓕᕆᓂᕐᒧᑦ ᐱᖁᑎᖅᔪᐊᖑᔪᓂ 
ᑐᓐᖓᕕᓪᓗᐊᑕᐅᓗᓂ ᓄᓇᕗᒻᒥ. 
 
ᐅᑯᐊ 2009-2010-ᒥ ᐱᓕᕆᐊᖑᓂᐊᖅᐳᑦ: 
 
• ᐋᖅᑮᓗᑕ ᑎᑎᕋᐅᔭᖅᓯᒪᔪᓂᑦ ᐃᖃᓗᖕᓂᑦ 

ᑐᓚᒃᑕᕐᕕᐅᒐᔭᖅᑐᒥᒃ 
 
• ᐊᒻᒪᓗ ᖃᐅᔨᓴᕐᓗᒋᑦ ᐊᑕᖏᑦᑎᐊᕐᓗᒋᑦ 

ᑕᒪᒃᑯᐊ ᖃᖓᑦᑕᐅᐊᑏᑦ ᐊᑭᑐᓂᖏᑦ 
ᐅᓯᔭᐅᔾᔪᑎᖏᓪᓗ ᖁᑦᑎᒃᑐᒥᒃ ᓄᓇᓕᖕᓂᑦ 

 
• ᐱᔭᕇᕐᓗᒋᑦᓗ ᓴᓇᔭᐅᓂᖏᑦ ᐃᒃᐱᐊᖅᔪᖕᒥ 

ᖃᖓᑕᓲᒃᑯᕕᒃ ᐊᒻᒪᓗ ᓄᑖᖑᔪᖅ 
ᐅᑕᖅᑭᕕᐅᒐᔭᖅᑐᖅ 

 
• ᐊᑐᓕᖅᑎᑦᑎᓗᑎᒃ ᖃᖓᑕᓲᑉ ᒥᑦᑕᕐᕕᖓᓂᑦ 

ᑕᓗᖅᔪᐊᒥ, ᑭᒻᒥᕈᒻᒥ, ᐊᕐᕕᐊᓂᓗ. 
 
ᐱᓕᕆᕕᐅᔪᖅ ᐃᒫᒃ ᐱᔭᒃᓴᓕᒻᒪᕆᐊᓘᒐᑦᑕ 
ᕿᓚᓈᕆᓪᓗᑎᒍᓪᓗ ᑕᒫᓃ ᐊᕐᕌᒎᒥ , ᐃᒃᓯᕙᐅᑖᖅ, 
ᑭᓯᐊᓂᓕ ᖁᓚᖏᑦᑎᐊᖅᑐᖓ ᑮᓴᐅᔭᑦ ᑖᒃᑯᐊ 
ᐊᑐᖅᑐᒃᓴᐃᑦ ᐱᒍᑦᑎᒍᑦ, ᑕᒪᒃᑯᐊ 
ᑲᔪᓯᔪᓐᓇᓂᐊᖅᑐᑦ. 
 
ᑕᐃᒫᒃ ᐊᐱᖅᓱᖅᑕᐅᔪᓐᓇᕐᓂᐊᖅᑐᖓ ᑲᑎᒪᔨᕋᓛᓂᑦ 
2090-2010 ᑮᓇᐅᔭᓂᑦ ᐊᑐᖅᑐᒃᓴᓂᑦ 
ᐸᕐᓇᒍᑕᐅᔪᓂᑦ ᐱᕙᓪᓕᐊᔪᓕᕆᔨᒃᑯᓐᓂᑦ 
ᐃᖏᕐᕋᔪᓕᕆᔨᑯᓐᓄᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 
(ᑐᓵᔨᑎᒍᑦ)   

ᐊᐅᓚᓂᖏᓐᓄᑦ ᒪᑭᒪᔾᔪᑎᖏᓐᓄᓪᓗ 
ᐅᖃᐅᓯᖃᕋᑦᑕ, ᑕᐃᒃᑯᐊ ᐊᐅᓚᓂᖏᓐᓄᑦ 
ᒪᑭᒪᔾᔪᑎᓄᓐᓗ ᑖᒃᑯᓂᖓᐃᓐᓇᖅ ᐊᐅᓗᔾᔨᓂᐊᕋᑦᑕ.  
 
ᑕᐃᒪ 12-ᒨᓪᓚᕆᓕᖅᑐᓂ ᑕᐃᒪ 
ᓄᖅᑲᑲᐃᓐᓇᕐᓂᐊᕋᑦᑕ 12:45 ᑕᑭᔪᐊ 9-ᒧᐊᖅᐸᑦ 
ᐅᑎᕐᓂᐊᕆᕗᒍᑦ. 
 
>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 12:00ᒥ ᐊᒻᒪ 
ᐱᒋᐊᒃᑲᓐᓂᖅᑐᑎᒃ 13:00ᒥ 
 
ᐃᒃᓯᕙᐅᑕᖅ: ᐅᓐᓄᓴᒃᑯᑦ. ᑕᐃᒪ 
ᐱᒋᐊᒃᑲᓐᓂᕈᓐᓇᓯᒻᒥᒐᑦᑕ.  
 
ᒥᓂᔅᑕ ᑕᑉᑑᓇ, ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓂᐊᓂ 
ᒐᕙᒪᑦᑎᐊᕙᐅᖅᑰᖅᑐᒥᓃᑦ 
ᐅᖃᒃᑲᓐᓂᑐᐃᓐᓇᓕᕋᕕᑦ ᐱᓕᕆᐊᖑᓯᒪᔪᓂᑦ 
ᑲᔪᓰᓐᓇᖅᑐᓂᑦ ᐱᔭᐅᓚᐅᖅᑐᒥᓂᕐᓂᑦ, ᐄ, 
ᐅᖃᐅᓯᒃᓴᑦᑎᐊᕙᐃᑦ. 
 
(ᑐᓵᔨᑎᒎᕈᓐᓃᖅᑐᖅ) ᑖᓐᓇ ᑭᐅᔾᔪᑎᔅᓴᓂᒃ 
ᐊᑐᐃᓐᓇᐅᔪᔅᓴᐅᒻᒥᒻᒪᑦ ᐃᔅᓯᕙᐅᑕᐅᔪᖅ 
ᐱᕙᓪᓕᐊᔪᓕᕆᔨᒃᑯᓐᓄᑦ. ᒥᔅᑕ ᖁᒻᒧᐊᑦᑐᖅ, 
ᐅᓂᒃᑳᕈᓐᓇᓯᒻᒥᔪᑎᑦ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᒻᒪᓗ 
ᓱᒃᑲᐃᔾᔫᒥᒋᐊᕐᓂᐊᖅᑯᖓ ᑐᑭᓯᓇᕆᐊᑦᑎᐊᕐᓂᐊᕋᒪ.  
 
(ᑐᓵᔨᑎᒍᑦ) ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᒃᑐᖓ 
ᒪᑐᐃᖅᓯᔾᔪᑎᓂᒃ ᐅᖃᐅᓯᖃᕈᓐᓇᕋᒪ ᑭᒡᒐᖅᑐᖅᖢᒋᑦ 
ᓄᓇᓕᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓗ 
ᑲᑎᒪᔨᕋᓛᑦ ᕿᒥᕐᕈᓇᓚᐅᖅᑎᓪᓗᒋᑦ 2009-2010 
ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᓐᓂᒃ 
ᐱᓕᕆᐊᖑᓂᐊᖅᑐᓪᓗ ᐸᕐᓇᐅᑎᖏᓐᓂᒃ  

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ 
ᐱᓕᕆᕝᕕᖓᓐᓄᑦ. 
 
ᑲᑎᒪᔨᕋᓛᑦ ᐅᔾᔨᕆᓚᐅᖅᑐᑦ ᐱᓕᕆᕝᕕᐅᑉ 2009-
2010 ᐅᐊᓚᔾᔪᑏᑦ ᒪᑭᒪᐅᑎᓄᓪᓗ 
ᐊᑐᕈᒫᕐᓂᐊᖅᑐᖁᑎᖏᑦ $54,055,000-ᓂᒃ 
ᐃᓚᒋᐊᖅᑕᐅᓯᒪᓕᕐᓂᖏᓐᓂᒃ, ᒫᓂ 44 
ᐳᓴᓐᑎᐅᓪᓗᑎᒃ ᑕᐃᒪᓐᖓᓂᑦ 2004-2005 
ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑕᐅᓚᐅᖅᑐᑦ ᑕᑯᓪᓗᒋᑦ. 
ᐱᓕᕆᕝᕕᖕᒥ ᐃᖅᑲᓇᐃᔮᑦ ᐅᓄᖅᓯᒋᐊᒃᑲᓐᓂᖅᑐᑦ, 
2004-2005-ᒥ 105.5-ᖑᓚᐅᖅᓯᒪᑎᓪᓗᒋᑦ 129.5-
ᖑᖅᖢᑎᒃ 2009-2010-ᒥ. 
 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᒪᓕᒐᓕᐅᖅᑏᑦ ᐊᑕᐅᓯᐅᓐᖏᑦᑐᓂᒃ ᐱᕐᔪᐊᓂᒃ 
ᐅᖃᐅᓯᒃᓴᖃᐅᓚᐅᖅᑐᑦ ᐊᒻᒪᓗ 
ᐃᓱᒫᓘᑎᒃᓴᖃᐅᖅᖢᑎᒃ. 
 
ᓄᓇᕗᒻᒥ ᑐᒡᓕᐊᓂ ᒪᓕᒐᓕᐅᖅᑏᑦ 
ᐃᒃᓯᕚᖅᑎᐅᑎᓪᓗᒋᑦ, ᒐᕙᒪᒃᑯᑦ ᐊᕐᕌᒍᑕᒫᖅ 
ᑎᑎᕋᖃᑦᑕᓯᒋᐊᓚᐅᖅᑐᑦ ᒐᕙᒪᒃᑯᑦ 
ᑯᐊᐳᕇᓴᖏᓐᓄᑦ ᑎᒥᓐᖑᖅᑎᓯᒪᔭᖏᓐᓄᓪᓗ, 
ᓇᓗᓇᐃᔭᐃᓯᒪᓪᓗᑎᒃ ᖃᓄᐃᑦᑐᓂᒃ 
ᓯᕗᓪᓕᐅᔾᔨᓯᒪᓂᐊᕐᒪᖔᖏᑦ ᐊᐅᓚᔾᔪᑎᑎᒍᑦ 
ᐱᒋᐊᖅᑎᑕᐅᔪᒃᑯᓪᓗ. ᒪᓕᒐᓕᐅᖅᑏᑦ ᖃᐅᔨᒪᔪᑦ 
ᒫᓐᓇ ᒐᕙᒪᒋᔭᐅᔪᑦ, ᐊᖅᑯᑎᒋᔭᐅᓪᓗᑎᒃ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᑦᑕ ᑲᑎᒪᔨᖏᑦ, ᓄᑖᓂᒃ 
ᐊᑐᕋᓱᓕᕐᒪᑕ ᐊᒻᒪᓗ ᓂᕆᐅᒃᐳᑦ ᑭᖑᕙᓐᖏᓪᓗᑎᒃ 
ᒪᓕᒐᓕᐅᕐᕕᖕᒧᑦ ᓴᖅᑭᑦᑎᖃᑦᑕᕐᓂᐊᕐᓂᖏᑦ 
ᓇᓗᓇᐃᔭᐃᓯᒪᔪᓂᒃ ᑭᓱᓂᒃ 
ᓯᕗᓪᓕᐅᔾᔨᓯᒪᓂᐊᕐᒪᖔᖏᑦ ᑕᒪᒃᑯᐊ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᑦ. 
 
ᓄᓇᕗᑦ ᒐᕙᒪᒃᑯᑦ ᓄᑖᖑᓂᖅᐹᑦ ᐊᕐᕌᒍᕼᒫᖅᓯᐅᑏᑦ 
ᐅᓂᒃᑳᖏᑦ ᐱᔾᔪᑎᓖᑦ ᑳᓐᑐᕌᒃᑖᖅᑎᑦᑎᖃᑦᑕᕐᓂᕐᒧᑦ, 
ᓂᐅᕕᖃᑦᑕᕐᓂᕐᒧᑦ ᐊᒻᒪᓗ ᐊᑐᖅᑐᐊᕐᓂᕐᒧᑦ 
ᑐᕌᖓᔪᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ 
ᓄᕕᐱᕆ 7, 2007-ᒥ.  
 
ᐅᓪᓗᒥᒧᑦ ᑎᑭᖦᖢᒍ, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 
ᐃᓚᓕᐅᔾᔨᓯᒪᖃᑦᑕᓐᖏᑦᑐᑦ ᓂᐅᕕᕐᓂᕐᒧᑦ, 
ᑳᓐᑐᕌᒃᑖᖅᑎᑦᑎᓂᕐᒧᑦ ᐊᒻᒪᓗ 
ᐊᑐᖅᑐᐊᕐᓂᕐᒨᖓᔪᓂᒃ ᐊᐅᓚᑕᕕᓂᕐᓂᒃ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᓐᓄᑦ ᑯᐊᐳᕇᓴᖏᓐᓄᓪᓗ,  

ᐃᓚᓕᐅᖦᖢᒋᑦ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 
ᑯᐊᐳᕇᓴᐃᑦ ᐊᒻᒪᓗ ᓄᓇᕗᒻᒥ ᐊᑐᖅᑐᐊᕐᕕᒃ. 
ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᐅᒪᔾᔪᑏᑦ 
ᑕᒪᒃᑯᓄᖔᖅᑐᑦ ᒪᓕᒐᓕᐅᕐᕕᖕᒧᑦ 
ᓴᖅᑭᑕᐅᖃᑕᐅᖃᑦᑕᖁᓪᓗᒋᑦ ᐊᕐᕌᒍᑕᒫᖅ. 
 
ᐃᒃᓯᕙᐅᑖᖅ, ᐱᓕᕆᕝᕕᓯ ᑮᓇᐅᔭᑦ 
ᐊᑐᕈᒫᕐᓂᐊᖅᑐᑦ 2009-2010-ᒥ ᐃᓚᓕᐅᔾᔨᓯᒪᔪᑦ 
$18,919,000-ᓂᒃ ᑐᓐᓂᕈᓯᐊᓄᑦ ᐃᑲᔫᓯᐊᓄᓪᓗ 
ᑮᓇᐅᔭᖅᑐᕈᑎᒃᓴᓂᒃ. 2007-2008-ᒥ, ᐱᓕᕆᕝᕕᓯ 
ᑐᓐᓂᕐᕈᓯᐊᓄᑦ ᐃᑲᔫᓯᐊᓐᓄᓪᓗ 
ᑮᓇᐅᔭᖅᑐᕈᑎᖃᓚᐅᖅᑐᑦ $18,344,000-ᓂᒃ. 
 
ᒥᓂᔅᑕ ᑲᑎᒪᔨᕋᓛᑦ ᓵᖓᓐᓃᑎᓪᓗᒍ, 
ᒪᓕᒐᓕᐅᖅᑏᑦ ᐊᐱᖅᑯᑎᖃᖃᑦᑕᓚᐅᖅᑐᑦ 
ᐱᓕᕆᕝᕕᒃ ᖃᓄᖅ ᖃᐅᔨᓴᐃᖃᑦᑕᕐᒪᖔᖏᑦ 
ᑐᓂᕐᕈᓯᐊᑦ ᐃᑲᔫᓯᐊᓪᓗ ᑮᓇᐅᔭᖅᑐᕈᑎᕕᓂᖏᓐᓂᒃ.  
 
ᒪᓕᒐᓕᐅᖅᑏᑦ ᖁᕕᐊᓱᓚᐅᖅᐳᑦ ᑭᐅᔭᐅᒐᒥᒃ 
ᐱᓕᕆᕝᕕᓯ ᐊᒃᓱᕉᑎᖃᒃᑲᓐᓂᓕᕐᓂᖏᓐᓂᒃ 
ᑕᒪᒃᑯᓂᖓ, ᐃᓚᓕᐅᖢᒍ ᖃᓄᖅ 
ᐊᑑᑎᖃᑦᑎᐊᖅᑎᒋᖕᒪᖔᖏᑦ ᑐᓂᕐᕈᓯᐊᑦ ᐊᒻᒪᓗ 
ᐃᑲᔫᑏᑦ ᑮᓇᐅᔭᖅᑐᕈᑎᖏᑦ ᐃᖅᑲᓇᐃᔮᒃᓴᓂᒃ 
ᓄᐃᑎᑦᑎᒃᑲᓐᓂᕐᓂᒍᑦ.  
 
ᐅᔾᔨᕆᖁᔨᖕᒥᔪᖓ ᑕᒪᓐᓇ ᐊᕐᕌᓂ ᒪᓕᒐᓕᐅᕐᕕᖕᒥ 
ᐊᐱᖅᑯᑕᐅᓚᐅᕐᓂᖓᓂᒃ, ᐱᔾᔪᑎᒋᔭᐅᓪᓗᓂ ᖃᓄᖅ 
ᐊᑑᑎᖃᑦᑎᐊᕐᒪᖔᖓ ᓄᓇᕗᒻᒥ ᐊᑐᖅᑐᐊᕐᕕᐅᑉ 
ᐊᑐᖅᑐᐊᖅᑎᑦᑎᓂᕆᖃᑦᑕᖅᑕᖏᑦ ᐊᒻᒪᓗ 
ᐃᖅᑲᓇᐃᔮᓂᒃ ᓄᐃᑦᑎᒃᑲᓐᓂᐅᑕᖃᑦᑕᕐᒪᖔᖏᓐᓂᒃ. 
 
ᐊᕐᕌᓂ, ᒐᕙᒪᒃᑯᑦ ᑭᐅᓂᕆᓚᐅᖅᑕᖏᑦ ᐅᓂᒃᑳᑦ 
ᐱᔾᔪᑎᓖᑦ ᖃᓄᖅ ᓯᕗᓂᒃᓴᖃᕐᒪᖔᖏᑦ ᓄᓇᕗᒻᒥ 
ᐊᑐᖅᑐᐊᕐᕕᒃ ᐊᒻᒪᓗ ᓄᓇᕗᒻᒥ 
ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᐃᑦ 
ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ. ᒐᕙᒪᒃᑯᑦ 
ᑭᖑᕐᖓᒍᑦ ᓇᓗᓇᐃᖅᓯᓚᐅᖅᓯᒪᔪᑦ ᓄᓇᕗᒻᒥ  

ᐊᑐᖅᑐᐊᕐᕕᐅᑉ ᑎᑎᕋᕐᕕᖏᑦ ᑭᓐᖓᕐᓂᑦ 
ᐃᖃᓗᖕᓄᑦ ᓄᒃᑎᖅᑕᐅᓂᐊᕐᓂᖓᓂᒃ. 
 
ᐱᔭᕆᐊᑭᓪᓕᑎᑦᑎᔩᑦ ᐅᓂᒃᑳᖏᑦ 
ᐊᑐᓕᖁᔭᓕᐅᖅᓯᒪᓚᐅᖅᓯᒪᔪᑦ ᐋᖅᑭᒃᓱᐃᖁᔨᓪᓗᑎᒃ 
“ᓄᑖᓂᒃ, ‘ᓄᓇᕗᒻᒥ ᓴᓇᐅᒐᕐᓂᒃ’ 
ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓂᒃ” ᐊᒻᒪᓗ ᑖᒃᑯᐊ 
ᑐᓐᓂᖅᑯᑕᐅᖁᓪᓗᒋᑦ ᐱᖓᔪᒋᓕᖅᑕᖏᓐᓄᑦ 
ᒪᓕᒐᓕᐅᖅᑎᓄᑦ ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ 
ᐊᒻᒪᓗ ᐃᓱᒪᓕᐅᕈᑕᐅᓗᑎᒃ ᐊᐃᐳᕈ 2009-ᒥ.  
 
ᓇᓖᕌᕈᑦ ᐃᓚᖓᑦ ᐅᓂᒃᑳᓂ 
ᐅᖃᐅᓯᕆᔭᐅᓚᐅᖅᑐᖅ ᐅᖃᖅᓯᒪᓚᐅᖅᑐᖅ 
ᑲᑎᑎᑕᐅᖁᔭᐅᓪᓗᑎᒃ ᓄᓇᕗᒻᒥ ᐊᑐᖅᑐᐊᕐᕕᒃ 
ᐊᒻᒪᓗ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ 
ᑯᐊᐳᕇᓴᐃᑦ ᐊᑕᐅᓯᐅᓗᓂ ᑎᒥᓐᖑᖅᑎᑕᐅᓂᐊᕐᒪᑦ. 
ᐊᕐᕌᒍᓂ ᐊᓂᒍᖅᑐᓂ ᓄᓇᑦᓯᐊᕐᒥᐅᑦ ᑕᐃᒪᓐᓇ 
ᐋᖅᑭᒃᓯᓚᐅᖅᓯᒪᔪᑦ, ᓴᖅᑭᑦᑎᓪᓗᑎᒃ 
ᐱᕙᓪᓕᐊᔪᓕᕆᔨᓂᒃ ᐊᒻᒪᓗ ᐊᑐᖅᑐᐊᕐᕖᑦ 
ᑯᐊᐳᕇᓴᖏᓐᓂᒃ. 
 
ᑲᑎᒪᔨᕋᓛᑦ ᖃᐅᔨᒪᒐᓗᐊᖅᑎᓪᓗᒋᑦ 
ᑲᒪᒋᔭᐅᔭᕆᐊᖃᕐᓂᖏᓐᓂᒃ ᑮᓇᐅᔭᑦ 
ᐊᐅᓚᑕᐅᓂᖏᑦᑎᒍᑦ 
ᐊᑲᐅᓐᖏᓕᐅᕈᑎᖃᖃᑦᑕᕐᓂᖏᑦ ᓄᓇᕗᒻᒥ 
ᐊᑐᖅᑐᐊᕐᕖᑦ ᐊᑐᖅᓯᒪᔭᖓᑦ ᐊᕐᕌᒍᓂ, 
ᒪᓕᒐᓕᐅᖅᑏᑦ ᐊᖏᕈᓐᓇᓐᖏᓚᑦ ᓱᓕ ᑖᒃᑯᐊ ᒪᕐᕉᒃ 
ᑯᐊᐅᕇᓵᒃ ᒫᓐᓇᐅᔪᖅ 
ᐊᑕᐅᓯᓐᖑᖅᑎᑕᐅᔭᕆᐊᖃᕐᓂᖏᓐᓂᒃ, ᐃᓱᒪᒋᓪᓗᒋᒃ 
ᑖᒃᑯᐊᒃ ᒪᕐᕉᒃ ᑯᐊᐳᕇᓵᒃ ᐊᔾᔨᒌᓐᖏᑦᑐᓂᒃ 
ᐱᔭᒃᓴᖅᑖᖅᑎᑕᐅᓯᒪᓂᖏᑦ. 
 
ᒫᑦᓯ 17, 2008-ᒥ, ᑖᒃᑯᐊ ᒐᕙᒪᒃᑯᑦ 
ᑐᓴᖅᑎᑦᓯᓚᐅᕐᒪᑕ ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ, 
ᐃᖏᕐᕋᔪᓕᕆᔨᒃᑯᓪᓗ ᐃᖃᓗᓕᕆᔨᖏᑦ, 
ᓇᑦᓯᓕᕆᔨᖏᓪᓗ ᓄᒃᑎᖅᑕᐅᒐᔭᕐᓂᖓᓂᒃ 
ᐊᕙᑎᓕᕆᔨᒃᑯᓐᓄᑦ ᐃᓚᒋᓗᓂᐅᒃ ᒥᓂᔅᑕᐃᑦ 
ᐱᓕᕆᐊᖏᑦ ᐊᓯᔾᔨᖅᑐᖅᑕᐅᑎᓪᓗᒋᑦ.  
 
ᒪᓕᒐᓕᐅᖅᑏᑦ ᐅᖃᐅᓯᖃᕈᓐᓇᖅᓯᓚᐅᕐᒪᑕ 
ᑕᒪᑐᒥᖓ ᐅᖃᐅᓯᒃᓴᒥᒃ, ᑖᓐᓇ ᐱᓕᕆᕕᐅᔪᖅ 
ᓈᒻᒪᖕᓂᖅᐹᖑᒐᔭᕐᓂᖓᓂᒃ ᐃᓂᒋᔭᐅᓗᓂ ᓄᓇᕗᑦ 
ᒐᕙᒪᖏᑦᑕ ᑲᑐᔾᔨᖃᑎᒌᖕᓂᖏᑦᑕ 
ᐋᖅᑭᒃᓯᒪᔾᔪᑎᖏᓐᓂ ᓯᕗᕌᓃᑦᑎᓪᓗᒋᑦ ᑕᒪᒃᑮᒃ  

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 
ᐊᒻᒪᓗ ᒥᓂᔅᑕᖓᑦ ᐊᕙᑎᓕᕆᔨᒃᑯᑦ. 
 
ᒪᓕᒐᓕᐅᖅᑏᑦ ᐃᓕᑕᖅᓯᕗᑦ ᑖᓐᓇ ᐱᓕᕆᕕᐅᔪᖅ 
ᓄᒃᑎᖅᑕᐅᓯᒪᓂᖓᓂᒃ ᐱᓕᕆᕕᐅᔫᖕᓄᑦ 
ᖃᑦᓯᑲᓪᓚᐃᖅᑐᑎᒃ ᑕᐃᒪᓐᖓᓂᒃ 1999. ᑖᓐᓇ 
ᐱᓕᕆᕕᐅᔪᖅ ᑕᐅᑐᒐᖃᖁᓪᓗᒍ ᐱᓕᕆᐊᒃᓴᒥᓂᒃ 
ᐱᕋᖅᐸᓪᓕᐊᑎᑦᓯᓗᑎᒃ ᑖᑦᓱᒥᖓ 
ᑮᓇᐅᔭᓕᐅᕈᑕᐅᒐᓱᐊᖅᑐᓂᒃ. ᐱᒻᒪᕆᐅᕗᖅ 
ᐃᓂᖃᑦᓯᐊᕆᐊᖃᕐᓂᐊᕐᓂᖓ.  
 
ᑲᑎᒪᔨᐅᖃᑕᐅᔪᑦ ᐊᖏᖃᑎᒌᒃᐳᑦ ᑖᒃᑯᐊ 
ᐊᕙᑎᓕᕆᔨᒃᑯᑦ ᑲᔪᓯᓯᒪᔪᒥᒃ ᐱᓕᕆᖃᑎᖃᕐᓂᖏᑦ 
ᒐᕙᒪᑐᖃᒃᑯᑦ ᐃᖃᓗᓕᕆᔨᖏᓐᓂᒃ, 
ᐃᒪᕐᒥᐅᑕᓕᕆᔨᖏᓐᓄᓪᓗ 
ᐃᑲᔪᖅᓱᐃᖃᑦᑕᖅᓯᒪᖕᒪᑕ ᑖᒃᑯᐊ ᐱᓕᕆᐊᖏᓐᓂᒃ, 
ᐱᒋᐊᖅᑎᓯᒪᔭᖏᓐᓂᓪᓗ. 
 
ᑕᒪᑐᒪ ᖄᖓᒍᑦ, ᑖᓐᓇ ᐱᓕᕆᕕᐅᑉ ᐱᓕᕆᐊᖃᕐᒪᑦ 
ᐊᐅᓚᑦᓯᓪᓗᑎᒃ ᐱᓕᕆᐊᖏᓐᓂᒃ ᐆᒪᔪᓕᕆᔩᑦ 
ᐊᓪᓚᒡᕕᖏᑦᑕ, ᐃᑲᔫᑎᓪᓗᑎᒃ ᐱᓕᕆᕕᐅᑉ 
ᐱᓕᕆᐊᖏᓐᓄᑦ ᐱᔾᔪᑎᒋᓪᓗᒋᑦ ᓂᐅᕕᖅᑕᐅᓂᖏᑦ 
ᑕᒪᒃᑯᐊ ᓇᑦᓰᑦ ᕿᓯᖏᑦ. 
 
ᑕᐃᒪᓐᓇ, ᑖᒃᑯᐊ ᑲᑎᒪᔨᕋᓛ ᐊᑐᓕᖁᔨᕗᑦ ᑖᒃᑯᐊ 
ᐃᖃᓗᓕᕆᔩᑦ, ᓇᑦᓯᓕᕆᔩᓪᓗ ᐱᓕᕆᕕᖓᑦ 
ᑖᒃᑯᓇᓃᖁᓪᓗᒍ ᐊᕙᑎᓕᕆᔨᒃᑯᓐᓂ. 
 
ᐱᓕᕆᕕᐅᑉ 2009-2010-ᒧᑦ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᐅᖃᖅᓯᒪᕗᑦ ᑐᕌᒐᒃᓴᖏᑦ 
ᐱᖃᓯᐅᔾᔨᓯᒪᓂᖏᓐᓂᒃ ᐸᕐᓇᐃᕙᓪᓕᐊᓂᕐᒧᑦ 
ᐋᖅᑭᒋᐊᖅᑕᐅᖁᓪᓗᒋᑦ ᑕᕐᕆᔭᒐᒃᓴᓄᑦ, ᑕᓚᕖᓴᒃᑯᑦ 
ᐊᒻᒪ ᐱᕙᓪᓕᐊᔪᓄᑦ ᑐᓴᒐᒃᓴᓄᑦ ᓄᑖᓄᑦ 
ᐱᕙᓪᓕᐊᑎᑦᑎᓂᕐᒧᑦ ᐱᓕᕆᔾᔪᑎᓄᑦ ᐊᑐᐊᒐᕐᒥᒃ 
ᐃᑲᔪᖅᑕᐅᓗᑎᒃ ᐊᔾᔨᓕᐅᕆᔨᒃᑯᓐᓂᑦ ᐊᒻᒪ ᓄᓇᕗᒥ 
ᐊᔾᔨᓕᐅᕆᔨᑦ ᑯᐊᐳᕆᓴᖓᓐᓂᑦ; ᕿᒥᕐᕈᓗᑎᒃ ᐊᒻᒪ 
ᐋᖅᑭᒋᐊᖅᑕᐅᓗᑎᒃ ᐅᐸᓗᖓᐃᔭᐅᑎᑦ 
ᑮᓇᐅᔭᖃᖅᑎᑦᓯᓂᕐᒧᑦ ᐱᓕᕆᔾᔪᑎᑦ; ᐊᒻᒪ 
ᕿᒥᕐᕈᓇᒃᑕᐅᓗᑎᒃ ᐋᖅᑭᒋᐊᖅᑕᐅᓗᑎᒡᓗ 
ᐊᑐᐊᒐᐃᑦ ᐱᓕᕆᔾᔪᑎᐅᔪᑦ ᑕᐱᕇᒡᓗᑎᒃ 
ᐊᑐᐊᒐᖏᑦ ᐊᒻᒪ ᑐᑭᒧᐊᒍᑎᖏᑦ. ᑲᑎᒪᔨᕋᓛᑦ 
ᓂᕆᐅᒃᐳᑦ ᑕᑯᓂᐊᕆᐊᒃᓴᖅ ᑖᒃᑯᐊ 
ᓴᖅᑭᑕᐅᑎᓪᓗᒋᑦ ᒪᓕᒐᓕᐅᕐᕕᖕᒥ.  
 
ᐃᒃᓯᕙᐅᑖᖅ, ᐱᓕᕆᕝᕕᐅᑉ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᐅᖃᖅᓯᒪᕗᑦ ᐃᓚᖓᑦ 
ᓯᕗᓪᓕᐅᑎᔭᐅᓯᒪᔪᖅ ᐱᓕᕆᐊᖃᕈᒪᓪᓗᑎᒃ 
ᑐᒡᓕᕆᓕᖅᑕᖓᓐᓂ ᐊᕐᕌᒍᑦ ᑕᓪᓕᒪᑦ 

ᐊᓂᒍᖅᑎᓪᓗᒋᑦ ᐃᓗᐃᒃᑲᑎᒍᑦ ᕿᒥᕐᕈᓇᒍᒪᓪᓗᑎᒃ 
ᓄᓇᕗᒥ ᓇᖕᒥᓂᓕᖕᓄᑦ ᐃᑲᔪᕈᑎᑦ ᐊᑐᐊᒐᖏᓐᓂᒃ 
ᐱᓕᕆᖃᑕᐅᓗᑎᒃ ᓄᓇᕗᒥ ᑐᓐᖓᕕᒃᑯᑦ 
ᑎᒥᖓᓐᓂᒃ.  
 
ᑲᑎᒪᔨᕋᓛᑦ ᓂᕆᐅᑦᑎᐊᖅᐳᑦ ᕿᒥᕐᕈᓂᐊᕆᐊᒃᓴᖅ 
ᓴᖅᑭᑕᐅᔪᓂᑦ ᕿᒥᕐᕈᓂᕐᒥᑦ, ᐱᖃᓯᐅᑎᓪᓗᒍ, 
ᐃᖅᑲᖅᑐᐃᔨᐅᑉ ᐃᖅᑲᖅᑐᐃᔾᔪᑎᒋᓚᐅᖅᑕᖓ 
ᓄᓇᕗᒥ ᐃᖅᑲᖅᑐᐃᕕᖕᒥ ᒫᑦᓯᐅᑎᓪᓗᒍ 
ᐊᕐᕌᒍᒋᔭᑦᑎᓐᓂ, ᐱᐅᓯᒋᐊᖅᑕᐅᔪᓐᓇᖁᓪᓗᒍ 
ᐊᔪᐃᓐᓇᕆᐊᕐᓂᕐᒧᑦ ᐃᖏᕐᕋᓂᐅᔪᖅ. ᑲᑎᒪᔨᕋᓛᑦ 
ᐊᔭᐃᖅᑐᐃᕗᑦ ᒥᓂᔅᑕᒥᒃ ᓴᖅᑭᑦᑎᖃᑦᑕᖁᓪᓗᒍ 
ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᓂᒃ ᑳᓐᑐᕌᒃᓯᓂᕐᒧᑦ 
ᐊᔪᐃᓐᓇᕆᐊᖅᑐᓄᑦ ᑲᑎᒪᔨᖏᓐᓂᖔᖅᑐᓂᒃ 
ᑭᖑᕙᖅᓯᒪᖏᓪᓗᑎᒃ ᓴᖅᑭᑦᑎᖃᑦᑕᖁᓪᓗᒍ. 
 
ᐱᓕᕆᕕᐅᑉ 2009-2010 ᐊᐅᓚᔾᔪᑎᒃᓴᓄᑦ 
ᐊᑐᕈᒫᖅᑕᖏᑦ ᐱᖃᓯᐅᔾᔨᓯᒪᔪᑦ ᑐᒃᓯᕋᐅᑎᓕᐊᒥᒃ 
ᑮᓇᐅᔭᖃᖅᑎᑕᐅᖁᓪᓗᒋᑦ $800,000-ᓂᒃ ᓄᓇᕗᒥ 
ᐱᖓᓱᑦ ᓇᖕᒥᓂᓕᖕᓄᑦ ᐱᕙᓪᓕᐊᑎᑦᓯᔨᐅᔪᑦ 
ᑎᑎᕋᕐᕕᑦ ᑐᖅᑲᖅᑕᕐᕕᑦ. ᓯᑎᐱᕆ 17, 2008-
ᖑᑎᓪᓗᒍ, ᐅᓂᒃᑳᓕᐊᖅ ᑕᐃᔭᐅᔪᖅ ᕿᒥᕐᕈᓇᖕᓂᖅ 
ᐱᔅᓇᓯᓄᑦ ᐱᕙᓪᓕᐊᑎᑦᑎᕕᐅᔪᓂ ᕿᑎᕐᒥᐅᓂ, 
ᑭᕙᓪᓕᕐᒥ ᐊᒻᒪ ᕿᑭᖅᑖᓗᖕᒥᐅᓂ 
ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ. ᐱᓕᕆᕕᐅᑉ 
2009-2010-ᒧᑦ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ 
ᐅᖃᖅᓯᒪᔪᑦ ᐊᑕᐅᓯᖅ ᓯᕗᓪᓕᐅᑎᓯᒪᔭᖓᓐᓂᒃ 
ᐃᒪᐃᓕᖓᔪᒥᒃ “ᐊᑐᓕᖅᑎᑦᓯᖁᓪᓗᒋᑦ 
ᐊᑐᓕᖁᔭᓕᐊᖑᓚᐅᖅᑐᓂᒃ ᐱᔅᓇᓯᖃᖅᑐᑦ 
ᐱᕙᓪᓕᐊᑎᑦᓯᕕᖏᑦ ᕿᒥᕐᕈᓇᒃᑕᐅᓚᐅᖅᑎᓪᓗᒋᑦ.”  
 
ᑲᑎᒪᔨᕋᓛᑦ ᓂᕆᐅᑦᑎᐊᖅᑐᑦ 
ᑐᓴᖅᑭᑕᐅᓂᐊᕐᓂᖏᓐᓂᒃ ᖃᓄᐃᓕᖓᓕᕐᒪᖔᑦ 
ᑕᒪᑐᒧᖓ ᐱᒋᐊᖅᑕᐅᓚᐅᖅᓯᒪᔪᖅ ᐊᒻᒪ 
ᑎᓕᐅᕆᓪᓗᑎᒃ ᒥᓂᔅᑕᒥᒃ ᐅᔾᔨᖅᓱᑦᑎᐊᕐᓗᓂ 
ᕿᒥᕐᕈᓇᖁᓪᓗᒍ ᐱᓕᕆᔭᐅᓯᒪᔪᓂᒃ ᒐᕙᒪᒃᑯᑦ 
ᑮᓇᐅᔭᖃᖅᑎᓯᒪᔭᖏᓐᓂᒃ ᑕᒪᑐᒧᖓ. 
 
ᐃᒃᓯᕙᐅᑖᖅ, ᐊᖏᓕᒋᐊᖅᑕᐅᑎᓪᓗᒍ 
ᑮᓇᐅᔭᒃᑯᕕᖃᕐᓂᖅ ᐊᒻᒪ ᑮᓇᐅᔭᓕᕆᕝᕕᑦ 
ᐱᔨᑦᑎᕐᓂᖏᑦ ᓄᓇᕗᑦ ᓄᓇᓕᖏᓐᓂ 
ᐱᒻᒪᕆᐅᓪᓗᓂ ᐃᓚᒋᔭᐅᕗᖅ ᓄᓇᕗᑦ 
ᑮᓇᐅᔭᓕᐅᕋᓱᐊᕐᓂᒧᑦ ᐱᕙᓪᓕᐊᑎᑦᑎᓂᖓᓐᓄᑦ. 
ᑲᑎᒪᔨᕋᓛᑦ ᖃᐅᔨᒪᕗᑦ ᓄᕕᐱᕿ 18, 2008-
ᖑᑎᓪᓗᒍ, ᐊᑐᖅᑐᐊᕐᕕᒃ ᑯᐊᐳᕆᓴᓐ 
ᑐᓴᖅᑎᑦᑎᓚᐅᖅᓯᒪᔪᖅ ᑕᐱᖃᕐᓗᑎᒃ  
ᐱᓕᕆᖃᑎᖃᓕᕐᓂᖏᓐᓂᒃ ᐊᓪᓚᐃᑦ  

ᑮᓇᐅᔭᒃᑯᕕᖓᓐᓂᑦ ᑲᓇᑕᒥ. ᑯᐊᐳᕆᓴᖓᔪᑦ 
ᑐᓴᖅᑎᑦᑎᓚᐅᖅᑐᑦ ᐃᒪᓐᓇ “ᐃᓄᐃᑦ ᒫᓐᓇ 
ᐊᒃᑐᖅᑕᐅᓪᓚᕆᖕᓂᐊᖅᑐᑦ ᑮᓇᐅᔭᓕᕆᕕᖃᓕᖅᐸᑕ 
ᓴᖅᑭᑦᑎᓗᑎᒃ ᑮᓇᐅᔭᒃᑯᕕᖕᒥᒃ ᐃᖃᓗᖕᓂ ᐊᒻᒪ 
ᓂᕈᐊᖅᑕᐅᓯᒪᔪᓂ ᓄᓇᓕᐅᔪᓂ.” 
 
ᑲᑎᒪᔨᕋᓛᑦ ᐃᓕᓴᖅᓯᓯᒪᕗᑦ ᒐᕙᒪᒃᑯᑦ 
ᓂᕆᐅᒡᕕᐅᔪᓐᓇᖏᒻᒪᑕ ᐃᒻᒥᖕᓂᒃ 
ᓴᖅᑭᑦᑎᓂᐊᕐᓂᖏᓐᓂᒃ ᑮᓇᐅᔭᒃᑯᕕᖕᒥᒃ, 
ᑲᑎᒪᔨᐅᖃᑕᐅᔪᑦ ᑎᓕᐅᕆᕗᑦ ᐱᓕᕆᕝᕕᖕᒥᒃ 
ᐊᑐᐃᓐᓇᐅᑎᑦᓯᖁᓪᓗᒍ 
ᐃᑲᔪᖅᓯᔾᔪᑎᒃᓴᐅᓂᐊᖅᑐᓂᒃ ᖃᓄᐃᓐᓇᖅ ᐊᒻᒪ 
ᐃᑲᔪᖅᑕᐅᓂᕆᔭᖓᑦ ᐊᑑᑎᖃᕐᓂᐊᖅᑐᑦ 
ᐅᓄᖅᓯᒋᐊᖅᑕᐅᑎᓪᓗᒋᑦ ᑮᓇᐅᔭᒃᑯᕕᑦ 
ᐱᔨᑦᓯᕐᓂᖏᑦ ᓄᓇᓕᖕᓂ ᒥᑭᓐᓂᖅᓴᓂ. 
 
ᓄᓇᕗᑦ ᒐᕙᒪᒃᑯᖏᑕ ᐅᔭᕋᒃᓴᓂᒃ ᕿᓂᕐᓂᕐᒧᑦ ᐊᒻᒪ 
ᐅᔭᕋᖕᓂᐊᕐᓂᕐᒧᑦ ᐅᐸᓗᖓᐃᔭᐅᑎᖏᑦ 
ᓴᖅᑭᑕᐅᓚᐅᖅᑐᑦ ᒪᓕᒐᓕᐅᕐᕕᖕᒥ ᒪᔾᔨ 14, 2007-
ᖑᑎᓪᓗᒍ. ᑖᒃᑯᐊ ᐅᐸᓗᖓᐃᔭᐅᑎᑦ 
ᓇᓗᓇᐃᖅᓯᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᑦ 
“ᑎᓕᓯᓂᐊᕐᓂᖏᓐᓂᒃ ᕿᒥᕐᕈᓇᒃᑎᐅᓂᐊᖅᑐᓂᒃ 
ᐃᒻᒥᒃᑰᕐᓗᑎᒃ ᕿᒥᕐᕈᓗᑎᒃ ᐱᔪᓐᓇᖅᑎᑦᑎᔾᔪᑎᓂᒃ 
ᐊᒻᒪ ᒪᓕᒐᕋᓛᑦ ᐋᖅᑭᒡᓱᖅᓯᒪᓂᖏᓐᓂᒃ ᓄᓇᕗᑦ 
ᐃᓗᐊᓂ. ᐃᒻᒥᒃᑰᖅᑐᒧᑦ 
ᕿᒥᕐᕈᓇᒃᑕᐅᓚᐅᖅᑎᓪᓗᒋᑦ, ᓄᓇᕗᑦ ᒐᕙᒪᒃᑯᖏᑦ 
ᐃᓕᓐᓂᐊᓯᓐᓈᑦ ᑲᑎᒪᑎᑦᑎᓂᐊᖅᑐᑦ 
ᐱᖃᑎᒋᔭᐅᓗᑎᒃ ᑲᓇᑕᐅᑉ ᒐᕙᒪᒃᑯᖏᑦ, ᓄᓇᕗᑦ 
ᑐᓐᖓᕕᒃᑯᑦ, ᐱᖓᓱᓂ ᐊᒡᒍᖅᑐᖅᓯᒪᓂᕐᒧᑦ ᐃᓄᐃᑦ 
ᑲᑐᔾᔨᖃᑎᒌᖏᑦ, ᓄᓇᕗᒥ ᐸᕐᓇᐃᔨᑦ ᑲᑎᒪᔨᖏᑦ, 
ᓄᓇᕗᒥ ᐊᕙᑎᓕᕆᓂᕐᒧᑦ ᑲᑎᒪᔨᖏᑦ, ᐊᒻᒪ 
ᓄᓇᕗᒥ ᐃᒪᓕᕆᓂᕐᒧᑦ ᑲᑎᒪᔨᖏᑦ.” 
 
ᐱᓕᕆᕝᕕᐅᑉ 2008-09-ᒧᑦ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᐅᖃᖅᓯᒪᔪᑦ ᓯᕗᓪᓕᐅᑎᓯᒪᔭᖓᑦ 
2008-09-ᒧᑦ “ᑐᑭᒧᐊᒃᑎᑦᓯᖁᓪᓗᒋᑦ 
ᐱᓕᕆᕝᕕᖕᒥᓐᖔᖅᑐᑦ ᐊᔾᔨᒌᖏᑦᑐᓂᑦ 
ᐃᓕᓐᓂᐊᓯᓐᓈᑦ ᑲᑎᒪᖁᓪᓗᒋᑦ ᕿᒥᕐᕈᓇᖕᓂᐊᕐᒪᑕ 
ᐊᒻᒪ ᐊᑐᓕᖅᑎᑦᓯᓗᑎᒃ ᐊᑐᓕᖁᔭᓕᐊᖑᓚᐅᖅᑐᓂᒃ 
ᕿᒥᕐᕈᓇᒃᑎᓪᓗᒋᑦ ᐱᔪᓐᓇᖅᑎᑦᑎᔾᔪᑎᓄᑦ ᐊᒻᒪ 
ᒪᓕᒐᕋᓛᖅ ᐋᖅᑭᒡᓯᒪᓂᖏᓐᓂᒃ 
ᐱᓕᕆᐊᖃᖅᑎᓪᓗᒋᑦ.” ᐱᓕᕆᕝᕕᐅᑉ 2009-2010-
ᒧᑦ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ ᐅᖃᖅᓯᒪᔪᑦ 
ᐃᓕᓐᓂᐊᓯᓐᓈᑦ ᑲᑎᒪᓂᖅ 
“ᑭᖑᔭᕆᐊᖅᑕᐅᓯᒪᓕᕐᒪᑦ ᑭᐅᔭᐅᓚᐅᕐᓗᑎᒃ ᑭᓯᐊᓂ 
ᐃᓄᓕᕆᔨᑐᖃᒃᑯᓐᓂᑦ ᑲᓇᑕᒥ ᐊᒻᒪ ᓄᓇᕗᑦ 
ᑐᓐᖓᕕᒃᑯᑦ ᑎᒥᖓᓐᓂᑦ ᑲᑎᒪᑎᑦᓯᓂᐊᕐᓂᖏᓐᓄᑦ 
ᐱᓪᓗᒍ.” 



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

92 

ᑲᑎᒪᔨᕋᓛᑦ ᓇᓗᓇᐃᖅᓯᓚᐅᕐᒥᔪᑦ ᔪᓚᐃ 17, 2008-
ᖑᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᓐᓄᑦ ᒥᓂᔅᑕᕆᔭᐅᔪᖅ 
ᐃᓄᓕᕆᔨᑐᖃᒃᑯᓐᓄᑦ ᓴᖅᑭᑦᑎᓚᐅᕐᒪᑦ ᑕᐃᔭᐅᔪᓂᒃ 
ᐊᖅᑯᑦ ᐱᐅᓯᒋᐊᖅᑎᑦᑎᔾᔪᑎ, ᐅᓂᒃᑲᓕᐊᖑᔪᖅ ᑖᓐᓇ 
ᓂᐅᓪ ᒪᑯᕋᖕᒧᑦ, ᐱᑐᐃᓐᓇᐅᖏᑦᑐᒃᑯᑦ 
ᑭᒡᒐᖅᑐᖅᑎᒋᔭᐅᔪᖅ ᐅᑭᐅᖅᑕᖅᑐᕐᒥ ᒪᓕᒐᕋᓛᖏᑦ 
ᐱᐅᓯᒋᐊᖅᑕᐅᓂᖏᓐᓄᑦ ᐱᓕᕆᐊᓂᑦ. ᒥᔅᑕ ᒪᑯᕌᖕᒃ 
ᐅᓄᑲᓪᓚᒃᑐᓂᒃ ᐊᑐᓕᖁᔭᓕᐅᓚᐅᖅᑐᖅ ᑕᕝᕙᓂ 
ᐅᓂᒃᑳᓕᐊᓂ ᖃᓄᖅ ᐱᐅᓯᒋᐊᖅᑕᐅᔪᓐᓇᕐᒪᖔᑕ 
ᐅᑭᐅᖅᑕᖅᑐᕐᒥ ᒪᓕᒐᕋᓛᖏᑦ. 
 

ᔫᓂ 4, 2007-ᖑᑎᓪᓗᒍ, ᓄᓇᕗᑦ ᒐᕙᒪᒃᑯᖏᑦ 
ᓴᖅᑭᑦᑎᓚᐅᖅᑐᑦ ᐱᕙᓪᓕᐊᔪᓄᑦ ᑐᓴᒐᒃᓴᓂᒃ 
ᑐᓴᖅᑎᑦᑎᓪᓗᑎᒃ ᓴᖅᑭᑦᑎᓂᖏᓐᓂᒃ 6-ᖑᔪᓂᒃ 
ᑐᓐᖓᕕᐅᓂᐊᖅᑐᓂᒃ ᐱᔨᑦᓯᕈᑕᐅᓂᐊᕐᓗᑎᒃ 
ᑐᑭᒧᐊᒍᑕᐅᓗᑎᒃ ᓄᖑᔪᐃᑦᑐᓂᒃ ᐅᔭᕋᖕᓂᐊᕐᓂᕐᒧᑦ 
ᓄᓇᕗᒥ. ᓴᖅᑭᑕᐅᔪᑦ ᐅᓂᒃᑳᖅᓯᒪᓚᐅᖅᑐᑦ “ᑐᓐᖓᕕᑦ 
ᐊᑐᖅᑕᐅᓗᑎᒃ ᓴᐅᓂᓗᐅᕈᑕᐅᓂᐊᖅᑐᑦ ᓴᓇᓕᖅᐸᑕ 
ᓄᖑᔪᐃᑦᑐᓂᒃ ᐅᔭᕋᖕᓂᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ 
ᐊᒻᒪ ᐅᔭᕋᖕᓂᐊᕐᓂᕐᒧᑦ ᒥᐊᓂᖅᓯᓂᕐᒧᑦ 
ᐸᕐᓇᐅᑎᒃᓴᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ.” 
ᑲᑎᒪᔨᕋᓛᑦ ᑎᓕᐅᕆᕗᑦ ᒥᓂᔅᑕᒥᒃ ᐊᑯᓚᐃᑦᑐᒃᑯᑦ 
ᑐᓴᖅᑎᑦᑎᖃᑦᑕᖁᓪᓗᒍ ᒪᓕᒐᓕᐅᖅᑎᓂᒃ ᐊᒻᒪ 
ᓄᓇᕗᒥᐅᑕᐅᔪᓂᒃ ᐱᕙᓪᓕᐊᑎᑕᐅᓕᖅᑎᓪᓗᒍ ᑕᒪᓐᓇ. 
 

ᐱᓕᕆᕕᐅᑉ 2009-2010-ᒧᑦ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᐅᖃᖅᓯᒪᔪᑦ ᓯᕗᓪᓕᐅᑎᓯᒪᔭᖏᓐᓄᑦ 
ᐃᓚᒋᔭᐅᓂᕋᖅᑕᐅᓪᓗᓂ ᐅᓇ “ᓴᓇᓂᖅ 
ᐊᑑᑎᖃᑦᑎᐊᖅᑐᒥᒃᓴ ᓴᐅᓂᕆᓂᐊᖅᑕᖓᓂᒃ 
ᖃᐅᔨᓴᐃᑎᓪᓗᒋᑦ ᐊᒻᒪ ᕿᒥᕐᕈᓇᓕᖅᑎᓪᓗᒋᑦ 
ᐊᖏᔫᑎᓂᒃ ᐱᕙᓪᓕᐊᑎᑦᑎᓗᑎᒃ ᐱᓕᕆᐊᕆᔭᐅᔪᓄᑦ, 
ᐱᖃᓯᐅᑎᓪᓗᒍ ᐱᔭᕇᖅᑕᐅᓂᖏᑦ ᑐᑭᒧᐊᒍᑎᒃᓴᑦ 
ᒪᓕᒐᐃᑦ ᐃᓅᓯᕐᒧᑦ ᐊᒃᑐᐃᓂᖓᓐᓄᑦ 
ᑮᓇᐅᔭᓕᐅᕈᑕᐅᔪᑦ ᑎᑎᕋᖅᓯᒪᓗᑎᒃ ᐊᒻᒪ ᑲᔪᓯᔪᒃᑯᑦ 
ᐃᑲᔪᖅᑐᐃᖃᑦᑕᕐᓗᑎᒃ ᐊᐅᓚᑦᑎᓕᖅᑎᓪᓗᒋᑦ 
ᐃᓅᓯᕐᒧᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 
ᓇᐅᑦᑎᖅᓱᖅᑎᐅᔪᑦ ᑲᑎᒪᔨᕋᓛᑦ.” ᑲᑎᒪᔨᕋᓛᑦ 
ᓂᕆᐅᑦᑎᐊᖅᐳᑦ ᑕᑯᓛᕆᐊᒃᓴᖅ ᑲᔪᓯᑎᑕᐅᔪᓂᒃ 
ᑐᓴᖅᑎᑕᐅᖃᑦᑕᕋᔭᕐᓂᖏᓐᓂᒃ ᐃᖅᑲᓇᐃᔭᖅᑕᖏᓐᓂᑦ 
ᑖᒃᑯᐊ ᑎᒥᐅᔪᑦ. 
 

ᐱᓕᕆᕕᐅᑉ ᑐᒃᓯᕋᐅᑎᒋᓯᒪᔭᖏᑦ ᐊᐅᓚᔾᔪᑎᓄᑦ 
ᐊᑐᕈᒫᕐᓗᒋᑦ ᐊᕐᕌᒍᒧᑦ 2009-2010-ᒧᑦ 
ᐱᖃᓯᐅᔾᔨᓯᒪᔪᑦ $2,175,000-ᓂᒃ ᑐᓂᕐᕈᓯᐊᒃᓴᓄᑦ 
ᐊᒻᒪ ᐃᑲᔪᕈᑎᒃᓴᓄᑦ ᑮᓇᐅᔭᖃᖅᑎᑦᑎᔾᔪᑕᐅᓂᐊᖅᑐᑦ 
ᐳᓚᕋᑦᑐᓕᕆᓂᖅ ᐱᕙᓪᓕᐊᔭᐅᖁᓪᓗᒍ, 
ᐱᖃᓯᐅᑎᓪᓗᒋᑦ ᑮᓇᐅᔭᖃᖅᑎᑕᐅᓂᐊᕐᓂᖏᑦ 
ᓄᓇᕗᒥ ᐳᓚᕋᑦᑐᓕᕆᔨᐅᔪᑦ. ᐱᓕᕆᕕᐅᑉ 2009-
2010-ᒧᑦ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ 
ᐅᖃᖅᓯᒪᕗᑦ ᐱᓕᕆᕝᕕᒃ ᐱᓯᒪᓕᕐᓂᖓᓂᒃ 
“ᐱᔭᕇᖅᑕᐅᓯᒪᔪᓂᒃ ᕿᒥᕐᕈᓇᒍᑕᐅᓚᐅᖅᑐᓂᒃ 
ᐳᓚᕋᖅᑐᓕᕆᓂᕐᒧᑦ ᐱᓕᕆᔨᓂᒃ” ᐊᒻᒪ 

“ᐃᓱᒪᓕᐅᖅᓯᒪᔪᑦ ᑭᖑᕙᕆᐊᖅᑕᐅᖁᓪᓗᒋᑦ 
ᐋᖅᑭᒋᐊᕈᑎᒃᓴᖏᑦ ᐊᐅᓪᓚᖃᑦᑕᖅᑐᓕᕆᓂᕐᒧᑦ ᐊᒻᒪ 
ᐳᓚᕋᑦᑐᓕᕆᓂᕐᒧᑦ ᐱᖁᔭᕐᔪᐊᖅ ᑭᓯᐊᓂ 
ᐱᓚᐅᖅᑎᓪᓗᒋᑦ ᓄᑖᕈᕆᐊᖅᓯᒪᔪᓂᒃ ᓄᓇᕗᒥ 
ᐳᓚᕋᑦᑐᓕᕆᓂᕐᒧᑦ ᐅᐸᓗᖓᐃᔭᐅᑎᑦ 
ᑎᑎᕋᖅᑕᐅᓚᐅᖅᑎᓪᓗᒋᑦ ᐆᒃᑐᕋᐅᑎᓕᐊᖑᓗᑎᒃ.” 
 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐱᓕᕆᕝᕕᒃ ᑮᓇᐅᔭᓂᒃ 
ᐊᖏᔪᑲᓪᓚᖕᓂᒃ ᐊᑐᖃᑦᑕᖅᓯᒪᓕᕐᓂᖏᓐᓂᒃ ᐊᕐᕌᒍᓄᑦ 
ᐅᓄᑲᓪᓚᒃᑐᓄᑦ ᐊᓂᒍᖅᑐᓄᑦ ᖃᐅᔨᒪᔨᑕᕐᓂᒃ 
ᐃᖅᑲᓇᐃᔭᖅᑎᖃᑲᐃᓐᓇᕐᖢᑎᒃ ᕿᒥᕐᕈᓂᐊᕐᒪᑕ 
ᐳᓚᕋᖅᑐᓕᕆᓂᕐᒧᑦ ᐱᔾᔪᑕᐅᔪᓂᒃ. ᑲᑎᒪᔨᕋᓛᑦ 
ᑕᑯᔪᒪᕗᑦ ᓴᖅᑭᑕᐅᓂᒃᓴᖓᓂᒃ ᓄᑖᕈᕆᐊᖅᑕᐅᓯᒪᔪᑦ 
ᐳᓚᕋᑦᑐᓕᕆᓂᕐᒧᑦ ᐅᐸᓗᖓᐃᔭᐅᑎᓂᒃ ᐊᒻᒪ 
ᑎᓕᐅᕆᔪᑦ ᐱᓕᕆᕝᕕᖓᓐᓂᒃ ᐱᕙᓪᓕᐊᔪᓕᕆᔨᒃᑯᑦ 
ᐊᒻᒪ ᐃᖏᕐᕋᔾᔪᑎᓕᕆᔨᒃᑯᑦ ᐃᖅᑲᓇᐃᔭᖃᑎᖃᖁᓪᓗᒋᑦ 
ᐱᓕᕆᕝᕕᖓᓐᓂᒃ ᐊᕙᑎᓕᕆᔨᒃᑯᑦ ᐊᒻᒪ 
ᐱᓕᕆᕝᕕᖓᓐᓂᒃ ᐃᓕᖅᑯᓯᓕᕆᔨᒃᑯᑦ, ᑖᒃᑯᐊ 
ᐱᓕᕆᕝᕕᐅᔪᑦ ᑲᒪᒋᔭᖃᕐᒪᑕ ᐳᓚᕋᑦᑐᓕᕆᓂᕐᒧᑦ 
ᐊᒃᑐᐊᔪᓂᒃ ᓲᕐᓗ ᒥᓐᖑᐃᖅᓯᕐᕕᓕᕆᓂᕐᒧᑦ ᐊᒻᒪ 
ᐊᑐᖅᑕᐅᕙᒃᑐᑐᖃᕐᓂᒃ ᓄᓇᓄᑦ. 
 

ᑲᑎᒪᔨᕋᓛᑦ ᑕᑯᔪᒪᑦᑎᐊᕆᕗᑦ ᒥᓂᔅᑕ 
ᐱᓕᕆᐊᖃᑲᓐᓂᖁᓪᓗᒍ ᐅᑎᖅᑎᑕᐅᓗᑎᒃ 
ᓴᖅᑭᑦᑎᖃᑦᑕᕐᓂᖅ ᓄᓇᕗᒥ ᐳᓚᕋᑦᑐᓕᕆᔨᒃᑯᑦ 
ᐊᕐᕌᒍᑕᒫᖅᓯᐅᑎᓄᑦ ᐅᓂᒃᑳᓕᐊᖏᓐᓂᒃ, ᑕᐃᒪᓐᓇ 
ᐃᑲᔪᖅᓯᔪᓐᓇᕋᔭᕐᒪᑕ ᒪᓕᒐᓕᐅᖅᑎᓂᒃ 
ᕿᒥᕐᕈᓇᒃᑎᓪᓗᒋᑦ ᓯᕗᒧᐊᑦᑎᐊᖅᓯᒪᒐᓗᐊᕐᒪᖔᑕ 
ᒐᕙᒪᒃᑯᑦ ᑮᓇᐅᔭᓂᒃ ᐊᑐᖃᑦᑕᖅᓯᒪᔭᖏᑦ 
ᐳᓚᕋᑦᑐᓕᕆᓂᕐᒧᑦ ᑮᓇᐅᔭᓕᐅᕈᑎᖃᕋᓱᐊᖅᑎᓪᓗᒋᑦ. 
 

ᓄᕕᐱᕆ 21, 2006-ᖑᑎᓪᓗᒍ, ᒪᓕᒐᓕᐅᖅᑎᑦ 
ᑲᑎᒪᔨᖏᑦ ᐊᓂᒍᖅᑎᑦᑎᓚᐅᖅᑐᑦ ᑎᑎᖅᑲᓂᒃ 
ᐱᖁᔨᕗᖔᕈᑎᓂᒃ ᐊᑐᓕᖁᔭᓕᐅᕐᖢᑎᒃ “ᓄᓇᕗᑦ 
ᒐᕙᒪᒃᑯᖏᑦ ᐃᖅᑲᓇᐃᔭᖃᑎᖃᖁᓪᓗᒋᑦ 
ᖃᖓᑕᓲᓕᕆᔨᓂᒃ ᓴᖅᑭᑦᑎᓂᐊᕐᒪᑕ 
ᐊᐅᓚᔾᔭᐃᒋᐊᕐᓂᕐᒧᑦ ᐸᕐᓇᐅᑎᓂᒃ 
ᐊᑭᑭᓐᓂᖅᓴᐅᓕᕐᓂᐊᕐᒪᑕ ᖃᖓᑦᑕᐅᑎᓄᑦ ᐊᑭᖏᑦ, 
ᑕᑎᒋᔭᐅᔪᓐᓇᕐᓂᖅᓴᐅᓕᕐᓗᑎᒡᓗ ᖃᖓᑕᓲᑦ 
ᑎᑭᖃᑦᑕᖅᑐᑦ ᓄᓇᕗᒥ ᒥᑭᑦᑑᑕᐅᓂᖅᓴᐅᔪᓂ 
ᓄᓇᓕᖕᓂ, ᐱᔨᑦᓯᖅᑕᐅᖏᓐᓂᖅᓴᐅᔪᓂ.” 
 

ᐱᓕᕆᕝᕕᐅᑉ 2009-2010-ᒧᑦ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᓇᓗᓇᐃᖅᓯᓯᒪᕗᑦ ᐱᓕᕆᕝᕕᒃ 
“ᑲᔪᓯᑎᑦᓯᓂᐊᕐᓂᖓᓐᓂᒃ ᐱᐅᓯᒋᐊᖅᑎᑦᑎᑎᓪᓗᒋᑦ 
ᓄᓇᕗᑦ ᒥᑦᑕᕐᕕᖏᓐᓂᒃ, ᐅᒥᐊᓄᓪᓗ ᐅᖅᑯᐊᓂᒃ ᐊᒻᒪ 
ᓄᓇᓕᖕᓂ ᐊᖅᑯᑎᓂᒃ, ᐊᒻᒪ 
ᐃᖅᑲᓇᐃᔭᖃᑎᖃᕐᓂᐊᖅᑐᑦ ᒥᑭᓐᓂᖅᓴᓂᒃ 
ᓄᓇᓕᖕᓂᒃ ᓇᓗᓇᐃᖅᓯᓇᓱᒃᑎᓪᓗᒋᑦ 
ᐋᖅᑭᒋᐊᕈᑎᒃᓴᖏᓐᓂᒃ ᐊᑭᑐᓗᐊᕐᓂᖏᓐᓂᒃ 
ᖃᖓᑦᑕᐅᑎᑦ.”  



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᕝᕕᐅᑉ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᑦ 
ᐅᖃᖅᓯᒪᒋᕗᑦ ᓯᕗᓪᓕᐅᑎᔭᖓᑦ ᐃᓚᖓᑦ 
“ᓴᖅᑭᑦᑎᔪᒪᓪᓗᑎᒃ ᓄᓇᕗᒥ ᓄᒃᑕᐅᓯᕆᓂᕐᒧᑦ 
ᐅᐸᓗᖓᐃᔭᐅᑎᓂᒃ ᐊᒻᒪ ᓴᓇᖁᓪᓗᒋᑦ 
ᐸᕐᓇᐅᑎᒃᓴᓂᒃ ᐊᑐᓕᖅᑎᑦᑎᔾᔪᑕᐅᓂᐊᕐᓗᓂ 
ᐊᑐᓕᖁᔭᓕᐊᖑᓯᒪᔪᓄᑦ.”  
 
ᑲᑎᒪᔨᕋᓛᑦ ᑕᑯᔪᒪᑦᑎᐊᖅᐳᑦ ᓴᖅᑭᑕᐅᓂᒃᓴᖏᓐᓂᒃ 
ᐅᐸᓗᖓᐃᔭᐅᑎᑦ. ᑕᐃᑦᓱᒪᓂ ᒥᓂᔅᑕ 
ᓵᖓᓄᐊᖅᑎᓪᓗᒍ, ᑲᑎᒪᔨᑦ ᓴᖅᑭᑦᑎᖃᑦᑕᓚᐅᕐᒪᑕ 
ᐃᓱᒫᓗᒍᑎᖏᓐᓂᒃ ᒥᑦᑕᕐᕕᖕᒧᑦ ᒥᓐᓂᐊᖅᑎᓪᓗᒋᑦ 
ᐊᑭᓕᕆᐊᖃᖅᑕᖏᓐᓂᒃ ᐊᒻᒪ ᒥᑦᑕᕐᕕᖕᒥ 
ᐱᐅᓯᒋᐊᖅᑎᑦᑎᓂᕐᒧᑦ ᐊᑭᓕᐅᑎᓂᒃ ᐱᔪᓐᓇᕋᔭᕐᒪᑕ 
ᑮᓇᐅᔭᓕᐅᕈᑕᐅᓗᑎᒃ ᐃᑲᔪᖅᓯᓂᐊᕐᒪᑕ 
ᐱᐅᓯᒋᐊᖅᑕᐅᑎᓪᓗᒋᑦ ᓄᓇᕗᑦ ᓄᒃᑕᐅᓯᕆᓂᕐᒧᑦ 
ᐱᖁᑎᕐᔪᐊᖁᑎᒋᔭᖏᑦ. 
 
ᐱᓕᕆᕝᕕᐅᑉ 2009-2010-ᒧᑦ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᓇᓗᓇᐃᖅᓯᓯᒪᕗᑦ 
ᓯᕗᓪᓕᐅᑎᓯᒪᔭᖏᑦ ᐱᖃᓯᐅᔾᔨᓯᒪᓂᖏᓐᓂᒃ 
ᐃᖅᑲᓇᐃᔭᖃᑎᖃᐃᓐᓇᕐᓗᑎᒃ ᐅᓄᑲᓪᒪᒃᑐᓂᒃ 
ᐊᖏᔫᑎᓄᑦ ᐱᓕᕆᐊᖑᔪᓄᑦ, ᐱᖃᓯᐅᑎᓪᓗᒍ 
ᓄᓇᕗᑦ ᒫᓂᑑᐸᒧᑦ ᐊᖅᑯᓯᐅᓂᖏᓐᓂᒃ. ᑲᑎᒪᔨᕋᓛᑦ 
ᑕᑯᔪᒪᑦᑎᐊᖅᐳᑦ ᑐᓴᖅᑎᑕᐅᖃᑦᑕᕐᓂᐊᕐᓂᖏᓐᓂᒃ 
ᒥᓂᔅᑕᒥᑦ ᑖᒃᑯᐊ ᐱᒻᒪᕆᐅᔪᑦ ᐱᒋᐊᖅᑕᐅᓯᒪᔪᑦ 
ᒥᒃᓵᓄᑦ. 
 
ᐃᒃᓯᕙᐅᑖᖅ, ᑕᕝᕙ ᒪᑐᐃᖅᓯᔾᔪᑎᓄᑦ ᐅᖃᐅᓯᒃᓴᒃᑲ 
ᐃᓱᓕᑉᐳᑦ 2009-2010-ᒧᑦ ᐊᐅᓚᔾᔪᑎᓄᑦ 
ᐊᑐᕈᒫᖅᑐᓄᑦ ᐊᒻᒪ ᐱᓕᕆᐊᒃᓴᖏᓐᓄᑦ 
ᐸᕐᓇᐅᑎᖏᑦ ᐱᓕᕆᕝᕕᖓᑦᑕ ᐱᕙᓪᓕᐊᔪᓕᕆᔨᒃᑯᑦ 
ᐊᒻᒪ ᐃᖏᕐᕋᔾᔪᑎᓕᕆᔨᒃᑯᑦ. 
 ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ, 
ᑕᖄᖅᓯᑲᐃᓐᓇᕈᓐᓇᖅᓯᒋᕗᑎᑦ. ᐄ, ᑖᒃᑯᐊ 
ᐱᒋᐊᓚᐅᖏᓂᑦᑎᓐᓂ ᒥᓂᔅᑕ ᑕᑉᑑᓇ 
ᐊᐱᕆᔪᒪᓕᕐᒥᔭᕋ ᐃᓇᑦᑎᔪᒪᒻᒪᖔᑦ 
ᐃᖅᑲᓇᐃᔭᖅᑎᒥᓂᒃ ᐅᕙᒍᑦ ᓵᖓᓅᕈᓐᓇᓂᐊᕐᒐᑕ. 
ᒥᓂᔅᑕ ᑕᑉᑑᓈ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ, ᐄ. 
 
ᐃᒃᓯᕙᐅᑕᖅ: ᑕᐃᔪᓐᓇᕈᕕᒋᑦ ᑭᒃᑰᒻᒪᖔᑕ. 
ᐃᖅᓱᖅᑏ, ᐃᓯᖅᑎᑲᐃᓐᓇᕈᓐᓇᕈᕕᒋᑦ ᑖᒃᑯᐊ 
ᒥᓂᔅᑕᐅᑉ ᐃᖅᑲᓇᐃᔭᖅᑎᖏᑦ. 
 

ᖁᔭᓐᓇᒦᖔᓯᑦ, ᐃᖅᓱᒃᑏ. ᑖᓐᓇ ᒥᓂᔅᑕ 
ᐅᓂᒃᑳᕆᐊᕈᓐᓇᕈᕕᑦ ᑭᑯᑦ ᑖᒃᑯᐊ ᐃᕝᕕᑦ 
ᓴᓂᐊᓃᑦᑎᑐᑦ, ᖃᐅᔨᒪᔭᕋᓗᐊᕗᑦ ᑭᓯᐊᓂ 
ᖃᐅᔨᑎᑦᑎᒋᐊᖃᕐᒥᒐᑦᑎᒍᑦ ᓯᓚᑎᑦᑎᓃᑦᑐᑦ 
ᑕᒫᓃᑦᑐᓂᑦ. ᖁᔭᓐᓇᒦᒃ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᓕᖅᐱᓐᓄᑦ ᒪᑑᓴᓚ ᑯᓄᒃ ᑖᓐᓇ 
ᑐᒡᓕᖓ ᒥᓂᔅᑕᐅᑉ ᐃᖏᕋᔪᓕᕆᓂᕐᒧᑦ, ᐊᒻᒪ 
ᓴᐅᒥᓐᓄᑦ ᔭᐃᓐ ᑰᐸ ᑖᓐᓇ ᐃᑲᔪᖅᑎᑕ ᒥᓂᔅᑕᐅᑉ 
ᑐᒡᓕᐊᓄᑦ ᐃᖏᕋᔪᓕᕆᓂᕐᒧᑦ. 
 
ᐃᒃᓯᕙᐅᑕᖅ: ᖁᐊᓇᖅᑯᑎᑦ ᒥᓂᔅᑕ. ᑕᐃᒪ 
ᐱᒋᐊᓚᐅᖏᓂᑦᑎᓐᓂ ᐃᖅᑲᐃᑎᑦᑎᒋᐊᒃᑲᓐᓂᕈᒪᒐᒪ 
ᓂᕈᐊᖅᑕᐅᓯᒪᖃᑎᒋᔭᑦᑎᓐᓂ ᑖᒃᑯᐊ ᐊᑐᒐᕗᑦ 
ᓇᒻᒪᓖᑦ 77(1) ᓇᓪᓕᐊᑐᐃᓐᓇᖅ 10 ᒥᓇᑦᑎᓂᑦ 
ᐅᖃᖃᑦᑕᕈᓐᓇᓂᐊᕐᖓᑦ ᐊᒻᒪᓗ ᐊᑐᐊᒐᕗᑦ ᓇᒻᒪᓕ 
77(2) ᑖᒃᑯᐊ ᖃᓄᑐᐃᓐᓇᑦᑎᐊᖅ 
ᐃᓱᒪᖅᓲᑎᒋᔪᓐᓇᕐᓂᐊᕋᒃᑭᑦ ᑖᒃᑯᐊ ᑲᑎᒪᔾᔪᑎᑦᑕ 
ᒥᔅᓵᓄᑦ ᐊᒻᒪᓗ ᖃᖓᑐᐃᓐᓇᖅ ᑖᒃᑯᐊ 
ᐊᑐᕇᕋᐃᒍᑦᑎᒍᑦ ᐃᓛᓐᓂᒃᑯᑦ 
ᐅᑎᕐᕕᐅᑲᐃᓐᓇᖃᑦᑕᕈᓐᓇᓂᐊᖅᑑᒐᓗᐊᑦ 
ᐊᓂᕈᖅᑐᓂᑦ ᑭᓯᐊᓂ 
ᐊᖏᖅᑕᐃᓐᓇᐅᓚᐅᖅᑎᓪᓗᒋᑦ. 
 
ᐊᒻᒪᓗ ᓂᕈᐊᖅᑕᐅᖃᑎᒋᓯᒪᔭᒃᑲ 
ᓇᓗᓇᐃᖅᓯᕕᒋᒃᑲᓐᓂᕈᒪᕙᒃᑲ ᑖᒃᑯᐊ 
ᐃᓱᒪᖅᓲᑎᒋᔪᓐᓇᓂᐊᕐᒥᒐᑦᑎᒍᑦ ᐊᔾᔨᒌᖏᑦᑐᑦ 
ᒪᑐᐃᖅᓯᕙᓪᓕᐊᓕᕈᑦᑕ ᑖᒃᑯᓂᖓ ᐸᐃᑉᐹᓂᑦ 
ᑕᕝᕙᓃᓗᑕᓗ ᐊᐱᖅᓱᕈᓐᓇᖃᑦᑕᓂᐊᖅᑐᓯ 
ᓇᓪᓕᐊᓂᑐᐃᓐᓇᖅ, ᑖᒃᑯᐊᖏᓛᒃ ᕿᒥᕈᓂᐊᖅᑕᕗᑦ 
ᒪᕐᕉᓗᐊᕐᖓᑎ ᑖᒃᑯᐊ ᑮᓇᐅᔭᐃᑦ 
ᐊᑐᖅᑕᐅᒋᐊᖃᓂᐊᖅᑐᑦ ᐊᒻᒪᓗ ᑖᒃᑯᐊ ᐸᕐᓇᐅᑏᑦ 
ᓇᓪᓕᐊᑐᐃᓐᓇᖅ ᐊᐱᖅᑯᑎᒋᔪᓐᓇᖃᑦᑕᕐᓂᐊᕋᔅᓯᐅᒃ. 
ᑭᓯᐊᓂ ᐊᐱᕆᓂᐊᓕᕋᐃᒍᔅᓯ 
ᓇᓗᓇᐃᖅᓯᖃᑦᑕᕈᓐᓇᕐᓂᐊᕈᔅᓯ ᓇᓕᐊᓐᓃᒻᒪᖔᔅᓯ 
ᑖᒃᑯᐊ ᑭᐅᑦᑎᐊᕈᓐᓇᖃᑦᑕᓂᐊᕐᒃᖓᑕ ᐅᕙᒍᑦ 
ᓵᖓᓃᑦᑐᑦ. 
 
ᐄ, ᑖᒃᑯᐊ ᐱᒋᐊᓚᐅᖏᓂᑦᑎᓐᓂ ᑖᓐᓇ 
ᒥᓂᔅᑕᐅᔪᖅ ᐅᓂᒃᑳᖃᐅᒻᒪᑦ ᑖᒃᑯᓂᖓ  
ᐃᓗᓕᖏᓐᓂ ᓇᒻᒪᖏᑦ ᐊᔾᔨᒌᑦᑎᐊᐸᓪᓚᐃᖏᒻᒪᑕ 
ᑖᒃᑯᐊ ᐅᕙᒐᑦ ᓵᖓᓃᑦᑐᓂᑦ. ᒥᓂᔅᑕ ᑕᑉᑑᓇ 
ᑖᒃᑯᓄᖓ ᓇᓗᓇᐃᖅᓯᒋᐊᒃᑲᓐᓂᑲᐃᓐᓇᕈᒪᕖᑦ? 
ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᒪᖅᓯᒪᔪᒥᑦ ᐋᖅᑭᒋᐊᕆᔪᒪᒐᒪ  

ᑖᒃᑯᐊ ᐅᖃᐅᓯᕆᖅᑲᐅᔭᕋᓂ $54,055,000-
ᖑᒋᐊᓕᒐᓗᐊᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐅᓰᒻᒪᓗᓕ $1 ᒥᓕᐊᓐ ᐃᓚᔭᐅᓂᐊᓚᐅᖅᑐᑦ 
ᒥᑦᑕᕐᕕᒻᒧᑦ ᐃᓱᐊᓂ. ᑕᐃᒪᓐᓇᐅᓐᓂᖏᒻᒥᒪᑦ.  
 
(ᑐᓵᔨᑎᒎᕈᓐᓃᖅᑐᖅ) ᑖᒃᑯᓄᖓ ᑕᕝᕙ 
ᓇᓪᓕᐊᑐᐃᓐᓇᖅ ᒪᑐᐃᖓᕗᖅ 
ᐅᖃᐅᓯᕆᖅᑲᐅᔭᖏᓐᓄᑦ ᓂᕈᐊᖅᑕᐅᖃᑎᒋᓯᒪᔭᒃᑲ 
ᓂᓪᓕᕈᒪᑉᐸᑕ ᓯᕗᓪᓕᖅᐸᒥᑦ ᑖᓐᓇ ᐃᓐᓇᑯᓗᑉᐳᑦ, 
ᐃᓐᓇᕗᑦ ᓯᕗᒃᑲᑕᐃᓐᓇᕆᐊᖃᕐᖓᑕ. ᒥᔅᑕ ᓂᓐᖓᖅ 
ᓂᓪᓕᑲᐃᓐᓇᕈᒪᕖᑦ? 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒪᑉᐱᒐᖅ 3-ᒥᑦ, ᑖᒃᑯᐊ ᒪᑐᐃᖅᓯᔾᔪᑕᐅᕋᑖᖅᑐᓂᑦ 
ᑖᒃᑯᐊ ᒥᕗᓪᓕᐅᑎᓯᒪᔪᑦ ᐊᑖᒍᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ. ᑕᐃᒪ ᐃᓚᖓ 
ᐅᖃᐅᓯᐅᔪᖅ ᕿᒥᕈᔭᐅᓂᖓ ᑖᒃᑯᐊ NNI ᑕᐃᒃᑯᐊ 
ᐃᓄᓐᓄᑦ ᓇᒻᒥᓂᖃᖅᑐᓄᑦ ᑎᑎᖅᑕᐅᓯᒪᕖᑦ. 
ᐊᐱᖅᑯᑎᖃᕐᓂᐊᕋᒪ. 
 
ᓄᓇᓕᖁᑎᒐᓂ ᑰᒑᕐᔪᒻᒥᑦ ᑕᐃᒪ ᓇᒻᒥᓂᖃᖅᑐᑐᐊᖅ 
ᐊᐅᓚᑦᑎᔪᖅ ᑖᓐᓇ ᓂᐅᕕᕐᕕᒃ ᑕᕝᕙᑑᒻᒪᑦ. 
ᑲᑐᕌᖅᑖᖃᑦᑕᖅᑐᓂ ᒐᕙᒪᒃᑯᓐᓂ ᑯᐊᐸᒃᑯᑦ ᑖᒃᑯᐊ. 
ᑕᕝᕙᓂ ᑯᐊᐸᒃᑯᓐᓂ ᐃᒃᓯᕙᐅᑖᖅ 300 
ᐅᖓᑖᓃᒻᒪᑕ ᐃᓚᐅᔾᔪᑎᖃᖅᑐᑦ, ᑖᓐᓇᓗ ᑯᐊᑉ 
ᐃᖅᑲᓇᐃᔭᖅᑎᖃᖃᑦᑕᖅᑐᓂ ᓄᓇᕗᑦᒥᐅᓂᒃ 
ᐊᒥᓱᑲᓪᓚᓐᓂ. 
 
ᑕᒫᓂ 40-ᓂᒃ ᐊᕐᕌᒍᓂ ᐊᕐᕌᒎᓂ ᐊᑐᖅᓯᒪᓕᖅᑐᓂᒃ 
ᑕᒪᒃᑯᐊ ᒪᒃᑯᑦᑐᑦ ᑯᐊᐸᒃᑯᓐᓂ 
ᐃᖅᑲᓇᐃᔭᖃᑦᑕᖅᓯᒪᔪᑦ ᐊᓯᖏᓐᓄᑦ 
ᐃᖅᑲᓇᐃᔭᓕᖅᓯᒪᔪᑦ. ᑖᒃᑯᐊ ᒪᑭᒪᔾᔪᑎᖃᑦᑎᐊᖅᑐᑦ 
ᑮᓇᐅᔭᓕᐅᖅᖢᑎᒃ. ᐊᒻᒪᑦᑕᐅᖅ ᑖᓐᓇ ᑯᐊᑉ, ᐄ,  
ᑖᓐᓇᓗ ᑯᐊᑉ ᒥᑭᓪᓕᒋᐊᕆᓯᒪᓪᓗᓂ ᒐᕙᒪᒃᑯᓐᓄᑦ 
ᑕᒪᒃᑯᓂᖓ ᐃᑲᔫᓯᐊᖅᑎᑦᑎᖃᑦᑕᕐᓂᕐᒥᒃ 
ᐊᖏᓛᖑᔪᒥᒃ ᑭᓇᒃᑯᑐᐃᓐᓇᕐᓄᑦ. 
 
ᑖᓐᓇ ᐊᐱᖅᑯᑎᒐ, ᐃᒃᓯᕙᐅᑖᖅ, ᒥᓂᔅᑕᒧᑦ, ᑖᒃᑯᐊ 
ᑯᐊᑉ ᓄᓇᕗᒻᒦᑦᑐᑦ, ᓲᕐᓗ  

ᑰᒑᕐᔪᒃ ᐊᕐᕕᓕᕐᔪᐊᕐᒥᐅᑎᑐᑦ ᑖᒃᑯᐊ ᐃᓄᓐᓄᑦ 
ᓇᒻᒥᓂᕆᔭᐅᓂᖏᓐᓄᑦ ᐃᓕᑕᕆᔭᐅᓯᒪᕚᑦ 
ᒐᕙᒪᒃᑯᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᓂᓐᖓᖅ. 
(ᑐᓵᔨᑎᒍᑦ) ᐄ, ᑰᒑᕐᔪᒨᖅᓯᒪᒐᒪ ᐊᒻᒪ ᑭᓱᑐᐃᓐᓇᖅ 
ᐃᖏᕐᕋᒍᓂ, ᑯᐊᐸᒃᑯᓐᓄᑦ ᐱᒋᔭᐅᔪᖅ. ᑖᓐᓇ 
ᐅᖃᑦᑎᐊᖅᑕᐃᓐ. (ᑐᓵᔨ ᓄᖅᑲᖅᐳᖅ) ᒥᓂᔅᑕ 
ᑕᑉᑑᓇ, ᑭᐅᓇᓱᒍᓐᓇᖅᐲᑦ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᓐᓇ ᑐᖏᓕᕋ ᑭᐅᑎᓐᓂᐊᕐᕋᒃᑯᑦ 
ᐊᐱᖅᑯᑕᐅᔪᒥᒃ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᔅ ᑰᐸ. 
 
ᑰᐸ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᓇᓪᓕᐊᑐᐃᓐᓇᖅ ᑲᑉᐸᓂᐅᔪᖅ ᓄᓇᕘᒻᒥ 
ᑐᒃᓯᕋᕈᓐᓇᖅᑐᖅ ᑎᑎᖅᑕᐅᓯᒪᒍᒪᓗᓂ ᐃᓄᓐᓄᑦ 
ᓇᒻᒥᓂᕆᔭᐅᓂᕐᒥᓂᒃ. 
 
ᑕᒪᒃᑯᐊᓕ ᐃᓚᒋᔭᐅᖃᑕᐅᔪᑦ ᑯᐊᐸᒃᑯᓐᓄᑦ 
ᖃᓄᐃᒻᒪᖔᑕ  ᖃᐅᔨᒪᖏᓇᑦᑎᒍᑦ, ᑭᓯᐊᓂ 
ᕿᒥᕐᕈᕆᐊᕈᓐᓇᖅᑕᕗᑦ ᐃᒻᒪᖄ ᑭᓱᒥᒃ 
ᑕᒻᒪᖅᓯᒪᔪᒥᓪᓘᓐᓂᑦ ᓇᓂᓯᒍᓐᓇᖅᑐᒍᑦ ᑕᒪᑐᒧᖓ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᑰᐸ. 
ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᖃᐅᓯᕆᒃᑲᓐᓂᕐᓗᒍᖃᐃ ᑖᒃᑯᐊ ᓇᒻᒥᓂᖃᑦᑐᑦ  
ᐊᒥᓲᓕᖅᑐᐃᑦ ᐊᕐᕌᒍᐃᑦ 40 ᐊᕐᕌᒍᐃᑦ, ᐊᒥᓱᐃᑦ 
ᑯᐊᐸᐃᑦ ᓄᓇᕘᒻᒥ ᓄᓇᑦᑎᐊᕐᒥ 
ᓄᓇᕗᕈᓚᐅᖅᑎᓐᓇᒍ Eskimo Co-op-ᒥᑦ 
ᑕᐃᔭᐅᓚᐅᖅᓯᒪᒻᒪᑕ. ᑕᐃᒪᓐᓇ 
ᓇᓗᓇᓐᖏᑎᐅᕐᖓᑦ. 

ᐅᑎᕈᒪ ᑕᐃᒪ ᑲᑎᒪᔨᓄᑦ ᑲᑎᒪᖃᑎᖃᕐᓂᐊᕐᕋᒪ 
ᐃᒪᓐᓇ ᑐᒃᓯᕋᕈᓐᓇᖅᑯᒍᖅᑲᐃ ᐃᓄᓐᓄᑦ 
ᓇᒻᒥᓂᕆᔭᐅᓂᕋᓪᓗᒋᑦ ᑯᐊᑉ. ᐄ, ᖁᔭᓐᓇᒦᖅᐸᒃᑲ 
ᑖᒃᑯᐊ ᐃᖅᑲᓇᐃᔭᖅᑎᖏᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᐅᖃᐅᓯᑐᐃᓐᓇᐅᒻᒪᑦ. ᑖᒃᑯᐊ ᓱᓕ ᐊᐱᖅᑯᑎᔅᓴᐃᑦ 
ᐅᕝᕙᓗ ᐅᖃᐅᓯᒃᓴᐃᑦ? ᒥᔅᑕ  ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 
ᐊᐱᖅᑯᑎᒐ ᑕᕝᕗᖓᑦᑕᐅᖅ ᑐᕌᖓᒐᓚᒃᑐᖅ ᒥᔅᑕ 
ᓂᓐᖓᐅᑉ ᐊᐱᖅᑯᑎᒋᖅᑲᐅᔭᖓᓂᒃ. 
 
ᑯᐊᑉᐸᒃᑯᑦ ᓴᖅᑭᓯᒪᓕᕐᖓᑦ ᓴᓂᑭᓗᐊᕐᒥ 30-ᓂᑦ 
40-ᓂᓪᓘᓐᓃᑦ ᐊᕐᕌᒎᓂᒃ. ᑖᒃᑯᐊ ᐃᓄᓐᓂᒃ 
ᓇᒻᒥᓂᕆᔭᐅᒧᑦ ᑎᑎᕋᖅᓯᒪᕗᑦ ᐃᒪᓐᓇ 
ᐊᖏᖅᑕᐅᓚᐅᕐᖏᒥᒻᒪᑦ ᑎᑎᖅᑕᐅᒍᒪᒐᓗᐊᕐᒪᑦ 
ᐃᓄᓐᓄᑦ ᓇᒻᒥᓂᕆᔭᐅᖏᓐᓂᕋᖅᑕᐅᓪᓗᓂ 
ᓄᓇᓕᓐᓂᓗ ᐊᑯᓂᐊᓗᒃ ᑕᕝᕙᓂ 
ᓇᒻᒥᓂᕆᔭᐅᓕᖅᖢᓂ. ᑕᒪᓐᓇ 
ᑐᑭᖃᓗᐊᖅᑑᔮᖏᒻᒪᑦ. ᖃᓄᑭᐊᖅ ᓱᒻᒪ ᑕᐃᒪᓐᓇ 
ᐋᖅᑭᒍᓐᓇᖅᑎᑕᐅᖏᓚᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᑭᐅᒋᐊᑲᐃᓐᓇᕈᒪᕖᑦ, ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ  ᑕᑉᑑᓇ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᒪᓐᓇ 
ᐃᑉᐱᒋᔮᓗᒋᒐᒃᑯ ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ 
ᑖᒃᑯᐊ ᐱᔪᓐᓇᐅᑎᖃᒻᒪᑕ, ᐱᔪᓐᓇᐅᑎᖃᑦᑐᑑᒻᒪᑕ 
ᑕᕝᕘᓇ ᐊᑖᒍᑦ ᐃᓄᐃᑦ ᓇᒻᒥᓂᖃᑦᑐᑦ 
ᑎᑎᖅᑕᐅᓯᒪᕕᖓᒍᑦ ᐊᒻᒪᓗ ᑭᖑᓪᓕᖅᐹᒥᒃ 
ᐃᓱᒪᓕᐅᖅᑎᐅᖃᑦᑕᖅᖢᑎᒃ ᑖᒃᑯᓂᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᕋᒻᐴᑦ. 
 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᒪᓐᓇ ᒪᑐᐃᖅᓯᒍᑎᓐᓂ ᐅᖃᐅᓯᖃᖅᑲᐅᒻᒪᑦ 
ᐱᐅᓯᕚᓪᓕᕈᑕᐅᖁᓪᓗᒍ ᖃᕆᓴᐅᔭᑎᒍᑦ 
ᐊᖅᑯᑕᐅᖃᑦᑕᖅᑐᑦ. ᑕᒪᒃᑯᐊ ᐅᓂᒃᑳᕈᓐᓇᖅᑭᐅᒃ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᑭᐅᒋᐊᑲᐃᓐᓇᕈᒪᕕᐅᒃ, ᒥᓂᔅᑕ ᑕᑉᑑᓇ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᐱᐅᓯᕚᓪᓕᕈᑕᐅᔪᑦ 
ᑲᔪᓯᓯᒪᐃᓐᓇᖅᑐᑦ. ᑖᒃᑯᐊ ᑲᑎᒪᔨᕋᓛᑦ ᑐᑭᓯᐅᒪᒻᒪᑕ 
ᑕᒪᓐᓇ ᐊᐅᓚᑦᔪᑕᐅᔪᖅ 2,500-ᓄᑦ ᐊᑐᖅᑎᐅᔪᓄᑦ 
ᐋᖅᑭᒃᑕᐅᓯᒪᓚᐅᖏᒻᒪᑦ ᑕᒫᓂ ᓄᓇᕗᑦᒥ 5,000-
ᖑᓪᓗᑎᒃ ᐊᑐᖅᑎᐅᖃᑦᑕᖅᑐᑦ ᑖᒃᓱᒥᖓ 
ᐱᔨᑦᓯᕋᐅᑕᐅᔪᒥᒃ. ᑕᐃᒪᐃᒻᒪᑦ ᐊᒃᓱᕉᓴᕈᑕᐅᒻᒪᑦ 
ᖃᓄᐃᓕᐅᕈᓐᓇᕐᓂᖏᑦ ᑖᒃᑯᐊ Broadband 
Corporation-ᑯᑦ ᑕᒪᑐᒥᖓ 
ᐱᐅᓯᕚᓪᓕᑎᑦᓯᕙᓪᓕᐊᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ 
ᑕᑉᑑᓇ. ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑕᓖᒃ. 
ᒫᓐᓇᐅᔪᖅ ᓄᓇᓕᕗᑦ, ᑖᒃᑯᐊ ᑲᓲᑎᓂᖅᔪᐊᒃᑯᑦ 
ᖃᐅᔨᒪᑦᑎᐊᕋᒪ ᓱᒃᑲᐃᑦᑐᒻᒪᑦ. ᓂᕆᐅᖕᒪᖔᑦᓯ 
ᑖᒃᑯᐊ ᖃᖓ ᓱᑲᓪᓕᒋᐊᖅᑕᐅᒐᔭᕐᒪᖔᑕ 
ᖃᕆᓴᐅᔭᐃᑦ ᐊᖅᑯᑎᖏᑦ? ᖁᔭᓐᓇᒦᒃ ᐃᒃᓯᕙᐅᑖ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕋᒻᐴᑦ 
ᐊᐱᖅᑯᑎᑦᓯᐊᕙᖅ. (ᑐᓵᔨᒃᑰᕈᓐᓃᖅᑐᖅ) ᒥᓂᔅᑕ 
ᑕᑉᑑᓇ, ᑭᐅᒋᐊᒃᑲᓐᓂᕈᓐᓇᖅᑮᑦ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒫᓐᓇᐅᔪᖅ ᑯᐊᐳᕋᐃᓴᒃᑯᑦ 
ᐃᖅᑲᓇᐃᔭᖅᑎᑖᕋᓱᐊᖅᑐᑦ ᐃᒪᓐᓇ ᐅᑭᐅᖅᑕᖅᑐᒧᑦ 
ᑲᒪᓂᐊᖅᑐᒥᒃ. ᑕᒪᓐᓇ ᑲᔪᓯᒪᓂᖓ  



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

96 

ᐱᐅᓯᕙᓪᓕᐊᑎᑕᐅᖏᓐᓇᖅᑑᒐᓗᐊᖅ ᑭᓯᐊᓂ ᖃᖓ 
ᐱᐊᓂᒃᑕᐅᓂᐊᕐᒪᖔᑦ ᖃᐅᔨᒪᖏᑦᑐᖓ. 
ᓂᕆᐅᓇᖁᓇᖅᑑᒐᓗᐊᖅ ᐊᕐᕌᒍ ᓯᑕᒪᑦ ᓈᑎᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. (ᑐᓵᔨᑎᒍᑦ) 
ᐃᒻᒪᖄ ᐅᓂᒃᑳᕈᓐᓇᕈᕕᑦ ᖃᖓᒃᑲᓐᓂᖅ. 
ᑕᒫᓃᒃᑲᓐᓂᕐᓂᐊᕋᕕᑦ ᐅᓪᓘᓐᓂᒃ ᒪᕐᕈᑲᓐᓃᓐᓂᒃ 
ᓄᓇᓕᓐᓂ ᑕᒪᓐᓇ ᖃᓄᐃᓕᖓᓕᕐᒪᖔᑦ 
ᐅᓂᒃᑳᕆᓛᕐᓗᒍ ᒪᓕᒐᓕᐅᕐᕕᒻᒥ 
ᓇᒃᑲᔾᔭᐅᖑᓕᖅᐸᑦ.  
 
ᐅᖃᐅᓯᒃᓴᐃᓪᓗ ᐊᐱᖅᑯᑎᒃᓴᐃᓪᓗ? ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐅᖃᐅᓯᒃᓴᖃᓐᖏᑦᑐᖓ. 
 
ᐃᒃᓯᕙᐅᑕᖅ: ᒪᒥᐊᓇᖅ, (ᑐᓵᔨᑎᒍᑦ) 
ᐃᓵᒃᓯᒪᓱᕆᖅᑲᐅᒐᒃᑭ. ᑎᒦᖅᑲᐃ ᐊᐅᓚᔾᔭᒻᒪᑦ 
ᑕᒻᒪᕐᓂᕋᒪ.  
 
>>ᐃᓪᓚᖅᑐᑦ 
 
(ᑐᓵᔨᑎᒎᕈᓐᓃᖅᑐᖅ) ᒥᔅᑕ ᐊᐅᐸᓗᒃᑐᖅ, 
ᐊᐱᕆᔪᒪᒋᕖᑦ? 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ, ᒪᑐᐃᖅᓯᔾᔪᓯᕐᓂᑦ, ᒪᒃᐱᒐᖅ 2-ᒥ 
ᐅᖅᑲᖅᑲᐅᒐᕕᑦ ᑕᒫᓂ ᐊᕐᕌᒍᒥ “ᐱᓕᕆᕕᒃ 
ᑮᓇᐅᔭᓂᑦ ᐱᑎᑕᐅᒃᑲᓐᓂᖅᓯᒪᓪᓗᑎᑦ 
ᐃᑲᔪᖅᓱᐃᔾᔪᑕᐅᓂᐊᖅᑐᓂᒃ ᓄᓇᕘᒥ 
ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᒃᑯ 
ᑮᓇᐅᔾᔭᒃᓴᐅᑎᖏᓐᓄᑦ ᐊᑭᑦᑐᕆᐊᕈᑎᒃᓴᓂᑦ. . .” 
 
ᑕᒪᒃᑯᐊ ᓄᓇᖃᖅᑳᖃᑕᐅᓯᒪᔪᑦ ᐃᒪᓐᓇ 
ᑭᒡᒐᖅᑐᖅᑕᐅᑦᓯᐊᖏᓐᓗᐊᖅᓱᕆᖕᒪᑕ ᐊᒻᒪᓗ 
ᐊᔪᐃᓐᓇᕆᐊᒃᑲᓐᓂᖃᕐᕕᖃᓗᐊᖏᒻᒪᑕ 
ᐃᖅᑲᓇᐃᔭᕐᕕᖕᒥᒃ ᐱᒐᓱᐊᖅᑎᓪᓗᒋᑦ.  

ᐃᖅᑲᓇᐃᔭᖅᑎᒋᒍᓐᓇᖅᑕᓯ. ᐄ, ᑖᒃᑯᐊᓗ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐊᐅᓚᑦᓯᔩᓪᓗ 
ᖃᐅᔨᒪᖕᒪᑕ ᑕᒪᑐᒥᖓ. 
 
ᒥᓂᔅᑕ ᐊᐱᕆᒍᒪᔭᕋ ᐊᖅᑯᑎᒃᓴᓂᑦ 
ᐊᖅᑭᒃᓯᓯᒪᔪᖃᖅᑲ ᖃᓄᖅ ᐅᔾᔨᖅᑐᕈᑕᐅᓂᐊᖅᑐᓂᒃ 
ᑕᒪᒃᑯᐊ ᓄᓇᖃᖅᑳᖅᓯᒪᔪᑦ ᓄᓇᑖᕈᑕᐅᓯᒪᔪᓕᒫᑦ 
ᐃᖅᑲᓇᐃᔭᖅᑎᑕᐅᑦᓯᐊᕋᓗᐊᕐᒪᖔᑕ ᐊᒻᒪᓗ 
ᐱᓗᐊᖅᑐᒥᒃ ᑮᓇᐅᔭᓕᐊᖑᔪᑦ 
ᐅᓄᖅᓯᒋᐊᕐᓂᐊᖅᑎᓪᓗᒋᑦ $487,000 ᑭᓱᒧᓪᓕ 
ᑖᓐᓇ ᐊᑐᓗᐊᕐᓂᐊᖅᑲ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 
(ᑐᓵᔨᑎᒍᑦ) ᐄ, ᑖᒃᑯᐊ 
ᐅᓄᖅᓯᒋᐊᖅᓯᒪᔪᐃᓐᓇᐅᖕᒪᑕ ᐊᒻᒪ ᐊᐱᖅᑯᑏᑦ 
ᑖᓐᓇ ᐊᐱᕆᓂᐊᓕᖅᑭᐅᒃ ᓯᐊᕈ ᒥᓂᔅᑕᒧᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᑎᑭᒃᑯᑦᑎᒍ 
(ᑐᓵᔨᑎᒎᕈᓐᓃᖅᑐᖅ) ᖃᓄᐃᓐᖏᑉᐸᑦ. ᒥᔅᑕ 
ᐊᐅᐸᓗᒃᑐᖅ, ᓂᓪᓕᒃᑲᓐᓂᕈᒪᕖᑦ? 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ, ᓇᓗᓇᐃᕆᐊᕋᕕᑦ, ᑖᓐᓇ 
ᐃᖅᑲᓇᐃᔭᖅᑐᓕᕆᔨᒃᑯᓐᓅᖓᑐᐃᓐᓇᕆᐊᖃᕐᒪᑦ 
ᐅᖃᓚᕿᖅᑲᐅᒐᒪ. ᓇᑯᕐᒦᒃ ᑕᒪᒃᓱᒧᖓ. 
 
ᒪᒃᐱᖓ 5-ᒥ, ᒪᑐᐃᖅᓯᔾᔪᑎᒋᔭᕐᓂᑦ 
ᐅᓄᖅᓯᒋᐊᕐᓂᐊᕐᓂᖏᓐᓂᑦ, ᑖᒃᑯᐊ 
ᐃᓕᖅᑯᓯᓕᕆᓂᕐᒧᑦ, ᓴᓇᓪᖑᐊᕐᓂᐅᔪᑦ, ᖃᐅᔨᒪᒐᒪ 
ᑭᕙᓪᓕᕐᒥ ᑕᒪᓐᓇ ᐊᖏᖃᑎᒌᒍᑦ 
ᑕᒻᒪᖅᓯᒪᔭᐅᕙᓪᓚᐃᖕᒪᑦ ᐱᕙᓪᓕᐊᔪᓕᕆᔨᒃᑯᓐᓄᓪᓗ 
ᐊᒻᒪ ᒥᑭᔫᑎᓄᑦ ᑮᓇᐅᔭᐃᑦ ᐊᐃᑑᑕᐅᖃᑦᑕᖅᑐᑦ. 
 
ᑖᓐᓇ ᒥᓂᔅᑕ ᐅᖃᓐᓇᖅᑲ, 
ᐊᖅᑭᒃᓯᒪᔪᖃᕐᓂᐊᕐᒪᖔᑦ ᑕᒪᒃᑯᐊ ᒥᓂᔪᓄᑦ 
ᓇᖕᒥᓂᖃᖅᑐᓄᑦ ᑮᓇᐅᔭᖅᑖᕆᔭᐅᖃᑦᑕᖅᑐᑦ. . . 

ᑕᐃᒫᒃ ᓴᓇᓐᖑᐊᖅᖃᕋᑦᑕ ᑎᑎᕋᐅᔭᖅᑎᖃᕋᑦᑕ 
ᐊᒥᓱᒻᒪᕆᖕᓂᑦ, ᐅᖃᐅᑎᒍᓐᓇᖅᐱᓐᖓ 
ᖃᓄᐃᓕᐅᕐᓂᐊᕐᒪᖔᑦᑎ ᑕᒪᒃᑯᐊ 
ᐃᑲᔪᖅᓱᖅᑕᐅᔾᔪᑎᒃᓴᖃᕐᓂᖅᓴᖏᓐᓂᑦ 
ᓴᓇᓐᖑᐊᖅᑎᐅᔪᑦ ᑎᑎᕋᐅᔭᖅᑎᐅᔪᓪᓗ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑑᖅ. 
ᒥᓂᔅᑕ ᑕᑉᑑᓇ, ᑭᐅᒋᐊᕈᓐᓇᕆᕖᑦ? 
 
ᐊᖓᔪᖅᑳ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑐᒡᓕᕋ ᑭᐅᑎᓐᓂᐊᕋᒃᑯ 
ᐊᐱᖅᑯᑕᐅᔪᒥᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᔅ ᑰᐸ, ᑭᐅᒍᓐᓇᖅᓯᒻᒥᔪᑎᑦ. 
 
ᑰᐸ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ 
ᑐᒃᓯᕋᐅᑎᖃᕈᓐᓇᖅᑐᑦ ᓇᒻᒥᓂᖅ ᐱᓕᕆᕕᖃᕐᓂᕐᒧᑦ 
ᑮᓇᐅᔭᓂᑦ ᐊᒻᒪᓗ ᓴᓇᓐᖑᐊᕐᓂᐅᑉ ᐊᑖᒍᑦ 
ᐃᑲᔫᑕᐅᔪᓂᑦ. ᓲᕐᓗ ᓂᐅᕐᕈᑎᖃᕐᓂᐊᕐᓗᓂ ᓲᕐᓗ 
ᐆᒃᑑᑎᒋᓗᒍ ᐃᒪᓐᓇ ᑕᐅᑐᑦᑎᑦᑎᔪᖃᕐᓂᖅᑲᑦ 
ᓴᓇᓐᖑᐊᖅᑐᓂᑦ ᓂᐅᕐᕈᑎᖃᕋᓱᐊᖅᑐᓂᑦ ᑕᐅᓄᖓ 
ᐊᑐᖅᑐᕈᓐᓇᖅᑐᑦ. 
 
ᐊᒻᒪᓗ ᓂᐅᕕᐅᑎᔅᓴᖃᕐᒥᔪᑦ ᒥᑭᔫᑎᓄᑦ 
ᓴᓇᕐᕈᑎᓄᑦ. ᑖᒃᑯᐊ 100-ᓄᑦ ᓴᓇᓐᖑᐊᖅᑎᓄᑦ 
ᐱᔭᐅᒍᓐᓇᖅᑐᑦ ᓈᒻᒪᒋᐊᖅᓯᒪᔪᑦ.  ᐃᒪᓐᓇ 
ᓴᓇᓐᖑᐊᒐᔅᓴᒥᓂᓪᓘᓐᓃᑦ ᕿᓂᕈᑎᑦ. ᑕᒫᓂᓗ 
ᐊᕐᕌᒍᒥ ᐃᑲᔪᖅᓯᒪᔪᒍᑦ ᓄᓇᕗᒻᒥᐅᒥᑦ 
ᑕᑯᔭᒐᖃᕐᕕᒻᒧᑦ; ᑕᒪᒃᑯᐊ ᓴᓇᓐᖑᐊᖅᑏᑦ  
ᑎᑎᕋᐅᔭᖅᑏᑦ ᑐᒃᓯᕋᕈᓐᓇᕐᒥᔪᑦ ᓱᕐᓗ ᖃᕆᓴᐅᔭᒃᑯᑦ 
ᓂᐅᕐᕈᑎᖃᕋᓱᐊᕈᒪᒍᑎᑦ. 
 
ᑕᒪᓐᓇ ᐱᕕᔅᓴᐅᒍᓐᓇᒥᒻᒪᑦ ᑕᐃᒪ ᐊᑐᐊᒐᐃᑦ 
ᑖᒃᑯᐊᓗ ᐃᑲᔫᑕᐅᔪᑦ ᑕᕝᕙᓃᑦᑐᑦ ᖃᕆᓴᐅᔭᒥ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᑰᐸ. ᑖᒃᑯᐊ 
ᐅᖃᐅᓯᔅᓴᑐᐃᓐᓇᐃᑦ ᑖᒃᑯᓄᖓ? ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒃᐱᒐᖓᓂ 
7, ᐅᔾᔨᕆᒐᓗᐊᖅᑐᖓ ᐃᒃᓯᕙᐅᑖᖅ, ᑖᓐᓇ 
ᐃᒃᐱᐊᕐᔪᒻᒧᑦ ᖃᖓᑕᓲᒃᑯᕕᖓᑕ 
ᐊᐅᓪᓚᖃᑦᑕᖅᑐᓄᑦ ᐃᓪᓗᒥᑦ ᐅᖃᐅᓯᖃᕐᒪᑦ. 
 
ᑭᓯᐊᓂ ᒥᓂᔅᑕ ᐊᐱᕆᔪᒪᔭᕋ ᖃᐅᔨᒪᖅᑰᕐᒪᑦ 
ᓄᓇᕗᒻᒥᑦᑕᐅᖅ ᓄᓇᓖᑦ, ᐆᒃᑑᑎᒋᓗᒋᑦ 
ᐃᒡᓗᓕᒑᕐᔪᒃ ᑕᐃᓐᓇ ᖃᖓᑕᓲᒃᑯᑦ 
ᐊᐅᓪᓚᖃᑦᑕᖅᑐᑦ ᐃᓪᓗᖓᑦ 
ᓄᑕᐅᓐᖏᑐᒻᒪᕆᐅᓕᖅᑐᓂᓗ ᑕᐃᒪᐃᑦᑑᒻᒪᑦ. 
ᓄᓇᕗᒻᒥ ᐃᓕᖓᔪᓂᑦ ᑭᓇᒃᑯᑦ ᐃᒃᐱᐊᕐᔪᒃ 
ᐱᓚᐅᖅᑲ, ᐃᒡᓗᕐᔪᐊᖅᑖᓚᐅᖅᑳᑎᓪᓗᒍ ᑭᓇᒃᑯᑦ 
ᓄᓇᓖᑦ ᑕᐃᔭᐅᓯᒪᒻᒪᖔᑕ ᑐᑭᓯᔪᒪᔪᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᐊᑭᑐᔫᑎᓕᕆᓐᖏᒃᑲᓗᐊᖅᑐᒍᑦ ᑭᓯᐊᓂ ᒥᓂᔅᑕᐅᑉ 
ᐅᖃᐅᓯᖏᑦ ᒪᑐᐃᖅᓯᒻᒪᑕ ᑖᒃᑯᓄᖓ ᑕᐃᒪ ᑖᓐᓇ 
ᑲᔪᓯᑎᑲᐃᓐᓇᕐᓂᐊᓕᖅᑲᕋ. ᒥᔅᑕ ᑕᑉᑑᓇ ᑖᓐᓇ 
ᐊᐱᖅᑯᓯᖓ ᑭᐅᒋᐊᕈᓐᓇᕈᕕᐅᒃ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᓐᓇ ᑐᒡᓕᕋ ᑭᐅᑎᓐᓂᐊᕋᒃᑯᑦ 
ᐃᖏᕐᕋᔪᓕᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᒥᔅᑕ ᑯᓄᒃ ᑭᐅᒍᒪᕖᑦ?  
 
ᑯᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓱᓕᔪᖅ, 
ᑕᐃᓐᓇ ᐃᓪᓗᓕᒑᕐᔪᒻᒥ ᖃᖓᑕᓲᒃᑯᑦ 
ᐊᐅᓪᓚᖃᑦᑕᖅᑐᓄᑦ ᐃᓪᓗᖓ 
ᓄᑕᐅᓐᖏᑐᒻᒪᕆᐅᒻᒪᑦ. ᐃᒃᐱᐊᕐᔪᒻᒥ ᓴᓇᔭᐅᔪᖅ 
ᒫᓐᓇ ᐱᐊᓂᑦᑕᐅᓂᔅᓴᐅᒻᒪᑦ ᑕᒪᐃᓐᓂ 
ᐅᑕᖅᑭᕕᖓᓗ ᑖᓐᓇ ᐱᐊᓂᑦᑕᐅᓚᐅᓐᖏᑎᓪᓗᒍ 
ᑕᒪᒃᑯᐊ ᐃᓱᒪᒋᓇᓱᑦᑕᕗᑦ ᐱᓗᐊᖅᑐᒥ 
ᕿᑭᖅᑕᖅᔪᐊᖅ ᐊᒻᒪᓗ ᐃᒡᓗᓕᒑᖅᔪᒃ 
ᐃᓱᒪᒋᔭᐅᓂᐊᖅᑐᑦ ᓄᑖᓂᑦ 
ᐅᑕᖅᑭᕕᒃᓴᓕᐅᖅᑕᐅᓗᑎᑦ ᐊᓯᐊᒍᑦ ᐊᔪᕐᓇᖏᑉᐸᑦ 
ᑮᓇᐅᔭᒃᑲᓐᓂᕐᓂᑦ ᓇᓂᓯᒍᓐᓇᕐᓂᕈᑦᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑯᓄᒃ. ᑕᐃᒪ 
ᐊᐅᓚᔾᔪᑎᓂᑦ ᐋᖅᑭᐅᒪᕈᑎᓂᓪᓗ ᐱᓕᕆᒋᐊᖃᕋᑦᑕ 
ᑖᒃᑯᓄᖓ ᐊᐱᖅᑯᓯᑕᖃᒃᑲᓐᓂᕈᒪᕙ 
ᐅᖃᐅᓯᖅᑲᐅᔪᓂᑦ? ᐃᓵᔅᓯᒪᔪᖃᕈᓐᓃᕐᖓᑦ ᑕᐃᒪ 
ᑖᒃᑯᐊ ᐃᓗᓕᖏᑦ ᕿᒥᕐᕈᕙᓪᓕᐊᒍᓐᓇᓯᒻᒥᒐᑦᑎᒍ. 
ᑕᐃᒫᒃ ᑕᕝᕙ ᐱᒋᐊᕐᕕᒋᓂᐊᖅᑕᕗᑦ ᑖᒃᑯᐊ 
ᑮᓇᐅᔭᐃᑦ ᐊᑐᖅᑕᐅᔪᒪᓂᐊᖅᑎᑐᑦ.  
 
K-4-ᒦᑦᑐᑦ. ᑖᒃᑯᓄᖓ K-4-ᒧᑦ 
ᐊᐱᖅᑯᓯᔅᓴᖅᑕᖃᖅᑳ? ᐃᓚᒍᑎᑐᐃᓐᓇᕐᓄᑦ? 
ᑲᑎᑦᑐᒋᑦ ᑖᒃᑯᐊ ᐊᑐᖅᑕᐅᓂᐊᖅᑐᑦ 
ᐊᐅᓚᑦᑎᔨᒃᑯᖏᓐᓄᑦ ᐱᕙᓪᓕᐊᔪᓕᕆᔨᒃᑯᓐᓄᑦ. 
$10,652,000. ᐊᖏᖅᑭᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᔅᓱᒧᖓ K-5-ᒧᑦ. 
ᑖᒃᑯᐊ ᐊᑐᖅᑕᐅᔪᒪᓂᐊᖅᑐᑦ $23,060,000. 
ᑖᒃᑯᓄᖓ ᐊᐱᖅᑯᓯᔅᓴᖅᑕᖃᖅᑳ? ᒥᔅᑕ ᓂᓐᖓᖅ, 
ᐊᐱᕆᔪᓐᓇᓯᒻᒥᔪᑎᑦ.  
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᕝᕘᓇ ᐱᓕᕆᐊᑉ ᐊᑖᒍᑦ, ᒥᓂᔅᑕ ᐅᖃᖅᑲᐅᒻᒪᑦ 
ᐅᔭᕋᓐᓂᐊᕐᓂᖅ ᕿᓈᔭᓐᓂᒧᓪᓘᓐᓃᑦ 
ᐃᑲᔫᑎᑕᖃᕐᓂᖓᓂ.  
 
ᑕᒪᒃᑯᐊ ᐊᒥᓲᑦ ᐃᑲᔫᑕᐅᔪᑦ ᒐᕙᒪᒃᑯᓐᓂ ᒪᓕᑦᑐᒋᑦ 
ᐃᓄᐃᑦ ᑐᓴᕐᕕᒋᖃᑦᑕᖅᓯᒪᔭᒃᑲ ᓱᕐᓗ 
ᐱᔭᒃᓴᐅᔫᔮᓐᖏᒻᒪᑕ ᐱᒐᓱᐊᕋᓗᐊᖅᑐᒋᑦ. ᐃᒪᓐᓇ 
ᑐᒃᓯᕋᐅᑎᓂᑦ ᑐᓂᓯᒍᓐᓇᖅᐸ ᐃᒪᓐᓇ 
ᕿᓈᔭᑦᑎᐅᓂᐊᖅᑐᓂᑦ ᑕᒫᓂ ᐅᓪᓗᐃᑦ 
ᖃᐃᓂᐊᖅᑐᓂᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᒥᓂᔅᑕ 
ᑕᑉᑑᓇ. ᑭᐅᒋᐊᕈᒪᕕᐅᒃ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ, ᑖᓐᓇ ᒪᓕᒐᓕᐅᖅᑎᓕᒫᑦ 
ᑐᒃᓯᕋᐅᑎᓂᒃ ᐱᒍᓐᓇᑎᓐᓂᐊᖃᒃᑲ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑖᒃᑯᓄᖓ 
ᐊᐱᖁᑎᔅᓴᐃᑦ K 5-ᒥᑦ? ᑖᒃᑯᓄᖓ ᓱᓕ 
ᐊᐱᕆᔪᒪᔪᖃᑦᑐᖅ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐃᓵᒃᓯᒪᖅᑲᐅᔪᖓ, ᐊᐱᖅᑯᑎᔅᓴᖃᑐᐃᓐᓇᖅᑐᖓ 
ᑖᒃᑯᓄᖓ ᓄᓇᕗᑦ Broadband, ᖃᕆᓴᐅᔭᒃᑯᑦ 
ᐊᖅᑯᑕᐅᖃᑦᑕᖅᑐᑦ. ᐱᕙᓪᓕᐊᔪᓕᕆᔨᒃᑰᖅᑐᖅ 
ᑕᕝᕙᓂ 7-ᒧᐊᕐᕈᕕᑦ ᑮᓇᐅᔭᓄ ᐊᐃᑦᑑᑎᓄᑦ 
ᐃᑲᔫᑎᓄᓪᓗ. 
 
ᑖᒃᑯᐊ ᐸᕐᓇᐅᑏᑦ $200,000.-ᑖᓚᓂᒃ 
ᐅᖃᐅᓯᖃᕐᖓᑕ ᑐᓂᔭᐅᓚᐅᕐᓂᖓᓂᒃ ᐊᕐᕌᓂ, 
2007-08, ᐊᒻᒪᓗ 2009. ᑖᒃᑯᐊ $325,000. 
ᑖᒃᑯᐊ $325,000 ᑐᓂᔭᐅᓚᐅᕆᕙᑦ ᐊᕐᕌᓂ 
ᓄᓇᕗᑦ Broadband-ᑯᓐᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐃᐊᓕᐊᑦ. ᒥᓂᔅᑕ 
ᑕᑉᑑᓈ, ᑭᐅᒋᐊᕈᓐᓇᖅᑭᐅᒃ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᓐᓇ ᐃᑲᔪᖅᑎᒐ ᑭᐅᑎᓐᓂᐊᖅᑲᕋ 
ᑕᕝᕗᖓ ᐊᐱᖅᑯᑕᐅᔪᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᔅ ᑰᐸ. 
 
ᑰᐸ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 
ᑮᓇᐅᔭᖅᑲᖃᒃᑲᓐᓂᓚᐅᕐᒪᑦ ᓄᓇᕗᑦ Broadband-
ᑯᑦ ᑯᐊᐳᕇᓴᓐᑯᓐᓄᑦ. ᑖᒃᑯᐊ 
ᐊᑐᒃᑲᓐᓂᕈᓐᓇᓚᐅᕐᕋᑦᑎᒍ, ᑮᓇᐅᔭᓂᒃ 
ᐱᒃᑲᓐᓂᕈᓐᓇᓚᐅᕐᕋᑦᑕ ᐃᑲᔫᑎᔅᓴᑲᓐᓂᕐᓂᒃ. 
ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᑰᐸ. (ᑐᓵᔨᑎᒍᑦ) 
ᒥᔅᑕ ᐃᐊᓕᐊᑦ, ᑭᐅᔭᐅᕖᑦ?  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. 
ᐊᐱᖅᑯᑎᔅᓴᖃᑦᑐᖓ ᓱᓕ. ᑲᔪᓯᒍᓐᓇᖅᐳᖔ?  
ᖁᔭᓐᓇᒦᒃ. ᑕᒫᓂ ᐊᕐᕌᒍᒥᑦᑕᐅᖅ  

2009-2010-ᒧᑦ ᓄᓇᕗᑦ Broadband-ᑯᑦ 
$200,000-ᓂᒃ ᐱᓂᐊᖅᑑᔮᕐᒪᑕ $325,000-ᓂᒃ 
ᐱᔪᒪᓚᐅᕐᖓᑕ ᐊᕐᕌᓂ ᓱᒻᒪᓄᑯᐊ ᒥᑭᓪᓕᒋᐊᖅᑲᑦ? 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᑰᐸ, 
ᑭᐅᒋᐊᒃᑲᓐᓂᕈᓐᓇᖅᑭᐅᒃ? 
 
ᑰᐸ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓄᓇᕗᑦ 
Broadband ᑯᐊᐳᕇᓴᓐᑯᑦ 
ᑮᓇᐅᔭᖅᑖᑲᓐᓂᕈᓐᓇᖅᑲᐅᒻᒪᑕ ᑕᒫᓂ ᐊᕐᕌᒍᒥ. 
ᑖᒃᑯᐊ $200,000 ᓇᓗᓇᐃᖅᓯᒪᔭᕗᑦ 
ᓈᒻᒪᒋᔭᐅᓚᐅᕐᒪᑦ ᐊᐅᓚᔾᔪᑕᐅᓗᓂ ᐊᒻᒪᓗ 
ᐱᖁᑎᕐᔪᐊᓄᑦ ᐱᓕᕆᔾᔪᑎᔅᓴᐃᑦ. 
ᖁᔭᓐᓇᒦᒻᒪᕆᐊᓗᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᑰᐸ. ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᐄ, 
ᖃᐅᔨᒋᐊᒃᑲᓐᓂᕈᒪᑐᐃᓐᓇᕋᒃᑯ 
ᐅᖃᓕᒪᖃᑎᖃᓚᐅᕐᕋᒪ ᑖᒃᑯᓇᓐᖔᖅᑐᒥᒃ ᓄᓇᕗᑦ 
Broadband ᑯᐊᐳᕇᓴᓐᑯᓐᓂᑦ. ᐃᒪᓐᓇ 
ᑮᓇᐅᔭᑎᒍᑦ ᐊᒃᓱᕉᓴᔾᔪᑎᖃᓚᐅᕐᒪᑕ. ᐄ, ᑖᒃᑯᐊ 
$325,000 ᐃᑲᔫᑎᓂᖅᓴᐅᒐᔭᕐᒪᑕ $200,000-ᓂᑦ. 
 
ᓇᓗᓇᐃᕆᐊᒃᑲᓐᓂᖁᕙᕋ: ᐅᖃᖅᑲᐅᒐᕕᑦ ᑕᐃᒃᑯᐊ 
ᓄᓇᕗᑦ Broadband-ᑯᑦ $200,000-ᑐᐃᓐᓇᕐᓃᒃ 
ᐱᒍᒪᓚᐅᕐᒪᑕ ᐅᕝᕙᓘᓐᓃᑦ ᒐᕙᒪᒃᑯᑦ 
ᑖᒃᑯᓂᖓᑐᐊᖅ ᑐᓂᓯᒍᓐᓇᖅᑲᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ.  ᒥᔅ 
ᑰᐸ, ᑭᐅᒋᐊᒃᑲᓐᓂᕈᓐᓇᖅᑭᐅᒃ? 
 

ᑰᐸ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ 
ᑭᐅᓪᓚᕆᒍᓐᓇᖏᑕᕋ ᖃᐅᔨᒫᓂᓐᖏᓇᒃᑯᑦ ᓱᒻᒪᑦ 
ᑕᐃᒪᐃᓕᖓᒻᒪᖔᑦ.  
 
ᐃᒪᓐᓇ $21.6 ᒥᓕᐊᓂᒃ ᐱᔪᓐᓇᓚᐅᕐᒪᑕ. 2008-
09-ᒥ ᒪᓕᒐᑎᒍᑦ ᐊᑲᐅᖏᓕᐅᕈᑎᖃᓚᐅᕐᒪᑕ ᑖᓐᓇ 
ᐋᖅᑭᑕᐅᖅᑳᕆᐊᖃᓚᐅᕐᒪᑦ, ᓲᕐᓗ ᐱᖃᑎᒋᓗᒋᑦ 
ᐆᒪᖅᑯᑎᓕᕆᔨᒃᑯᑦ. ᑕᐃᒃᑯᐊ ᑮᓇᐅᔭᐃᑦ ᑕᕝᕗᖓ 
ᐊᑐᖅᑕᐅᒋᐊᖃᓚᐅᕐᒪᑕ. ᖁᔭᓐᓇᒦᒻᒪᕆᐊᓗᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᓄᖓ ᓱᓕ 
ᐊᐱᖅᑯᑎᔅᓴᐃᑦ? ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒥᓂᔅᑕ ᐊᐱᕆᒍᒪᒐᒃᑯ ᑕᐃᒃᑯᐊ 
ᐊᑐᖅᑐᐊᖅᕕᒃ ᑯᐊᐳᕇᓴᓐᑯᑦ ᑐᓴᕐᓇᖅᓯᓚᐅᕐᒪᑕ 
ᑐᓴᓚᐅᕐᕋᑦᑎᒍ ᐃᖅᑭᓕᓐᓂᒃ ᐃᑲᔪᖅᑎᖃᓐᓂᕋᑦᓱᑎᒃ 
ᑕᐃᒪ ᐋᖅᑭᒃᓯᓚᐅᕐᒪᑕ  ᑮᓇᐅᔭᒃᑯᕕᒻᒥᒃ ᐃᖃᓗᓐᓂ 
ᐊᒻᒪᓗ ᑕᐃᒃᑯᐊ ᓄᓇᓖᑦ ᓂᕈᐊᖅᑕᐅᓯᒪᔪᑦ ᐊᓯᖏᑦ.  
 
ᐱᓕᕆᕕᓰ ᑕᒪᑐᒧᖓ ᐃᓚᐅᓂᖃᓚᐅᖅᑳ  
ᑮᓇᐅᔭᒃᑯᕕᒃ ᑖᓐᓇ ᐱᓕᕆᐊᕐᖑᑎᓪᓗᒍ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. 
(ᑐᓵᔨᑎᒍᑦ) ᑖᓐᓇ ᐊᐱᖅᑯᑎᑦᑎᐊᕙᒃ. ᒥᓂᔅᑕ 
ᑕᑉᑑᓈ. 
 
ᐊᖓᔪᖅᑳ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ ᑖᓐᓇ ᐱᓕᕆᕕᒃ ᑕᒪᕐᒥᒃ 
ᐱᓕᕆᕕᐅᔪᑦ ᒐᕙᒪᒃᑯᓐᓂ ᑮᓇᐅᔭᓕᕆᔩᑦ ᐄ,  
ᑖᒃᑯᐊᑦᑕᐅᖅ  

ᓄᓇᓕᖕᓂᑦ ᒥᑭᓐᓂᖅᓴᓂ ᐊᐅᓚᒐᔭᖅᑐᑦ. ᑐᑭᓯᔪᖓ, 
ᐄ, ᐅᖃᐅᓯᕆᔭᐃᑦ ᐊᑐᖅᑐᐊᕐᕕᐅᑉ ᒥᒃᓵᓄᑦ ᐊᒻᒪ 
ᐃᖅᑭᓖᑦ ᒥᒃᓵᓄᑦ  ᑮᓇᐅᔭᒃᑯᕕᓐᓂᑦ 
ᓴᖅᑭᑎᑦᑎᓯᒪᓂᖏᑦ ᓄᓇᓕᖅᐸᐅᔭᐅᓂᖅᓴᓂ. 
 
ᑖᓐᓇ ᐱᓕᕆᕕᐅᔪᖅ ᖃᐅᔨᒋᐊᕐᓂᐊᖅᑐᑦ ᖃᓄᖅ 
ᐃᑲᔪᕈᓐᓇᕐᒪᖔᑕ ᓄᓇᓕᖕᓂᑦ ᒥᑭᔫᑕᐅᓂᖅᓴᓂᒃ 
ᑮᓇᐅᔭᒃᑯᕕᖃᖅᑎᑦᓯᓗᒋᑦ ᐅᕝᕙᓘᓐᓃᑦ 
ᐊᑭᓕᒃᓴᓂᒡᕕᖃᖅᑎᓪᓗᒋᑦ ᑕᒪᒃᑯᐊ ᕿᒥᕐᕈᒐᑦᑎᒍᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒥᓂᔅᑕ. 
ᓄᓇᕗᖅᑲᐃ ᑮᓇᐅᔭᒃᑯᕕᖓ. ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ, ᓂᕆᐅᑦᓯᐊᖅᑯᖓ 
ᐱᓕᕆᖃᑎᒋᑦᓯᐊᕈᒪᓪᓗᒋᓪᓗ ᐃᖅᑲᓇᐃᔭᕐᕕᒃᑯᓯ 
ᖃᓄᑐᐃᓐᓇᑦᑎᐊᖅ ᑐᓴᒐᒃᓴᖃᕈᑦᓯ 
ᑐᓴᖅᑎᑕᐅᔪᒪᓂᐊᖅᑐᒍ ᓄᓇᕗᒻᒥᐅᑕᐅᓪᓗᑕ.  
 
ᓄᓇᕗᒻᒥᓗ ᑮᓇᐅᔭᓕᐅᖅᐸᓪᓕᐊᓂᖅ 
ᒪᑭᐸᓪᓕᐊᔪᓪᓚᕆᐅᖕᒪᑦ ᐅᔭᕋᖕᓂᐊᕐᓂᒃᑯᑦ ᐊᒻᒪ 
ᐅᖅᓱᐊᓗᒃᓯᐅᕐᓂᒃᑯᑦ. ᑕᒪᓐᓇ 
ᑲᒪᒋᑦᓯᐊᕖᓐᖓᕆᐊᖃᕐᓂᐊᕋᑦᑎᒍᑦ 
ᒪᑭᑉᐸᓪᓕᐊᓂᖓ ᑮᓇᐅᔭᓕᐅᕈᑎᒋᕙᒃᑕᕗᑦ ᐊᒻᒪᓗ 
ᑕᐃᒪᐃᒃᑲᓗᐊᖅᑎᓪᓗᒍ ᓄᓇᓖᑦ 
ᑐᓴᐅᒪᑎᑕᐅᓐᖑᐊᑕᖅᓯᓐᓇᖅᐸᑕ ᑮᓇᐅᔭᐃᑦ 
ᐊᐅᓚᓂᖏᓐᓄᑦ ᖁᔭᓇᕋᔭᖅᑯᖅ. 
ᑭᒡᒐᖅᑐᐃᑦᓯᐊᕆᐊᖃᕋᑦᑕ ᓄᓇᕘᒥᐅᓂᑦ . 
 
ᐊᒻᒪ ᐅᔭᕋᕐᓂᐊᕐᓂᐅᑉ ᒥᒃᓵᓄᑦ ᐊᐱᖅᑯᑎᒃᓴᖃᕐᒥᒐᒪ 
ᐊᓯᐊᓂᒃ ᐃᒃᓯᕙᐅᑖᖅ. ᔫᓂ 4, 2007-ᖑᑎᓪᓗᒍ 
ᓄᓇᕗᑦ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᕐᒪᑕ 
ᐱᖓᓲᔪᖅᑐᑦ ᑐᓐᖓᕕᒋᓂᐊᖅᑕᖏᓐᓂᑦ 
ᓄᖑᔪᐃᑦᑑᑉ ᐅᔭᕋᖕᓂᐊᖅᑕᐅᔪᒃᓴᐅᓂᖓᓂᑦ 
ᓄᓇᕘᒥ. 
 
ᑐᓴᒐᒃᓴᒥ ᐅᖃᖅᓯᒪᒻᒪᑦ ᑖᒃᑯᐊ 
ᑐᓐᖓᕕᒋᔭᐅᓂᐊᖅᑐᑦ  

ᓄᖑᔪᐃᑦᑐᓂᑦ ᐅᔭᕋᕐᓂᐊᕐᓂᕐᒥᒃ ᐊᒻᒪᓗ 
ᐅᔭᕋᖕᓂᐊᕐᕕᒃᓴᒥᒃ ᐊᐅᓚᑦᑎᓂᕐᒧᑦ ᐸᕐᓇᐅᑎᒥᒃ 
ᓄᓇᕗᑦ ᒐᕙᒪᒃᑯᖏᓐᓄᑦ. ᖃᓄᐃᓕᖓᓕᖅᐸᑦ 
ᐅᓪᓗᒥ? ᖃᓄᖅ ᐱᒋᐊᖅᓯᒪᓕᖅᐱᓯ, ᖃᓄᕐᓗ 
ᓄᓇᓖᑦ ᑐᓴᕆᐊᕐᕕᒋᓯᒪᔭᓯ ᑐᓴᕐᕕᒋᓯᒪᕕᓯᐅᒃ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᒥᓂᔅᑕ ᑕᑉᑑᓇ, 
ᑭᐅᒋᐊᕈᒪᕖᑦ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒫᓐᓇᒃᑯᑦ 25-ᖑᖕᒪᑕ ᓄᖑᔪᐃᑦᑐᒥ 
ᐅᔭᕋᖕᓂᐊᖃᑦᑕᖅᑐᑦ ᐃᓛᒃ ᕿᓂᖅᑐᑦ 
ᐅᔭᕋᖕᓂᐊᕐᕕᒃᓴᓂᑦ. ᐱᓗᐊᖅᑐᑦ Thelon ᐊᒻᒪ 
ᑭᕙᓪᓕᐅᑉ ᓄᓇᖁᑖᓂ. 15-ᖑᖕᒪᑕ ᑲᒻᐸᓃᑦ 
ᕿᓂᖃᑕᐅᓚᐅᖅᑐᑦ ᐊᕐᕌᓂ ᓄᖑᔪᐃᑦᑐᒥ 2007-
ᖑᑎᓪᓗᒍ. $30 ᒥᓕᐊᓂᒃ ᑮᓇᐅᔭᕐᓂᒃ ᐊᑐᓚᐅᖅᑐᑦ 
ᕿᓂᖅᑐᑎᒃ ᑕᒪᒃᑯᓂᖓ ᓄᖑᔪᐃᑦᑐᒥᒃ 
ᐅᔭᖕᓂᐊᕐᕕᒃᓴᑐᐃᓐᓇᑦᓯᐊᓂᒃ. 2008ᒥ 
ᒥᒃᓴᐅᓯᔭᐅᓕᑕᐃᓐᓇᕐᒪᑕ ᑲᑎᑕᐅᓕᑕᐃᓐᓇᕐᖓᑕ 
ᖃᑦᓯᐅᓚᐅᕐᒪᖔᑕ ᐊᑐᖅᑕᐅᔪᑦ ᐅᕝᕙᓘᓐᓃᑦ 
ᕿᓂᖅᑐᑦ. 
 
ᑕᐃᒃᑯᐊ ᐱᖓᓲᔪᖅᑐᑦ ᐅᒃᐱᕆᔭᕗᑦ, 
ᒪᓕᒐᐅᓂᐊᖅᑐᑦ ᑐᓐᖓᕕᖏᑦ, ᒪᓕᑦᓯᒪᔪᐃᑦ 
ᓄᓇᓖᑦ ᑭᓐᖒᒪᔭᖏᓐᓂᑦ ᐅᕝᕙᓘᓐᓃᑦ 
ᐱᔪᒪᔭᖏᓐᓂᑦ. ᑭᓯᐊᓂ ᑭᖑᓪᓕᕐᒧᑦ 
ᖃᓄᐃᓕᐅᕐᓂᐊᕐᒪᖔᑕ ᐅᖃᕈᓐᓇᖏᑦᑐᖓ. 
ᑕᐃᒪᓐᖓᑦ ᐱᒻᒪᕆᐅᔪᓂᒃ ᓴᖅᑭᖅᑐᖃᖅᓯᒪᖕᒪᖔᑦ 
ᖃᐅᔨᒪᔭᖃᖏᒻᒥᔪᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓕᑦᓯᐊᕋᔭᖅᐳᖓ 
ᖃᐅᔨᒃᑲᐃᒍᓐᓇᕈᕕᑦ ᐊᒻᒪ ᓂᕈᐊᖅᑕᐅᕝᕕᒋᓯᒪᔭᒃᑲ 
ᓄᓇᕘᒥᐅᓪᓗ ᖃᓄᑐᐃᓐᓇᑦᓯᐊᖅ ᓄᑖᓂᒃ 
ᑐᓴᒐᒃᓴᐅᕙᓪᓚᐃᔪᓂᒃ 
ᖃᐅᔨᒃᑲᐃᓐᖑᐊᑕᖅᓯᓐᓇᕈᓐᓇᕈᕕᑦ. ᑖᓐᓇ 
ᐱᒻᒪᕆᐊᓘᖕᒪᑦ ᐊᑦᑕᕆᔭᐅᓪᓗᓂᓗ.  
 
ᐱᕙᓪᓕᐊᓂᖓ ᐃᖅᑲᓇᐃᔮᒃᓴᑐᐃᓐᓇᑦᓯᐊᓂᒃ  

ᓴᖅᑮᔪᒪᓂᑐᐃᓐᓇᕐᒧᑦ ᐱᔭᐅᒋᐊᖃᓐᖏᒻᒪᑦ, 
ᐃᓱᒫᓘᑎᒋᔭᐅᓪᓚᕆᖕᒪᑦ  
ᐊᕙᑎᑦᑎᓐᓄᑦ ᐊᓰᓐᓇᓕᔪᓐᓇᕐᓂᖓ. ᐊᒻᒪ 
ᐃᓄᖁᑎᕗᑦ ᐃᓕᓐᓂᐊᖅᑎᑕᐅᓯᒪᒃᐸᑕ 
ᖃᐅᔨᒪᑎᑕᐅᑦᓯᐊᖅᑲᑕ ᖃᓄᐃᓕᐅᕈᓐᓇᕐᓂᖓᓂᑦ 
ᐊᑲᐅᓂᖅᓴᐅᒐᔭᕐᒪᑦ. ᑐᓴᕐᕕᒋᔭᐅᖃᑦᑕᕐᓗᑎᒡᓗ 
ᖃᓄᖅ ᐃᓱᒪᒋᔭᖃᕐᒪᖔᑕ ᓇᓗᓇᖏᒻᒪᑦ 
ᐅᖃᐅᓯᖃᕐᕕᐅᖃᑦᑕᓚᖓᔪᑦ ᐊᐱᖅᑯᑎᓂᒡᓗ.  
 
ᒥᓂᔅᑕ ᐊᐱᕆᒐᔭᖅᐸᕋ ᐱᓕᕆᕝᕕᓯ 
ᐃᖅᑲᓇᐃᔭᖅᑎᓯᓗ ᖃᐅᔨᒃᑲᐃᓯᒪᖃᑦᑕᕈᓐᓇᕈᑦᑎᐅᒃ 
ᐅᕙᑦᑎᓐᓂᑦ, ᐅᕙᖓ ᐱᓗᐊᖅᑐᒥ. ᓄᖑᔪᐃᑦᑐᒥ 
ᐅᔭᕋᖕᓂᐊᖅᑐᖃᑐᐃᓐᓇᕆᐊᖃᕐᓂᖓᓄᑦ 
ᖃᒪᓂᑦᑐᐊᖅ ᖃᓂᒋᔮᓂ ᐊᒥᓱᑦ ᓇᓗᖅᑯᑎᒻᒪᑕ 
ᐱᐅᓂᖓᓂᒃ ᐱᐅᓐᖏᓐᓂᖓᓂᓪᓗ ᑕᒪᒃᓱᒪᐅᑉ 
ᐱᕙᓪᓕᐊᔭᖅᑕᐅᒐᔭᕐᓂᖓᓂᒃ. 
ᑐᓴᐅᒪᑎᑦᑎᖃᑦᑕᕈᓐᓇᕈᕕᑦ ᖁᔭᓕᑦᑎᐊᕋᔭᖅᑐᒍᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ) ᖁᔭᓐᓇᒦᒃ ᒥᔅᑕ 
ᐊᐅᐸᓗᒃᑐᖅ. ᒥᓂᔅᑕ ᑕᑉᑑᓇ 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄᓗᐊᖅ, ᑕᒪᓐᓇ 
ᐱᓕᕆᐊᖑᓂᓕᒫᖓᓂ ᓄᓇᕗᒻᒥ ᓄᓇᕗᑦ 
ᖃᓄᐃᓕᐅᖅᑕᐅᓂᐊᖅᑎᓪᓗᒍ, ᖃᐅᔨᓴᖅᑏᑦ 
ᐊᒃᑐᖅᑕᐅᓂᐊᕐᓂᖓᓄᑦ ᕿᒥᕐᕈᔨᑕᖃᕐᒪᑦ. 
ᖃᐅᑕᒫᑦᓯᐊᖅ ᑖᒃᑯᐊ ᐊᕙᑎᖓ 
ᖃᐅᔨᓴᖅᑕᐅᕙᓪᓕᐊᓂᖓᓂ 
ᐅᖃᐅᓯᕆᔭᐅᖃᑦᑕᖅᑐᖅ. 
 
ᑖᒃᑯᐊ ᒐᕙᒪᒃᑯᑦ ᐃᓅᓯᕐᒧᑦ 
ᑮᓇᐅᔭᓕᐅᕋᓱᐊᕐᓂᒧᓪᓗ ᑲᑎᒪᔨᕋᓛᖅᑕᖃᕐᒪᑦ 
ᕿᒥᕐᕈᔨᐅᓂᐊᖅᑐᓂᑦ ᖃᓄᖅ 
ᐊᑦᑐᐃᓂᖃᕐᓂᐊᕐᒪᖔᑕ. ᑲᑎᒪᖃᑦᑕᖅᑐᑦ 
ᓄᓇᓕᓐᓂᒥᐅᑕᐅᒻᒪᑕ ᐅᖃᐅᓯᖃᐃᓐᓇᖅᑐᑦ.  
ᐅᖃᐅᓯᕐᓂᑦ ᐱᔭᕆᐊᑐᔪᐊᓗᓐᓂᑦ ᐊᑐᖅᐸᖏᑦᑐᑦ 
ᐅᖃᐅᓯᕐᒥᓂᑦ ᓄᓇᕗᒻᒥᐅᓄᑦ 
ᑐᑭᓯᐊᔭᐅᔪᓐᓇᖅᑐᓄᑦ ᐅᖃᐅᓯᖃᖃᑦᑕᕐᒪᑕ.  
 
ᑲᑎᒪᔨᕋᓛᑦ ᑕᒪᒃᑯᐊ ᑕᐃᒪᐃᓐᓂᖓᓄᑦ 
ᓄᓇᓕᓐᓂᒥᐅᑕᐃᑦ ᐱᖃᑕᐅᓂᖅᓴᐅᖃᑦᑕᖅᑯᑦ ᐊᒻᒪ 
ᑐᓴᐅᒪᑎᑦᑎᓂᖅᓴᐅᖃᑦᑕᖅᑐᑎᓪᓗ. ᖁᔭᓐᓇᒦᒃ, 
ᐃᒃᓯᕙᑖᖅ.  
 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑑᓇ. 
(ᑐᓵᔨᑎᒍᑦ) ᐃᓵᔅᓯᒪᔪᖃᒃᑲᓐᓂᕈᓐᓃᕐᒪᑦ ᑖᔅᓱᒧᖓ 
ᒪᒃᐱᒐᕐᒧᑦ. ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐱᓕᕆᕝᕕᓯᓐᓄᑦ ᐅᔭᕋᓐᓂᐊᓂᕐᒧᑦ 
ᐅᖅᓱᐊᓗᓐᓂᐊᓂᕐᒧᓪᓗ ᑮᓇᐅᔭᖅᑐᕈᑏᑦ 
$2,732,000 2008-09-ᒥ, $2,068,000-ᓄᑦ 
ᒥᑭᓪᓕᒋᐊᖅᐸᓕᐊᒻᒪᑕ 2009-2010-ᒥ. 
ᖃᓄᐃᒻᒪᓄᑯᐊ ᐃᖅᑲᓇᐃᔮᑦ ᐃᓚᓐᖓᖅᑕᐅᕙᑦ 
17.5-ᒥᒃ 13-ᒧᑦ ᑕᐃᒫᒃ. ᖃᓄᐃᒻᒪᑦ 
ᖃᑦᑏᓐᓇᕈᖅᐸᓪᓕᐊᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ 
ᑕᑉᑑᓇ, ᑭᐅᒐᓱᒍᓐᓇᖅᑭᑦ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒥᔅ ᑰᐸ ᑭᐅᑎᑲᐃᓐᓇᕐᓂᐊᕋᒃᑯ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒥᔅ ᑰᐸ. 
 
ᑰᐸ (ᑐᓵᔨᑎᒍᑦ): ᖃᑦᑏᓐᓇᕈᖅᓯᒪᓂᕆᔭᖏᑦ 
ᐃᖅᑲᓇᐃᔭᖅᑏᑦ ᐅᔭᕋᓐᓂᐊᖅᑐᓕᕆᔨᒃᑯᓐᓂ. 
ᑕᐃᒃᑯᐊ ᑎᓴᒪᓂᑦ ᐅᔭᖅᑲᓂᑦ 
ᑮᓇᐅᔭᓕᐅᕈᑕᐅᔪᓐᓇᖅᑐᓂᑦ ᓄᓇᓕᕆᔨᒃᑯᓐᓄᑦ 
ᐱᓕᕆᔨᖏᑦ ᓄᑦᑎᖅᑕᐅᓚᐅᕐᖓᑕ 
ᒐᕙᒪᑐᖃᒃᑯᓐᓃᓐᖔᓚᐅᖅᓯᒪᔪᑦ. 
ᕿᒥᕐᕈᔭᐅᓚᐅᖅᑎᓪᓗᒋᑦ ᑕᐃᒃᑯᐊ ᐃᖅᑲᓇᐃᔭᖅᑏᑦ 
ᐅᔭᕋᓐᓂᐊᖅᑎᐅᖃᑦᑕᖅᑐᑦ ᑕᒫᓂ 
ᕿᓂᖅᑎᐅᖃᑦᑕᖅᑐᑦ ᐃᖅᑲᓇᐃᔮᔅᓴᐃᑦ  
ᐲᖅᑕᐅᓚᐅᕐᓂᖏᓐᓄᑦ ᒥᑭᓪᓕᒋᐊᓚᐅᖅᑯᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᑰᐸ. 
ᐊᐱᖅᑯᑎᒃᓴᖃᖅᑐᖃᒃᑲᓐᓂᖅᐹ ᑕᕝᕗᖓ 
ᒪᑉᐱᒐᕐᒧᑦ? (ᑐᓵᔨᑎᒍᑦ) K-5-ᒦᑦᑐᒍᑦ. ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᑎᒋᔭᕋ $118,000-ᓂᑦ ᐊᑭᓖᓚᐅᕋᔅᓯ  
ᐱᔅᓂᓯᒧᑦ ᑐᕌᓐᑐᒥ 

Blackstone Corporation-ᑯᓐᓄᑦ ᐅᔭᖅᑲᓂᑦ 
ᕿᓂᖅᑎᒃᑯᓐᓄᑦ 2006-07-ᒥ ᓄᓇᕗᒻᒥ 
ᐳᓚᕋᑦᑐᓕᕆᓂᖅ ᕿᒥᕐᕈᔭᐅᖁᓪᓗᒍ. ᖃᓄᖅ ᑖᓐᓇ 
ᐊᑐᓕᖁᔨᔾᔪᑎᓂᑦ ᓴᖅᑭᕐᕕᐅᓚᐅᖅᑲ? ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒥᓂᔅᑕ ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᓐᓇ ᑭᐅᔭᐅᑎᓐᓂᐊᕋᒃᑯᑦ 
ᐃᑲᔪᖅᑎᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᒥᔅ ᑰᐸ. 
 
ᑰᐸ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
Blackstone-ᑯᑦ ᖃᐅᔨᒪᔨᑖᑦ ᖃᐅᔨᓴᕐᓂᓚᐅᕐᒪᑕ 
ᓄᓇᕗᒻᒥ ᐳᓚᕋᑦᑐᓕᕆᓂᕐᒥᑦ. ᐊᕐᕌᒎᓕᖅᑐᑦ 
ᐅᖓᑖᓄᓪᓗ ᕿᒥᕐᕈᓚᐅᖅᓯᒪᔭᕗᑦ ᑲᑐᔾᔨᖃᑎᒌᑦᑐᑕ 
ᕿᒥᕐᕈᓚᐅᖅᓯᒪᒐᑦᑎᒍ ᐊᒻᒪ ᓄᓇᕗᒻᒥ 
ᑭᓐᖒᒪᖃᑦᑕᖅᑕᕗᑦ ᐊᑐᓕᖁᔭᐅᓯᒪᔪᑦ 
ᐋᖅᑭᑦᑕᐅᔪᓐᓇᓚᐅᓐᖏᒻᒪᑕ. 
 
ᐊᓯᖏᓐᓂ ᕿᒥᕐᕈᖁᔨᓕᓚᐅᖅᑐᒍᑦ ᐊᕐᕌᒍ ᖁᓕᑦ 
ᐃᓗᐊᓂ ᐸᕐᓇᐅᑎᓂᑦ ᐱᐅᔫᑎᓂᑦ ᓴᖅᑭᖅᓯᒪᔪᓂᑦ 
ᕿᒥᕐᕈᒍᒪᓕᓚᐅᕋᑦᑕ. Blackstone-ᑯᑦ 
ᐱᓕᕆᖃᑎᒋᓪᓗᒋᑦ ᐊᑐᕈᒪᔭᕗᑦ ᐊᑐᖅᑎᑦᑐᑎᒍᑦ 
ᐋᖅᑭᒃᓱᐃᖃᑎᒋᓕᖅᑐᑎᒍ ᐱᕙᓪᓕᐊᒍᑕᐅᓂᐊᖅᑐᒥᒃ 
ᐳᓚᕋᖅᑐᓕᕆᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᑰᐸ. (ᑐᓵᔨᑎᒍᑦ) 
Bourne Ultimatum ᑕᕐᕆᔭᓕᐊᖑᔪᒥᒃ 
ᑕᐃᔭᐅᓚᐅᖅᓯᒪᔫᔮᖅᑐᖅ, Blackstone, ᓲᕐᓗ 
ᑕᐃᒃᑯᐊ ᐱᕋᔭᓐᖑᐊᓕᕐᔫᔮᖅᑐᑦ.  
 
>>ᐃᓪᓚᖅᑐᑦ 
 
ᐊᐱᖅᑯᑏᑦ K-5-ᒧᑦ? (ᑐᓵᔨᑎᒎᕈᓐᓃᖅᑐᖅ) 
ᑲᑎᑦᑐᒋᑦ ᐊᑐᖅᑕᐅᓂᐊᖅᑐᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ. $23,060,000. 
ᐊᖏᖅᑭᓯᐅᒃ?  
 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: K-6-ᒨᓕᕐᒥᒍᑦᑕ. ᑖᒃᑯᓄᖓ 
ᐃᖏᕐᕋᔪᓕᕆᔨᒃᑯᓐᓄᑦ ᐊᑐᖅᑕᐅᓂᐊᖅᑐᑦ ᑲᑎᑦᑐᒋᑦ 
$20,343,000. ᑖᒃᑯᐊ ᐊᐱᖅᑯᓯᔅᓴᖃᕐᕕᒋᕕᓯᐅᒃ? 
ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. 
(ᑐᓵᔨᑎᒍᑦ) ᐱᓕᕆᕝᕕᓯ ᐋᖅᑭᔅᓱᐃᓚᐅᕐᒪᑕ 2009-
2010-ᒥ ᓯᕗᓪᓕᐅᔾᔭᐅᖁᔭᐅᔪᓂᑦ 
ᖃᐅᔨᓴᖅᑕᐅᖁᔭᐅᔪᓂᑦ. ᓄᓇᕗᒻᒧ ᒫᓂᑑᐸᒥ 
ᐊᑐᕆᐊᓕᐅᖅᑐᖃᕈᒪᓂᖓᓄᑦ. ᖄᖓ ᑖᓐᓇ 
ᖃᐅᔨᓴᖅᑕᐅᔪᒪᓂᖓ ᐱᔭᕇᖅᑕᐅᓛᖅᑲ ᐊᒻᒪ 
ᖃᔅᓯᑐᓛᖅᑲ? (ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ.  
 
ᐃᒃᓯᕙᐅᑕᖅ: ᒪ’ᓇᓪᓗᐊᕕᒃ, ᒥᔅᑕ ᐊᐅᐸᓗᒃᑐᖅ. 
ᒥᓂᔅᑕ ᑕᑉᑑᓇ, ᑭᐅᓇᓱᒍᓐᓇᖅᐱᐅᒃ?  
 
ᐊᖓᔪᖅᑳᖅ ᐲᑕ ᑕᑉᑑᓇ: ᒪ’ᓇᓪᓗᐊᕕᒃ, 
ᐃᒃᓯᕙᐅᑖᖅ. (ᑐᓵᔨᑎᒍᑦ) ᑭᐅᓂᐊᕐᖓᐅᒃ ᒥᔅᑕ 
ᑯᓄᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒥᔅᑕ ᑯᓄᒃ, ᑭᐅᒐᓱᒍᓐᓇᖅᑭᐅᒃ? 
 
ᑯᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᒫᓂᑑᐸᒥᒃ 
ᓄᓇᕗᒻᒧᑦ ᐊᖅᑯᑎᐅᓛᖅᑐᖅ ᓱᓕ 
ᐱᓕᕆᐊᖑᕙᓪᓕᐊᔪᖅ.  
ᑭᓯᐊᓂ ᑖᓐᓇ ᒪᓂᑑᒻᐸ ᐊᖅᑯᑎᐊᓄᑦ ᑲᐅᔨᓴᐅᑎ 
ᐱᐊᓂᓚᐅᖅᑐᖅ. ᑕᒪᑦᑕ ᑲᑐᑎᓪᓗᑎᒍ 
ᒫᓂᑑᕙᒥᐅᓪᓗ ᐅᕙᒍᓪᓗ ᐊᒻᒪᓗ ᑭᕙᓪᓕᖅ ᐃᓄᐃᑦ 
ᑲᑐᔾᔨᖃᑎᒌᖏᑦ. ᑖᓐᓇ $1 ᒥᓕᐊᓐ 
ᐊᑭᖃᓚᐅᖅᑐᖅ ᓯᕗᓪᓕᖅᐹᒥᒃ ᖃᐅᔨᓴᕋᑦᑎᒍ 
Crossroad Study.  
 
ᑖᓐᓇᓕ ᑭᖑᓪᓕᕐᒥ ᖃᐅᔨᓴᖅᑕᐅᓕᓚᐅᕐᒥᒻᒪᑦ 
ᒪᓂᑑᕙᒥᐅᓪᓗ ᐅᕙᒍᓪᓗ ᓱᓕ ᑲᑐᔾᔨᓪᓗᑕ  
Business Case. ᑮᓇᐅᔭᐃᖅᓯᒪᔪᒍᑦ $50,000 
ᐊᑐᓂ.  

ᑭᓯᐊᓂ ᑖᓐᓇ ᑲᑦᑐᖓᔾᔪᑎᖃᖅᑐᖅ ᑕᑲᓇᓂ 
ᒫᓂᑑᐸᒥᐅᑦ ᑲᑦᑐᖓᑎᑕᐅᓚᐅᕐᒪᑦ ᒫᓐᓇ 
ᓄᖅᑲᖔᖅᓯᒪᕈᔪᒃᑐᖅ. ᑖᓐᓇ ᑲᔪᓯᑐᐊᖅᐸᑦ 
ᑲᔪᓯᒋᐊᒃᑲᓐᓂᕐᓂᐊᖅᑐᒍᑦ. ᖃᐅᔨᒪᓪᓚᕆᖏᑦᑐᖓ 
ᒫᓐᓇ ᖃᑦᓯᑐᕋᔭᕐᒪᖔᑦ ᑖᓐᓇ ᑭᖑᓪᓕᐊ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑯᓄᒃ. ᑖᒃᑯᓄᖓ 
ᓱᓕ ᐊᐱᖅᑯᑎᔅᓴᐃᑦ ᐃᖏᕐᕋᔪᓕᕆᔨᒃᑯᓐᓄᑦ? ᒥᔅᑕ 
ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᓯᔅᓴᕋᓕ ᑕᕝᕙᓂ ᐃᖏᕐᕋᔪᓕᕆᔨᒃᑯᓐᓂ. 
ᑕᐃᒪᐃᓛᒃ ᓄᓇᓕᐅᓪᓗᑕ ᐊᒥᓲᓪᓗᑕ ᒥᕝᕕᖃᕋᑦᑕ 
ᓯᐅᕋᔮᖏᓐᓇᕐᓂᒃ, ᖁᐊᖅᑕᖅᑑᖏᑦᑐᓂᒃ. ᑕᒪᒃᑯᐊ 
ᐳᔫᒃᑳᓘᒻᒪᑕ ᐸᓂᖅᑎᓪᓗᒍ ᒥᑉᕕᐅᓪᓗᑎᒃ 
ᖃᖓᑦᑕᕋᓱᓕᕋᐃᒻᒪᑕ ᐱᓗᐊᓐᖑᐊᖅᑐᑎᒃ. 
ᓄᓇᑦᑎᓐᓂ ᐱᓗᐊᓐᖑᐊᐸᒻᒥᒻᒪᑦ ᒥᒃᕕᕗᑦ ᓄᓇᑦᑕ  
ᕿᑎᓪᓗᐊᑯᓗᐊᓃᑦᑐᓂ. 
 
ᐳᑦᑐᑐᐊᓘᑲᐃᓐᓇᐸᒻᒪᓂᓛᒃ 
ᖃᖓᑦᑕᖅᑐᖃᕋᓱᓕᕋᐃᒻᒪᑦ. ᑕᒪᒃᑯᐊᓗ 
ᓂᒃᑯᖃᕈᒪᔫᒐᓗᐊᑦ ᐃᓪᓗᖏᑕ ᓯᓚᑖᓂ 
ᓂᒃᑯᖃᕈᓐᓇᖏᒻᒪᕆᖃᑦᑕᕐᒐᑕ 
ᓯᐅᖅᑭᑕᐅᓂᐅᓴᔪᑯᓗᐊᐲᓐ. ᑕᒫᓐᖓᑦ ᐃᓚᖓ 
ᒥᑉᕕᒦᓐᖔᖅᑐᖅ ᐃᓚᖓ ᐊᖅᑯᑎᒦᖔᖅᑐᖅ. 
ᖃᐅᔨᒪᒐᒪ  ᑕᐃᒪ ᐊᕐᕌᒍᑦ ᐊᒥᓲᖏᑦᑐᑦ 
ᐆᑦᑐᖃᑦᑕᖅᓯᒪᔪᓯ ᑎᑦᑕᐅᔾᔭᐅᒃᑯᑎᔅᓴᑲᓐᓂᐊᔪᒻᒥᒃ 
ᒥᒃᕕᒻᒥ ᓯᐅᕋᔮᕐᒧᑦ. 
 
ᐊᒻᒪᓗ ᑕᒪᓐᓇ ᓯᐅᕋᔮᖅ ᑎᑦᑕᐅᕋᖅᑐᖅ 
ᐊᓯᔾᔨᖅᑕᐅᔭᕆᐊᖃᓕᓲᖑᓪᓗᓂ ᐊᕐᕌᒍᒐᓚᐅᖏᑦᑐᑦ 
ᐊᓂᒍᖅᑎᓪᓗᒋᑦ. ᑕᒪᓐᓇ ᐊᑭᑐᔫᕙᒃᑭᓪᓗᓂ.  
ᑕᐃᒪᐃᑦᑐᓂᒃ ᓄᓇᓕᓐᓂᒃ ᐆᑦᑑᑎᖃᒃᑲᓂᕐᒪᖔᑦᓯ 
ᐅᖅᓱᐊᓗᕈᔪᓐᓂᓘᓐᓂᑦ ᑭᓱᑐᐃᓐᓇᕐᓂᒃ ᑕᒪᑐᒧᖓ 
ᑎᑦᑕᐅᕋᔾᔭᐃᒃᑯᑎᔅᓴᐅᑲᓐᓂᕋᔭᖅᑐᓂᒃ. ᐸᓐᓂᖅᑑᒥ 
ᐆᑦᑐᖃᑦᑕᔪᒐᓗᐊᕐᖓᑕ ᑕᒪᓐᓇ 
ᓱᕐᕋᓗᐊᕌᓗᒃᓯᒪᖏᑎᐊᕐᖓᑦ ᖃᐅᔨᒪᒐᑦᑎᒍ 
ᓇᒥᒃᑲᓐᓂᖅ ᐆᑦᑐᓂᐊᕐᒪᖔᑦᓯ ᑕᐃᒫᒃ ᓱᓕ 
ᐅᕝᕙᓘᓐᓂᑦ ᐊᓯᐊᓂᒃ ᐆᑦᑐᓂᐊᖅᑭᓯ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. 
ᑖᔅᓱᒧᖓ ᑭᐅᓇᓱᒍᓐᓇᖅᑭᑦ, ᒥᔅᑕ ᑯᓄᒃ? 
 

ᑯᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᓱᓕᔪᑎᑦ ᑖᓐᓇ 
ᐸᖕᓂᖅᑑᖅ ᐆᒃᑐᖃᑕᐅᓯᒪᔭᕋᓗᐊᕗᑦ ᑕᐃᒃᑯᓂᖓ 
dust control sufficient-ᖑᓂᕋᖅᑕᐅᔪᒥᒃ. ᑖᓐᓇ 
ᐱᕚᓪᓕᕈᑕᐅᓯᒪᓇᓱᒋᓚᐅᖅᑕᕋᓗᐊᕗᑦ ᐃᒻᒪᖄ 
ᐊᑑᑎᓗᐊᖏᓐᓂᕋᖅᑐᒍᑦ ᒫᓐᓇ ᐅᖃᐅᓯᕆᔭᕋᓗᐊᑦ. 
 
ᑕᐃᒃᑯᐊ ᓱᓕ ᒐᕙᒪᑐᖃᒃᑯᑦ ᑮᓇᐅᔭᓄᑦ 
ᑐᓂᕐᕈᑎᒋᓲᖏᑦ ᐊᑐᖅᖢᒋᑦ ᖃᐅᔨᓴᒃᑲᓐᓂᕈᒪᓪᓗᑕ 
ᐊᓯᖏᓐᓂᒃ ᐋᖅᑭᒃᓯᓇᓱᒃᑲᓗᐊᖅᑐᒍᑦ ᓱᓕ 
ᒥᑦᑎᒪᑕᓕᖕᒥᒡᓗ ᐱᖃᑖ ᓄᓇᓕᐅᑉ 
ᐃᖅᑲᒃᖤᐅᑎᒋᒋᐊᖓᓂᒃ ᐳᐃᒍᕋᒃᑯ, ᒪᕐᕉᖕᓂᒃ ᓱᓕ 
ᖃᐅᔨᓴᒃᑲᓐᓂᕈᒪᓪᓗᑕ ᖃᓄᖅ ᑕᒪᓐᓇ ᐳᔫᕐᓂᖅ 
ᓄᖅᑲᖅᐹᓪᓕᕈᓐᓇᕐᒪᖔᑦ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑯᓄᒃ. 
ᐊᐱᖅᑯᑎᔅᓴᐃᑦ? ᒥᔅᑕ ᓂᖏᐅᖓᓐ 
ᐊᐱᕆᔪᓐᓇᓯᒻᒥᔪᑎᑦ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᓱᒪ 
ᐃᖅᑲᓇᐃᔭᕐᕕᐅᔫᑉ 2009-2010 Business Plan-
ᕆᔭᖓᓂ ᓯᕗᓪᓕᐅᔾᔨᖃᑕᐅᔪᒪᓂᕋᖅᓯᒪᒻᒥᒻᒪᑕᐃᓛᒃ 
ᑕᒫᓂ ᐊᐃᒃᓯᕐᕕᐅᖃᑦᑕᖅᑐᐃᑦ ᓄᓇᕗᑦᒥ, ᐃᓛᒃ 
Nunavut Small Craft Harbours ᒥᒃᓵᓄᑦ. 
ᐊᐱᕆᔪᒪᔪᖓ ᒥᓂᔅᑐᒥᒃ, ᒐᕙᒪᑐᖃᒃᑯᑦ ᑖᑦᓱᒪ 
ᒥᒃᓵᓄᑦ ᖃᓄᖅ ᐃᓕᖓᓂᖃᑦᑎᑦᑎᓕᕐᒪᖔᑕ 
ᓄᑖᒥᓪᓘᓐᓃᑦ ᓴᖅᑭᑦᑎᕙᓪᓕᐊᓯᒪᓂᑰᒻᒪᖔᑕ ᑖᓐᓇ 
Small Craft Harbours ᓄᓇᕗᑦᒧᑦ 
ᐱᔾᔪᑎᒋᓪᓗᒍ? ᖁᔭᓐᓇᒥᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᑖᒃᑯᓄᖓ ᑭᐅᓇᓱᒍᓐᓇᖅᑮᑦ, ᒥᓂᔅᑕ ᑕᑉᑑᓈ.? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐱᓕᕆᕝᕕᕗᑦ ᕿᒥᕐᕈᓯᒪᔪᑦ 
ᐊᒥᓱᕈᕆᐊᒃᑲᓐᓂᖁᓪᓗᒋᑦ ᓄᓇᓖᑦ ᑕᐃᒃᑯᐊ 
ᒥᑭᑦᑑᑕᐅᓂᖅᓴᓂᒃ ᑐᓚᒃᑕᕕᒃᓴᓂᒃ ᐃᓛᒃ 
ᐅᖅᑯᐊᓕᓂᖃᕝᕕᒃᓴᓂᒃ ᓴᖅᑮᔪᒪᒻᒪᑕ. ᑕᐃᒃᑯᐊ 
ᐱᖓᓲᔪᖅᑐᑦ ᓄᓇᓖᑦ ᐅᒥᐊᕐᓄᑦ  
ᐅᖅᑯᐊᓕᓂᖃᕝᕕᒃᓴᒥᒃ ᓴᓇᔪᒪᒻᒪᑕ ᑐᓚᒃᑕᕕᓐᓂᒃ 
ᐅᒥᐊᕋᓛᖑᓂᒃᓴᓄᑦ. ᑲᓇᑕᒥ ᓴᓇᔾᔪᑎᔅᓴᓄᑦ 
ᑮᓇᐅᔭᖅᑖᕈᒪᓯᒪᒻᒥᔪᑦ ᐊᒻᒪ ᐃᒪᕐᒥᐅᑕᓕᕆᔨᒃᑯᓐᓂᒃ  

ᐊᐅᓚᑦᑎᒻᒪᑕ ᑐᓚᒃᑕᕐᕕᕋᓛᓂᑦ.  
 
ᑕᕝᕙᓐᖓᑦ ᒐᕙᒪᒃᑯᓐᓂᑦ ᐱᓂᐊᕐᓂᖃᖅᓯᒪᔪᒍᑦ 
ᖃᐅᔨᓴᖁᔨᓪᓗᑕ ᑖᒃᑯᓂᖓ ᒥᑭᑦᑑᑕᐅᓂᖅᓴᓄᑦ 
ᐅᒥᐊᕐᓄᑦ ᑐᓚᒃᑕᕕᒃᓴᓂᒃ ᐅᖅᑯᐊᓕᓂᖃᕝᕕᒃᓴᓂᒃ 
ᑲᓇᑕᒥ. ᐱᑦᔪᑎᒋᓪᓗᒍ ᐊᑯᓂᐊᓗᒃ 
ᐊᑐᕈᓐᓇᖁᓪᓗᒋᑦ. ᒪᑯᐊ ᒥᑭᓐᓂᖅᓴᓄᑦ ᐅᒥᐊᓄᑦ 
ᐅᖅᑯᐊᓕᓂᖃᕝᕕᒃᓴᐃᑦ ᑲᖏᖅᑐᐊᓯᐊᑦᓴᐃᑦ 
ᓴᓇᔭᐅᖁᓪᓗᒋᑦ ᓄᕗᑯᑖᑐᐃᓐᓇᐅᒍᓐᓃᕐᓗᑎᒃ 
ᑖᕗᓐᖓᓕᒫᖑᔪᒫᕐᓂᐊᖅᓯᒪᓐᖏᒻᒪᑕ.  
 
ᑕᐃᒫᒃ ᓇᓗᓇᐃᖅᓯᓯᒪᔪᒍᑦ ᖃᐅᔨᓴᖁᔨᓪᓗᑕ 
ᐊᓯᐊᓄᑦ ᓄᓇᓕᓐᓄᑦ ᑲᓇᑕᐅᑉ ᐃᓗᐊᓂ 
ᖃᐅᔨᓴᓪᓚᑦᑖᕐᓗᑕ ᐅᐸᓗᖓᐃᔭᐅᑎᓕᐅᕐᓗᑕᓗ 
ᒥᑭᑦᑑᑕᐅᓂᖅᓴᓄᑦ ᐅᒥᐊᕐᓄᑦ ᑐᓚᒃᑕᕕᒃᓴᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑖᒃᑯᓄᖓ ᓱᓕ? ᒥᓂᔅᑕ ᓂᖏᐅᖓᓐ, 
ᒥᔅᑕ ᓂᖏᐅᖓᓐ, ᐊᐱᕆᒋᐊᒃᑲᓐᓂᕈᒪᔭᑏᑦ? 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕᐅᓚᐅᐱᓪᓚᒋᐊᖅ ᖁᕕᐊᓇᓚᐅᐱᓪᓚᑯᓃ.  
 
>>ᐸᑦᑕᑐᖅᑐᑦ 
 
ᒥᓂᔅᑕ ᐊᐱᕆᔪᒪᓕᕐᒥᔭᕋ 6-ᖑᓂᕋᐃᑲᐃᓐᓇᕐᒪᑦ 
ᑕᐃᒃᑯᓂᖓ ᓇᓗᓇᐃᖅᑕᐅᓯᒪᔪᓂᒃ ᓄᓇᓕᓐᓂᒃ 
ᑕᒪᑐᒧᖓ ᑐᕌᖅᑐᒥᒃ, ᐱᔪᒃᓴᒪᐅᑎᐅᕙᓗᒃᑐᐃᑦ  
ᓇᓕᐊᖑᒻᒪᖔᑕ ᓇᓗᓇᐃᖅᓯᔫᓪᓗᐊᕐᒪᖔᑦ? 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᒥᓂᔅᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᕿᑭᖅᑕᕐᔪᐊᖅ, ᑲᖏᑦᑐᒑᐱᒃ, 
ᒥᑦᑎᒪᑕᓕᒃ, ᕿᕿᖅᑖᓗᒻᒥ; ᑭᕙᓪᓕᕐᒥ,  

ᓇᐅᔮᑦ, ᐃᒡᓗᓕᒑᕐᔪᒃ; ᕿᑎᕐᒥᐅᓂ, ᑰᒑᕐᔪᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᐊᓇᖅᑯᑎᑦ ᒥᓂᔅᑕ. ᓱᓕ 
ᐃᓵᒃᓯᒪᔪᖃᕐᖓᑦ. ᒥᔅᑕ ᓂᓐᖓᖅ.  
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᒥᓂᔅᑕᒧᑦ, ᖃᐅᔨᒪᔪᒃᓴᐅᒻᒪᑦ 
ᐊᑐᖅᑕᐅᖃᑦᑕᖅᓯᒪᔪᓂᒃ ᐊᐱᖅᑯᑎᒋᓂᐊᖅᑕᓐᓂᒃ. 
ᒥᔅᑕ ᒥᓂᔅᑖ, 2009-2010-ᒥ ᐱᓕᕆᐊᔅᓴᓂᒃ 
ᐸᕐᓇᐅᑎᓂ ᐅᖃᖅᓯᒪᔪᖃᒻᒪᑦ ᓯᕗᓪᓕᐅᔾᔨᒍᒪᒻᒪᑕ 
ᕿᓐᖓᐅᒥ ᑐᓚᒃᑕᕕᒃᓴᒥᒃ ᐊᒻᒪ ᐊᑐᕆᐊᑦᓴᒥᒃ. 
ᑖᒃᑯᐊ ᐅᓯᑲᑦᑕᕐᕕᐅᖃᑦᑕᕐᓂᕆᔭᖏᑦ 
ᐋᖅᑭᒋᐊᖅᑕᐅᑲᓐᓂᖁᓪᓗᒋᑦ ᕿᑎᕐᒥᐅᓂ. 
ᖃᓄᐃᓕᖓᓕᖅᑲ ᑖᓐᓇ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᒥᓂᔅᑕ 
ᑕᑉᑑᓇ, ᑭᐅᒋᐊᕈᓐᓇᖅᑭᐅᒃ? 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑖᒃᑯᐊ ᐱᓕᕆᕝᕕᕗᑦ 
ᐃᑲᔪᖅᑐᐃᖏᓐᓇᐅᔭᖅᓯᒪᒻᒪᑕ ᕿᓐᖓᐅᕐᒥᑦ 
ᑐᓚᒃᑕᕕᒃᓴᖅ ᐊᑐᕆᐊᑯᑖᔅᓴᓪᓗ ᒥᒃᓵᓄᑦ. 
ᑮᓇᐅᔭᖅᑎᒍᑦ ᒪᑭᑉᐹᓪᓕᕈᑎᔅᓴᒋᐊᓪᓚᐅᒻᒪᑦ 
ᐃᖅᑲᓇᐃᔮᒃᓴᓄᓪᓗ ᐅᔭᕋᓐᓂᐊᕐᓂᓕᕆᓂᕐᒧᓪᓗ 
ᑐᕌᖓᓚᖓᒻᒪᑦ. ᖃᓄᑐᐃᓐᓇᑦᓯᐊᖅ 
ᒪᑭᑉᐸᓪᓕᐊᒍᑎᔅᓴᓂᒃ ᐃᓅᖃᑎᒌᓄᑦ ᐊᒻᒪᓗ 
ᐊᑭᓕᐅᑎᔅᓴᐅᔪᓐᓇᖅᑐᓂᒃ ᐅᖅᓱᐊᓗᒻᒧᑦ ᒑᓯᓄᓪᓗ  
ᖃᓄᖅᑑᑲᓐᓂᕈᑎᔅᓯᐊᕙᐅᒻᒪᑕ ᑕᒪᒃᑯᓄᖓ 
ᐊᑭᑐᔪᓄᑦ ᑖᕙᓂ ᕿᑎᕐᒥᐅᓂ.  
 
ᒫᓐᓇ ᑲᔪᓯᓯᒪᔪᖅ ᐱᓕᕆᐊᕐᖑᓂᖓ ᕿᑎᕐᒥᐅᑦ 
ᐱᕙᓪᓕᐊᔪᓕᕆᔩᑦ ᑯᐊᐳᕋᐃᓴᓐᑯᑦ 
ᐱᓕᕆᖃᑎᖃᖅᓯᒪᔪᑦ Logistic-ᑯᓐᓂᑦ 
ᐋᖅᑭᒃᓱᐃᔨᒃᑯᓐᓂᒃ. ᑖᓐᓇ  
ᖃᓄᐃᓕᖓᔭᐅᖁᔭᐅᒻᒪᖔᑦ ᕿᒥᕐᕈᔭᐅᓂᐊᕐᓂᖓ 
ᐊᑐᕆᐊᔅᓴᖅ ᑐᓚᒃᑕᕕᒃᓴᖅ ᕿᓐᖓᐅᕐᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 
ᐊᐱᖅᑯᑎᔅᓴᒃᑲᓐᓃᑦ? ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᓐᓇᓗ ᒫᓐᓇᕈᓘᓂᐊᖅᑐᖅ ᐅᖃᐅᓯᐅᓂᐊᖅᑐᖅ 
ᓂᕿᓂᒃ ᑎᑭᑎᑦᑎᖃᑦᑕᕐᓂᖅ ᖃᓪᓗᓈᓂᒃ 
ᑎᑎᖅᑲᓂᐊᕐᕕᒃᑯᑦ. ᑖᓐᓇ ᑐᑭᓯᓯᒪᔭᒃᑯᑦ 
ᖃᓄᖅᑑᕈᑎᒋᒐᔅᓯᐅᒃ ᕿᒥᕐᕈᔭᐅᖁᓪᓗᒍ 
ᑎᑎᖅᑲᓂᐊᕐᕕᒃᑯᑦ ᑎᑭᑎᑦᑎᖃᑦᑕᕐᓂᖅ ᓂᕿᓂᒃ 
ᐸᓂᖅᑐᒐᓚᓐᓂᒃ.  
 
ᑲᓇᐃᑎᐊᓐ ᓄᐊᑦᑯᓐᓃᓚᐅᕋᑦᑕ ᐅᓐᓅᓚᐅᖅᑐᖅ 
ᐊᒻᒪ ᑕᐃᓐᓇ ᑳᑦᑐᓛᒃᓴᖅ ᐅᐊᓕᓂᕐᒥ 
ᓇᓚᐅᒃᑖᑎᑦᓯᓂᒃᑯᑦ 
ᑳᑦᑐᓛᒃᑖᑎᑦᑎᒐᓲᑕᐅᓂᐊᕐᓚᐅᕐᒪᑦ. ᑲᓇᐃᑎᐊᓐ 
ᓄᐊᑦᑯᑦ ᐃᓚᐅᑎᑕᐅᓐᖏᑦᑎᐊᒻᒪᕆᓚᐅᖅᑐᑦ 
ᑎᑎᖅᑲᓂᐊᕐᕕᓕᕆᔨᒃᑯᓐᓄᑦ. ᓲᕐᓗ ᐃᓄᑑᔾᔨᓪᓗᑎᒃ 
ᐱᓇᓱᐊᖅᑐᖅᔫᔮᕐᖓᑕ ᑕᒪᐃᓐᓂᓕᒫᑦᑎᐊᖅ. 
 
ᑐᑭᓯᒍᒪᒐᓗᐊᖅᑐᖓ ᒐᕙᒪᒃᑯᑦ ᐃᓱᒪᒋᔭᖏᓐᓂᑦ 
ᑎᑎᖅᑲᓂᐊᕐᕕᒃᑯᑦ ᑲᔪᓰᓐᓇᕐᓂᕆᔭᖏᓐᓂᑦ 
ᑎᑭᑎᑦᑎᖃᑦᑕᓂᕐᒥᑦ ᐃᒪᓐᓇᐃᑦᑑᔮᖅᑎᓪᓗᒋᑦ ᓱᕐᓗ 
ᖃᖓᑕᓲᓕᕆᔨᓂᑦ ᓂᕈᐊᖅᓯᔫᔮᖃᑦᑕᕐᖓᑕ 
ᐃᓚᐃᓐᓇᑯᓗᖏᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᑦᑎᐊᕙᐅᔪᖅ, 
ᒥᔅᑕ ᓯᐊᓪ. ᑭᕙᓪᓕᕐᒨᕙᓪᓚᐃᔪᖑᓇ ᑖᓐᓇ 
ᐅᖃᐅᓯᕆᔭᐃᑦ? ᐅᐊᓕᓂᕐᒥᐅᖏᑦᑐᖅ.  
ᐊᐱᖅᑯᑎᑦᑎᐊᕙᒃ. ᒥᓂᔅᑕ ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᓇᓗᓇᐃᖅᓯᒪᓪᓚᕆᑦᑐᓂᑦ 
ᐱᓯᒪᓐᖏᓐᓇᒪ ᖃᓄᐃᓕᐅᓪᓚᑦᑖᓕᕐᒪᖔᑕ. ᑭᓯᐊᓂ 
ᐃᑲᔪᕋᓱᓐᓂᐊᖅᑐᒍᑦ ᐊᓯᖏᓐᓂ 
ᐱᓕᕆᕕᐅᔪᓂᑦᑕᐅᖅ ᑲᒪᒋᔭᐅᓂᐊᕐᒥᒻᒪᑦ 
ᑎᑭᓴᐃᖃᑦᑕᕐᓂᖅ ᓂᕿᓂᑦ. 
ᓂᓪᓕᓗᐊᕈᓐᓇᖏᑦᑐᖓ ᖃᓄᐃᓕᖓᓪᓚᕆᓐᓂᖓ  
ᑕᐃᒃᑯᐊ ᖃᖓᑕᓲᖁᑎᖃᖅᑐᑦ ᖃᓄᐃᓕᐅᕐᒪᑕ 
ᐊᒻᒪᓗ ᑎᑎᖅᑲᓂᐊᕐᕕᒃᑯᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 

ᐃᒃᓯᕙᐅᑕᖅ (ᑐᓵᔨᑎᒍᑦ): 
ᐃᓱᒪᖅᓱᕈᓐᓇᕆᐊᖃᕋᓗᐊᕋᑦᑕ ᑕᒫᓂ. 
ᑐᓂᔭᐅᓯᒪᑐᐃᓐᓇᖅᑑᔮᖅᑐᖅ. 
ᐃᒪᐃᓕᐅᖔᖅᑑᔮᕐᒪᑕᓕ ᐃᓱᒪᖅᓱᖅᑎᑦᑎᖏᑦᑐᑦ 
ᑲᓇᐃᑎᐊᓐ ᓄᐊᑦ ᑐᓵᓪᓗᒋᑦ. ᐊᐱᖅᑯᓯᔅᓴᑲᓐᓃᑦ? 
ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᖃᓐᖏᓪᓗᓂ ᓱᒻᒪᑦ ᐱᓐᓂᖏᒻᒪᖔᖅ ᑭᓯᐊᓂ 
ᐃᓱᒪᓯᒪᕚ ᐊᓯᐊᒍᖔᖅ ᑖᒃᑯᐊ ᑎᑎᖅᑲᓂᐊᕐᕕᐅᔪᑦ 
2.5 ᐳᓴᓐᑎᒥᒃ ᐱᕙᑦᑐᑦ ᑭᓱᓕᕆᓗᐊᕋᑎᑦ. 
 
ᐊᑲᐅᓐᖏᓕᐅᕈᑎᖃᕈᑎᒃ ᐃᒫᒃ, ᐊᓯᐊᒍᒃᑲᓐᓂᖅ 
ᕿᒥᕐᕈᓯᒪᕙᑦ ᑎᑎᖅᑲᓂᐊᕐᕕᑰᓐᖏᑦᑐᖅ 
ᑎᑭᓵᖑᕙᑦᑐᖅ ᐃᑲᔪᖅᑕᐅᒍᓐᓇᕐᒪᖔᑕ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓯᐊᓪ. (ᑐᓵᔨᑎᒍᑦ) 
ᑖᓐᓇ ᒐᕙᒪᑐᖃᒃᑯᓐᓂ ᑲᒪᒋᔭᐅᒻᒪᑦ, ᑭᓯᐊᓂ 
ᒥᓂᔅᑕᐅᔪᖃᐃ ᑐᓴᖅᑎᑦᑎᒋᐊᕈᓐᓇᖅᑯᖅ ᒥᔅᑕ 
ᓯᐊᓪᒥᑦ ᒪᓕᒐᓕᐅᖅᑎᓂᓪᓗ ᖃᓄᖅᑑᕋᓱᒻᒪᖔᑎᒃ 
ᖃᓄᖅ ᐊᓯᔾᔨᖅᑕᐅᔪᓐᓇᕐᒪᖔᖅ ᑕᒪᓐᓇ. ᒥᓂᔅᑕ 
ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐃᑲᔪᕈᓐᓇᕈᑦᑕ 
ᐃᑲᔪᕋᓱᖃᑦᑕᓂᐊᖅᑐᒍᑦ. ᑖᓐᓇ ᐅᑭᐅᖅᑕᖅᑐᒥᐅᓂᑦ 
ᑕᒪᓐᓇ ᐊᒃᑐᐃᓂᖃᕐᖓᑦ. ᐅᓂᒃᑳᖅᑕᐅᓚᐃᖅᓯᒪᔪᖅ 
ᐊᒻᒪᓗ ᐃᓚᖏᑦ ᖁᓚᕐᓇᖏᑦᑐᖅ  
ᐊᑐᓕᖅᑎᑕᐅᓛᖅᑐᑦ ᑕᐃᒃᑯᐊ ᐊᑐᓕᖁᔭᐅᓚᐅᖅᑐᑦ 
ᐊᐅᓚᔾᔭᑦᑎᑕᐅᒋᐊᕐᓗᑎᑦ.  

ᑕᐃᒪᓕ ᕿᓄᕕᐅᒍᑦᑕ ᐃᑲᔪᖁᔭᐅᓗᑕ 
ᐃᑲᔪᕋᓱᒍᓐᓇᓂᐊᕐᒥᔪᒍᑦ ᑕᒫᓂ ᐅᑭᐅᖅᑕᖅᑐᒥᐅᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᐊᓇᖅᑯᑎᑦ, ᒥᓂᔅᑕ ᑕᑉᑑᓇ. 
ᑖᒃᑯᓄᖓ ᓱᓕ ᐊᐱᖅᑯᓯᔅᓴᐃᑦ 
ᐃᖏᕐᕋᔪᓕᕆᔨᒃᑯᓐᓄᑦ (ᑐᓵᔨᑎᒍᑦ) K-6 ᒪᑉᐱᒐᕐᒥ? 
(ᑐᓵᔨᑎᒎᕈᓐᓃᖅᑐᖅ) ᑖᒃᑯᓄᖓ 
ᐊᑐᖅᑕᐅᔪᒪᓂᐊᖅᑐᑦ ᐃᖏᕐᕋᔪᓕᕆᔨᒃᑯᓐᓄᑦ. 
$20,343,000. ᐊᖏᖅᑭᓯᐅᒃ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᒃᑯᐊ ᐱᔭᕇᕐᖓᑕ 
ᐃᓗᓕᖏᑦ. ᑖᒃᑯᐊ ᐊᑐᖅᑕᐅᓂᐊᖅᑐᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ 
ᐊᕐᕌᒍᒋᓂᐊᖅᑕᑎᓐᓂ. $54,055,000. 
ᐊᖏᖅᑭᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᑖᒃᑯᐊ ᑕᕝᕙ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᑦ ᐱᔭᕇᕐᖓᑕ ᖁᔭᓐᓇᒦᖅᑲᔅᓯ. 
ᑖᓐᓇ ᒥᓂᔅᑕ ᓂᓪᓕᑲᐃᓐᓇᕈᒪᑉᐸᑦ ᐱᕕᖃᖅᑎᑉᐸᕋ. 
ᒥᓂᔅᑕ ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᕈᒪᔪᖓ ᑲᑎᒪᔨᕋᓛᖑᔪᓂᑦ 
ᕿᒥᕐᕈᒍᓐᓇᓯᓐᖑᐊᑕᖅᓯᓐᓇᖅᑲᐅᒻᒥᒐᔅᓯ 
ᐊᐱᖅᑯᑎᔅᓴᑦᑎᐊᕚᓗᓐᓂᓪᓗ ᐊᐱᖅᓱᖅᑐᓯ 
ᐱᓕᕆᐊᕆᓂᐊᖅᑕᑎᓐᓂ. ᑕᒪᒃᑯᐊᓗ ᐊᐱᖅᑯᑕᐅᔪᑦ 
ᐅᖃᐅᑕᐅᔪᑦ ᑲᒪᒋᒋᐊᒃᑲᓐᓂᓛᕆᕙᕗᑦ. 
ᖁᔭᓐᓇᒦᒃᑲᓐᓂᖅ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 
(ᑐᓵᔨᑎᒍᑦ) ᐅᖃᐅᓯᖃᖅᑲᐅᒐᒪ ᑕᒻᒪᕐᓂᕋᒪ. 
Bourne Ultimatum-ᒥᑦ ᐅᖃᕋᓱᑦᑐᒥᓂᐅᔪᖓ 
Blackstone-ᖑᓐᖏᑦᑐᖅ. 
ᐊᔾᔨᐸᓗᑦᑎᐊᕆᓕᖅᑲᐅᒥᒻᒪᒍ. Treadstone-
ᖑᔪᕐᓕ,  

Blackstone-ᖑᓐᖏᑦᑐᖅ, ᑕᐃᒪ ᒪᒥᐊᕝᕕᒋᕙᕋ 
ᑲᒻᐸᓂᐅᔪᖅ ᑕᒻᒪᐅᖅᑲᓕᖅᑲᐅᒐᒃᑯ. 
ᐊᔾᔨᐸᓗᑦᑎᖑᒻᒪᑎᒃ ᐊᑎᖏᑦ. 
 
ᑖᒃᑯᐊ ᐱᔭᕇᖅᐸᓪᓚᐃᔪᑦ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓪᓗ. ᐊᖏᖅᐱᓰ 
ᑲᔪᓯᒍᓐᓇᕐᓂᐊᓕᕋᑦᑕ ᐊᓯᐊᓄᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ. ᑖᓐᓇ ᐱᔭᕇᕐᔫᒥᒻᒪᑦ ᑖᓐᓇ 
ᑭᖑᓪᓕᐅᑎᖁᔭᐅᖅᑲᐅᒻᒪᑦ 
ᐋᓐᓂᐊᖃᖅᑕᐃᓕᕆᔨᒃᑯᑦ ᐊᓪᓚᕝᕕᖓᑦ. 
ᖁᔭᓐᓇᒦᖅᑲᓯ, ᑕᕝᕗᓐᖓᕈᓐᓇᖅᑲᐅᒐᔅᓯ.  
 
ᐱᒋᐊᕈᓐᓇᓯᒻᒥᒐᑦᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ. ᒥᓂᔅᑕ ᑰᓕ, ᒪᑐᐃᕈᑎᔅᓴᓂᑦ 
ᐅᓂᒃᑳᑲᐃᓐᓇᕈᒪᓂᐊᖅᑮᑦ?  
 
ᖁᔭᓐᓇᒦᒃ, ᐃᖅᓱᒃᑏ. ᒥᓂᔅᑕ ᑰᓕ, ᐱᒋᐊᕈᑎᔅᓴᓂᒃ 
ᐅᓂᒃᑳᑲᐃᓐᓇᕈᓐᓇᖅᓯᒻᒥᔪᑎᑦ.  
 
ᒪᓕᒐᒃᓴᖅ 01 - ᐃᓚᒋᐊᕈᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2009-
2010 - ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ - ᑲᑎᒪᔨᕋᓛᓂᑦ 
ᐃᓱᒪᒃᓴᖅᓯᐅᖅᑕᐅᓂᖓ 

 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐄ, ᖁᕕᐊᓱᒃᐳᖓ ᓴᖅᑭᑦᑐᓐᓇᕋᑦᑕ ᒫᓐᓇ. ᑖᒃᑯᐊ 
ᐃᒃᓯᕙᐅᑖᖅ, ᒫᓐᓇ ᐃᓕᒃᓯᓐᓄᑦ ᓴᖅᑭᑦᑐᒪᔭᕗᑦ 
2009-2010 ᐊᑐᕈᒪᔭᕗᑦ ᐊᒻᒪᓗ ᑖᒃᑯᐊ 
ᐸᕐᓇᐅᑎᒋᔭᕗᑦ ᑕᕝᕗᖓ ᑖᒃᓱᒧᖓ 
ᐃᖅᑲᓇᐃᔭᕐᕕᐅᔪᒧᑦ ᐋᓐᓂᐊᖅᑕᐃᓕᒪᓂᕐᒧᑦ ᐊᒻᒪ 
ᐃᓄᓕᕆᔨᒃᑯᓐᓄᑦ. 
 
ᐅᑉᓗᒥ, ᐃᒃᓯᕙᐅᑖᖅ, ᓴᖅᑭᑦᑎᔪᒪᓗᐊᖅᑐᖓ ᐅᑯᐊ 
ᐅᔾᔨᕐᓇᓗᐊᖅᑐᑦ ᐊᒻᒪᓗ ᓯᕗᒡᒍᑎᔪᒪᔭᕗᑦ ᑖᒃᓱᒪ  
ᐃᖅᑲᓇᐃᔭᕐᕕᐅᑉ ᐃᖏᕐᕋᔾᔪᑎᒋᔪᒪᔭᖏᑦᑕ ᑮᓇᐅᔭᑦ 
ᐊᑐᕈᒪᔭᕗᑦ ᑖᓐᓇ ᐅᑭᐅᖑᓂᐊᖅᑐᖅ ᖃᐃᑎᓪᓗᒍ.  
 

ᐱᓕᕆᕝᕕᒋᔭᕗᑦ ᐱᓇᓱᐊᒐᓪᓚᕆᖃᒻᒪᑦ ᐊᒻᒪᓗ 
ᑕᐅᑐᖅᑰᕈᑎᖃᒻᒪᑦ ᐊᒻᒪᓗ ᖃᓂᕐᕋᖅᑕᐅᓪᓗᓂ 
ᑖᒃᑯᓇᓂ ᐅᓂᒃᑳᖅᓯᒪᔪᓂᒃ ᑕᒪᑦᑕ, 
ᐱᕈᖅᓴᐃᕙᓪᓕᐊᓂᕐᒥᒃ ᓯᕗᓂᒃᑎᓐᓄᑦ ᑐᕌᖅᑐᓂᒃ 
ᐱᓕᕆᕝᕕᒃ ᐸᕐᓇᐅᑎᒋᓯᒪᔭᖏᑦ 
ᐃᖏᕐᕋᔾᔪᑎᒋᔪᒪᔭᖏᓪᓗ ᑐᐊᕕᓐᓇᖅᑑᑎᑦᖢᒋᑦ 
2009-2010. ᑖᒃᑯᐊ ᐱᔾᔪᑎᒋᓗᐊᖅᖢᒋᑦ 



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᑯᐊᓪᓚᕇᑦ: (1) ᑖᒃᑯᐊ ᐃᖢᐊᖅᓯᕚᓪᓕᖁᓪᓗᒋᑦ 
ᐋᓐᓂᐊᖅᑕᐃᓕᒪᓂᖅ ᓴᖅᑯᒥᓪᓚᕆᖁᓪᓗᒍ; (2) 
ᑕᒪᒃᑯᐊ ᐃᓅᓯᕐᒧᑦ ᑐᕌᖓᔪᑦ ᐊᒃᓱᕉᑕᐅᖃᑦᑕᖅᑐᑦ 
ᐱᔾᔪᑎᖏᑦ ᓇᓗᓇᐃᖅᑎᐊᕈᒪᓪᓗᑎᒍ; (3) ᑕᒪᒃᑯᐊ 
ᐅᓗᕆᐊᓇᖅᑐᒃᑰᖃᑦᑕᖅᑐᑦ ᐊᒃᓱᕈᖅᑐᑦ ᓄᓇᑦᑎᓐᓂ; 
ᐊᒻᒪ (4) ᐱᕚᓪᓕᕋᔭᕐᒪᖔᑦᑎᒍ ᐃᓕᓐᓂᐊᕈᑏᑦ. 
 

ᐊᔪᕈᓐᓃᖅᓴᐅᑎᒋᔭᐅᖃᑦᑕᖅᑐᑦ 
ᐱᔨᑦᑎᕋᖅᑎᐅᖃᑦᑕᑎᓪᓗᒋᑦ ᑕᒪᒃᑯᓄᖓ 
ᐋᓐᓂᐊᖅᑕᐃᓕᓂᕐᒧᑦ. ᐅᓇ ᐊᒃᓱᕉᑎᒋᓗᐊᖃᑦᑕᖅᑕᕗᑦ 
ᐋᓐᓂᐊᖅᑕᐃᓕᒪᓂᕐᒧᑦ ᓄᖅᑲᑎᑦᑎᔾᔫᒥᒐᓱᐊᕐᓂᖅ 
ᑖᒃᑯᓇᓂ ᑕᒪᑐᒧᖓ ᐋᓐᓂᐊᖅᑕᐃᓕᓂᐅᑉ ᒥᒃᓵᓄᑦ 
ᐸᕐᓇᐅᑎᑦᑎᓐᓄᑦ ᐋᖅᑭᒃᓯᒪᔪᖅ Strategy-ᒋᔭᕗᑦ. 
ᑲᔪᖏᖅᓴᐃᖕᒪᑕ ᐊᒻᒪᓗ ᑲᔪᓯᑎᑦᑎᓇᓱᐊᖅᖢᑎᒃ 
ᑕᒪᑐᒥᖓ ᐃᓅᓯᑦᑎᐊᕐᕆᓐᓂᕐᒥᒃ ᓄᓇᕗᑦᓕᒫᒥ 
ᓄᓇᓕᒃᑎᓐᓄᑦ. ᑕᒪᓐᓇ ᐸᕐᓇᐅᑎᒋᔭᕗᑦ ᑐᕌᖓᖕᒪᑦ 
ᐅᑭᐅᓄᑦ ᑕᓪᓕᒪᓄᑦ, ᑖᒃᑯᓄᖓ ᑐᕌᖓᓗᐊᖅᖢᓂ 
ᓄᓇᕗᑦᒥᐅᑦ ᖃᓄᖅ ᐃᓅᓯᖏᑦ ᐋᓐᓂᐊᖅᑕᐃᓕᒪᓂᕐᒧᑦ 
ᐱᕚᓪᓕᕋᔭᕐᒪᖔᑕ, ᑐᑭᓯᐅᒪᕚᓪᓕᓕᕐᓗᑕᓗ. ᐊᒻᒪᓗ 
ᐃᖅᑲᓇᐃᔭᖅᑎᕗᑦ ᐱᔪᓐᓇᕈᑎᓕᒫᕗᑦ 
ᓄᓇᓕᓐᓃᔾᔫᒥᓂᖅᓴᐅᓕᕐᓗᑎᒃ ᐱᓗᐊᖅᑐᒥᒃ 
ᓱᕈᓯᕐᓄᓪᓗ ᑐᕌᖓᔪᑦ ᐃᓚᒌᓄᓪᓗ ᖃᑕᓐᖑᑎᒌᓄᑦ 
ᖃᓄᖅ ᐃᑲᔪᖅᑎᒌᑉᐹᓪᓕᕆᐊᖃᒻᒪᖔᑦᑕ, ᐱᓗᐊᖅᑐᒥᒃ 
ᑕᐃᒃᑯᐊ ᐅᐃᕆᓯᒪᔾᔪᑎᖃᓲᑦ ᐊᔪᓕᐅᖅᑲᔾᔪᑎᓄᑦ.  
 

ᑕᒪᒃᑯᐊ ᑲᒪᒋᔭᐅᑦᑎᐊᓕᖅᑎᓪᓗᒋᑦ ᐊᒫᖏᑦ 
ᐃᑲᔪᕈᓐᓇᕋᑦᑎᒍ ᑕᒪᒃᑯᐊ ᐊᑦᑕᓇᖅᑐᒦᓲᑦ ᓄᓇᓕᖕᓂ 
ᐊᒻᒪᓗ ᑲᒪᒋᔭᐅᑦᑎᐊᕐᓂᖅᓴᐅᒍᓐᓇᖅᓯᒐᔭᖅᖢᑎᒃ 
ᐃᖅᑲᓇᐃᔭᕐᕕᖕᒥ ᖃᐅᔨᔭᐅᕙᓪᓕᐊᑎᓪᓗᒋᑦ ᑕᐃᒃᑯᐊ. 
ᑖᒃᑯᐊ ᐱᓪᓗᒋᑦ ᓄᓇᕗᑦᒥᐅᑦ ᐊᒃᓱᕈᓐᓇᑐᒃᑰᖃᑦᑕᖅᑐᑦ 
ᐅᐱᒋᒐᑦᑎᒍ ᐅᔾᔨᕆᓇᓱᒍᒪᒐᑦᑎᒍᓗ. ᑖᓐᓇ 
ᐱᐊᓂᒍᓐᓇᖅᑑᔮᖅᑕᕗᑦ ᐅᑯᐊ ᑮᓇᐅᔭᑦ 
ᐊᖏᒡᓕᒋᐊᖅᐸᑕ ᐱᓗᐊᖅᑐᒥᓪᓗ ᐃᓚᒌᑦ 
ᐊᕕᓯᒪᓕᓲᖑᖕᒪᑕ ᐅᓗᕆᐊᓇᖅᑐᒃᑰᖅᖢᑎᒃ 
ᐃᓂᒃᓴᖃᕆᐊᖃᓕᓲᖑᓪᓗᑎᒡᓗ. ᐋᖅᑮᔭᕆᐊᖃᕆᓪᓗᑕ 
ᐱᐊᓂᒃᓯᒪᓐᖐᓐᓇᕐᒪᑦ ᑕᒪᒃᑯᐊ ᐃᓅᓯᖏᑦ 
ᐊᑦᑕᓇᖅᑐᒃᑰᓲᓐ ᑖᓐᓇ. ᑕᐃᒃᑯᐊ 
ᐱᐊᓂᒃᓯᒪᖏᓗᐊᕋᑦᑎᒍᑦ. ᑖᓐᓇ ᐅᔾᔨᕆᔾᔫᒥᒍᒪᔭᕗᑦ 
ᐅᑭᐅᖑᓂᐊᖅᑐᖅ. ᑕᒡᕙᓂ ᑮᓇᐅᔭᓂᒃ 
ᐊᖏᒡᓕᒋᐊᕈᑎᑕᖃᕆᓪᓗᓂ ᐸᐃᕆᔭᐃᑦ ᑐᑭᒧᐊᒡᕕᒃ 
ᑎᒥᐅᔪᖅ. ᑕᒫᓂ ᕿᑭᖅᑖᓗᖕᒥ ᐃᑲᔪᖅᑐᐃᔾᔪᑎᒋᔭᕗᑦ 
ᑖᒃᑯᓄᖓ ᐱᓗᐊᖅᑐᒥᓪᓗ ᑖᒃᑯᓄᖓ ᐃᓐᓇᕐᓄᑦ 
ᐊᖏᕐᕋᕆᔭᐅᔪᓄᑦ. ᑖᒃᑯᐊ ᐊᑭᑦᑐᖅᐹᓪᓕᐅᑕᐅᖕᒪᑕ 
ᐱᖁᑎᑦ ᑕᑯᒃᑲᓐᓂᕐᓂᐊᕐᒥᔭᕗᑦ.  
 

ᑲᒪᒋᑦᑎᐊᓕᕈᑦᑎᒍ ᑮᓇᐅᔭᓂᒃ ᐃᓱᒫᓗᒍᑕᐅᖃᑦᑕᖅᑐᑦ 
ᓇᓗᓇᐃᕐᓂᐊᕐᒥᔭᕗᑦ ᑐᐊᕕᓐᓇᖅᑑᑎᖦᖢᑎᒍᓗ 
ᓴᖅᑭᓐᓂᐊᖅᑕᕗᑦ. 
 

ᐃᒃᓯᕙᐅᑖᖅ, 2009-2010 ᐃᖏᕐᕋᔾᔪᑎᒋᔪᒪᔭᕗᑦ 
ᓄᓇᕗᓕᒫᒥ ᑮᓇᐅᔭᑦ. ᑖᒃᑯᐊ ᓴᖅᑭᓯᒪᔪᑦ 
ᐱᔭᕆᐊᑐᔪᒃᑰᖅᖢᑕ, ᐊᒃᓱᕈᕐᓇᖃᑦᑕᖅᑲᐅᔪᖅ, ᖃᓄᖅ 

ᓇᓕᐊᑦ ᑐᓂᔭᐅᓂᖅᓴᐅᒋᐊᖃᕐᒪᖔᑕ ᑖᒃᑯᓇᓂ 
ᐋᓐᓂᐊᖅᑕᐃᓕᓂᕐᒧᑦ ᐃᓄᓕᕆᔾᔪᑎᑦ 
ᐃᑲᔫᑎᒋᔭᕆᐊᓕᕗᑦ ᓄᓇᕗᒻᒥᐅᑦ ᐱᔾᔪᑎᒋᓪᓗᒋᑦ. 
ᑭᓯᐊᓂ ᑖᒃᑯᐊ ᑲᑎᒪᔨᐅᖃᑎᒃᑲ ᐅᖃᐅᑎᔪᓐᓇᖅᑕᕗᑦ 
ᐅᕙᒍᑦ ᐊᒃᓱᕈᑦᑎᐊᕐᓗᑕ ᐱᓇᓱᐊᓚᖓᔪᒍᑦ 
ᐃᑲᔪᖅᑐᐃᔪᒪᓪᓗᑕᓗ ᑕᒪᒃᑯᐊᓗ ᐃᑲᔫᑎᒋᔭᕗᑦ 
ᐃᖏᕐᕋᐃᓐᓇᕈᓐᓇᖁᓪᓗᑎᒍ ᑕᐃᒪᓐᖓᓕᒫᖅ 
ᐃᓱᓕᑦᑕᑐᐃᓐᓇᑯᓗᓐᖏᓪᓗᑎᑦ. ᑕᒪᒃᑯᐊ ᑮᓇᐅᔭᓂᑦ 
ᐊᖏᔪᓂᑦ ᐊᑐᖃᑦᑕᕐᒪᑕ ᐋᓐᓂᐊᖅᑕᐃᓕᓂᕐᒧᑦ 
ᑐᕌᖅᑐᑦ ᑕᒪᒃᑯᐊᓗ ᐃᓄᓕᕆᔾᔪᑎᓕᒫᑦᑎᐊᑦ. ᑕᒪᒃᑯᐊ 
ᑲᔪᓰᓐᓇᖁᒐᑦᑎᒍ ᒥᑭᒡᓕᒋᐊᖃᑦᑕᑐᐃᓐᓇᖏᓪᓗᑎᑦ 
ᑲᑕᒃᐹᓪᓕᓗᐊᖃᑦᑕᖏᓪᓗᑎᑦ.  
 

ᐃᒃᓯᕙᐅᑖᖅ, ᑕᑯᓯᒪᔪᒍᑦ ᐊᑭᑦᑐᖅᐸᓪᓕᐊᓃᑦ ᑮᓇᐅᔭᑦ 
ᑲᓇᑕᒥᓕᒫᑦᑎᐊᒻᒪᕆᖕᒥ ᑖᓐᓇ ᑕᑯᒃᓴᐅᓕᕐᒪᑦ. ᑕᒫᓂ 
ᐅᕙᑦᑎᓐᓂᒃ ᐋᓐᓂᐊᖅᑕᐃᓕᓂᕐᒧᑦ 
ᐃᑲᔫᑎᒋᖃᑦᑕᖅᑕᕗᑦ ᑕᒪᑐᒧᖓ 
ᓂᑲᒋᔭᐅᓐᖏᑎᐊᕐᒥᔪᖅ ᑮᓇᐅᔭᑦ ᑲᑕᒃᐹᓪᓕᖅᑎᓪᓗᒍ 
ᖃᐅᔨᖃᑦᑕᖅᑐᒍᑦ ᐃᖏᕐᕋᔾᔪᑎᕗᓪᓘᓐᓃᑦ 
ᑮᓇᐅᔭᑲᓪᓛᓗᖕᓂᑦ ᐊᑐᓕᖃᑦᑕᕋᑦᑕ. ᒫᓐᓇᒧᑦ ᑎᑭᑦᑐᒍ 
ᓯᕗᓂᑦᑎᓐᓂ ᐱᑕᖃᕐᒪᑦ ᐊᒻᒪᓗ ᑮᓇᐅᔭᑦ ᐊᑐᕈᒪᔭᕗᑦ, 
ᐅᖃᑲᐃᓐᓇᕋᒪ, ᖃᖓᑕᔾᔪᑎᑦ ᐊᒻᒪᓗ ᓇᔭᓐᖑᐊᑦ 
ᑎᓕᖃᑦᑕᖅᑕᕗᑦ ᑕᐃᒃᑯᓄᖓ ᐊᑐᖔᓕᖃᑦᑕᕋᑦᑕ 
ᐊᑭᑐᔪᓪᓚᕆᐊᓘᑎᓪᓗᒋᑦ ᑕᒪᒃᑯᐊ. ᑕᒪᒃᑯᐊ 
ᐋᓐᓂᐊᖅᑕᐃᓕᓂᕐᒧᑦ ᐱᖁᑎᑦ 
ᐊᑭᑦᑐᖅᐸᓪᓕᐊᑐᐃᓐᓇᖅᖢᑎᑦ ᐊᐅᓪᓚᕆᐊᓖᑦ 
ᐋᓐᓂᐊᓪᓚᕆᒃᑐᑦ ᑲᒪᒋᔭᐅᔪᓐᓇᖏᑦᑐᑦ ᓄᓇᓕᖕᓂ 
ᐊᐅᓪᓚᕐᓗᑎᒃ ᑭᓯᐊᓂᐅᖃᑦᑕᖅᖢᑎᑦ ᐊᒻᒪᓗ 
ᑐᔪᕐᒥᐊᖑᑎᓪᓗᒋᓪᓗ ᐋᓐᓂᐊᕐᕕᖕᒧᓪᓗ 
ᑲᒪᒋᔭᐅᑎᓪᓗᒋᑦ ᐊᑭᑐᔪᓪᓚᕆᐊᓘᓪᓗᑎᒃ ᐊᒻᒪᑦᑕᐅᖅ 
ᐃᓚᖏᑦ ᑕᐅᓇᓃᖏᓐᓇᕆᐊᖃᓕᓲᖑᓪᓗᑎᑦ ᒫᓂ 
ᑎᑭᒃᑲᓗᐊᕈᑎᑦ ᑲᒪᒋᔭᐅᓂᖅ ᐊᔪᖅᑐᖅ ᑮᓇᐅᔭᓂᑦ 
ᐊᑐᖅᑐᓪᓚᕆᐅᖃᑦᑕᕐᒪᑕ ᐊᖏᔪᒥᑦ. 
 

ᐃᒃᓯᕙᐅᑖᖅ, ᑖᓐᓇ ᐱᓕᕆᕝᕕᒋᔭᕗᑦ 
ᓱᑲᐃᓪᓕᕚᓪᓕᖅᓯᒪᔫᒐᓗᐊᖅ ᐱᕈᖅᐸᓪᓕᐊᓂᖓ ᐅᑭᐅᑦ 
ᐱᖓᓱᑦ ᒪᓕᒃᖢᒋᑦ. ᑕᐃᔅᓱᒪᓂ 28-ᐳᓴᖑᓚᐅᕐᒪᑦ 
ᑮᓇᐅᔭᖅ ᐊᑭᑦᑐᕆᐊᕐᓂᖓ 2006-07. ᒫᓐᓇᒧᓪᓕ 26-
ᐳᓴᖑᓕᖅᖢᓂ ᑕᕝᕙᓂ ᐊᕐᕌᓂᐅᖅᑲᐅᔪᖅ 2007-08. 
ᐱᕈᖅᐹᓪᓕᕐᓂᖅ ᑮᓇᐅᔭᓂᑦ ᐊᖏᒡᓕᕚᓪᓕᐅᑕᐅᔪᑦ 
ᑕᐃᒪᓐᓇᐃᖏᓐᓇᕐᓂᐊᖅᐸᑕ ᑲᒪᒋᐊᓕᖕᓂᑦ 
ᐊᔪᕋᔭᖅᑕᕗᑦ ᓄᓇᕗᒻᒥ. ᓂᕆᐅᒃᑐᒍᑦ ᐃᓱᒪᒋᔭᕗᑦ 
ᐸᕐᓇᐅᑎᒋᓯᒪᔭᕗᑦ ᑲᔪᓯᒋᐊᖁᔭᕗᓪᓗ ᑮᓇᐅᔭᓄᑦ 
ᑖᒃᑯᓄᖓ ᐋᓐᓂᐊᖅᑕᐃᓕᓂᕐᒧᑦ ᒥᔅᓵᓄᑦ ᐊᒻᒪ 
ᐋᓐᓂᐊᖅᑕᐃᓕᓂᕐᒧᑦ ᐱᓕᕆᐊᑦ ᑲᔪᓯᑎᑦᑎᐊᕈᑦᑎᒍ 
ᑮᓇᐅᔭᑎᑦ ᑲᑕᒃᐹᕐᓕᕋᔭᕐᓂᖏᓐᓄᑦ. 
ᐋᓐᓂᐊᕈᓐᓃᖅᐹᓪᓕᖃᑦᑕᖅᐸᑕ ᓂᕆᐅᓇᖅᑐᖅ 
ᑮᓇᐅᔭᑦ ᐊᑐᓐᖏᓂᖅᓴᕆᒐᔭᕋᑦᑎᒍ.  
 

ᐃᒃᓯᕙᐅᑖᖅ, ᐅᔾᔨᕆᔭᐅᖁᔭᕗᑦ ᑮᓇᐅᔭᑦᑕᐅᖅ 
ᐊᑐᖃᑦᑕᖅᑕᕗᑦ Non-Insured Health Benefits-
ᖑᓂᕋᖅᑕᐅᖃᑦᑕᕐᒪᑕ ᐃᓄᓪᓚᕆᖕᓄᑦ ᑕᒫᓂ ᑐᕌᖅᑐᑦ 

ᑮᓇᐅᔭᑦ ᐃᓛᒃᑯᑦ ᑮᓇᐅᔭᓂᑦ ᓴᓂᕐᕙᐃᓯᒪᖃᑦᑕᕋᑦᑕ 
ᒐᕙᒪᑐᖃᒃᑯᓐᓃᓐᖔᖅᑐᓂᑦ. ᑖᒃᑯᐊ ᐊᐅᓚᒃᑲᑦᑎᒍ 
ᐃᖏᕐᕋᓂᖏᑦ, ᑲᓇᑕᒃᑯᑦ ᓇᖕᒥᓂᖅ 
ᑕᒫᓃᓐᖏᓐᓂᖏᑦ ᐱᔾᔪᑎᒋᓪᓗᒋᑦ. 
ᑐᓂᕐᕈᑕᐅᓯᒪᖕᒪᑕ ᑮᓇᐅᔭᓄᑦ ᓄᕈᐊᕌᖓᑦᑕ 1 
ᐊᒻᒪᓗ ᑖᒃᑯᐊ ᑕᐃᒃᑯᖓ ᐃᓚᖏᑦ Vote 4-
ᒨᖓᓪᓗᑎᑦ. ᑖᒃᑯᐊ ᑮᓇᐅᔭᑦ ᑕᕝᕙᓂ ᐊᖏᕈᑎᓂᑦ 
ᐃᓕᓯᒪᓗᒃᑖᖃᑦᑕᖅᑐᑦ ᑕᐃᒃᑯᓄᖓ ᑲᓇᑕ 
ᐋᓐᓂᐊᖅᑕᐃᓕᔾᔪᑎᓕᕆᔨᖏᓐᓂ. ᑲᑎᒪᔨᓕᒫᑦ 
ᐅᔾᔨᕈᓱᒋᐊᓖᑦ ᑖᓐᓇ ᑮᓇᐅᔭᖅ ᓄᒃᑎᕌᖓᑦ 
ᑕᐃᑯᖓ ᓲᕐᓗ ᒥᑭᒡᓕᕚᓪᓕᖅᑎᑦᑎᖃᑦᑕᖅᑐᖅ Vote 
1 ᑮᓇᐅᔭᑦᑎᓐᓂ ᑖᒃᑯᐊ ᑮᓇᐅᔭᓕᒫᑦ ᑲᑎᖦᖢᒋᑦ 
Health-ᒥᑦ ᐊᑐᕐᓂᐊᖅᑕᕗᑦ ᐱᓪᓗᒋᑦ.  
 
ᐃᒃᓯᕙᐅᑖᖅ, ᑮᓇᐅᔭᑦ ᐱᒋᐊᕈᑎᒋᔪᒪᔭᕗᑦ 2009-
2010 ᐃᖏᕐᕋᔾᔪᑎᒋᔪᒪᔭᕗᑦ ᓄᓇᓕᓕᒫᓂ ᑮᓇᐅᔭᑦ 
ᑲᑎᓗᒃᑖᖅᖢᒋᑦ ᐃᒪᓐᓇᐃᑦᑑᓚᖓᔪᖅ ᐅᑭᐅᖅ 
ᐊᑕᐅᓯᖅ, $258,192,000. ᑖᓐᓇ ᐊᖏᒡᓕᒋᐊᖅᑐᖅ 
$10,395,000 ᑕᕝᕙᓐᖓᐅᓚᐅᖅᑐᖅ 2008-09 
ᐋᖅᑭᒋᐊᖅᑕᐅᓚᐅᖅᑎᓪᓗᒋᑦ ᐊᑐᕈᒪᓚᐅᖅᑕᕗᑦ. 
ᐊᒻᒪᓗ ᐃᓱᒪᒋᔭᐅᓚᐅᖅᓯᒪᔪᑦ $247,797,000-
ᒐᓱᒋᔭᐅᓂᐊᖅᑐᒋᔭᐅᓪᓗᑎᒃ. ᑖᒃᑯᐊ 
ᐱᔾᔪᑕᐅᓗᐊᖅᑐᑦ ᐅᑯᐊᖑᔪᑦ ᐊᓯᓐᖒᑕᐅᓗᐊᖅᑐᑦ: 
 
• ᑮᓇᐅᔭᓕᐊᕆᔭᐅᖃᑦᑕᖅᑐᑦ ᐊᒻᒪ ᐃᑲᔫᑕᐅᔪᑦ  
 

ᐃᖅᑲᓇᐃᔭᑎᕗᑦ ᐋᓐᓂᐊᖅᑕᐃᓕᒪᔪᓕᕆᔨᓄᑦ 
ᐱᓕᕆᖃᑦᑕᕐᓂᖏᑦ ᐊᒻᒪ ᑐᕌᒐᕆᔪᒪᔭᕗᑦ 
ᐸᕐᓇᐅᑎᒋᔪᒪᔭᕗᑦ. ᐃᒪᓐᓇᐃᑦᑐᒥᒃ ᓱᓕ 
ᐱᒋᐊᒃᑲᓐᓂᕆᐊᖃᓚᖓᒐᑦᑕ $3.8 ᒥᓕᐊᓐ 
2009-2010 ᐱᔾᔪᑎᒋᓗᐊᖅᑐᒋᑦ ᑮᓇᐅᔭᑦ 
ᐊᑭᑦᑐᕆᐊᑲᓪᓚᓚᐅᕐᒪᑕ ᑕᐃᒃᑯᐊ 
ᐊᖏᖃᑎᒌᖅᑳᖅᑎᓪᓗᒋᑦ Union.  

 
• ᐊᖏᕐᕋᒦᑦᑐᓕᕆᓂᕐᒧᑦ ᑳᓐᑐᕌᑦ 
 

$2.5 ᒥᓕᐊᓐᑲᓐᓂᕐᒥᒃ ᓴᓂᕐᕙᖅᑕᐅᕗᑦ 
ᐃᓱᒪᒧᑦ ᐋᓐᓂᐊᕐᓂᖃᖅᑐᑦ ᐃᓚᖏᑦ ᑕᐃᒃᑯᐊ 
ᑕᒫᓂ ᑲᒪᒋᔭᐅᒍᓐᓇᖏᑦᑐᑦ ᐊᐅᓪᓚᖅᓯᒪᓗᑎᒃ 
ᑭᓯᐊᓂᐅᓕᓲᖑᖕᒪᑕ. ᑖᒃᑯᐊ ᑳᑦᑐᓛᖑᔪᑦ 
ᐊᑭᑐᔪᑲᓪᓚᐅᖕᒪᑕ. ᑖᓐᓇ ᐊᖏᓪᓕᒋᐊᕈᑕᐅᔪᖅ 
ᐲᕐᓂᐊᕐᒥᔫᒐᓗᐊᖅ ᓂᕈᐊᖅᑕᐅᓕᖅᐸᑕ $4.3 
ᒥᓕᐊᓐ 2008-09-ᒧᑦ ᐊᑐᕐᓂᐊᓚᐅᖅᑑᒐᓗᐊᑦ 
ᑖᒃᑯᓂᖓ ᐃᓚᓐᖓᐃᕚᓪᓕᕐᓂᐊᖅᑐᖅ.  

 
• ᐃᒡᓗᓕᖕᒥ ᐊᒻᒪ ᐅᖅᓱᖅᑑᒥ ᐃᓐᓇᒃᑯᕖᑦ 
 

ᐃᓚᔭᐅᓂᐊᕐᒥᔪᑦ $2.1 ᒥᓕᐊᓐ ᐃᒡᓗᓕᖕᒧᑦ, 
ᐅᖅᓱᖅᑑᕐᒧᓪᓗ ᐃᓐᓇᒃᑯᕕᓕᕆᕕᓐᓄᑦ - 
ᐃᖅᑲᓇᐃᔭᖅᑎᖏᓐᓄᑦ ᐊᑐᕐᓂᐊᖅᖢᑎᒍ.  

 
• ᐃᓚᒌᓄᑦ ᕿᒫᕖᑦ 
 

ᑮᓇᐅᔭᒃᑲᓐᓃᑦ $1.4 ᒥᓕᐊᓐ 
ᐱᔭᕆᐊᖃᕐᓂᐊᖅᑐᑦ ᓄᓇᓕᓐᓂ 
ᐱᒋᐊᖃᖅᑐᓄᑦ ᐃᓚᒌᓄᑦ ᕿᒫᕕᓐᓂᑦ. ᑖᒃᑯᐊ 
ᖃᐅᔨᓴᖅᖢᑎᒍᑦ ᑮᓇᐅᔭᑦ ᑕᒪᒃᑯᓄᖓ 
ᐃᓚᒌᓄᑦ ᕿᒫᕕᓐᓄᑦ ᓈᒻᒪᒃᑐᒥᒃ 
ᐱᔭᕆᐊᖃᓛᖑᔪᓂᑦ ᓄᓇᓕᖕᓂ.  

 
• ᔭᓗᓇᐃᒥ ᐋᓐᓂᐊᕕᖓᓄᑦ ᑳᓐᑐᕌᒃ 
 

$1.3 ᒥᓕᐊᓐ ᐊᑐᕆᐊᖃᒃᑲᓐᓂᕐᓂᐊᓕᖅᑕᕗᑦ 
ᑕᒫᓂ ᕿᑎᕐᒥᐅᓄᑦ ᑐᕌᖓᓪᓗᓂ. ᑕᐃᑯᖓ 
ᔨᐊᓗᓇᐃᕝ ᐋᓐᓂᐊᕐᕕᖓᓅᖃᑦᑕᕆᐊᖃᖅᑐᑦ 
ᐱᔾᔪᑎᒋᓪᓗᒋᑦ.  

 
• ᓄᓇᕗᑦ ᓯᓚᑖᓄᑦ ᐋᓐᓂᐊᕕᓕᕆᔾᔪᑎᑦ 
 

ᐃᓚᒋᐊᒃᑲᓐᓂᕐᓂᐊᕐᒥᔪᖅ $2.5 ᒥᓕᐊᓐ 
ᓄᓇᕗᑦ ᓯᓚᑖᓄᐊᕈᑕᐅᕙᒃᑐᓂᑦ ᐋᓐᓂᐊᕕᓐᓄᑦ 
ᐊᑭᓕᐅᑎᓂᑦ ᐊᑭᑦᑐᖅᐸᓪᓕᐊᓯᒪᓂᖏᓐᓄᑦ. 
ᐊᕕᒃᑐᖅᓯᒪᔪᓂᑦ ᐊᓯᓐᖑᖅᓯᒪᒻᒪᑕ 
ᐊᑭᓕᐅᑎᓕᐅᕈᑎᒥᓂᑦ ᒪᕐᕉᓕᖓᖔᖅᑐᒧᑦ 
ᐋᓐᓂᐊᕕᓕᐊᕈᔾᔭᐅᓂᕐᒧᑦ ᐱᔨᑦᑎᕋᐅᑏᑦ 
ᓇᓚᐅᒃᓯᓂᖅᓴᐅᖁᓪᓗᒋᑦ. ᐅᖃᖅᑲᐅᒐᒪ 
ᐊᑭᓕᖃᑦᑕᕆᐊᓖᑦ ᐊᑭᑦᑐᖅᓯᒪᒻᒪᑕ. ᐊᑕᐅᓯᖅ 
ᑐᐊᕕᕐᓇᖅᑐᖅᓯᐅᑎᓄᑦ ᐃᓪᓕᕐᓄᑦ ᐊᒻᒪ 
ᐊᐃᑉᐹ ᑐᐊᕕᕐᓇᖅᑐᖅᓯᐅᑕᐅᓐᖏᑦᑐᓄᑦ 
ᐃᓪᓕᕐᓄᑦ. ᑕᒪᓐᓇ ᐊᑭᑦᑐᕆᐊᕐᓂᖅ 
ᐊᑕᐅᓯᐊᑐᐃᓐᓇᕐᓂᐊᖅᑐᖅ $1.4-ᒥᓕᐊᓐ 
ᑐᕌᖓᑎᓚᐅᖅᑕᕗᑦ 2008-09 Fiscal Year-
ᖓ ᐊᑐᕐᓂᐊᖅᖢᒍᓪᓗ.  

 
• ᐋᓐᓂᐊᖃᖅᑐᑦ 

ᐃᖃᐃᓕᓴᖃᑦᑕᕆᐊᖃᕐᓂᖏᓐᓄᑦ 
ᐱᓇᓱᐊᒐᖅ 

 



ᐅᓪᓗᑐᐃᓐᓇᖅ, ᔫᓂ 5, 2009 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

109 

ᐊᑐᒃᑲᓐᓂᕐᓂᐊᖅᑐᒍᑦ $807,000 
ᐃᖃᐃᓕᓴᖃᑦᑕᕆᐊᓖᑦ ᑎᒥᖏᑦ 
ᐋᓐᓂᐊᕐᓂᖃᖅᑐᑦ ᐱᔾᔪᑎᒋᓪᓗᒍ 
ᒐᕙᒪᑐᖃᒃᑯᓂᓪᓗ ᑮᓇᐅᔭᓂᑦ ᐱᓯᒪᓪᓗᑕ 
ᑖᒃᑯᓂᖓ ᑕᐃᒪ ᐊᕐᕌᒍᓪᓗᑭᐊᕐᖏᒃᑯᐊ 
ᐅᖃᖃᑦᑕᓚᐅᕐᒪᑕ Wait time ᑕᐃᒃᑯᐊ 
ᐅᑕᖅᑭᑯᑖᓗᐊᓲᓄᑦ ᒥᑭᒡᓕᕚᓪᓕᕈᑕᐅᒐᓱᒃᑐᖅ 
ᑮᓇᐅᔭᑦ ᑕᒡᕗᖓ ᐃᓱᓕᓐᓂᐊᓕᓚᐅᕐᒪᑦ 2009. 
ᓯᑕᒪᑦ ᐃᖅᑲᓇᐃᔮᑦ ᑖᒃᑯᐊ ᑮᓇᐅᔭᑦ 
ᐃᑲᔫᑕᐅᖃᑦᑕᓚᐅᖅᑑᒐᓗᐊᑦ 
ᐊᑭᓕᕆᐊᖃᕐᓂᐊᓕᕐᒥᔭᕗᑦ. 
ᑮᓇᐅᔭᖃᕆᐊᖃᕐᒥᔪᖅᑕᐅᖅ ᕿᑭᖅᑖᓗᖕᒥ 
Manager-ᑖᕆᐊᖃᕐᓂᐊᕐᒪᑕ ᐃᖃᐃᓕᓴᕐᓂᕐᒧᑦ 
ᑐᕌᖓᓂᕐᒧᑦ ᑐᕌᑐᐃᓐᓇᒻᒪᕆᒡᓗᒍ. 

 
ᐃᒃᓯᕙᐅᑖᖅ, ᑖᒃᑯᐊ ᓇᐃᒡᓕᒋᐊᖅᖢᒋᑦ ᑖᓐᓇ 
Department-ᒋᔭᕗᑦ ᒫᓐᓇ ᐅᖃᕈᓐᓇᖅᑐᒍᑦ 
ᐃᒻᒪᓐᓇ ᐊᖏᑎᒋᔪᒥᑦ ᑮᓇᐅᔭᓂᑦ 
ᐱᒃᑲᓐᓂᕆᐊᖃᕐᓂᐊᖅᑐᒍᑦ ᐊᕐᕌᓂᐅᓚᐅᖅᑐᒥᑦ 
$10.4-ᒥᓕᐊᓐ, 2008-09, ᑕᐃᒃᑯᐊ ᐱᓚᐅᖅᑕᕗᑦ 
ᑖᓐᓇ ᐊᖏᒡᓕᕚᓪᓕᓚᖓᔪᖅ ᑕᕝᕗᖓ. ᑭᓯᐊᓂ 
ᓄᓇᕗᒻᒥᐅᑦ ᐃᑲᔪᖅᑐᖅᑐᒃᑲᓐᓂᖅᐸᕗᑦ 
ᐃᑲᔫᑎᒋᔭᕗᑦ ᑲᔪᓯᑦᑎᐊᖁᓪᓗᒋᑦ ᓱᕈᓯᕐᓄᑦ, 
ᐃᓚᒌᓐᓄᑦ ᐊᒻᒪᓗ ᐱᓗᐊᖅᑐᒥᑦ 
ᐊᒃᓱᕉᓴᓗᐊᖃᑦᑕᖅᑐᑦ ᐃᑲᔪᖅᑕᐅᓂᖅ 
ᐊᔪᓕᐅᖅᑲᓲᑦ. ᑕᒡᕗᖓ ᐃᓱᓕᑲᐃᓐᓇᖅᐳᖓ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑖᒃᑯᐊ 
ᐅᓂᒃᑳᕋᑖᖅᑕᑎᑦ, ᑕᐃᓐᓇ 
ᓇᓗᓇᐃᕆᐊᑦᑎᐊᕈᒪᑐᐃᓐᓇᖅᑕᕋ 
ᑕᒻᒪᑲᐃᓐᓇᐸᓪᓚᐃᕋᑖᕋᕕᑦ ᐃᓅᓯᕐᓗᖏᑦᑑᒐᓗᐊᑦ,  
ᑎᒥᒥᒍᑦ ᐊᔪᕈᑎᓕᑯᓗᐃᑦ, ᒪᒥᐊᕝᕕᒋᑲᐃᓐᓇᖃᒃᑲ, 
ᑕᒻᒪᐅᑎᒋᑲᐃᓐᓇᐸᓪᓚᐃᒻᒪᑕ.  
 
ᑖᒃᑯᐊ ᐱᔭᕇᕐᔫᒥᑲᐃᓐᓇᕐᖓᑕ. ᐃᓵᔅᓯᒪᔪᖃᕐᖓᑦ. 
ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᓴᐅᑦ 
ᐅᔾᔨᕆᓪᓗᒍ ᐱᔭᔅᓴᖃᕐᓂᕗᓪᓗ ᐊᓯᐊᓂᑦ  
ᐅᔾᔨᕆᓪᓗᒍ. ᒫᓐᓇ ᓇᓗᓇᐃᖅᓯᔪᒪᓕᖅᑐᖓ To 
Report Progress. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᑖᓐᓇ 
ᐱᒋᐊᕈᑎᑕᖃᕐᖓᑦ ᐊᒻᒪᓗ ᐅᖃᐅᓯᔅᓴᐅᓇᓂ. 
ᓂᕈᐊᑐᐃᓐᓇᕆᐊᖃᖅᑐᑕ ᓇᓕᐊᑐᐃᓐᓇᖅ 
ᐊᑲᐅᔅᓴᕐᒪᖔᑦ ᐃᓛᓘᓐᓃᑦ ᐊᑲᐅᔅᓴᖏᒻᒪᖔᖅ. 
ᑖᔅᓱᒥᖓ ᐱᒋᐊᕈᑎᒥᑦ ᐊᑲᐅᔅᓴᖅᑭᓰ. 

ᐊᑲᐅᔅᓴᓐᖏᑦᑐᑦ. ᑲᔪᓯᕗᖅ. ᑕᐃᒪ 
ᑲᑎᒪᕕᔾᔪᐊᑎᓐᓄᑦ ᐅᑎᕈᓐᓇᓯᒻᒥᒐᑦᑕ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᑎᕐᓗᑕ 
ᑲᑎᒪᔾᔪᑎᔅᓴᓄᑦ. ᑲᑎᒪᔾᔪᑎᒃᓴᖅ 21. ᐅᓂᒃᑳᖏᑦ 
ᑲᑎᒪᑐᐃᓐᓇᑎᓪᓗᒋᑦ. ᒥᔅᑕ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 21: ᑲᑎᒪᔨᕋᓛᑦ 
ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 
ᐅᑲᓕᖅ: ᖁᔭᓐᓇᒦᖔᓯᑦ, ᐅᖃᖅᑎᑦᑎᔩ. 
ᑲᑎᒪᔨᖁᑎᑎᑦ ᕿᒥᕐᕈᕙᓪᓕᐊᖃᐅᒻᒪᑕ ᒪᓕᒐᒃᓴᓐᒥᒃ 
1-ᒥᑦ ᐊᒻᒪᓗ ᑮᓇᐅᔭᓂᒃ ᐊᑐᖅᑕᐅᔪᒪᓛᖅᑐᓂᒃ 
ᐊᒻᒪᓗ ᓄᖅᑲᑲᐃᓐᓇᕈᒪᓕᖅᑐᑎᒃ ᐅᓂᒃᑳᒐᓛᓪᓗᑎᒃ. 
ᐅᖃᖅᑎᑦᑎᔩ, ᓅᑦᑎᒋᐊᖅᑯᖓ ᑖᒃᑯᐊ 
ᐅᓂᒃᑳᖅᓯᒪᔪᑦ ᐊᖏᖅᑕᐅᒍᓐᓇᖁᓪᓗᒋᑦ 
ᑲᑎᒪᔾᔪᑎᒋᖅᑲᐅᔭᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᐱᖁᔨᕗᖔᕈᒻᒥᒃ ᒫᓐᓇ ᓴᖅᑭᔮᖅᑐᖃᒻᒪᑦ. ᑖᓐᓇ 
ᐊᐃᑉᐱᖅᑕᐅᕚ? ᐊᓐᓄᕌᖃᑎᒐ, ᒥᔅᑕ ᑕᐹᖅᔪᒃ. 
ᑖᓐᓇ ᐱᖁᔨᕗᖔᕈᑦ ᓈᒻᒪᒻᒪᑦ. ᑖᒃᓱᒥᖓ 
ᓈᒻᒪᓴᖅᑐᑦ ᐃᓵᓪᓕᑦ. ᖁᔭᓐᓇᒦᒃ. ᑲᔪᓯᔪᖅ ᑖᓐᓇ 
ᐱᖁᔨᕗᖔᕈᑦ.  
 
(ᑐᓵᔨᑎᒍᑦ) ᑲᑎᒪᔾᔪᑎᔅᓴᑦ 22. ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᒃᓴᖅ 
23. ᑲᑎᒪᔾᔪᑎᔅᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᑦᑎᒋᐊᕐᓗᖓ 3-ᒨᖅᑲᑦ ᒪᓕᒐᓕᐅᖅᑎᓕᒫᑦ  
ᑲᑎᒪᓂᐊᕐᒐᑕ ᐅᓐᓄᓴ ᓇᓄᖅ ᑲᑎᒪᕕᑦᑎᓐᓂ.  
 
ᑲᑎᒪᔾᔪᑎᔅᓴᐃᑦ ᔫᓂ 8-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᖅᑐᕈᑎᒃᓴᓄᑦ ᐅᓂᒃᑳᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

• ᒪᓕᒐᒃᓴᖅ 1 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑲᑎᒪᓂᖅᐳᑦ 
ᓄᖅᑲᖓᑲᐃᓐᓇᕐᓂᐊᕐᓕᕐᒥᔪᖅ 
ᓇᒡᒐᔾᔭᐅᒍᓇᓱᓐᓂᖓᓂᒃ, ᔫᓂ 8, ᐱᒋᐊᓛᕆᕗᒍᑦ 
1:30-ᒥ ᐅᓐᓄᓴᒃᑯᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 14:22ᒥ



 

 

 


